
SELELEKELA

 Leha volumo ena e tla ikgathatsa ka dithuto tsa sehlooho 
tse fapaneng (tse kang Bomodimo, Kolobetso ya Metsi, j.j.) 
tse fumanwang ka ho Tshenolo, dikgaolo tsa Pele ho haola 
ka ya Boraro, mokotaba wa yona o moholo ke ho teka tekolo 
e keneletseng ya Mengwaha e Supileng ya Kereke. Hona ho 
bohlokwa ho lekola le ho utlwisisa Tshenolo yohle, hoba Ditiiso 
di tswa ho Mengwaha, mme Diterompeta di tswa ho Ditiiso, 
mme Dinkgo di tswa ho Diterompeta. Jwaloka ho phatloha 
ha kandelare ya pele ya Roma, Mengwaha ya Kereke e hlaha 
ka ponetsetso ya mantlha e kgolo, eo ntle le yona ho ke keng 
ha hlola ho tjhaba lesedi le leng. Empa hang hoba phatsimo 
ya Mengwaha e Supileng ya Kereke abjwe ka tshenolo e 
Mokgethwa, lesedi le leng le latela lesedi le leng, hofihlela 
Tshenolo yohle e buleha e le batsi pontsheng ya mahlo a rona a 
hloletsweng; mme rona, ka ho ediswa le ho hlwekiswa ka Moya 
wa yona, re hlophisetswa ho hlaha ha Hae ho kganyang, yena 
e leng Morena wa rona le Mopholosi, Modimo o le Mong le wa 
Nnete, Jesu Kreste.

 Hlophollo ena e ngotswe e le sebopehong sa motho wa pele 
kaha e le molaetsa o tswang pelong ya ka ho ya dipelong tsa 
batho.

 Ho ile ha ikitlaetswa haholo ho ngola ka tlhaku tse kgolo 
mabitso le ditlotla tsohle, mabitsohohle le mabitsobitso, j.j., 
a lebisitsweng Bomodimong, esita le mantswe a kang Bibele, 
Lengolo, le Lentswe, kaha re lemoha e le tshwanelo ha re 
bua ka botlotlehi le Botho ba Modimo le Lentswe la Hae le 
Halalelang.

 Ke rapella lehlohonolo la Modimo ho theohela hodima 
mmadi e mong le e mong; mme ponesetso ya Moya wa Modimo 
e ke e be kabelo e ikgethang hodima e mong le e mong.

William Marrion Branham

KGAOLO YA PELE

TSHENOLO YA

JESU E LENG KRESTE

Tshenolo 1:1-20

 1. Ke ena Tshenolo ya Jesu Kreste, eo a e neilweng ke 
Modimo, ho tsebisa bahlanka ba Hae ditaba tse tshwanetseng 
ho hlaha kapele; tseo A di rometseng ka lengeloi A bile A di 
tshwantshetsa Johanne mohlanka wa Hae:
 2. Ya tiisitseng Lentswe la Modimo, a paka le tsa Jesu 
Kreste, e leng tso11hle tseo a di boneng.
 3. Ho lehlohonolo ba balang, le ba utlwang ditaba tsa 
boporofeta bona, ba bolokang tse ngodilweng teng: hobane 
nako ya tsona e se e le haufi.
 4. Ke le Johanne ke ngolla dikereke tse supileng tse Asia ke re: 
Le newe mohau, le kgotso, ke Ya Leng Teng, Ya Neng A Le Teng, 
Ya Tla Nne A Be Teng; le ke Meya e supileng E pela terone ya Hae;
 5. Le ke Jesu Kreste, Paki e Tshepehang, Letsibolo La 
Tsoho Ya Bafu, le Morena wa Marena a Lefatshe. Ho Ya re 
ratileng, Ya re hlatswitseng dibe tsa rona mading a Hae,
 6. A ba a re bea marena le baprista ho Modimo Ntatae; ho 
Yena ho iswe kganya le matla ka mehla le mehla. Amen.
 7. Bonang, O tla ka maru; mme mahlo ohle a tla Mmona, le 
bona ba Mo hlabileng ba tla Mmona: mme ba mefuta yohle ya 
lefatshe ba tla swaba ka baka la Hae. E, Amen.
 8. Ke nna Alfa le Omega, Qalo le Qetello, ho bolela Morena 
Modimo Ya Leng Teng, Ya Neng A Le Teng, Ya Tla Nna A Be 
Teng, ya Matlaohle.
 9. Nna Johanne, ke le ngwanabo lona, ya abetsweng le lona 
matshwenyeho, le mmuso le mamello e leng ho Jesu Kreste, 
ke ne ke le sehlekehlekeng se bitswang Patmose, ka baka ka 
Lentswe la Modimo, le ho paka Jesu Kreste.
 10. Moya wa ka wa nkwa ka tsatsi la Morena, mme ka 
utlwa ka mora ka lentswe le leholo, le kang terompeta,
 11. Le re, Ke Nna Alfa le Omega, wa Pele le wa Morao: Se 
o se bonang, o se ngole bukeng, o ntoo se romela ho dikereke 
tse supileng tsa Asia; e leng Efese, le Smirna, le Pergame, le 
Thiatire, le Sarda, le Filadelfia, le Laodisea.
 12. Yaba ke reteleha ho bona eo lentswe la hae le buang le 
nna. Eitse hobane ke retelehe, ka bona dikandelara tsa gauta 
tse supileng;
 13. Mme hara dikandelara ka bona e mong ya kang Mora 
Motho, ya apereng kobo e hohobang maotong, ya itlamileng 
sefubeng ka senyepa sa gauta.

 14. Hlooho ya Hae le moriri wa Hae di ne di le tshweu jwalo 
ka boya ba nku, le jwalo ka lehlwa; mahlo a Hae a ne a le jwalo 
ka kgabo ya mollo;
 15. Maoto a Hae a ne a tshwana le koporo e benyang, a le 
jwalo ka hoja a hlenne seboping sa mollo; lentswe la Hae le ne 
le le jwalo ka modumo wa metsi a mangata.
 16. O na tshwere dinaledi tse supileng letsohong le letona la 
Hae: mme sabole e ntjhotjho e leoditsweng ka nqa tse pedi e ne 
e etswa molomong wa Hae: sefahleho sa Hae se ne se tshwana 
le letsatsi ha le kganya ka matla a lona.
 17. Eitse ha ke Mmona, ka wela maotong a Hae ya ka ke 
shwele. A bea letsoho la Hae le letona hodima ka, a re ho nna, 
Se tshabe; ke Nna wa Pele le wa Morao:
 18. Mme Ke ya phela, Ke na be ke shwele; mme, bona, Ke 
phela ka mehla le mehla, Amen; Ke na le dinotlolo tsa nqalo ya 
bafu le tsa lefu.
 19. Jwale ngola ditaba tseo o di boneng, le tse leng jwale, le 
tse tlang ho tla ka mora tsena;
 20. Sephiri sa dinaledi tse supileng tseo o di boneng 
letsohong la Ka le letona, le dikandelara tse supileng tsa gauta. 
Dinaledi tse supileng ke mangeloi a dikereke tse supileng: 
mme dikandelara tse supileng tseo o di boneng ke dikereke tse 
supileng.

SELELEKELA SA KGAOLO YA PELE

 Tshen. 1:1-3. “Ke ena Tshenolo ya Jesu Kreste, eo a 
e neilweng ke Modimo, ho tsebisa bahlanka ba Hae ditaba 
tse tshwanetseng ho etsahala kapele; tseo A di rometseng ka 
lengeloi a bileng a di tshwantshetsa Johanne mohlanka wa 
Hae; Ya tiisitseng Lentswe la Modimo, a paka le tsa Jesu 
Kreste, e leng tsohle tseo a di boneng. Ho lehlohonolo ya 
balang, le ba utlwang Ditaba tsa boporofeta bona, ba bolokang 
tse ngodilweng teng: Hobane nako ya tsona e se e le haufi.”
 Mongodi (e seng moqapi) wa buka ena ke Johanne 
Mohalaledi ya kgethehileng. Boranalane ba dumellana hore o 
phetse karolo ya ho qetela ya bophelo ba hae Efese, leha kwana 
mehleng ya ho ngola buka ena a na a le Sehleke-hlekeng sa 
Patmose. Ha se pale ya bophelo ba Johanne, empa ke Tshenolo 
ya Jesu Kreste ho mengwaha ya kereke e tla latela. Temaneng 
ya boraro e bitswa boporofeta mme ke bona ka nepo.
 Ka tlwaelo buka ena e reilwe Tshenolo ya Mohalaledi 
Johanne, empa hoo ha ho a loka. Ke Tshenolo ya Jesu Kreste e 
neilweng Johanne ho lebiswa ho Bakreste ba mengwaha yohle. 
Ke yona feela buka ka hara Bibele yohle e ngotsweng ke Jesu 
ka boYena, ka ho itlhlahisa ho mongodi ka seqo.

 Ke buka ya ho qetela ya Bibele, empa e bua ka qalo le 
qetelo ya lekgathe la Evangedi.
 Jwale lentswe la Segerike la tshenolo ke “apokalipse” le 
bolelang “kwaholla”. Kwahollo ena e hlaloswa ka phethahalo 
mohlaleng wa mmetla-tshwantsho ya kwahollang bonono ba 
hae ba seemahale, a bo pepesetsa mmohi. Ke ho tlosa lesira, 
ho senola se neng se patilwe pele. Jwale ho tlosa lesira hase 
tshenolo ya Botho ba Kreste feela, empa ke TSHENOLO YA 
MESEBETSI YA HAE MENGWAHENG E SUPILENG YA 
KEREKE E TLA LATELA.
 Bohlokwa ba tshenolo ya Moya ho modumedi wa nnete 
bo ke ke ba toboketswa ho feta tekano. Tshenolo e bohlokwa 
haholo ho wena ho feta mohlomong kamoo o hlokomelang 
kateng. Jwale ha ke bue ka wena le Buka ena ya Tshenolo. 
Ke bua ka Tshenolo YOHLE. E bohlokwa-hlokwa haholo 
ho kereke. Na o hopola ho Mattheu 16 moo Jesu a botsitseng 
barutuwa potso ena, “Ke le Mora Motho batho ba re Ke 
Mang? Ba re, Ba bang ba re O Johanne Mokolobetsi: ba 
bang ba re, Elia; ba bang ba re, O Jeremeia, kapa e mong wa 
baporofeta. A re ho bona, Lona le re Ke Mang? Yaba Simone 
Petrose o araba a re, O Kreste, Mora Modimo o phelang. Jesu 
a araba a re ho yena, O lehlohonolo, Simone mora Jona; hoba 
hase nama le madi a o kwaholletseng hoo, empa e le Ntate 
Ya mahodimong. Ke re ho wena, o Petrose, mme ka hodima 
lejwe leo Ke tla haha kereke ya Ka; mme dikgoro tsa nqalo ya 
bafu ha di ka ke tsa e hlola.” Maroma a Katolike a re kereke 
e ahilwe hodima Petrose. Jwale eo ke polelo ya nama ruri. 
Modimo o no o ka haha kereke jwang hodima monna ya sa 
tiyang hakaalo a bileng a latola Morena Jesu a bile a ntse a 
rohakana ha a etsa jwalo? Modimo o ke ke wa haha kereke 
ya Wona hodima motho ya tswaletsweng sebeng. Mme e ne 
e se lejwana le itseng le robetseng mono eka hoja Modimo 
a ile a halaletsa mobu nqalong eo. Mme ha ho jwalo kaha 
Maprotestanta a bolela, hore kereke e hahilwe hodima Jesu. E 
ne e le TSHENOLO. E bale kamoo e ngodilweng kateng: “Hase 
nama le madi tse o SENOLETSENG hoo, EMPA NTATE 
YA MAHODIMONG O SENOLETSE HOO, mme HODIMA 
LEJWE LENA (TSHENOLO) KE TLA HAHA KEREKE YA 
KA:” Kereke e hahilwe hodima Tshenolo, hodima “Ho Rialo 
Morena”.
 Abele o tsebile jwang hore a etseng ho hlahisetsa Modimo 
sehlabelo se nepahetseng? O amohetse tshenolo ya madi ka 
tumelo. Kaine ha a ka a fumana tshenolo e jwalo (leha a ne 
a amohetse molao) ka baka leo a sitwa ho hlahisa sehlabelo 
se molemo. Tshenolo e tswang ho Modimo ke yona e entseng 
phapang mme ya fa Abele bophelo bo sa feleng. Jwale o ka nna 
wa amohela seo modisa a se buang, kapa se rutwang ke koleshe 
ya thuto, mme leha o ka se rutwa ka boqhetseke, pele Modimo 

a o senolela hore Jesu ke Kreste, le hore ke madi a o hlatswang, 
le hore Modimo ke Mopholosi wa hao, o ke ke wa fumana 
bophelo bo sa feleng. Ke tsenolo ya Moya e sebetsang hoo.

 Jwale ke itse Buka ena ya Tshenolo ke tshenolo ya Jesu le 
mosebetsi wa Hae dikerekeng tsa mengwaha eo e supileng. Ke 
tshenolo hoba barutuwa, ka bobona, ba ne ba sa tsebe dinnete 
tse ngodilweng tsena. E ne e eso ho senolelwe bona pele ho 
moo. O hopola mohla ba tlang ho Jesu Bukeng ya Diketso 
mme ba Mo botsa, “Na O re e se e le jwale o tla tsosa mmuso 
wa Iseraele na?” Mme A re, “Ha ho a le lokela hore le tsebe 
dinako le mehla.” Banna bao ba ne ba nahanne ka Jesu ya tla 
thea mmuso wa lefatshe. Empa O ne a tla aha mmuso wa moya. 
Esitile A sa ba bolella ka sebaka sa Hae ka hara wona, hobane 
Ntate o ne a eso ho Mo senolele hona. Empa jwale ka mora lefu 
la Hae le tsoho, le ka nako e ikgethang ena mosebetsing wa 
Hae wa bobuelli, O kgona ho hlomahanya tshenolong ena ya 
Hae ho Johanne seo tlotla ya Hae le boteng di tla se bolela le 
ho se sebetsa kerekeng.

 Ka tshenolo ena O re bolella seo pheletso ya diabolosi e 
leng yona. O bolela kamoo A tla sebetsana le diabolosi le ho 
mo lahlela letsheng la mollo. O senola pheletso ya bakgopo ba 
latelang Satane. Mme Satane o hloile hoo.

 Na le kile la lemoha kamoo Satane a hloileng dibuka tse 
pedi tsa Bibele ho feta tse ding? Ha a phetse ho hlasela Buka 
ya Genese le Buka ya Tshenolo ka baithuti ba thutabomodimo 
ba tenyetsehang le ka boramahlale ba bohata. Ka hara dibuka 
tse pedi tsena re fumana qalo ya Satane, ditsela tse nyarosang 
tsa hae le timeletso ya hae. Ke ka baka leo a di hlaselang. Ha a 
batle ho pepeswa, mme dibukeng tseo bobedi ho pepeswa seo a 
leng sona ruri. Jesu o buile jwana ka Satane, “Ha a na kabelo 
ho Nna le Nna ha kena kabelo ho yena.” Diabolosi o rata ho 
supa nnete ya taba eo ka mokgwa o fapaneng; empa a ke ke a 
kgona, ka baka leo o etsa sohle seo a ka se kgonang ho senya 
tshepo e Lentsweng. Empa ha kereke e sa dumele Satane mme 
e dumela tshenolo ya Moya ya Lentswe, dikgoro tsa dihele ha 
di ka ke tsa e hlola.

 A nke ke sotetse mona lentswe le tswang tshebeletsong ya 
ka, ha le sa tsotelle. Le tseba bohle hobane neo e bophelong 
ba ka e mohlolo. Ke neo eo ka yona Moya o Halalelang o 
kgonang ho lemoha mafu, le mehopolo ya dipelo tsa batho, 
le dintho tse ding tse patilweng tse neng di ka tsebjwa le ho 
senolewa nna ke Modimo a nnotshi. Eka le ka ema le nna la 
sheba ditshobotsi tsa batho ha Satane a tseba hobane o tlilo 
pepeswa. Jwale, ha ke bue ka batho mona. Ke hore Satane o 
itshuntse maphelong a bona ka sebe, ho se tsotelle, le malwetse. 
Empa eka le ka bona difahleho tsa bona. Satane o a tseba hore 
o tlile ho pepeswa, mme diphetoho tse hlollang ka ho fetisisa di 

bonahala ditshobotsing tsa batho. Satane o a tshaba. O tseba 
hobane Moya wa Modimo o se o tla bolella batho ka mesebetsi 
ya hae. Ke ka hona a hloileng dikopano tsena hakana. Ka nako 
ha ho bitswa mabitso mme ho senolwa le malwetse, Satane ha 
a batle. Jwale hoo keng? Hase ho bala mohopolo, hase bohlale 
ba ho bala kelello, ebile hase boupelli. Ke TSHENOLO ka 
Moya o Halalelang. Ke yona feela tsela eo nka e tsebang ka 
yona. Ehlile kelello ya nama e tla e bitsa ntho efe kapa efe ntle 
le Moya o Halalelang.
 E re ke le bontshe lebaka le leng la hobaneng Satane a 
hloile Buka ena ya Tshenolo ya Jesu Kreste ka hara kereke. 
O a tseba hobane Jesu Kreste esale yena maobane, le 
kajeno, le ka ho sa feleng, mme ha A fetohe. O tseba taba eo 
ho feta dipheresente tse mashome a robong tsa baithuti ba 
thutabomodimo. O a tseba hore erekaha Modimo o sa fetohe 
semelong sa Wona, le jwalo ha O fetohe ditseleng tsa Wona. 
Ha ho le jwalo Satane o tseba a kgodisehile hore kereke ya 
mantlha ya Pentekosta e nang le matla a Modimo (Mareka 16 
motsamaong) ke Kereke ya Nnete eo Jesu a e bitsang ya Hae. 
Tse ding tsohle ke tsa bohata. Ehlile bo.
 Jwale le hopole taba ena. Kreste ka hara Kereke ya Nnete 
ke tswelliso ya Buka ya Diketso. Empa Buka ya Tshenolo e 
bontsha kamoo moya wa antikreste o tla kena kahara kereke 
le ho e silafatsa, ho e phodisa, ho e hwamisa le ho e hlokisa 
matla. E pepesa Satane, ho senola mesebetsi ya hae (maiteko 
a ho timetsa batho ba Modimo le ho tlosa tlotla Lentsweng 
la Modimo) hantle ho fihlela mohla a tla lahlelwa letsheng la 
mollo. O lwantsha ntho eo. A ke ke a e mamella ka kgutso. 
O a tseba hobane ha batho ba ka amohela TSHENOLO YA 
NNETE ya KEREKE ya NNETE le seo e leng sona, seo e se 
emetseng le hore E KA KGONA HO ETSA MESEBETSI E 
MEHOLO, etlaba lebotho le sa hlolweng. Ha ba ka fumana 
tshenolo ya nnete ya meya e mmedi e leng kahara moralo wa 
kereke ya BoKreste, mme ka Moya wa Modimo ya lemoha le ho 
hanela moya wa antikreste, Satane o tla hloka matla pela yona. 
Ruri o tla phokwa kajeno jwaloka mohla Kreste a na a hanela 
boikeko ka bong ba hae ba ho Mo laola felleng. E, Satane o 
hloile tshenolo. Empa rona re a e rata. Ka tshenolo ya nnete 
maphelong a rona, dikgoro tsa dihele ha di ka ke tsa re hlola, 
empa re tla di hlola.
 Le tla hopola hobane qalong ya molaetsa ona ke itse 
Buka ena eo re hlahlobang ke yona-yona tshenolo ya Jesu, ka 
BoYena, kahara kereke esita le mesebetsi ya Hae mengwaheng 
e tla latela. Ka ntoo re ho hlokwa Moya o Halalelang ho re 
tlisetsa tshenolo ho seng jwalo re ka sitwa ho e utlwisisa. Ka 
ho teanya mehopolo e mmedi ena mmoho le tla bona hobane 
ho ke ke ha qosa tekolo ya tlwaelo feela le monahano ho fetola 
Buka ena nnete. Ho tla qosa tshebetso ya Moya o Halalelang. 



6 PHATAKANYO YA MENGWAHA E SUPILENG YA KEREKE

Mono ke hore Buka ena e ke ke ya senolelwa motho mang 
le mang haese sehlopha se ikgethileng sa batho. E tla hloka 
motho ya nang le pono ya boporofeta e loheletsweng ka hare. 
E tla qosa bokgoni ba ho utlwa ho tswa ho Modimo. E tla 
qosa boeletsi bo phahametseng hlaho, e seng feela moithuti 
ya kopanyang temana ka temana, leha hoo ho itoketse. Empa 
sephiri se hloka thuto ya Moya ho seng jwalo hase ke se hlaka. 
Kamoo re hlokwang ho utlwa ho Modimo le ho dula re butse le 
ho ineela ho Moya ho ka utlwa le ho tseba.
 Jwaloka ha ke se ke boletse, Buka ena (Tshenolo) ke 
pheletso ya Mangolo. Ebile e beilwe ka nepo ho latela lenane 
la molao o kgethehileng wa Mangolo; qetellong. Jwale ke hona 
le ka tsebang hobaneng e re motho mang le mang ya e balang 
le ya e utlwang o lehlohonolo. Ke tshenolo ya Modimo e tla 
o ruisa borena hodima diabolosi. Hape le ka boela la bona 
hobaneng ho tla rohakwa ba ka ekeletsang ho yona kapa ba 
fokotsa. E ka kgona ho be jwalo, hoba motho ke mang ya ka 
ekeletsang kapa a fokotsa tshenolo e phethehileng ya Modimo 
mme a hlola sera? Ho bonolo hakaalo. Ha ho letho le nang le 
matla a hlolang hakaalo ka tshenolo ya Lentswe. O a bona, 
temaneng ya boraro ho tlalehwa lehlohonolo le tobaneng le bao 
ba elang Buka ena hloko e ikgethang. Ke a kgolwa taba ena e 
bapa le tlwaelo ya Testamente ya Kgale moo baprista ba na ba 
balla phutheho Lentswe hoseng. O a bona, ba bangata ba ne ba 
sa kgone ho bala ka baka leo baprista eka kgona ba ba balle. 
Ha feela e ne e le Lentswe, lehlohonolo le ne le le teng. Ho sa 
tsotelehe e ne e balwa kapa e mamelwa.
 “Nako e se e le haufi.” Nako e ne e se haufi pele. Bohlaleng 
le moruong wa Modimo tshenolo e kgolo ena (leha kwana 
Modimo o no o tsebile ka botlalo) e ne e ke ke ya tlatswa pele 
ho nako. Ka hona kapele-pele re se re ithuta motheo_tshenolo 
ya Modimo ho mongwaha o mong le o mong e ka hlahiswa 
mongwaheng oo feela, le ka nako e beilweng. Sheba nalane 
ya Iseraele. Tshenolo ya Modimo ho Moshe e tlile ka nako e 
badilweng feela nalaneng, mme e ikgetha le ho feta haele moo 
e tlile mohla batho ba ne ba lla ho Modimo. Jesu, ka boYena, 
o tlile botlalong ba nako, Yena e leng Tshenolo e tletseng ya 
boModimo. Mme mongwaheng ona (Laodisea) tshenolo ya 
Modimo e tla fihla ka nako ya yona e tshwanelang. E ke ke ya 
dieha, kapa ya hlaha nako eso butswe. Ako e nahanisise o be o 
e mamedisise, hoba kajeno re nakong ya qetelo.

TUMEDISO

 Tshen. 1:4-6. “Ke le Johanne ke ngolla dikereke tse 
supileng tse Asia ke re; Le ke le newe mohau, le kgotso, ke 
Ya Leng Teng, Ya neng a le Teng, Ya tla Nne a be Teng; le 
ke Meya e supileng E pela terone ya Hae; le ke Jesu Kreste, 

Paki e Tshepehang, Letsibolo la tsoho ya Bafu, le Morena wa 
Marena a Lefatshe. Ho Ya re ratileng, ya re hlatswitseng dibe 
tsa rona mading a Hae, a ba a re bea marena le baprista ho 
Modimo NtataE; ho iswe kganya le matla ka mehla le mehla. 
Amen.”
 Lentswe, Asia, ka nepo ke Asia E Nyenyane. Ke sekotwana 
sa naha e ka ka Indiana ka boholo. Dikereke tse supileng 
mono di thontswe mono ka baka la ho ikgetha ha dimelo tsa 
tsona dikerekeng tse ding tsohle, tsona dimelo tseo di ne di 
tla fihlelwa mengwaheng e tla latela dilemo-kgolo tse tla 
hlahlama.
 Meya e supileng e ka pela terone ke Moya O nong o le 
kahara moromuwa e mong le e mong ho ba supileng, ho ba 
abela ditshebeletso tsa bona mongwaheng oo e mong le e mong 
a phetseng ho wona.
 Jwale dipolelo tsena tsohle, ‘Ya Leng Teng’, le ‘Ya Neng a 
le Teng’, le ‘Ya Tla Tla’, le ‘Paki e Tshepehang’, le ‘Letsibolo la 
Tsoho ya Bafu’, le ‘Morena wa Marena a Lefatshe’, le ‘Alfa le 
Omega’, le ‘Ya Matlawohle’, ke mabitso a tlotliso le ditlhaloso 
tsa a le MONG ESITA LE MOTHO A LE MONG, E leng 
Morena Jesu Kreste, Ya re hlatswitseng dibe tsa rona mading a 
Hae ka sebele.
 Moya wa Modimo ka ho Johanne o hlalosa jwalo e le 
ho teka Borena bo Phahameng ba Jesu Kreste le ho senola 
BoModimo e le Modimo o le MONG. Kajeno ho na le phoso e 
nyarosang. Ke hore ho na le Medimo e meraro sebakeng sa o 
le mong. Tshenolo ena kamoo e neilweng Johanne ke Jesu, ka 
Boyena, e lokisa phoso eo. Hase hore ho na le Medimo e meraro, 
empa Modimo o le mong ka diofisi tse tharo. Ho na le Modimo 
o le MONG ya nang le maemedi a mararo a lebitso, Ntate, 
Mora, le Moya o Halalelang. Tshenolo e kgolo ena ke yona e 
neng e tshwerwe ke kereke ya pele, e tshwanela ho busetswa 
tsatsing lena la ho qetela esita le yona tsela e nepahetseng ya 
kolobetso ya metsi.
 Jwale baithuti ba mehla ena ba thutabomodimo ba ke ke 
ba dumellana le nna hoba taba e neng e ngodilwe makasineng o 
moholo wa Bokreste ke ena. “Thuto eo (ya Botrintase) e pelong 
le setsing sa Testamente ya Kgale. E boetse e pelong le setsing 
sa Testamente e Ntjha hakaalo feela. Testamente e Ntjha e 
hanyetsa mohopolo wa hore ho na le Medimo e fetang bonngwe 
ka palo hakaalo kaha Testamente ya Kgale e etsa. Leha ho le 
jwalo Testamente e Ntjha e ruta ka ho hlaka ho lekanang hore 
Ntate ke Modimo, le Mora ke Modimo, le Moya o Halalelang ke 
Modimo, mme ba bararo bana HASE ditshobotsi tse tharo tsa 
Motho a le mong, empa batho ba bararo ba amanang ka botho 
bo qoholehileng e mong nqa ho e mong. Mono re fumana thuto 
e kgolo ya Baperesone ba Bararo empa Modimo a le mong.”

 Ba bolela hape, “Modimo, ho latela Bibele, hase motho a 
le mong feela, empa Ke baperesone ba bararo ho Modimo o le 
mong. Ke seo sephiri se seholo sa Botrintase.”
 Efela ho jwalo. Batho ba bararo ba ka ba ho Modimo o le 
mong jwang? Bibele ha e e time tshehetso feela, empa e supa 
le bofokodi kelellong ya ho bea mabaka. Batho ba bararo ba 
furallaneng, leha e ka ba motlwang o le mong, ba etsa medimo 
e meraro, ho seng jwalo puo e lahlehetswe ke matla a yona ka 
botlalo.
 Utlwang mantswe ana hape, “Ke Nna Alfa le Omega, Qalo 
le Qetelo, ho bolela Morena, Ya leng Teng, le Ya neng a le Teng, 
le Ya Tla ba Teng, ya Matlaohle.” Bona ke BoModimo. Enwa 
hase moporofeta feela, motho. Enwa ke Modimo. Mme hase 
tshenolo ya Medimo e meraro, empa ya Modimo o le MONG, ya 
Matlawohle.
 Ba ne ba sa dumele ho Medimo e meraro qalong ya kereke. 
Le ke ke la fumana tumelo ya mokgalo oo hara baapostola. E 
hlahile ka mora mongwaha wa boapostola moo mohopolo ona 
o ileng wa kena mme wa etswa kgang le thuto ya bokhadinale 
Lekgotleng la Nicene. Thuto ya BoModimo e ile ya hlahisa 
karohano ya ditsela tse pedi Nicea. Mme karohanong eo 
ha hlaha dipheletso tse pedi. E nngwe ya hla ya kgelohela 
tumelong ya medimo e mengata, ho dumela ho Medimo e 
meraro, mme ba bang ba kgelohela tumelong ya bonngwe bo le 
bong. Ho hlile ha nka nakwana hore taba eo e hlahise hlooho, 
empa e ile ya hlahella, mme kajeno re e fumana hantle. Empa 
Tshenolo e tlileng ka Johanne ka Moya ho dikereke e ne e 
le hore, “Ke Nna Morena Jesu Kreste, ke Nna ntho YOHLE. 
Modimo o mong ha o yo.” Mme O manehile tiiso ya Hae hodima 
Tshenolo ena.
 Nahanisisang taba ena: Ntata Jesu e ne e le Mang? Matt. 
1:18 e re, “A tshoha a emotse ngwana ka Moya o Halalelang.” 
Empa Jesu, ka Sebele, o boletse Modimo e ne e le Ntatae. 
Modimo Ntate le Modimo Moya o Halalelang, kamoo re yeng re 
hlalose dipolelo tsena, di etsa hore Ntate le Moya ba be BANG. 
Ehlile ba jwalo, ho seng jwalo Jesu o ne a ena le boNtate ba 
babedi. Empa lemohang hore Jesu o itse Yena le Ntate wa Hae 
ba ne ba le Bang _ e seng ba babedi. Hoo ho etsa Modimo o le 
MONG.
 Erekaha taba ena e nyalana le histori le Mangolo e tiile, 
batho ba ipotsa moo ba bararo ba hlahileng teng. E fetohile 
thuto ya motheo Lekgotleng la Nisea ka 325 A.D. Botrintase 
bona (e leng lentswe le sa fumanweng mangolong ka botlalo) le 
ne le itshetlehile hodima medimo e mengata ya Roma. MaRoma 
a na a rapela medimo e mengata. Ba bile ba rapela badimo e 
le babuelli. E ne e mpa e le kgato ya ho rea medimo ya kgale 
mabitso a matjha, ka baka leo re nka bahalaledi ho etsa hore 

e dumellane le Bibele ho feta. Ha ho le jwalo, ditulong tsa 
Jupitere, Venice, Mars, j.j., re fumana Paulosi, Petrose, Fatima, 
Christofa, j.j., j.j. Ba ne ba sa kgone ho sotetsa borapedi ba 
bona ba bohetene ka Modimo o le mong feela, yaba ba Mo 
poma hararo, mme ba etsa bahalaledi babuelli jwaloka ha ba 
entse badimo ba bona babuelli.

 Esale ho tloha mohlang oo batho ba sitilwe ho elellwa hore 
ho na le Modimo o le mong feela o nang le diofisi tse tharo kapa 
diponahatso. Ba tseba hore ho latela Mangolo ho na le Modimo 
o le mong, empa ba leka ho bopa kgopolotaba e tsotehang 
ya ditoro tsa motsheare hore Modimo o tshwana le lesihla la 
merara; batho ba bararo ba nang le Kgalalelo e lekanang e 
arolwang ka ho lekana ke bohle. Empa mona ho Tshenolo e 
bua e hlakile hore Jesu ke “Ya Leng Teng”, “Ya Neng a le 
Teng”, le “Ya Tla Ba Teng”. Ke “Alfa le Omega”, e bolelang 
hore Ke “A ho fihla ho Z” kapa NTHO EO KAOFELA HA 
YONA. Ke dintho tsohle_ya Matlawohle. Ke Rose ya Sarone, 
Mohaladitwe wa Phula, Naledi e Kganyang ya Meso, Lekala 
le Kgabane, Ntate, Mora, le Moya o Halalelang. Ke Modimo, 
Modimo ya Matlawohle. MODIMO O LE MONG.

 I Timothea 3:16 e re, “Mme ruri sephiri sa borapedi se 
seholo: Modimo o bonahetse nameng, o lokiseditswe ke Moya, 
o bonwe ke mangeloi, o boletswe hara Ditjhaba, o dumetswe 
lefatsheng, o phahamiseditswe Kganyeng”. Ena ke taba 
eo Bibele e e buang. Ha e bue letho ka motho wa pele kapa 
wa bobedi kapa wa boraro mona. E re Modimo o bonahetse 
nameng. Modimo o le mong. MODIMO O LE MONG oo o 
bonahetse nameng. Hoo ho tlamehile ho e batalatsa. Modimo o 
tlile ka sebopeho sa motho. Hoo ho ne ho sa Mo etse MODIMO 
O MONG. E NE E LE MODIMO, WONA MODIMO OO. E ne e 
le tshenolo mohlang oo, mme ke tshenolo le jwale. Modimo o le 
mong.

 Ha re kgutleleng Bibeleng mme re bone seo A na a le 
sona tshimolohong ho latela tshenolo eo A e hlahisitseng 
malebana le Yena ka Sebele. Jehova e moholo o hlahile ho 
Iseraele ka topallo ya mollo. Jwaloka Lengeloi la Selekane 
a phela Topallong eo ya mollo mme a tsamaisa Iseraele 
letsatsi le letsatsi. Ka hara tempele A tsebisa ho tla ha Hae 
ka leru le leholo. Yaba tsatsi le leng O bonahatswa mmeleng 
o tswetsweng ke morwetsana o nong o lokiseditswe Yena. 
Modimo o nong o dula hodima ditente tsa Iseraele jwale O 
inkela tente ya nama mme wa aha hara bona jwalo ka motho 
hara batho. Empa E ne e le WONA MODIMO OO.

 Bibele e ruta hobane MODIMO O NO O LE KA HO 
KRESTE. MMELE e ne e le Jesu. Botlalo bohle ba BoModimo 
bo ne bo ahile ho Yena, ka MMELE. Ha ho ntho e ka hlakang 
ho feta eo. Ehlile, ke sephiri. Empa ke nnete e tiileng _e ke ke 

ya hlaka ho feta moo. Ka baka leo ha E ne e se batho ba bararo 
mohlang oo, le jwale E ke ke ya eba batho ba bararo. MODIMO 
O LE MONG: Mme wona Modimo oo wa etswa nama.
 Jesu o itse, “Ke tswile ho Modimo mme Ke ya (kgutlela) ho 
Modimo”. Johanne 16:27-28. Ke yona hantle ntho e etsahetseng. 
O nyametse lefatsheng ka mokgwa wa lefu la Hae, kepelo, 
tsoho, le nyolohelo. Yaba Paulosi o kopana le Yena tseleng e 
yang Damaseka mme A buisana le Paulosi ho re, “Saule, Saule, 
o Ntlhorisetsang na?” Paulosi a re, “O Mang, Morena?” A re, 
“Ke Nna Jesu.” E ne e le topallo ya mollo, lesedi le fahlang. 
O ne a fetohile a kgutlile, hantle jwalo feela kaha A itse O tla 
etsa. Morao sebopehong seo A na a le ho sona pele A apara 
tabernakele ya nama. Johanne o e bone jwalo hantle. Johanne 
1:18 “Modimo ha o a ka wa bonwa ke motho le ka mohla o 
le mong; Mora a inotshi, ya sefubeng sa Ntate, ke Yena ya re 
bontshitseng Yena.” Lemohang Johanne o re Jesu o HO KAE. 
O KA sefubeng sa Ntate.
 Luka 2:11 e re, “Ke hore kajeno le tswaletswe Mmoloki 
motseng wa Davida, ke Kreste Morena”. O tswetswe e le 
Kreste, mme matsatsi a robedi ka morao ho moo mohla 
A bolotswang O ile a rewa Jesu, kamoo lengeloi le ne le ba 
boleletse. Ke tswetswe ke le Branham. Mohla ke ne ke tswalwa 
ba nthea lebitso la William. E ne e le KRESTE empa a rewa 
lebitso tlase mona hara batho. Tabernakele e ka ntle eo batho 
ba neng ba e bona e ne e bitswa Jesu. E ne e le Morena wa 
Kganya, ya Matlawohle ya na a bonahetse nameng. Ke Modimo 
Ntate, Mora, le Moya o Halalelang. Ke dintho tseo tsohle.
 Ntate, Mora, le Moya o Halalelang ke maemedi feela. Hase 
mabitso. Ke ka baka leo re kolobetsang ka Lebitso la Morena 
Jesu Kreste, hoba e le lona lebitso, e seng leemedi la lebitso. Ke 
lebitso la maemedi ao, jwalo ka ha o nka lesea le sa tswa hlaha 
e le mora mme o ntoo mo rea lebitso. Lesea ke seo a leng sona, 
mora ke leemedi la lebitso, o ntoo mo rea, John Henry Brown. 
Ha o ke o kolobetsa feela ka ‘Lebitso Jesu’. Ho na le boJesu ba 
dikete lefatsheng mme esale ba le teng le pele ho Jesu, Mmoloki 
wa rona. Empa ho na le a le mong feela ya tswetsweng e le 
Kreste, “Morena Jesu Kreste”.
 Batho ba bua ka Jesu e le Mora Modimo wa Bosafeleng. 
Jwale na hoo hase kgohlano? Ke mang ya kileng a utlwela 
ka ‘Mora’ ya hlolang ka ho sa feleng? Bara ba na le diqaleho, 
empa ntho e hlolang ka ho sa feleng ha ya ka ya ba le qalo le 
ka mohla. Ke Modimo wa Bosafeleng (Jehova) ya bonahetseng 
nameng.
 Evangeding ya Mohalaledi Johanne e re, “Lentswe le ne 
le le tshimolohong mme Lentswe le ne le le ho Modimo, mme 
Lentswe e ne e le Modimo. Mme Lentswe la etswa nama mme 
la aha hara rona.” E ne e le Paki ya Nnete le e Tshepehang 



TSHENOLO YA JESU E LENG KRESTE 11

Lentsweng le hlolang ka ho sa feleng la Ntate. E ne e le 
Moporofeta mme a ka buwa seo Ntate a Mo laelang ho se 
bua. O itse, “Ntate o ka ho Nna”. Ke seo Jesu tabernakele a se 
buileng, “Ntate o ka ho Nna”.

 Modimo o na le maemedi a mangata: ‘Ho Loka ha rona’, 
le ‘Kgotso ya Rona’, le ‘Wa Kamehla’, le ‘Ntate’, le ‘Mora’, le 
‘Moya o Halalelang’; empa O na le lebitso le le leng feela la 
motho mme lebitso leo ke Jesu.

 O se ke wa ferekangwa ke hoba A ena le diofisi tse tharo 
kapa ke hobane A ena le ponahatso e mehlahlwe e meraro. 
Lefatsheng E ne e le Moporofeta; lehodimong Ke Moprista; 
mme ha a kgutlela lefatsheng, Ke Morena wa Marena. “Ya 
Neng a le Teng”_Eo ke Jesu, Moporofeta. “Ya Leng Teng”_Ke 
Yena, Moprista e Moholo, ya emeng dipakeng _Yena Ya ka 
angwang ke maikutlo a mefokolo ya rona. “Ya Tlang”_Eo Ke 
Morena ya tlang. Lefatsheng e ne e le Lentswe_Moporofeta. 
Moshe o itse ka Yena, “Morena Modimo wa lona o tla hlahisa 
Moporofeta ya jwale ka nna, ekare ha ba sa utlwe mantswe a 
Moporofeta eo ba tla kgaolwa hara setjhaba”.

 Lemoha dinnete tsena tse mabapi le Jesu. Lefatsheng E ne 
e le Moporofeta, Konyana, le Mora. Hona ho ne ho sa Mo etse 
boraro. Tsena e ne e le diponahatso kapa diofisi tsa Motho a le 
Mong, Jesu.

 Jwale ho na le karolo e ratwang haholo ya Lengolo eo 
matrintase a hopolang e netefatsa ntlha ya bona ya hobane 
ruri BoModimo bo bopilwe ka Motho ya fetang bonngwe. 
Ke Tshen. 5:6-8, “Yaba ke bona konyana e kang e hlabilwe, 
e eme mahareng a terone le a dibupuwa tse phelang tse nne, 
le mahareng a baholo, e na le naka tse supileng le mahlo a 
supileng, e leng Meya e supileng ya Modimo e rometsweng ka 
hohle lefatsheng. Mme Ya tla ya nka buka letsohong le letona 
la Ya dutseng teroneng. Eitse hobane A nke buka eo, dibopuwa 
tse phelang tse nne le baholo ba mashome a mabedi a metso e 
mene ba kgumama pela Konyana, ba nkile e mong le e mong 
harepa, le pitsana ya gauta e tletseng tse monko monate, e leng 
merapelo ya bahalaledi”. Ehlile ditemana tsena, ha di etswa 
mosollane, di ka supa tsa ba tsa kgodisa ntlha ya bona. O a 
lemoha, ke itse, ditemana tsena tse etswang MOSOLLANE. 
Leha ho le jwalo, empa ak’o bale Tshen. 4:2-3 le 9-11, “Yaba 
hang ke nkwa ke Moya: mme bonang, terone e ne e beilwe 
lehodimong, mme e MONG a dutse teroneng eo. Ya dutseng 
ho yona ha ke mmona O ne a tshwana le lejwe la jaspe le 
la sardone: mme terone e ne e teetswe hare ke mookodi, o 
kang emerauda ha ho tadingwa. Mme dibopuwa tse phelang 
enere ha di isa kganya le hlompho le teboho ho Ya dutseng 
teroneng, Ya phelang ka mehla le ka mehla, baholo ba 
mashome a mabedi a metso e mene ba ne ba wa ka mangole 

ho Ya dutseng teroneng, ba rapela Ya phelang ka mehla le 
kamehla, mme ba ne ba akgela meqhaka ya bona pela terone, 
ba re, Morena, O loketswe, ke ho newa kganya le tlhompho le 
matla: hobane O hlodile dintho kaofela, mme ke ka ho rata ha 
Hao di leng teng di bileng di bopilwe.” Hlokomela temana ya 
bobedi ka hloko e re, “E MONG” (e seng ba babedi kapa ba 
bararo empa e MONG) o na a dutse teroneng. Temaneng ya 
boraro e re, “YENA” (E SENG bona) o na a tshwana le lejwe 
la jaspe. Temaneng ya borobong e re dibopuwa tsa isa hlompho 
ho “YENA” (e seng bona). Temaneng ya leshome e re baholo 
ba wa ka mangole pela “HAE” (e seng bona). Temaneng ya 
leshome le motso o le mong e re ba hweletsa, O na le tokelo 
OHO MORENA” (e seng Marena). Hape temaneng ya leshome 
le motso o le mong e re ENWA ya dutseng teroneng e ne e 
le “Mmopi”, E leng Jesu (Johanne 1:3), E leng Jehova-Moya-
Modimo wa Testamente ya Kgale (Genese 1:1).

 Empa ha re se ke ra emisa mono. Balang jwale ho Tshenolo 
3:21, “Ya hlolang Ke tla mo fa ho dula le Nna teroneng ya 
Ka, jwale ka ha le Nna ke hlotse, mme Ke dutse le Ntate 
teroneng ya Hae.” Le boele le bale Baheb. 12:2, “Re ntse re 
tadimile Jesu Moqadi le Mophethi wa tumelo ya rona; Ya 
mamelletseng sefapanong ka baka la thabo eo A e beetsweng, 
a sa ka a re letho ka dihlong, a ba a ya dula letsohong le 
letona la Modimo.” Hlokomela ho ya ka Jesu, ka boYena, Ya 
ngotseng Tshenolo, O dutse fatshe LE Ntate. Moya o ka ho 
Paulose (Moya oo e leng Moya wa Kreste, hobane Oo ke Moya 
wa Boporofeta oo Lentswe le tliswang ke wona) o re O dutse 
LETSOHONG LE LETONA la Modimo. Empa Johanne ha a 
tadima o bone “E MONG” hodima terone. Mme ke ho Tshen. 
5:6-8 (e hlahlamang Tshen. 4:2-3 tatelanong ya nako) moo re 
bonang “Konyana” e nka buka ho “EO” Ya dutseng teroneng, 
jwale kaha ho bontshitswe ho Tshen. 4:2-3 le 9-10. Ke eng? 
Ke sephiri sa “MODIMO O LE MONG.” Yena (Jesu), o tswile 
ho Modimo, a bonahatswa ka nama, a shwa a boela a tsoha, 
le ho kgutlela “Sefubeng sa Ntate.” Jwalo ka ha Johanne a 
boletse, “Mora a nnotshi YA sefubeng sa Ntate, ke Yena ya re 
tsebisitseng Wona.” Johanne 1:18. E ne e le nako ya Modimo 
jwale (Messia) ya ho kgutla ho tseka monyaduwa wa Hae le ho 
Itlhahisa (ho Itsebisa) ho Iseraele. Ka hona re bona Modimo 
o boela o tswela sebaeng ho ikamanya le motho ka mmele 
jwalo ka “Mora wa Davida, Morena wa Marena le Mmusi wa 
Babusi, le Monyadi wa Monyaduwa wa ba-Ditjhaba”. HASE 
Medimo e “Mmedi”, empa MODIMO O LE MONG o moholo o 
bonahatsang diofisi tsa Wona tse kgolo tse tharo le maemedi.

 Batho ba tsebile hoba E ne e le Moporofeta. Ba ne ba tseba 
pontsho ya Messia e ka tlang ka moporofeta feela. Johanne 
1:44-51, “Athe Fillipi eo e ne e le wa Bethsaeda, motse wa 
habo Andriase le Petrose. Fillipi a fihlela Nathanaele, a re ho 

yena, Re fumane Eo Moshe a ngotseng taba tsa Hae molaong, 
le baporofeta, ba di ngodileng, ke Jesu wa Nazaretha, mora 
Josefa. Nathanaele a re ho yena, Na ntho e molemo e ka tswa 
Nazaretha na? Fillipi a re ho yena, Tlo o bone. Jesu a bona 
Nathanaele a e tla ho Yena, a mmolella a re, Bonang mo-
Iseraele wa sebele, eo ho seng mano ho yena! Nathanaele a re 
ho Yena, O ntsebella kae? Jesu a araba a re, Ke o bone, Fillipi 
a eso ho o bitse, o le tlasa sefate sa feiya. Nathanaele a araba 
a re, Rabbi, O Mora wa Modimo; O Morena wa Iseraele. Jesu 
a araba a re ho yena, O dumela ka hobane Ke o boleletse, hore 
ke o bone tlasa sefate sa feiya? o tla bona tse kgolo ho tseo. A 
ba a re ho yena, Kannete-nete, Ke re ho lona, Ho qala jwale le 
ya nne le bone lehodimo le phetlilwe, le mangeloi a Modimo 
a nyoloha a bile a theoha hodima Mora motho.” Bokgoni ba 
ho lemoha mohopolo wa pelo ya batho bo thusitse bakgethwa 
ba Modimo ho utlwisisa hore Messia e ne e le enwa, Lentswe 
la Modimo le tlotsitsweng. Baheb. 4:12, “Hobane Lentswe la 
Modimo le ya phela, le matla, mme le fetisa ka hoohle disabole 
tse leoditsweng ntlheng tse pedi, mme le a hlaba le ye ho kena 
dikgaohanong tsa pelo le tsa moya, le manonyellong le mokong, 
mme le ahlola maikutlo le mehopolo ya pelo.”

 Mohla mosadi sedibeng a Mo utlwang a senola makunutu 
a pelo ya hae a Mo bitsa moporofeta, a re Messia o tla tswejwa 
ka bokgoni bo boholo boo. Johanne 4:7-26, “Jwale mosadi e 
mong wa Samaria a tla ho tlo kga metsi: Jesu a re ho yena, 
Mphe ke nwe. (Hobane barutuwa ba Hae ba ne ba le motseng 
ho reka dijo). Mosadi eo wa Samaria a re ho Yena, Ere, O le 
mo-Juda, o qela jwang metsi ho nna, ke le mosadi wa Samaria? 
athe ba-Jude ha ba kopane le ba-Samaria. Jesu a mo araba a 
re, Hoja o tsebile neo ya Modimo, le Ya reng ho wena, Mphe ke 
nwe; ke wena o ka beng o qetse ho Yena, mme A ka be a o file 
metsi a kollang. Mosadi a re ho Yena, Morena, ha O na sekgello 
sa ho kga, le sediba se sekoti: metsi ao a kollang O a nkile kae 
na? Na O moholo ho ntata rona Jakobo na, ya re neileng sediba 
sena, a ba a nwa ho sona ka sebele sa hae, le bara ba hae, le 
makgomo a hae? Jesu a mo araba a re, E mong le e mong ya 
nwang metsi ana o tla boela la nyorwa: Empa e mong le e 
mong ya nwang metsi ao Ke tla mo nea oona a ke ke a nyorwa 
le ka mohla o le mong; empa metsi ao Nna ke mo neang oona 
etlaba ka ho yena sediba sa metsi a phallelang bophelong bo sa 
feleng. Mosadi a re ho Yena, Morena, mphe metsi ao, ke tle ke 
se hlole ke nyorwa, mme ke se hlole ke tla kga mona. Jesu a re 
ho yena, Ya bitsa monna wa hao, mme le tle kwano. Mosadi a 
araba a re, Ha ke na monna. Jesu a re ho yena, o boletse hantle 
ha o itse ha ke na monna, hobane o kile wa ba le banna ba 
bahlano; mme le eo o nang le yena jwale hase monna wa hao: 
moo o boletse nnete. Mosadi a re ho Yena, Morena, kea bona 
hobane O moporofeta. Bontata rona ba ne ba rapela thabeng 

eo; mme lona le re, nqalo eo ho tshwanetsweng ho rapelwa 
teng e Jerusalema. Jesu a re ho yena, Mosadi, Ntumele, nako 
e a tla, eo le sa tlo ka, le rapela Ntate thabeng eo, leha e le 
Jerusalema. Lona le rapela seo le sa se tsebeng: rona re rapela 
seo re se tsebang: hobane poloko e tswa ho ba-Juda. Empa 
nako e ya tla, le jwale e setse e le yona, eo barapedi ba nnete ba 
tla rapela Ntate ka Moya le ka nnete: hobane Ntate o batla ba 
Mo rapelang jwalo. Modimo ke Moya: mme ba Mo rapelang eka 
kgona ba Mo rapele ka Moya le ka nnete. Mosadi a re ho Yena, 
Kea tseba hobane Messia Ya bitswang Kreste, o tla tla: mohla 
Eo a tlileng, O tla re tsebisa tsohle. Jesu a re ho yena, Ke Nna 
Ya buang le wena.”

 Ho Tshen. 15:3 e re, “Mme ba bina pina ya Moshe mohlanka 
wa Modimo, le ya KONYANA, ba re, O moholo o ya babatseha 
mesebetsi ya Hao, Morena Modimo o matla ohle; ditsela tsa 
Hao di lokile ha kakang, Wena Morena wa Bahalaledi.” Le a 
e bona? KONYANA, Moprista e Moholo ya tshwereng madi 
a Hae e le pheko setulong sa mohau bakeng sa dibe tsa rona 
ke Morena Modimo o Matlaohle. Eo ke ofisi ya Hae ya jwale. 
Ke seo A se etsang hona jwale, o rapella dibe tsa rona ka 
madi a Hae. Empa ka tsatsi le leng le yona Konyana eo e tla 
fetoha Tau ya leloko la Juda. O tla hlaha ka matla le kganya 
ho nka borena ba Hae ho busa e le Morena. Ke Morena ya 
tlang wa lefatshe lena. Ehlile, ha ho bolele hore hase Morena 
hona jwale. Hobane hajwale Ke Morena wa rona, Morena wa 
Bahalaledi. Hajwale ke mmuso wa semoya. Hase wa tsamaiso 
ya lefatshe lena jwaleka ha le rona re se ba lefatshe lena. Ke ka 
baka leo re itshwereng re fapane le lefatshe. Boahi ba rona bo 
lehodimong. Re hadimisa Moya wa lefatshe la tswalo ya rona e 
ntjha e leng moo Jesu e leng Morena. Ke ka baka leo basadi ba 
rona ba sa apareng diaparo tsa banna kapa ho kuta moriri wa 
bona kapa ho sebedisa dintlafatsi tseo tsohle le dintho tse ding 
tse ratwang ke lefatshe hakana-kana. Ke ka baka leo banna ba 
rona ba sa nweng ba sa tsube le ho itshwara ka-hore-le-hore 
sebeng. Mmuso wa rona ke mmuso o laolang hodima sebe mme 
o susumetswa ke matla a fumanwang Moyeng wa Kreste O 
ahileng ka ho rona. Mmuso o mong le o mong lefatsheng o tla 
heletswa, athe wa rona o tla ema.

 Mme jwale esale re bua ka diofisi le diponahatso tsa 
Modimo o le mong wa nnete le ho boha kganya ya Wona ka 
hlahlobo ya Mangolo. Empa ha A tsejwe ka hlalefo. O tsebjwa 
ka Moya; ka tshenolo ya Moya. Yena enwa Ya tsebilweng 
nameng e le Jesu o kgutletse topallong ya mollo. Empa O 
tshepisitse hore O tla boya hape le ho aha hara batho ba Hae 
ka Moya. Mme ka letsatsi la Pentekosta topallo eo ya mollo 
e ile ya theoha mme ya ikarola ka maleme a mollo hodima 
e mong le e mong wa bona. Modimo o no o etsa’ng? O no o 
Ikarola kahara kereke, ho abela banna bao bohle le basadi 

karolo ya Hae ka boYena. A Ikarola kahara kereke ya Hae 
jwaleka ha A na a boletse A tla etsa. Johanne 14:16-23, “Mme 
Ke tla rapela Ntate, mme O tla le romella Moemedi e mong, 
Ya tla dula le lona ka ho sa yeng kae; E leng Moya wa Nnete: 
Oo lefatshe le ke keng la O fumana, hobane ha le Mmone, le ho 
Mo tseba: empa lona le ya Mo tseba: hoba O dula le lona, mme 
o tla ba ka ho lona. Ha Nka ke ka le tlohela la ba dikgutsana: 
Ke sa tla boela ho lona. Ho se ho se hokae, mme lefatshe ha le 
sa tla Mpona; empa lona le tla Mpona: erekaha Nna ke phela, 
le lona le tla phela. Ka letsatsi leo le tla tseba hobane Nna 
ke ho Ntate, le lona le ho Nna, le Nna ke ho lona. Ya nang le 
melao ya Ka, mme a e boloka, mme ke yena ya Nthatang: mme 
ya Nthatang o tla ratwa ke Ntate, le Nna ke tla mo rata, mme 
Ke tla ipontsha yena. Judase, e seng Isekariota, a re, Morena, 
ke ka’ng ha O tla Ipontsha rona, O sa Ipontshe lefatshe? Jesu 
a araba a re ho yena, Ekare ha motho a Nthata, o tla boloka 
lentswe la Ka: Ntate o tla mo rata, mme Re tla tla ho yena, Re 
ahe ho yena.”  O itse O tla rapela Ntate A tle a romele Moemedi 
e mong Ya na ENA le bona (baapostola) empa E SENG KA 
HO bona. E ne e le Kreste eo. Mme temaneng ya mashome a 
mabedi a metso e meraro, ha A bua ka Yena le Ntate, O itse RE 
tla tla. Ke moo: “Moya o ya tla, Wona Moya wa Modimo o nong 
o bonahaditswe jwaloka Ntate, le jwaloka Mora, mme o sa 
ntse o tla bonahatswa kahara ba bangata” _ MODIMO O LE 
MONG E leng Moya.
 Ke ka hona motho a ke keng a tla a re monna ya halalelang 
ke mopapa kapa monna ya halalelang ke bishopo kapa 
moprista. MONNA YA HALALELANG ke Kreste, Moya o 
Halalelang, ka ho rona. Ho tla ka’ng ha boetapele bo bolela 
hore phutheho ha e na lentswe? E mong le e mong o na le seo a 
ka se buang. E mong le e mong o na le mosebetsi, e mong le e 
mong o na le tshebeletso. Moya o Halalelang o tlile ka letsatsi 
la Pentekosta mme wa Ikarola hodima e mong le e mong, ho tle 
ho etsahale se boletsweng ke Kreste ha a re, “Ka letsatsi leo le 
tla tseba hore Ke ho Ntate, le lona le ho Nna le Nna ke ka ho 
lona.” Johanne 14:20.
 Ke Ntse Ke Le Teng e Moholo, Modimo o Matlaohle, o tlile 
ka Moya ho tlatsa kereke ya Hae ya nnete. O na le tokelo ya 
ho tsamaya hohle feela moo A ratang teng, le hodima mang 
le mang A mo ratang. Ha re bee “banna ba halalelang” ho 
hang hara rona, empa phutheho yohle ya nnete ya Morena 
e a halalela, ka baka la boteng ba Moya o Halalelang. Ya 
halalelang, ke Yena, Moya o Halalelang, e seng phutheho ka 
boyona.
 Jwale eo ke tshenolo: Jesu Kreste ke Modimo. Jehova wa 
Testamente ya Kgale ke Jesu wa e Ntjha. Ho sa tsotelehe o leka 
ka matla ha kae, o ka se kgodise ho ena le Medimo e MERARO. 
Empa le teng ho nka tshenolo ka Moya o Halalelang ho etsa 

hore o utlwisise nnete ya hore O Mong. Ho nka tshenolo ho 
bona hore Jehova wa Testamente ya Kgale ke Jesu wa e Ntjha. 
Satane o ile a kgasetsa kahara kereke a ba a foufaletsa batho 
nnete ena. Mme hoba ba e foufaletswe, e ne e se kgale ha 
Kereke ya Roma e kgaotsa ho kolobetsa ka Lebitso la Morena 
Jesu Kreste.
 Ke dumela ho nka tshenolo ya nnete e tswang ho Moya 
o Halalelang ho bona nnete ya BoModimo matsatsing ana 
re sa le hara kgopamiso e kana ya Lengolo. Empa kereke e 
fenyang, e hlolang e hahilwe hodima tshenolo ka hona re ka 
lebella Modimo ho re senolela nnete ya Hae. Athe, hantle-
ntle ha o hloke tshenolo kolobetsong ya metsi. E mono e 
o shebile mahlong. Na ho ne ho ka etswa ka motsotso o le 
mong hore baapostola ba kgeloswe taelong e totobetseng ya 
Morena ho kolobetsa ka Lebitso la Ntate le Mora le Moya o 
Halalelang mme o ba fumane ba hlokile kutlo ka boomo? Ba 
ne ba tseba hore Lebitso e ne e le lefe, mme ha ho sebaka le 
se seng Lengolong moo ba kolobeditseng ka mokgwa o mong 
ntle le ka Lebitso la Morena Jesu Kreste. Kelello ya tlhaho 
e tla o bolella hore Buka ya Diketso ke kereke motsamaong, 
mme ha ba kolobeditse jwalo, etlabe e le wona mokgwa wa ho 
kolobetsa. Mme ha o e nahana e le taba e matla, o nahanang ka 
sena? Mang le mang ya na sa kolobetswa ka Lebitso la Morena 
Jesu o na a loketswe ke ho kolobetswa hape.
 Diketso 19:1-6, “Eitse, ha Apolose, a sa le Korinthe, Paulose 
a haola dinaha tsa Asia tse ka hodimo a tla Efese: mme teng a 
fihlela barutuwa ba bang, A re ho bona, Na le amohetse Moya o 
Halalelang esale le dumela? Yaba ba re ho yena, Ha re e-so utlwe 
hore Moya o Halalelang o teng. A re ho bona, Le kolobeditswe 
ka kolobetso efeng na? Ba re, Ka kolobetso ya Johanne. Paulosi 
a re, Efela Johanne a kolobeditse ka kolobetso ya pako, a bolella 
batho, hore ba dumele Ya tlang ka mora hae, e leng, Kreste Jesu. 
Eitse ha ba utlwa hoo, ba kolobetswa lebitsong la Morena Jesu. 
Yare ha Paulose a ba beile matsoho, Moya o Halalelang wa 
tla hodima bona; ba bua dipuo mme ba porofeta.” Ke moo he. 
Batho bana ba lokileng ba Efese ba ne ba utlwile ka Messia ya 
tlang. Johanne o ne a rerile ka Yena. Ba ne ba kolobeleditswe 
pakong ya dibe, ba shebile PELE ho dumela ho Jesu. Empa jwale 
e ne e le nako ya ho hetla MORAO ho Jesu le ho kolobeletswa 
TSHWARELONG ya dibe. E ne e le nako ya ho amohela Moya o 
Halalelang. Mme yare ha ba kolobeditswe Lebitsong la Morena 
Jesu Kreste, Paulosi a ba bea matsoho mme Moya o Halalelang 
wa theohela hodima bona.
 Oh, batho bao ba ratehang Efese e ne e le batho ba batle; 
mme ha eba motho a na a ena le tokelo ya ho ikutlwa a 
bolokehile, e bile bao. Lemoha hore ba ne ba tsamaile bohole 
bo bokae. Ba ne ba tsamaile tsela yohle ho fihlela ho amoheleng 
Messia ya tlang. Ba ne ba itlhophiseditse Yena. Empa na ha o 

lemohe hore hodima ho le jwalo ba ne ba Mo fositse? O ne a 
tlile a ba a tsamaya. Ba ne ba hloka ho kolobetswa ka Lebitso 
la Morena Jesu Kreste. Ba ne ba hloka ho tlatswa ka Moya o 
Halalelang.

 Ha eba o kolobeditswe ka Lebitso la Morena Jesu Kreste, 
Modimo o tla o tlatsa ka Moya wa Hae. Hoo ke Lentswe. 
Diketso 19:6 eo re e badileng e ne e le phethahatso ya Diketso 
2:38, “Bakang, mme e mong le e mong wa lona a kolobeletswe ka 
Lebitso la Jesu Kreste tshwarelong ya dibe, mme le tla nka neo 
ya Moya o Halalelang.” O a bona, Paulosi, ka Moya o Halalelang, 
o boletse hantle seo Petrose a se boletseng ka Moya o Halalelang. 
Mme se boletsweng se ka SE fetolwe. Se tlamehile ho tshwana 
ho tloha Pentekosta ho fihlela mokgethwa wa ho qetela a 
kolobeditswe. Bagal. 1:8, “Athe motho leha e ka ba rona, kapa 
lengeloi le tswang lehodimong, ha a ka le bolella evangedi esele 
ho eo re seng re le boleletse yona, a neelwe anathema.”

 Jwale ba bang ba lona ba batho ba Bonngwe le kolobetsa 
ka phoso. Le kolobeletsa tshokoloho eka hoja ho qwediswa 
metsing ho o pholositse. Tshokolo ha e tle ka metsi; ke 
tshebetso ya Moya. Monna eo ka Moya o Halalelang a laetseng, 
“Bakang mme le kolobeletswe e mong le e mong wa lona ka 
Lebitso la Morena Jesu,” ha a ka a re metsi a ntjhafatsa. O 
boletse e le sesupo feela sa “letswalo le letle pela Modimo.” 
E ne e le pheto. I Petrose 3:21, “Se tshwantshwang ke hoo ke 
kolobetso e re pholosang jwale (e seng e hlatswang ditshila 
tsa mmele, empa eo e leng ho itlama ka letswalo le letle pela 
Modimo,) ka tsoho ya Jesu Kreste.” Ke a e dumela.

 Ha eba motho a ena le mehopolo efe feela e fosahetseng 
hore histori e ka paka kolobetso ya metsi ka mokgwa o 
sele ho Lebitso la Morena Jesu Kreste, ke o eletsa ho bala 
dihistori le ho iphumanela ka bowena. Ho latelang ke tlaleho 
ya nnete ya Kolobetso e etsahetseng Roma A.D. 100 mme ya 
phatlalatswa hape Makasining wa TIME Tshitwe 5, 1955. 
“Mohlanka a phahamisa letsoho la hae, mme Pabliase Desiase 
a kena le monyako wa phaposi ya ho kolobetsa. Markuse Vaska 
mohwebi wa patsi o ne a eme botebo ba letheka ka metsing. O 
ne a bososela nakong eo Pabliase a kenang letsheng mabapa 
le yena. ‘Kredisi?’ a botsa. ‘Kredo’, ho arabela Pabliase. ‘Ke 
dumela hore pholoho ya ka e tswa ho Jesu eo e leng Kreste, 
Ya thakgisitsweng tlasa Ponse Pilato. Ke shwele le Yena hore 
mmoho le Yena ke tle ke be le Bophelo bo sa Feleng.’ Yaba 
o utlwa ha diphaka tse matla di mo tshehetsa nakong eo a 
itlohellang ho wela morao ka letsheng, mme a utlwa lentswe la 
Markuse tsebeng ya hae_‘Ke o kolobetsa ka Lebitso la Morena 
Jesu’_ha metsi a batang a mo kwahela hodimo.”

 Hantle ho fihla nnete e lahleha (mme ha e a ka ya kgutla 
ho fihlela mongwaha wona wa qetelo_mona ke ho tloha 

Nisea ho fihlela mongwahakgolo wona o hodimo o qadile) ba 
kolobeditse ka Lebitso la Morena Jesu Kreste. Empa e kgutlile. 
Satane a ke ke a kwebetella tshenolo fatshe ha Moya o batla 
ho e hlahisa.
 E, ha eba ho ne ho e na le Medimo e meraro, o no o ka nna 
wa kolobeletsa hantle ho Ntate, le Mora, le Moya o Halalelang. 
Empa TSHENOLO E FILWENG JOHANNE e bile hore ho na 
le MODIMO O NNOTSHI mme Lebitso la Wona ke MORENA 
JESU KRESTE, mme o kolobeletsa Modimo o le MONG 
homme o le mong feela. Ke ka baka leo Petrose a kolobeditseng 
ka mokgwa oo a entseng Pentekosta. O na a tlamehile ho 
tshepahala tshenolong e neng e le hore, “Ntlo yohle ya Iseraele 
e ke e tsebe ruri, hore JESU EO, eo le Mo thakgisitseng, 
Modimo o Mo entse MORENA LE KRESTE MMOHO.” Ke Eo 
he, “MORENA JESU KRESTE.”
 Ha eba Jesu e le Morena le Kreste ‘MMOHO’, jwale e tla 
ba Yena (Jesu), mme e ke ke ya ba letho, ntle le “Ntate, Mora, 
le Moya o Halalelang” Mothong a le MONG ya bonahetseng 
nameng. HASE “Modimo ka batho ba bararo, boraro bo 
tlotlehang,” empa MODIMO O NNOTSHI, MOTHO A LE 
MONG ka maemedi-bitso a maholo a mararo, ka diofisi tse 
tharo tse bonahatsang maemedi ao. Utlwang hape-hape. Yena 
Jesu enwa ke “Morena le Kreste MMOHO.” Morena (Ntate) le 
Kreste (Moya o Halalelang) ke Jesu, hoba Yena (Jesu) ke bona 
(Morena le Kreste) MMOHO.
 Ha seo se sa re bontshe tshenolo ya nnete ya BoModimo, 
ha ho letho le tla kgona. Morena HASE e mong; Kreste HASE 
e mong. Jesu enwa ke Morena Jesu Kreste_MODIMO O LE 
MONG.
 Ka tsatsi le leng Filipi a re ho Jesu, “Morena, re bontshe 
Ntate mme etlaba ho re lekane.” Jesu a re ho yena, “Ke bile 
le lona nako e kaalo mme ha o a ka wa Ntseba? Ya Mponeng o 
bone Ntate, kahoo o ka rialo jwang, Re bontshe Ntate? Nna le 
Ntate re Bang.” Nkile ka bua taba eo mme mosadi a re, “Bea 
butle, Mongh. Branham, wena le mosadi wa hao le bang.”
 Ka re, “E seng ka mokgwa oo.”
 A re, “O reng?”
 Yaba ke re ho yena, “O a mpona?”
 A re, “Ee.”
 Ka re, “O bona mosadi wa ka?”
 A re, “Tjhe.”
 Ka re, “Jwale etlaba bonngwe boo ke bo fapaneng, hobane 
O itse, Ha o bona Nna, o bona Ntate.”
 Moporofeta o boletse hore lesedi le tla ba teng nakong ya 
mantsiboya. Ho ngodilwe sefeleng:

“Lesedi le tla ba teng nakong ya mantsiboya,
Tsela e yang kganyeng le tla e fumana ruri,
Tsela-metsing, lesedi le tjhabile kajeno,
O patilwe ka Lebitso le tlotlehang la Jesu.
Batjha le baholo, bakang dibeng tsa lona,
Ruri Moya o Halalelang o tla kena kahare.
Lesedi la mantsiboya le fihlile  -
Ke nnete Modimo le Kreste ba bang.”

 Ha se kgale haholo ha ke bua le Rabbi wa mo-Jude. A re ho 
nna, “Lona ba-Ditjhaba le ke ke la kgaola Modimo dikoto tse 
tharo mme la Mo nea mo-Jude. Re tseba haholwanyane ho feta 
moo.”
 Ka re ho yena, “Hantle feela Rabbi, ha re kgaole Modimo 
dikoto tse tharo. O dumela baporofeta, na ha ho jwalo?”
 A re, “Ehlile ho jwalo.”
 “Na o dumela Esaia 9:6?”
 “Ee.”
 “Moporofeta o ne a bua ka mang?”
 “Messia.”
 Ka re, “Messia o tla ba le kamano efe le Modimo?”
 A re, “E tla be e le Modimo.”
 Ka re, “Ke hantle.” Amen.
 O ke ke wa bea Modimo ka batho ba bararo kapa ka 
dikarolo tse tharo. O ke ke wa bolella mo-Jude hore ho na le 
Ntate, le Mora, le Moya o Halalelang. O tla o bolella ka potlako 
moo kgopolo eo e hlahileng teng. Ba-Jude ba tseba hore mofoka 
ona o ne o jalwe Lekgotleng la Nicene. Ha ho makatse ha ba re 
soma jwalo ka bahetene.
 Re bua ka Modimo o sa fetoheng. Ba-Jude ba dumela seo 
le bona. Empa kereke e ile ya fetolela Modimo wa yona o sa 
fetoheng ho tloha BONNGWENG ho ya BORARONG. Empa 
lesedi le kgutla nakong ya mantsiboya. Ho makatsa hakakang 
hore nnete ena e tlile nakong eo ba-Jude ba kgutlelang 
Palestina. Modimo le Kreste ba BANG. Jesu enwa ke MORENA 
LE KRESTE MMOHO.
 Johanne o bile le tshenolo, mme JESU e ne e le Tshenolo, 
mme O itlhahisitse ka boYena hantle mona Lengolong_“Ke 
NNA Ya Neng a le Teng, Ya Leng Teng le Ya Tlang, ya 
Matlaohle. Amen.”
 Ha tshenolo e le hole le wena, lelala hodimo le ho e batla 
ho Modimo. Ke wona feela mokgwa oo o tlang ho e fumana 
le ka mohla. Tshenolo e tshwanetse ho tswa ho Modimo. Le 
ka mohla ha e ke etla ka boikgathatso ba batho, ba mmele, 
empa ka kabo ya Moya. O ka nna wa kgona le ho tshwarella 

Mangolo ka hlooho, mme leha seo se babatseha, se ke ke sa 
sebetsa hona. E loketse ho ba tshenolo ho tswa ho Modimo. 
Ho bolelwa Lentsweng hore ha ho motho ya ka bitsang Jesu 
Kreste haese ka Moya o Halalelang. O tlamehile ho amohela 
Moya o Halalelang mme ebe, ke hona feela, Moya o ka o neang 
tshenolo ya hore Jesu ke Kreste: Modimo, Motlotsuwa.

 Ha ho motho ya tsebang ditaba tsa Modimo haese Moya 
wa Modimo le eo Moya wa Modimo o mo senolelang tsona. 
Re hloka ho bitsa ho Modimo ho fuwa tshenolo ho feta ntho 
tsohle lefatsheng. Re amohetse Bibele, re amohetse dinnete tsa 
yona tse kgolo, empa le jwale ha e-so fetohe nnete ho boholo 
ba batho kahobane tshenolo ya Moya e le siyo. Lentswe ha 
le eso ho phediswe. Bibele ho 2 Bakor. 5:21 e re re beilwe ba 
lokileng pela Modimo ka kopano ya rona le Jesu Kreste. Ana 
o e tshwere? E re RE FETOHILE HO LOKA HA MODIMO 
KA SEBELE ka ho ba KA HO KRESTE. E re Yena (Jesu) o 
fetohile SEBE ka baka la rona. Ha e re O ile a tlala sebe, empa 
o fetohile SEBE ka baka la rona hore ka kopano ya rona le 
Yena re tle re fetohe ho LOKA ha Modimo. Efela ha re amohela 
ntlha (mme re tshwanetse) ya hore O fetohile SEBE ka bosona 
ka baka la rona ka ho ipea ha Hae sebakeng sa rona, jwale re 
tshwanetse ho amohela hape ntlha ya hore ka kopano ya rona 
le Yena re fetoha HONA HO LOKA ha Modimo. Ho latola e 
nngwe e nngwe ke ho latola e nngwe. Ho amohela e nngwe 
ke ho amohela e nngwe. Jwale rea tseba Bibele e rialo. E ke 
ke ya latolwa. Empa tshenolo ya yona ha e yo. Ha se nnete ho 
boholo ba bana ba Modimo. Ke temana e monate feela kahara 
Bibele. Empa re hloka ho PHEDISETSWA yona. Hoo ho tla 
qosa tshenolo.

 Mona ha nke ke rothetse ntho e tla o makatsa e be e o 
thutse ka nako e le nngwe. Ho batla ho se morutehi ya sa 
dumeleng hore Testamenete e Ntjha e ne e ngotswe ka puo 
ya se-Gerike tshimolohong. Barutehi ba rona bohle ba baholo 
ba Bibele ba itse Modimo o neile lefatshe ditjhaba tse kgolo 
tse tharo mmoho le diabo tse kgolo tse tharo molemong wa 
Evangedi. O fane ka ba-Gerike ba faneng ka puo ya lefatshe. 
O re file ba-Juda ba re fileng borapedi ba nnete le tsebo ya 
nnete ya Modimo ka Mopholosi. O re file ba-Roma ba re fileng 
mmuso o kopaneng ka molao le tsamaiso ya mebila ya lebelo 
le phahameng. Ka baka leo re fumana borapedi ba nnete, puo 
ya ho e hlalosetsa batho ba bangata, le mmuso le mebila ya ho 
e phatlatsa. Mme ho latela nalane taba ena e bonahala e lokile 
hantle. Mme kajeno barutehi ba rona ba se-Gerike ba re puo ya 
se-Gerike ya mehleng ya Bibele e phethahetse mme e nepile hoo 
ha morutehi wa se-Gerike e fela e le motsebi ya tshekehileng 
wa gramma a bile a tsepame a ka tsebisisa ruri seo Lentswe la 
Testamente e Ntjha le se rutang. Empa na hona hase kgopolo 
feela na? Na ebe hoo ke nnete? Na hase nnete hore morutehi e 

mong le mong wa se-Gerike ya tswileng ka mahetla ya tswang 
mokgatlong o mong wa bodumedi o ngangisana le morutehi 
wa mokgatlo o mong wa bodumedi, mme na hase nnete hore 
dikgang tsa bona di theilwe hodima mantswe a tshwanang a 
se-Gerike le hodima melao e tshwanang ya gramma? Ehlile 
ditaba di eme jwalo. Esita le morao mane Mongwaheng 
wa Pergame, pejana ho Lekgotla la Nicene la 325 ho ne ho 
hlahe barutehi ba babedi ba dinatla, Ariuse le Athanasiuse 
ba neng ba kolokotjhane ntweng ya thuto hodima lentswe la 
se-Gerike. Phehisano ya bona ya befa mme ya ba ya nama 
hodima lefatshe hoo boranalane ba itseng lefatshe le bile la 
arohana ka baka la dipthong (modumo wa ditumanosi tse pedi 
tsa letere e le nngwe.) Jwale efela ha se-Gerike se phethehile 
hakana, se bile se tlotsitswe ke Modimo hakana, hobaneng ho 
bile le tsekisano e kana? Ruri Modimo ha o a re rerela ho 
tseba se-Gerike kaofela? Esita le kajeno re ngangisana ka se-
Gerike. Nka mohlala wa buka, “Kereke Ya Kreste E Shweleng 
Bohatsu E Katlatswa Ekeserei” ka Ngaka McCrossan. Ho 
yona o hlomahanya diqotso tse sehlopha ho tswa ho ditsebi 
tse ngata tsa grama ya se-Gerike, mme o paka ho fihlela a 
ikgodisa hore melao e sa fetoheng ya grama ya se-Gerike e 
paka ka ho totobala hore Bibele e ruta motho a kolobetswa ka 
Moya o Halalelang ka mora tswalo e ntjha. O boela a hlalosa 
phatla-ntjhotjho ha basadi ba ka hlwella sefala hoba lentswe 
boporofeta le bolela ho ruta. Empa na o kgodisitse ditsebi tse 
ding tsa se-Gerike tse hlaketsweng jwalo ka yena? Lekgale. Seo 
o tlamehang ho se etsa ke ho bala ditsebi tseo tse tshwereng 
mohopolo o hanyetsang mme o utlwe dipolelo tsa borutehi ba 
bona.

 Jwale seo ke sa tswa se bolela ha sea nepahala feela, 
empa ha re kgatheng tema. Kajeno re fumana barutehi ba 
reng dingolwa tsa mantlha di ne di ngotswe ka se-Aramic 
seo e beng e le puo ya Jesu le batho ba mehla ya Hae. Ke 
bona ba reng batho ba ne ba sa bue le ho ngola ka se-Gerike 
kamoo ho lekangwang ka tlwaelo. Mme nnete e salang ke 
hore boranalane ba rona ba kgaohane ka taba eo. Ho tea 
mohlala, Ngaka Schonfield, morutehi ya bohlale-hlale o 
netefaditse ka dipatlisiso a ba a ikgodisa hore Testamente e 
Ntjha e ne e ngotswe ka puo ya botjhaba ya batho ba buang 
se-Gerike mehleng eo. Ditumelo tsa hae o di bopela nyewe e 
kgabane, di ntse di theilwe hodima ditokomane tse fapaneng 
tseo a di tshwereng. Empa ka lehlakoreng le leng re fumana 
morutehi e mong wa senatla, Ngaka Lamsa, ya ikgodisitseng 
hore Testamente e Ntjha e ne e ngotswe ka se-Aramic mme o 
tshehetswa ke mang ha e se ranale ya hlwahlwa, Toynbee, ho 
tsitlallela tseko ya hae e reng se-Aramic, mme E SENG SE-
GERIKE e ne e le puo ya batho, ka hona eka Testamente e 
Ntjha e ne e ngotswe ka se-Aramic sethatong.

 Leha ho le jwalo, pele re teba haholo ka taba ena, ha re 
baleng nyehelo ya King James le phetolelo ya Ngaka Lamsa 
mmoho. Re kgahliswa ke ho fumana mantswe a bobedi boo a 
tshwana ka mohlolo ho fihlela ruri ho se phapang ya mokotaba 
kapa thuto. Re ka ba ra qeta ka hore Modimo o dumeletse 
dingolwa tse pedi tsena tse sibolotsweng botjha ekasita le 
diphatlalatso tsa moraro-rao tsa mangolo a tsejwang ho 
hlahiswa pela rona e le ho kgodisa nepahalo ya seo re neng re 
se re se tshwere. Mme re fumana hore leha bafetoledi ba ka 
kolokotjhana, dingolwa tsona ha di etse jwalo.
 Jwale o a bona hore o ke ke wa tshetlamisa kwahollo 
hodima tsebo ya barutehi e tswileng ka mahetla e leng ya puo 
eo Bibele e ngodilweng ka yona. Empa ha o sa kgone ho bona 
taba eo le jwale kahobane kelello ya hao e sirilwe ke moetlo 
setshwantsho se seng sa ho qetela ke sena. Motho a ke ke a 
tsilatsila ha ho thwe Bangodi le Bafarasi le barutehi ba baholo 
ba selemo sa 33 A.D. ba ne ba tseba melao e nepahetseng ya 
grama le hantle se neng se bolelwa ke mantswe ao Testamente 
ya Kgale e ne e ngodilwe ka oona; empa hodima tsebo ya bona 
e tlokomang ba ile ba feta tshenolo ya Lentswe la Modimo la 
pallo le bonahetseng ho Mora mohwalotso. Ka mono O ne a 
lokodisitswe mmoella ho qala ho Genese ho fihla ho Malakia, 
homme dikgaolo tsohle di kgethetswe Yena le tshebeletso 
ya Hae, empa ba mo feta mohwalotso ka botlalo, ntle le ba 
mmalwa ba neng ba boneseditswe ke Moya.
 Jwale re fihlela mathetho, mathetho ao re seng re a fumane 
kahara Lentswe. Leha re ka dumela ka matla hore re tshwanela 
ho fumana dingolwa tsa kgale le tse kgabane ka morero wa ho 
fihlela rekoto e kgabane ka ho fetisa ya Lentswe, re ke ke ra 
finyella moelelo wa yona o nepileng ka ho ithuta le ho bapisa 
Mangolo, leha kwana re ka tshepahala re tiile. HO TLA QOSA 
TSHENOLO E TSWANG HO MODIMO HO E HOTOLLA. 
KE SE BOLETSWENG KE PAULOSI KA NEPO, “MME RE 
DI BOLELA, E SENG KA DIPOLELO TSE RUTWANG KE 
BOHLALE BA BATHO, EMPA E LE KA TSE RUTWANG KE 
MOYA O HALALELANG.” I Bakor. 2:15. Tshenolo ya nnete 
ke ha Modimo o toloka Lentswe la Wona ka ho netefatsa se 
tshepisitsweng.
 Jwale ho se be le motho ya kgeloswang ke seo ke sa 
tswa se bua mme a nahane hobane ha ke dumele tsepamo ya 
Lentswe kamoo re le fumanang kateng jwale. Ke dumela ha 
Bibele ena e tsepame. Jesu o bile a thasiseletsa Testamente ya 
Kgale ka botlalo mohla A leng lefatsheng mona mme e ne e 
bokantswe hantle jwalo ka Testamente ya rona e Ntjha. O se 
ke wa etsa phoso, kajeno re tshwere Lentswe le sa foseng la 
Modimo mme ha ho motho ya ka tlosang kapa a ekeletsa ho 
lona. Empa re sa ntse re hloka wona Moya o le abileng, ho re 
ruta ka lona.

 Oho, kamoo re hlokang tshenolo ya Moya kateng. Ha re 
hloke Bibele e ntjha, ha re hloke phetolelo e ntjha, leha tse ding 
di le molemo, mme ha ke eme kgahlano le tsona, EMPA RE 
HLOKA TSHENOLO YA MOYA. Mme ho lebohuwe Modimo, 
re ka fumana seo re se hlokang, hoba Modimo o batla ho re 
senolela Lentswe la Wona ka Moya wa Wona.

 Modimo o ke o qale esale jwale ho re abela tshenolo e 
tswellang e fanang ka bophelo le e hlolang ka Moya wa Wona. 
Oho, hola kereke e ne e ka fumana tshenolo e ntjha mme ka 
yona e fetohe Lentswe le phelang le bonahaditsweng, re ne re 
tla etsa mesebetsi e meholo le ho tlotlisa Modimo Ntata rona 
ya lehodimong.

RE LOKOLOTSWE SEBENG

 Tshen. 1:5, “Ho Ya re ratileng, Ya re hlatswitseng mading 
a Hae.” Lentswe “hlatswitseng” hantle ke “lokolla”_“Ya re 
lokolotseng sebeng ka madi a Hae.” Na ha ho babatsehe? Empa 
na o na le mohopolo wa moya? Na o utlwisisitse taba eo? Ke 
madi a Hae ka SEBELE a re lokolotseng dibeng tsa rona ka 
botlalo. E ne e se madi a motho. E ne e le madi a Modimo. 
Petrose o a bitsitse madi a Kreste. Paulosi o a bitsitse madi a 
Morena, le madi a Jesu. Hase batho ba bararo, empa ke motho 
A LE MONG. Ke eo tshenolo eo hape, Modimo O LE MONG. 
Jehova Modimo oo o Matlawohle o ile wa theoha mme wa 
Ipopela mmele ka tswalo ka ho tswalwa ke morwetsana mme 
a aha ho wona, etlebe madi a Modimo a re tlamollang (ho re 
lokolla kahohle) dibeng tsa rona le ho re hlahisa ho Yena re se 
na letheba ka nyakallo e kgolo.

 Na o ka rata papiso ya Testamente ya Kgale? Ha re 
kgutleleng Tshimong ya Edene. Mohla ditaba tsa pele di ne di 
fihla kganyeng ho thwe mora, Adama, o lahlehile, ana Modimo 
o ile a romela lengeloi? Ana O ile a romela mora? Ana o ile 
a romela e mong ya jwaloka rona? Tjhe, O tlile ka BOYENA 
ho lopolla mora eo ya lahlehileng. Allelua! Modimo ha o a 
ka wa tshepela leano la Hae la pholoho ho e mong. A mpa a 
Itshepa a nnotshi. Modimo o no o etswe nama mme wa aha 
hara rona mme wa re lopollela ho Wona. Re pholoswa ka “madi 
a Modimo”. Modimo RabosaFeleng a haha mmeleng o shwang 
ho tle ho hlakolwe sebe. A fetoha Konyana ho tle ho tshollwe 
madi a Hae ka sebele le ho kena le oona kahara lesira.

 Nahanisisa taba ena. Erekaha e le madi a Modimo, ke 
madi a phethehileng; mme efela ha re lokollwa ke madi a 
phethahetseng matleng le ditlamong le tshilafalong ya sebe, 
etlabe e le tokollo e phethehileng le e tletseng. Ha ho sa le tsuo 
jwale. “Bao Modimo o ikgethetseng bona ke mang ya tla ba 
bea molato? Modimo ke wona o ba beang ba lokileng (ho re 



24 PHATAKANYO YA MENGWAHA E SUPILENG YA KEREKE

tlaleha re lokile). Ya tla ba tswa ke mang? Kreste ke yena ya 
shweleng^” Bar. 8:33-34. Ke eo, lefu la Hae le re hlahiseditse 
madi. Madi a re lokolotse. Ha ho sa le tsuo. E ka ba teng jwang? 
Ha ho sa na letho leo re ka tsuwang ka lona, kahobane madi a 
re lokolotse sebeng. Re tlamolohile, re hloka molato. O se ke 
wa mamela motho, mamela Lentswe. O lokolotswe ka madi.
 Jwale o se hlole o bofshwa ke meetlo le ditumelwana le 
mekgatlo. O se ke wa kgeloswa ke ho mamela bao ba latolang 
matla a Lentswe mme ba latola hore Jesu o a pholosa, o a 
fodisa, o tlatsa ka Moya o Halalelang le matla. Lona le batho 
ba Modimo ba tlamolotsweng, le lokolotswe ke madi a Hae 
ka sebele. Ha o sa ntse o dumela o bile o itshwarella ka 
ditumelwana le diphutheho tse hlophisitsweng, bopaki boo bo 
tiisa hore o lahlehetswe ke tumelo ya hao Lentsweng.

MARENA LE BAPRISTA

 Tshen. 1:6, “O re entse marena le baprista ho Modimo 
Ntate; Ho Yena ho iswe kganya le matla ka mehla le mehla. 
Amen.”
 “O re entse!” Oho, ho na le dinnete tseo re lokelang ho 
di toboketsa mona. Ena ke e nngwe ya tsona. EENA! O RE 
ENTSE! Poloko ke mosebetsi wa Hae. Poloko ke ya Morena. 
Tsohle ke ka mohau. O re lopolotse ka morero. O re rekile ka 
morero. Re marena, marena moyeng. Oho, re tla ba marena le 
Yena hodima lefatshe mohla A dulang teroneng ya Hae. Empa 
ha jwale re marena moyeng mme re busa hodima mmuso wa 
semoya. E re ho Bar. 5:17, “Hobane ekare ha e le ka baka la 
ho tlola ha motho a le mong lefu le busitseng ka motho eo a 
le mong; haholo ba fuwang bongata ba mohau le ba neo ya 
ho loka ba tla busa bophelong ka motho a le mong, e leng 
Jesu Kreste.” Le ho Bakol. 1:13, “Mme O re ntshitse matleng 
a lefifi, wa re falletsa mmusong (puso) wa Mora wa Wona ya 
ratwang.” Hona jwale re busa le Kreste, re na le matla hodima 
sebe, lefatshe, nama, le diabolose. Ho bontshahatsa thoriso le 
kganya ya Hae; ho bontshahatsa YENA, hobane ya phelang ka 
ho rona ke Kreste, ya pheellang ya sebetsang ka boithatelo ba 
Hae. E, ehlile, esita le jwale re dutse dibakeng tsa mahodimo 
ka ho Kreste Jesu.
 “Mme o re entse baprista.” E, baprista ho Yena, ho hlahisa 
dithoriso tsa moya tsa melomo e hlatswitsweng. Re boloka 
maphelo a rona e le sehlabelo se monko-monate ho Yena. Re 
Mo rapela ka Moya le ka nnete. Ho buella le ho kopa. Maprista 
le marena ho Modimo wa rona. Ha ho makatse ha lefatshe le 
sa re kgahle mme re le batho ba kgethehileng ba tjhesehelang 
mesebetsing e molemo. Re boetse re bopetswe ho Yena bana ba 
jwaloka Ntata rona.

MODIMO O TLANG

 Tshen. 1:7, “Bonang, O tla ka maru; mme mahlo wohle a tla 
Mmona, le ba Mo hlabileng: mme ba mefuta yohle ya lefatshe 
ba tla swaba ka baka la Hae. E, Amen.”
 O a tla. Jesu o a tla. Modimo o a tla. Moporofeta o a tla. 
Moprista le Morena o a tla. TSOHLE ho BOHLE o a tla. E, 
Morena Jesu, tloo kapele. Amen.
 O a tla. O tla ka maru, maru a kganya jwaloka mohla A na 
a bonwa hodima Thaba ya Phetolelo, mme diaparo tsa Hae di 
phatsima nakong eo matla a Modimo a ne a Mo kgurumetsa. 
Mme mahlo WOHLE a tla Mmona. Hoo ho bolela hore ena 
hase Tlhwibilo. Mona ke mohla A tlang ho nka ditulo tsa Hae 
e le Mmusi wa Lefatse. Mona ke mohla ba Mo hlabileng ka 
ditumelwana tsa bona le ka dithuto tsa diphutheho tsa bona 
tse hlophilweng ba tla bokolla, mme ka tshabo batho ba tla 
phohomela ka baka la Yena Eo e leng Lentswe.
 Ena ke pale ya tshenolo ya Zakaria 12:9-14. Zakaria o 
porofetile taba ena dilemong tse 2500 tse fetileng. E se e le 
mothating wa ho etsahala. Mamela. “Mme etlare ka letsatsi 
leo, Ke tla phehella ho fedisa ditjhaba tsohle tse futuhelang 
Jerusalema. Mme Ke tla tshollela hodima ntlo ya Davida, le 
hodima baahi ba Jerusalema, Moya wa mohau le wa merapelo: 
mme ba tla tadima ho Nna Eo ba mo hlabileng^” Jwale, 
Evangedi e tla kgutlela neneng ho ba-Jude? Mohla ho seng 
ho fedile letsatsi la ba-Ditjhaba. Evangedi e itokisetsa ho 
kgutlela ho ba-Jude. Oho, hola nka o jwetsa se mothating wa 
ho etsahala hantle letsatsing lena la rona. Ketsahalo e kgolo 
ena e mothating wa ho hlaha e tla tshelela kwana ho Tshenolo 
11 mme e thonake dipaki tseo tse pedi, baporofeta bao ba 
babedi, Moshe le Elia, ho kgutlisetsa Evangedi ho ba-Jude. Re 
itlhophiseditse yona. Ntho yohle e madulong. Jwalo ka ha ba-
Jude ba tliseditse ba-Ditjhaba molaetsa, le ba-Ditjhaba ba tla 
kgutlisetsa molaetsa ho ba-Jude, mme Tlhwibilo e tla fihla.
 Jwale, hopola seo re se badileng ho Tshenolo le Zakaria. 
Bobedi boo bo etsahala ka mora matshwenyeho. Kereke ya 
Letsibolo ha e fete matshwenyehong. Re tseba hoo. Bibele e 
ruta hoo.
 Mohlang oo e re Modimo o tla tshela Moya wa Hae hodima 
ntlo ya Iseraele. Ke wona Moya o tshetsweng hodima ba-
Ditjhaba ka letsatsi la bona. “Mme ba tla tadima ho Nna Eo 
ba mo hlabileng, ba tla Mo llela, jwaloka ha ho llelwa mora 
ya tswetsweng a nnotshi, ba hlomohe ha bohloko hodima Hae, 
jwaloka ha ho hlomohuwa hodima mora wa letsibolo. Ka tsatsi 
leo dillo di tla ba kgolo Jerusalema, di be jwalo ka dillo tsa 
Hadad-rimmone sekgutlong sa Megiddone. Lefatshe le tla 
lla, ho lle masika wohle ka bonngwe; lesika la ntlo ya Davida 

ka bonngwe, le basadi ba teng ka bonngwe; lesika la ntlo ya 
Nathane ka bonngwe, le basadi ba teng ka bonngwe^” le 
matlo wohle ka bonngwe mohla A tlang ka maru a kganya ho 
Kgutleng ha Hae la Bobedi. Ba-Jude bao ba Mo hlabileng ba 
tla Mmona jwaloka ha ho boletswe Lengolong le leng, “Maqeba 
aa O a fumane kae?” mme O tla re, “Ka tlung ya metswalle 
ya Ka.” E ke ke ya ba nako ya dillo ho ba-Jude feela ba Mo 
hanneng jwaloka Messia, empa etlaba nako ya dillo le ho ba-
Ditjhaba ba setseng ba Mo hanneng e le Mopholosi wa bona 
wa letsatsi lena.

 Ho tla ba le dillo le mephomohela. Barwetsana ba robetseng 
ba tla bokolla. Ba tshwantsha kereke e hanneng ho tshela oli 
(papiso ya Moya o Halalelang) kahara dilampi tsa bona (papiso 
ya mmele kapa lefiso la oli) nako ya ba ya feta. Hase hore e ne 
e le batho ba sa lokang. E ne e le barwetsana mme hoo ho supa 
boitshwaro ba maemo a phahameng. Empa ba ne ba se na oli 
dilamping tsa bona ka baka leo ba lahlelwa ka ntle moo ho 
neng ho ena le dillo le ditsikitlano tsa meno.

 Ha re bapiseng taba ena kwana ho Genese, kgaolo ya 45, 
moo Josefa a kopanang le banababo Egepeta mme a itshenolela 
bona. Genese 45:1-7, “Ebile moo Josefa a sitwang ho itiisa 
pontsheng ya bohle ba mo teetseng hare; mme a hoa a re, Batho 
bohle ho nna ba tswe. Mme ha hoa ka ha eba motho ya salang 
le yena, Josefa ha a sa itsebisa banab’abo. Yaba o phahamisa 
lentswe a lla: mme ba-Egepeta ba utlwa le ba ntlo ya Faro ba 
utlwa. Yaba Josefa o re ho banab’abo, Ke nna Josefa; a ntate o 
sa phela na? Empa banab’abo ba sitwa ho mo arabela; hobane 
ba ne ba sisimoha ha ba mmona. Josefa a re ho banab’abo, 
Nkatameleng, hle. Ba atamela. A re, Ke nna Josefa ngwan’abo 
lona, eo le rekileng ka nna ke tle ke iswe Egepeta. Mme jwale 
le se ke la tsieleha, la itlhonamela, kahoba la na la rekisa ka 
nna ka tla kwano: hobane Modimo o nthomile ka pele ho lona 
hore ke tle ke le pholose. Hobane dilemo ke tsena di pedi tlala 
ebileng teng lefatsheng: mme ho sa tla dilemo tse hlano, tseo 
ho lema le ho kotula ho tlang ho ba siyo ho tsona. Modimo 
o nthomile ka pele ho lona ho le boloka lefatsheng, le ho le 
pholosa ka pholoso e kgolo.”

 Jwale na hoo ha ho bape le Zak. 12 ka bokgabane feela? Ha 
re kopanya bobedi boo re tlamehile ho e fumana hantle.

 Josefa bonyenyaneng ba hae o na a hlouwe ke banab’abo. 
Hobaneng a na a hlouwe ke banab’abo? Kahoba e ne e le motho 
wa Moya. A ke ke a etsa letho haese ho bona dipono tseo, 
hape a ke ke a etsa letho haese ho lora ditoro le ho kwaholla. 
Taba eo e ne e dutse ho yena. A ke ke a pepesa letho haese se 
kahare ho yena. Ka baka leo, eitse ha banab’abo ba mo hloya 
e ne e le tlasa mabaka a siyo. Empa e le thatohatse ya ntat’ae. 
Ntat’ae e le moporofeta mme a utlwisisa. Hoo ho etsa papiso e 

phethehileng ya Kreste. Modimo Ntate o na a rata Mora, empa 
banab’abo (Bangodi le Bafarasi) ba Mo hloya kahoba A na a 
kgona ho fodisa bakudi, ho etsa mehlolo le ho lepa bokamoso, 
ho bona dipono le ho di kwaholla. Ntho eo e ne e sa Mo qose ho 
hlouwa empa ba e etsa, mme jwaloka banab’abo Josefa, ba Mo 
hloya ka lebaka le siyo.
 Jwale hopola kamoo bara bao ba Jakobo ba ne ba tshwere 
Josefa kateng. Ba mo dihela lemeneng. Ba mo hlobodisa 
kobo ya hae ya mebalabala a e filweng ke ntat’ae mme ba e 
ina mading ntata’e a tle a lekanye hobane moshanyana wa 
hae o harotswe ke sebata. Ba rekisa ka yena ho bahwebi 
ba makgoba ba mo isitseng Egepeta mme teng a boela a 
rekisetswa mogenerale. Mosadi wa mogenerale a mo etseletsa 
ka bohata a ba a hlahlelwa teronkong, empa ha isa-isa, 
bokgoni ba hae ba moporofeta ba ngoka Faro ho mo ela hloko 
a ba a nyollelwa letsohong le letona la Faro ka boholo boo ho 
sa kang ha ba le motho ya ka atamelang Faro a sa feta ho 
Josefa pele.
 Jwale ha re hlahlobeng bophelo ba Josefa mohla a leng 
Egepeta, hoba mona ke hona moo re mmonang e le papiso e 
phethehileng ya Kreste. Yare a sa dutse tlung ya mogenerale a 
etseletswa, a qoswa a ba a hlahlelwa teronkong ntle ho lebaka, 
jwaloka ha ba entse ho Jesu. Teronkong mono a kwaholla toro 
ya moqhatsetsi le moapehi ba kwaletsweng le yena. Moapehi 
a buseletswa bophelo, empa e mong a ahlolelwa lefu. Kreste o 
na a hlahlelwe teronkong ya sefapano, a furallwa ke Modimo 
le motho. Lehlakoreng la Hae ka leng ha bewa sesenyi_se 
seng sa shwa, moyeng, empa se seng sa fuwa bophelo. Mme o 
lemohe, hore mohla Jesu a na a theolwa sefapanong, O ile a 
phahamisetswa lehodimong mme jwale o dutse letsohong le 
letona la Moya o moholo wa Jehova; mme ha ho ya ka tlang 
ho Modimo haese ka Yena. Mmuelli o MONG feela pakeng tsa 
Modimo le batho, mme Yena ke sohle seo o se hlokang. Ha ho 
boMaria kapa bahalaledi, ke Jesu feela.
 Ha re tswela pele ka papiso ena eo re e fumanang 
ho Josefa, lemoha kamoo sohle see a se entseng Egepeta 
se atlehileng kateng. Mosebetsi wa hae wa pele oo a o 
etseditseng mogenerale o ile wa atleha. Esita le teronko 
ya atleha. Mohla Jesu a kgutlang, lehwatata le tla thunya 
dipalesa jwalo ka rosa. Ke “Mora Katleho.” Jwaloka ha ho 
sa ka ha ba le mongwaha o atlehang jwaleka wa Josefa, 
le jwalo ho tla fihla lekgathe la lehlohonolo leo ho e-so ho 
bonwe le jwalo ka lona hodima lefatshe lena. E mong le e 
mong wa rona a ka itulela tlasa sefate sa hae sa feiga ra 
tsheha ra nyakalla ra phela pela sefahleho sa Hae ka mehla. 
Thabo e phethehileng e fumanwa ka pela sefahleho sa Hae 
mme letsohong la Hae le letona ho fumanwa menyaka ya ka 
mehla. Ho bokwe Modimo.

 Jwale lemoha, hohle moo Josefa a na a ya teng ba letsa 
terompeta ho tumisa ho fihla ha hae. Batho ba ne ba hoa ba 
re, “Kgumamelang Josefa!” Ho sa tsotelehe seo motho a na a 
se etsa, ha terompeta eo e lla o na kgumama ka lengole. Leha 
a na a rekisa ntho seterateng, a nanabela tjhelete ya hae, empa 
o lokela ho kgaotsa mme a kgumame ka lengole ha terompeta 
eo e lla. Esita leha e le setshwantshi kapa sebapadi sa kalana, 
o tla tlameha ho emisa ketso ya hae mme a kgumamele Josefa 
ha ho fihla ha hae ho tumiswa ka moletso wa terompeta. Mme 
ka le leng la matsatsi ana ntho tsohle di tla ema tsi nakong, 
mohla terompeta ya Modimo e llang, mme bafu ba shweleng 
ho Kreste ba tsoha mme moso o tjhaba o phatsima o kganya 
ka ho sa feleng. Ntho e nngwe le e nngwe e tla kgumama ka 
lengole, hoba ho ngodilwe ho thwe, “Ke ka baka leo Modimo 
o Mo phahamisitseng ka ho fetisa, mme O Mo neile Lebitso 
le hodima mabitso wohle; hore Lebitsong la Jesu mangole 
wohle a ba mahodimong, le lefatsheng, le ka tlase ho lefatshe, 
a kgumame; mme maleme wohle a bolele hore Jesu Kreste ke 
Morena, e be tlotliso ya Modimo Ntate.” Bafil. 2:9-11.

 Empa jwale lemoha tshenolo e nngwe e tlotlehang papisong 
ena ya Josefa. Josefa, ha a sa le Egepeta, a fuwa monyaduwa 
wa mo-Ditjhaba mme ka yena a fuwa lesika la bara ba babedi, 
Efraime le Manasse. Josefa o na a kope ntat’ae ho hlohonolofatsa 
bashanyana ba babedi bao. A ba bea ka pela Jakobo ka mokgwa 
wa hore Manasse, wa letsibolo a eme letsohong le letona la 
Jakobo le Efraime ho le letshehadi. Yare Jakobo a se a ya ba 
hlohonolofatsa a fapanya matsoho a hae ka mokgwa wa hore 
letsoho le letona le dule hodima e monyenyane. Josefa a hoa, 
“Ho se be jwalo, ntate, letsibolo le ka letsohong la hao le letona.” 
Empa Jakobo a re, “Modimo ke oona o fapantseng matsoho a 
ka.” Mona re bona ka papiso lehlohonolo le reretsweng letsibolo 
(mo-Jude) le fetisetswa ho e monyenyane (mo-Ditjhaba) 
ka sefapano (matsoho a fapaneng) sa Morena Jesu Kreste. 
Lehlohonolo le tswa sefapanong. Bagal. 3:13-14, “Kreste o re 
lopolotse thohakong ya molao, ka ho etswa thohako bakeng sa 
rona: hobane ho ngodilwe ho thwe, Ho rohakwe mang le mang 
ya fehilweng sefateng; hore lehlohonolo la Abrahama le fihlele 
ba-Ditjhaba ka Jesu Kreste; mme re amohele pallo ya Moya ka 
tumelo.” Lehlohonolo la Abrahama le fihletse ba-Ditjhaba ka 
sefapano. Ba-Jude ba hanne sefapano; ka baka leo, Jesu a inkela 
monyaduwa wa ba-Ditjhaba.

 Jwale ha re kgutlela paleng ya Josefa ha a kopana le 
banab’abo. O sa hopola hore e ne e se banab’abo bohle ba 
tlileng. Josefa a tseba hoo ka hona a phehella hore baena bohle 
ba itlhahise pela hae, ho seng jwalo a ke ke a itsebisa bona. 
Qetellong ba tlisa ya neng a le siyo, Benyamine e monyenyane. 
E ne e le Benyamine e monyenyane, ngwan’abo Josefa hantle, 
ya hoteditseng moya wa hae. Mme mohla Josefa wa rona, e leng 

Jesu, a tla fihla ho batho ba bolokileng melao ya Modimo le ba 
kgutletseng Palestina, moya wa Hae o tla tuka. Benyamine 
e monyenyane o emetse ba-Iseraele ba 144,000 ba kgutletseng 
Palestina ba tswa ka lefatshe lohle bakeng sa topollo ya bona. 
Ba tla ema mono ba itlhophiseditse ho Mo amohela, Yena eo ho 
mo tseba ka nepo e leng Bophelo bo sa feleng. Ba tla re, “Ke 
enwa Modimo wa rona Eo esale re mo lebeletse.” Mme ba tla 
bona Eo ba Mo hlabileng. Mme ba tla hoa ka tsieleho, “Maoma 
a mabe aa a tswa kae? Ho tlile jwang?” Mme ba tla phomomela 
ba lle, lesika ka leng ka bonngwe, le e mong le e mong ka 
hlomoho le ka bohloko.
 Jwale mohla Jesu a ntse a Itsebisa baena ba Hae monyaduwa  
wa ba-Ditjhaba o tla be a le kae? Hopola hobane monyaduwa 
wa Josefa le bana ba babedi ba ne ba le paleiseng, hoba 
Josefa o ne a laetse, “Ho se be motho ho nna; tlosang bohle 
ka pela ka.” Ka baka leo monyaduwa wa mo-Ditjhaba o ne a 
patilwe paleising ya Josefa. Kereke ya ba-Ditjhaba e tla ya kae 
tlhwibilong? Ka hara paleise. Ka baka leo monyaduwa o tla be 
a tlositswe lefatsheng. O tla nnkuwa pele ho matshwenyeho a 
maholo ho kopana le Morena wa hae sebakeng. Ka dilemo tse 
tharo le halofo e le nngwe nakong eo phetetso ya bohale ba 
Modimo e tshollwang, o tla be a dutse Selallong se seholo sa 
Lenyalo la Konyana. Mme A ntoo kgutla, a siye monyaduwa 
wa Hae ka “tlung ya Ntat’a wa Hae,” ha A ntse a Itsebisa 
banab’abo. Nakong yona ena, ho tla robjwa selekane sa 
antikreste seo ba-Jude ba se hlabileng le Roma. Roma le 
bomphato ba yona ba ntoo romela masole a bona ho timeletsa 
ba-Jude bohle ba tshabang Modimo, ba tiisetsang Lentsweng. 
Empa etlare ha ba thibella motse ho o senya, ke moo pontsho 
ya ho tla ha Mora Motho e tla bonahala mahodimong ka 
makgotla a Hae a maholo ho senya bao esale ba ntse ba senya 
lefatshe. Hoba sera se sutumetswe, ke moo Jesu a tlang mme 
A itlhahisa ho ba 144,000. Ereka ha ba bone diketso tsa Hae 
tse kgolo tsa pholoso, ba se ba tsebile matla a Hae. Empa 
hape ka ho bona maqeba a Hae le ho tseba hobane ba Mo 
latotse hofihlela motsotsong oo, ba tla lliswa ke mahlomola a 
tshabo le a thothomelo, jwaloka banab’abo bona ba boholoholo 
mohla ba emeng ka pela Josefa, ba tshohile haholo ba re ba tla 
bolawa. Empa jwaloka ha Josefa a buile, “Le se ke la hlonama 
ka baka la lona. Tsohle di dutse hantle. Modimo o no o laotse 
tsena tsohle. O e entse ho boloka bophelo.” Jesu o tla ba bolella 
tsa kgotso le lerato.
 Hobaneng ba-Juda ba hanne Jesu? Modimo o no o laotse 
hoo hohle. E ne e le wona feela mokgwa oo A na a ka ntsha 
monyaduwa wa ba-Ditjhaba. O ile a shwa sefapanong ho 
baballa bophelo ba Kereke ya ba-Ditjhaba.
 Jwale bana ba 144,000 ha ba kenyeletswa ho monyaduwa. 
Ho Tshen. 14:4 ba bitswa barwetsana mme ba latela Konyana 

hohle moo E yang teng. Ntlha ya hobane ha ba ka ba 
itshilafatsa ka basadi e ba supa e le maqhalaha (Matt. 19:12). 
Maqhalaha e ne e le balebedi ba diphaposi tsa monyaduwa. E 
ne e le baetsana. Lemoha hobane ha ba dula teroneng empa ba 
ka pela terone. Tjhe, ha ba kenyeletswa ho monyaduwa, empa 
ba tla ba teng pusong e kganyang ya dilemo tse sekete.
 Jwale rea bona hobane ka mora hoba ba-Iseraele bana ba 
ho qetela ba boelanngwe le Morena ka lerato, mme sera se se 
se faladitswe, Modimo o tla lokisa thaba ya Hae e halalelang, 
Tshimo ya Hae ya Edene e ntjha bakeng sa monyaduwa le 
baetsana ba Hae le ba monyaduwa dilemong tse sekete tsa 
hanimunu lefatsheng. Ereka ha ha Adama le Eva ba ile ba dula 
tshimong mme ba sa ka ba qeta dilemo tse sekete, jwale Jesu 
Adama wa rona wa ho qetela, le Eva wa Hae (Kereke ya Nnete) 
ba tla phethela leano lohle la Modimo.
 Oho, kamoo Bibele e ipheta-phetang kateng. Tema ya 
Josefa le banab’abo e mothathing wa ho phetwa, hoba Jesu o 
tla kapele.
 Mme e re re sa furalla papiso ya Josefa, ho sa na le ntho eo 
ke batlang ho le lemosa yona mabapi le nako ena ya qetelo. Le 
sa hopola hore eitse Josefa a sa eme ka pela banab’abo mohla 
Benyamine a ne a le siyo ho bona o buile ka mofetoledi leha 
kwana a ne a tseba se-Heberu hantle. A bua le banab’abo ka 
puo esele. Na le tsebile hobane Mongwaha wa ba-Ditjhaba wa 
ho qala (hlooho ya gauta, Mongwaha wa Babilona) o tswile 
ka molaetsa wa dipuo o ngotsweng leboteng? Mongwaha ona 
o tswa ka ho tshwana. Bongata ba dipuo letsatsing lena ke 
bopaki bo bong ba hobane Nako ya ba-Ditjhaba e fedile mme 
Modimo o boela a sokolohela ho Iseraele.
 O tla kapele. Alfa le Omega, Moporofeta, Moprista le 
Morena, Tsohle ho Bohle, Morena Modimo wa Makgotla, o tla 
kapele. E, Morena Jesu, Wena Modimo o Nnotshi le wa Nnete, 
tloo kapele!



PONO YA PATMOSE 31

KGAOLO YA BOBEDI

PONO YA PATMOSE

Tshenolo 1:9-20

Johanne Patmose

Tshen. 1:9, “Nna, Johanne, ke leng ngwanabo lona ya 
abetsweng le lona matshwenyeho, le mmuso le mamello 
ho Jesu Kreste, ke ne ke le sehlekehlekeng sa Patmose, ka 
baka la Lentswe la Modimo, le ka baka la ho paka Jesu 
Kreste.”

 Letoto lena la dipono tsa Tshenolo ya Botho ba Jesu 
Kreste le ne le fuwe Johanne mohla a ne leleketswe 
Sehlekehlekeng sa Patmose. Sehleke-hleke se se nyenyane 
sena se bohole ba dimaele tse mashome a mararo le lebopo la 
Asia e Nyenyane kahara Lewatle la Aegean. Ka baka la ho 
tlala mafikahadi le ho silafatswa ke dinoha, mekgodutswane 
le diphepheng, boleng ba sona ba kgwebo bo ne bo le tlase, 
ka hona sa sebediswa ke Emphaya ya Roma e le koloni ya 
kotlo moo ho bolokwang dinokwane tse soro le tse se nang 
molao, batshwaruwa ba dipolotiki, j.j.

 O tla lemoha hobane Johanne o ipolela ho ba-Kreste e 
le moena matshwenyehong. Ke mehleng ena mohla kereke 
ya ho qala e ne e hloriswa haholo. Borapedi ba bona bo 
sa “hanyetswe hohle” feela empa le batho ba hlahlelwa 
tjhananeng mme ba bolawa. Johanne, jwaloka matshwele 
a ba bang, jwale o na a hlahletswe ka baka la Lentswe la 
Modimo le la bopaki ba Jesu Kreste. Mohla a na a tshwarwa, 
ba ne ba leke ntle le katleho ho mo pheha oleng dihora tse 
mashome a mabedi a metso e mene. Yaba moo balaodi ba 
befileng bao ba se nang matla ba mo ahlolelang ho iswa 
Patmose jwalo ka moloi. Empa Modimo wa ba le yena, mme 
a baballwa ho fihlela a tloha sehleke-hlekeng le ho kgutlela 
Efese moo a boetseng a tswelapele e le modisa nako ya lefu 
la hae ya ba ya fihla.

 Dipono tseo Johanne a di fumaneng di akaretsa dilemo 
tse pedi, A.D. 95-96. Ke tsona tse tsotehang hara dipono 
tsohle tse Lentsweng. Buka yohle e hlomahantswe ka 
ditshwantsho, mme ka baka leo ke tekele e nyatsuwang le 
ya dingangisano tse ngata. Leha ho le jwalo, e manehilwe 
tiiso ya Modimo. Hoo ho e etsa e tshepehang le ya boleng bo 
hodimo ho bohle ba e balang kapa ba utlwang maqephe a 
yona a kgethehileng.



32 PHATAKANYO YA MENGWAHA E SUPILENG YA KEREKE

MOYENG KA LETSATSI LA MORENA

 Tshen. 1:10, “Moya wa ka wa nkwa ka Letsatsi la Morena, 
mme ka utlwa ka mora ka lentswe le leholo, le kang la 
terompeta.”
 “Moya wa ka wa nkwa.” Na hoo ha ho babatsehe? 
Banna, ke mpa ke rata hoo feela. Mantswe ao o ka a bitsa 
feela, “bophelo bohle ba mo-Kreste.” Efela haeba re tlilo 
phela jwaloka ba-Kreste, re lokela ho nkwa Moyeng wa HAE. 
Johanne o na a sa bue ka ho kena moyeng wa hae. Ho ne ho 
sa tl’o hlahisa dipono tsena. E ne eka kgona e be Moya wa 
Modimo. Le ho rona, eka kgona e be Moya wa Modimo, ho seng 
jwalo boikitlaetso bohle ba rona ke ba lefeela. Paulosi o itse, 
“Ke tla rapela ka Moya, ke tla bina ka Moya, ke tla phela ka 
Moya.” Ntho efe feela e molemo e ka ntlelang e tshwanetse ho 
senolwa ke Moya, ho thasisetswa ke Lentswe, le ho bonahatswa 
ka ditholwana tseo e di behang. Ruri jwaloka ha Johanne a na 
a lokela ho kena Moyeng ho amohela ditshenolo tse kgolo tsena 
ka botjha ho Jesu, re hlokwa ho kena Moyeng ho utlwisisa 
ditshenolo tseo Modimo o re abetseng ho phela ka tsona 
Lentsweng la Wona, hoba esale wona Moya oo.
 E shebe ka mokgwa ona. Bongata bo boholo bo bala Bibele 
moo e reng ho Diketso 2:38, “Bakang, mme e mong le e mong 
wa lona a kolobeletswe ka Lebitso la Jesu Kreste tshwarelong 
ya dibe, mme le tla nka neo ya Moya o Halalelang,” mme ba e 
fete mohwalotso. Ha ba e bone. Efela holane ba e bona, ka ho 
kena Moyeng, ba ne ba tla tseba hore ha ba batla ho amohela 
Moya o Halalelang, ba hlokwa ho baka le ho kolobetswa ka 
Lebitso la Morena Jesu ebe moo Modimo a tlamehang ho 
phetha Lentswe la Hae ka ho ba tlatsa ka Moya o Halalelang. 
Ha ba ke ba kena Moyeng wa Hae ho seng jwalo ho ne ho tla 
etsahala ho bona seo Lentswe le se bolelang. Rapela Modimo 
bakeng sa tshenolo ka Moya wa Hae. Eo ke kgato ya pele. Kena 
Moyeng.
 Ere ke sebedise papiso e nngwe. Ha re re o hloka phodiso. 
Ebe Lentswe le re’ng? Tjhe, bohle re e badile makgetlo a 
sa balweng, empa ha e balwa ha ho kenwe Moyeng. Na re 
kopile Modimo ka Moya wa Hae ho re ruta nnete ya yona ya 
makgonthe? Holane re entse jwalo, re ne re tla bitsa baholo, re 
ipolele dibe tsa rona, re tlotswe mme re rapellwe, mme ebe ho 
fedile. Mohlomong e ke ke ya fihla hang, empa Moyeng wa Hae, 
ke phetho. Ha ho sa na lekgotla le leng la boipiletso. Modimo o 
tla tlatsa Lentswe la Wona. Oho, re hlokwa ho kena Moyeng, 
mme dintho di ntoo etswa. O SE KE WA KENA DIKETSONG 
PELE. KENA MOYENG O NTOO KENA DIKETSONG MME 
O SHEBE SEO MODIMO O TLA SE ETSA.
 Na o kile wa lemoha kamoo lefatshe le kenang moyeng 
wa dintho tse lefatsheng? Ba ya dipapading tsa bona tsa bolo, 

meketeng ya bona ya dipapadi, le metjekong ya bona. Ba kena 
moyeng wa yona. Ha ba dule mono eka dipalesa tsa lebota, 
dithupa tsa kgale tse omeletseng. Ba ikakgela ka setotswana 
mme ba nka karolo dinthong. Empa, oho, kamoo ba hloileng ha 
ba-Kreste ba kena Moyeng wa Lentswe la Modimo. Ba re bitsa 
mahlanya le bathethehi ba halalelang. Ha ba siye letho ho supa 
lehloyo la bona le lenyatso. Empa ak’o iphapanye yona. O ka 
lebella hoo, o tseba moo e tswang teng. Tswelapele feela mme o 
kene Moyeng wa thapelo.
 Moya wa rona o hlwekile. O motjha. Ke wa makgonthe. 
O sedi o hlokolosi empa leha ho le jwalo, o tletse thabo ya 
Morena. Mo-Kreste o lokela ho ba mahlahahlaha le ho tlala 
thabo ya hae ho Morena jwaloka lefatshe ha le itaha le 
nyakalla boithabisong ba lona. Ba-Kreste le lefatshe ke 
batho; bobedi ba na le maikutlo. Phapang ke hore dipelo tsa 
ba-Kreste le maikutlo a bona di tsepame ka ho phetheha ho 
Morena wa Kganya le leratong la Hae feela, ha lefatshe le ntse 
le kgotsofatsa nama.
 Jwale e re Johanne o ne a nkwe Moyeng ka Letsatsi la 
Morena.
 Oho, banna, ke ena temana e tsosang phapang. Ha se hore e 
hloka ho etsa jwalo, kapa e qosa hoo, empa ba bang ha ba bone 
se bolelwang ke Lentswe ruri.
 Tabeng ya pele re fumana batho ba bang ba kgabane 
ba bitsang Letsatsi la Morena, Letsatsi la Sabatha, e leng 
Moqebelo ho bona. Ho ntoo ba le ba reng Letsatsi la Morena, 
ke Sontaha, letsatsi le qalang veke. Empa e ka ba le leng la 
matsatsi ao jwang, kapa esita le bobedi boo mmoho, hoba 
Johanne o ne a le Moyeng a amohela dipono tseo kgabareng ya 
dilemo tse pedi. Bonnete se etsahetseng ke hore Johanne o ile 
a haptjwa Moyeng mme a fetisetswa Letsatsing la Morena, le 
tlang ho tla. Bibele e bua ka Letsatsi la Morena le tlang, mme 
jwale Johanne o bona dintho tse tlang ka letsatsi leo. Empa 
ha jwale, ho tsitsisa mehopolo ya rona, ha re fumaneng ka 
nepahalo seo Sabatha e leng sona kajeno.
 Sabatha, ka moo re e tsebang ho tswa Testamenteng e 
Ntjha, HA SE ho boloka letsatsi le ikgethang. Ha rea sielwa 
taelo ya ho boloka Moqebelo e le Sabatha, le jwalo ha re na 
taelo ya ho boloka letsatsi le qalang veke, e leng Sontaha. 
Nnete ya Sabatha ke ena, e leng ho re “phomolo.” Baheb. 4:8, 
“Hobane holane Jesu a ba kentse phomolong (kapa letsatsing 
la phomolo), O ka be o sa ka wa bolela le leng letsatsi. Ha 
ho le jwalo phomolo e teng (ho boloka Sabatha) e saletseng 
setjhaba sa Modimo. Hobane ya keneng phomolong ya wona, 
le yena o phomotse mesebetsing ya hae, jwalo ka Modimo ha o 
phomotse mesebetsing ya Wona.” Ana o utlwile polelwana eo 
e leng senotlolo qetellong ya temana eo? “Modimo o phomotse 

mesebetsing ya Wona ka sebele.” Modimo wa na wa fa Iseraele 
letsatsi la bosupa e le Sabatha ya bona, e le sehopotso sa 
mosebetsi wa Hae moo A hlodileng lefatshe le tsohle tse ho 
lona, mme a ntoo kgaotsa ho bopa. O ile a kgefutsa mesebetsing 
ya Hae. A phomola. Jwale ho no ho itoketse ho fana ka Sabatha 
ho batho ba neng ba dula tulong e le nngwe ka nako e le 
nngwe, ba tle ba boloke bohle letsatsi le ikgethileng. Kajeno 
halofo ya lefatshe e leseding athe halofo e nngwe e lefifing, ka 
baka leo e ne e ke ke ya sebetsa ho hang. Empa eo ke phehisano 
e sedikadikweng sa nama feela.
 Ha re bone seo Bibele e re rutang sona ka phomolo ena ya 
Sabatha. “Hobane ya keneng phomolong ya wona.” Makeno 
ana hase makeno feela, empa ke ho dula ka hare, phomolo. Ke 
‘phomolo e sa feleng’ eo letsatsi la bosupa e mpang e le papiso 
feela. ‘Supa’ ke botlalo. ‘Robedi’ ke letsatsi le ‘qalang’ botjha. 
Tsoho ya Jesu e hlahile ka letsatsi le qalang veke, ho re abela 
bophelo bo sa feleng le phomolo ya Sabatha e sa feleng. Ka 
hona re bona lebaka leo Modimo o sa kang wa re nea letsatsi le 
ikgethileng la veke e le Sabatha (phomolo). Re ‘kene ka hare’ 
re bile re ‘dula ka hara’ phomolo ya rona, e leng taba e beng e 
ka sita Iseraele, kaha e ne e tshwere seriti sa ntho ya sebele eo 
rona re e thabelang. Motho a ka hla a kgutlela seriting jwang 
athe jwale re tshwere bonnete?
 Tsela ya ho amohela phomolo ena, kapa Sabatha e sa 
kgaotseng, ke ka memo ya Jesu. O itse ho Mattheu 11:28, 29, 
“Tloong ho Nna, lona bohle ba kgathatseng ba imelwang, 
mme Ke tla le imolla. Inkeleng joko ya Ka, mme le ithute ho 
Nna;… mme le tla fumanela meya ya lona phomolo (kapa ho 
boloka Sabatha, e seng letsatsi, empa bophelo bo sa feleng, 
Sabatha) meyeng ya lona.” Ho sa tostelehe o nnile wa imelwa 
nako e kae tlasa morwalo wa hao wa sebe, leha e ka ba dilemo 
tse leshome, dilemo tse mashome a mararo kapa dilemo tse 
mashome a mahlano, kapa ho feta moo, tloo ka bophelo ba hao 
bo kgathetseng bo tepeletseng mme o tla fumana phomolo ya 
Hae (Sabatha ya nnete). Jesu o tla o fa phomolo.
 Jwale hantle-ntle phomolo eo Jesu a tla fana ka yona ke 
eng? Isa. 28:8-12, “Hobane ditafole tsa bona kaofela di tletse 
mahlatsa le ditshila, tse sa siyeng sebaka. O tla ruta mang 
bohlale? o tla utlwisa mang thuto? hleka ke bana ba tswa 
kgweswa, kapa ba tlositsweng letsweleng. Hobane ke molao 
hodima molao, molao hodima molao; taelo hodima taelo, taelo 
hodima taelo; hanyenyane mona, hanyenyane mono: Ka baka 
leo ke ka melomo e kokotletsang le ka puo ya basele A tlang 
ho bua le setjhaba sena. O na be a se a boletse a re, Mona ke 
nqalo ya phomolo (Sabatha) le baballe batho ba kgathetseng 
ka phomolo (kapa ho boloka Sabatha ya Hae); mona ke nqalo 
ya kgatholoho: empa se hanne ho utlwa.” Ke ena e porofetilwe 
hantle mona ho Esaia. Mme e etsahetse dilemo tse 700 hamorao 

mane Pentekosta mohla ba tlalang Moya o Halalelang kamoo 
ho kileng ha bolelwa ka bona. Ena ke yona Sabatha ya nnete 
e neng e tshepiswe. Ka hona eitse hobane ba tlatswe ka Moya 
o Halalelang ba phomola mesebetsing ya bona ya lefatshe, 
diketsong tsa bona tsa lefatshe, ditseleng tsa bona tse kgopo. 
Moya o Halalelang wa nka taolo ya maphelo a bona. Ba kena 
phomolong. Ke eo phomolo ya hao. Ke eo Sabatha ya hao. Ha 
se letsatsi, kapa selemo, empa bosafeleng ba ho tlatswa le ho 
hlohonolofatswa Moyeng o Halalelang. Keha wena o phomola, 
mme Modimo a sebetsa. Ke Modimo o sebetsang morero le 
boithatelo ba Wona ka ho wena.
 Ha nke ke hlahise temoso mabapi le boraMoqebelo ba 
reng re kopana ka tsatsi le phoso la veke ha re phutheha ka 
Sontaha, letsatsi le qalang veke. Ke ena taba e boletsweng 
ke Justine palokgolong ya bobedi. “Ka Sontaha ho tshwarwa 
kopano ya bohle ba ahileng metseng le metsaneng, mme ho 
balwa sekoto sa ditaba tsa baapostola le mangolo ha feela nako 
e dumela. Hoba palo e fete, mookamedi wa thuto a ntoo laya 
ka ho kgothatsa hore ba etsise diketso tseo tse kgabane. Ka 
mora mona bohle re ema ho etsa thapelo ya bohle. Nakong 
ya thapelo e kwalang, jwalokaha re hlalositse, bohobe le 
veine di bewa pela rona, ho ntoo lebohuwa mme phutheho e 
arabela, “Amen.” Ebe moo dielemente di abelwang bohle ho 
nka kabelo di ntoo iswa matlung a ba leng siyo ke bahlanka. 
Barui le baikutlwapelo ba ntsha diabo ho latela boithatelo 
ba bona mme pokello ena e sala ho mookamedi ya e abelang 
dikgutsana, bahlolohadi, batshwaruwa, le baeti ba hlokang.” 
Re bona ke hona hobane ba tsitlallelang hore kereke ya pele 
e ne e bolokile moetlo wa ba-Juda wa ho kopana ka letsatsi 
le qetellang veke ba haellwa ke tsebo habohloko kaha seo 
nalane e se hlomahanyang ruri, mme ka hona ha ba lokele ke 
ho tsheptjwa.
 Oho, eka batho ba ka tla ho Yena mme ba fumana phomolo 
eo. Dipelo tsohle di tsetselela phomolo eo empa bongata ha 
bo tsebe karabo. Ka baka leo ba leka ho kgutsisa sello seo ka 
tsamaiso ya borapedi ya ho hlompha matsatsi a ikgethang kapa 
ho amohela ditumelwana tsa mokgatlo wa bodumedi le ditaelo. 
Empa ha ba hloleha teng, bongata bo leka ho nwa, ho fapohela 
meketeng e lerata ya botahwa, le ho itaha mmeleng, ba hopola 
hobane boithabiso ba lefatshe bo ka hlahisa kgotsofalo e 
itseng. Empa phomolo ha e fumanwe ho tse jwalo. Ba tsuba 
mme ba kometsa dipilisi ho kokobetsa methapo ya bona. Empa 
phomolo ha e yo mesebetsing ya lefatshe. Ba hloka Jesu. Ba 
hloka pheko ya lehodimo, phomolo ya Moya.
 Ebe moo boholo ba bona bo yang kerekeng ka Sontaha. 
Hoo ho lokile empa le moo ha ba fumane leano la ho atamela 
Modimo le ho Mo rapela. Jesu o boletse borapedi ba sebele e 
le ka Moya le ka nnete, Johanne 4:24. Empa ke borapedi ba 

mokgalo ofe boo motho a ka bo fumanang kerekeng e tsebang 
hanyenyane ka Modimo hoo e hlomang Santa Klause ka 
Keresemose le dipela ka Paseka? Ketso eo ba e thonakile kae? 
Ba e thonakile ho bahetene mme ba e fetola karolo ya thuto ya 
kereke. Empa ha motho a sokolohela ho Morena mme a tlatswa 
ka Moya o Halalelang o kgaohana le dintho tsohle tse jwalo. O 
na le phomolo moyeng wa hae. O qala a phela ruri, le ho rata 
Modimo le ho Mo rapela.

 Jwale ha re kgutleleng Lengolong la rona. Re tseba seo 
Letsatsi la Morena le seng sona. Efela ha e se Moqebelo kapa 
Sontaha, ke eng? Tjhe, ha re e beeng tjena. Kajeno lena ehlile 
ha se Letsatsi la Morena. Lena ke letsatsi la motho. Ke tsela ya 
motho, mosebetsi wa motho, kereke ya motho, maano a motho 
a ho rapela, dintho tsohle ke tsa motho, hoba ke lefatshe la 
motho (cosmos). EMPA LETSATSI LA MORENA LE A TLA. 
E, ke nnete. Feela mohla Tshenolo ena ya Jesu Kreste, Johanne 
o na hapuwe ke Moya a ba a fetisetswa ke Moya Letsatsing 
le Leholo leo le tlang. Letsatsi la Morena ke mohla ho felang 
matsatsi a motho. Mebuso ya lefatshe lena e tla fetoha mebuso 
ya Modimo wa rona. Letsatsi la Morena ke mohla dikahlolo 
di tshollwang, mme ka mora moo ho latele sekete sa dilemo. 
Hantle hona jwale lefatshe le etsa seo le ratang ho se etsa ka 
mo-Kreste. Ba mo bitsa ka mabitso-bitso a kgopo, ho mo soma. 
Empa ho tla letsatsi le leholo leo le hlokomelehang mohla ba 
tla bokolla mme ba bohola, hoba Konyana e tla ka kgalefo ho 
ahlola lefatshe. Ke mohla ba lokileng ba tla kena letsatsing la 
bona le Morena, hoba bakgopo ba tla tjheswa mme ba lokileng 
ba tla tsamaya hodima melora ya bona ho kena seketeng sa 
dilemo. Malakia 4:3, “Le tla hatakela ba bolotsana hobane ba 
tla ba jwalo ka molora ka tlasa maoto a lona tsatsing le tla 
etswa ke Nna, ho bolela Jehova wa makgotla.”

LENTSWE LE KANG TEROMPETA

 Tshen. 1:10, “…Mme ka utlwa ka mora ka lentswe le 
leholo, le kang terompeta.” Johanne o ne a le Moyeng, mme 
yare a sa le mono, a bona letsatsi le leholo le le makatsang la 
Morena Jesu le matla a Hae wohle a halalelang. Bokamoso bo 
no bo le mothating wa ho kwahollwa hoba Modimo o no o le 
mothating wa ho mo ruta. Johanne ha a re e ne e le terompeta. 
Le ne le tshwana le terompeta. Jwale terompeta ha e letswa 
e na le lebaka le potlakileng ho yona. E tshwana le lenqosa, 
moromuwa wa morena, ya tlang ho batho. O letsa terompeta. 
Ke mokgosi o potlakileng. Batho ba phutheha ho mamela. 
(Ka mehla Iseraele e ne e phuthwa ka moletso wa terompeta.) 
Ntho e bohlokwa-hlokwa e atametse. “E mameleng.” Ka hona 
lentswe lena le ne le jere boipiletso bo jwalo bo potlakileng 
jwaloka terompeta. Le ne le le phepa le le matla, le tshosa le 

bile le raosa. Oho, eka re ka utlwa kodu ya Modimo e tshwana 
le terompeta tsatsing lena, hoba ke ‘Terompeta ya Evangedi’ 
e utlwahatsang ‘Lentswe la Boporofeta’ ho re lemosa, le ho re 
hlophisetsa, se tlang hodima lefatshe.

TAELO YA HO NGOLA

 Tshen. 1:11, “Le re, Ke Nna Alfa le Omega, wa Pele le 
wa Morao: mme, Seo o se bonang, o se ngole bukeng, o ntoo 
se romela ho dikereke tse supileng tse Asia: e leng Efese, le 
Smirna, le Pergame, le Thiatire, le Sarda, le Filadelfia, le 
Laodisea.” Ke ena moo e leng teng. Wa Pele le wa Morao, Alfa 
le Omega: seo ke SOHLE. Modimo o le mong wa nnete. Kodu le 
Lentswe la Modimo. Bonnete le nepahalo di atametse. Ke ntho 
e kakang ho kena Moyeng. Kgele, ho ema ka pela Sefahleho sa 
Modimo le ho utlwa ho Yena… “Seo o se bonang, o se ngole 
bukeng, o ntoo se romela dikerekeng tse supileng.” Kodu e 
utlwahaditseng Lentswe la Hae Tshimong ya Edene le hodima 
Thaba Sinai, e leng yona hape kodu e utlwahetseng kganyeng 
e bokwang ya Thaba ya Phetolelo, e ne e boetse e utlwahala, 
mme lekgatheng lena ho dikereke tse supileng ka tshenolo e 
tletseng le ya ho qetela ya Jesu Kreste.
 “Ngola dipono tseo, Johanne. Etsetsa mengwaha e 
tla latela rekoto ya tsona, hoba ke diporofeto tsa nnete tse 
TSHWANELANG ho hlaha. Di ngole o ntoo di romela, o di 
hlahatse.”
 Johanne o tsebile kodu eo. Oho, le wena o tla tseba kodu eo 
ha A bitsa ha o fela o le e mong wa ba Hae.

DITSHWARI TSA DILAMPI TSA GAUTA

 Tshen. 1:12, “Yaba ke reteleha ho bona lentswe le buang le 
nna. Eitse hobane ke retelehe, ka bona dikandelare tsa gauta 
tse supileng.” Johanne ha a re o retelehile ho bona mong’a 
lentswe leo a le utlwileng, empa o retelehile ho bona lentswe. 
Oho, ke rata hoo. A reteleha ho bona lentswe. Lentswe le 
motho ke ntho e le nngwe le e tshwanang. Jesu ke LENTSWE. 
Johanne 1:1-3, “Lentswe le ne le le tshimolohong, mme Lentswe 
le ne le le ho Modimo, mme Lentswe e ne e le Modimo. Le ne le 
le ho Modimo tshimolohong. Dintho tsohle di entswe ke Lona; 
mme hara dintho tse leng teng ha ho letho le entsweng ka ntle 
ho Lona.” Ha o ka bona Lentswe leo ruri ke moo o tla beng o 
bona Jesu.
 Eitse hobane Johanne a retelehe a bona dikandelare tsa 
gauta tse supileng. Ka nepo e ne e le ditshwari tsa dilampi. 
Mme ho latela temana ya 20, ke dikereke tse supileng: 
“dikandelare tse supileng tseo o di boneng ke dikereke tse 

supileng.” Ho bapisa dikereke e ne e ke ke ya ba dikandelare. 
Kandelare e tuka nakwana e ntoo tima. E a shwa. Ha ho sa 
setse letho la yona. Empa dilampi di ruile boleng ba kamehla 
bo sa fumanweng ho dikandelare.
 Ha o batla setshwantsho se setle sa lampi, bala ka sona 
ho Zakaria 4:1-6, “Lengeloi le neng le bua le nna la boela la 
kgutla, le ho ntsosa, jwalo ka ha ho tsoswa motho borokong. La 
re ho nna, O bonang? Ka re, Ke bona kandelare e leng ya gauta 
feela, e nang le nkgo ya yona ya oli ntlheng ya yona, le dilampi 
tsa yona tse supileng kahodimo ho yona, le dipomponyana tse 
supileng ho e nngwe le e nngwe ya dilampi tseo kahodimo 
ho yona. Le mehlwaare e mebedi pela yona, o mong ka ho le 
letona la nkgo, o mong ka ho le letshehadi. Yaba ke bolella 
lengeloi le buang le nna, ka re, Ntho tseo keng, Mong’a ka? 
Lengeloi le buang le nna la nkaraba la re, Na ha o tsebe hore 
ntho tseo keng? Ka re, Tjhe, Mong’a ka. Yaba o mpolella a re, 
Ke Lentswe la Jehova ho Sorobabele, le reng, Hase ka matla, 
le ka borena, empa e le ka ‘Moya’ wa Ka, ho bolela Jehova 
wa Makgotla.” Lampi e nngwe ya gauta e hlwekileng ke ena. 
E tuka ka phatsimo hoba e na le ole e ngata eo e momonang 
ho mehlwaare e mebedi, e emeng lehlakoreng ka leng. Difate 
tse pedi di emetse Testamente ya Kgale le e Ntjha, mme ehlile 
ole e lekanya Moya o Halalelang, e leng Wona feela o ka 
tjhabisetsang batho lesedi la Modimo. Ka mantswe a mang 
Lengeloi le buileng le Sakaria le ne le re “seo o se bonang se 
bolela hore kereke e ke ke ya finyella letho ka matla a yona 
kapa ka tjheseho ya yona, empa e le ka Moya o Halalelang.”
 Jwale ak’o hlahlobe lampi ena. O tla lemoha hobane e na 
le nkgo e kgolo, kapa letshana, le mahareng a diphaka tse 
supileng tse tswang ho yona. Nkgo ena e ne e tlatswa ka ole 
ya mohlwaare e kollang dikgoleng tse supileng tse kentsweng 
ka hara diphaka tse supileng. Ke yona ole e tukang le e 
kgantshang lesedi ntlhaneng ya dipompo tse supileng. Lesedi 
lena le ne le sa time. Baprista ba ne ba sa phetse ho tshela ole 
ka hara nkgo.
 Lampi e ne e hotetswa ka tsela e ikgethileng. Pele, moprista 
o ne a nka mollo aletareng e neng e hotetswe ke mollo wa 
Modimo tshimolohong. A hotetse, pele ho tsohle, lampi e 
dutseng ka hodima nkgo. A ntoo hotetsa lampi ya bobedi ka 
lelakabe la lampi ya pele. Lampi ya boraro e okga mollo wa 
yona ho lampi ya bobedi, jwaloka ha ya bone e okgile wa yona 
ho ya boraro, le jwalo-jwalo, ho fihlela dilampi tse supileng 
tsohle di tuka. Mollo o halalelang ona o tswang aletareng, 
o okgwang lamping e nngwe ho ya ho e nngwe, ke papiso e 
babatsehang ya Moya o Halalelang Mengwaheng e supileng ya 
Kereke. Tsholoho ya mantlha ya Pentekosta (e leng tsholoho 
e tswileng Setulong sa Mohau ho Jesu ka kotlolo) e baballa 
Kereke ya Hae mengwaheng yohle e supileng, mme e bontsha 

Jesu Kreste ka ho phethahala esale yena maobane, le kajeno, le 
ka ho sa feleng, Modimo o sa fetoheng ka semelo sa Wona le ka 
ditsela tsa Wona.
 Ho Johanne 15, Jesu o itse, “Ke Nna sefate sa Morara, lona 
le makala.” Ke Yena Morara o moholo, wona o tswang motsong 
wa mantlha ho tswa peong ya mantlha e nang le bophelo ho 
yona. Jwale hase morara o beang tholwana; ke makala a etsang 
jwalo. Jwale sheba taba ena: O ka nka sefate sa molamunu 
se jwaloka sefate sa lamunu, o ntoo entela lekala la pomelo 
ho sona, lekala la lamunu e bodila, lekala la thanjelo, le 
mefuta e meng e fapaneng, mme makala ao wohle a tla mela. 
Empa makala ao a hlomilweng a ke ke a bea dilamunu. Tjhe, 
monghadi. Lekala la lamunu e bodila le tla bea dilemone tse 
bodila, lekala la pomelo le tla bea tholwana ya pomelo le jwalo-
jwalo. Empa makala ao a ye a feptjwe ke bophelo bo ka hara 
sefate. Empa ha sefate seo se ka hlahisa lekala le leng la sona 
etlaba lekala la lamunu mme le tla bea dilamunu. Hobaneng? 
Hoba bophelo bo kahara lekala le bophelo bo kahara kutu 
bo a tshwana athe ha ho a ba jwalo ka makala a entetsweng. 
Makala ao a hlonngweng a fumane mehlodi ya wona bophelong 
bo tswang difateng di sele, ho tswa metsong e sele, ho tswa 
dipeong di sele. Oho, ehlile a tla bea tholwana, empa a ke ke a 
bea dilamunu. A ke ke a kgona hoba hase a mantlha.
 Kereke e jwalo. Morara o ile wa petsolwa mme ho entetswe 
makala ka hare. Ba entetse makala a Baptise, makala a 
Methodise, makala a Presbeteriene, le makala a Pentekosta. 
Mme makala ao a bea tholwana ya Baptise, Methodise, 
Pentekosta, le Presbeteriene. (Dipeo tsa mokgatlo wa bodumedi 
tseo ka tsona ba hlahisang tholwana ya bona.) Empa ha lekala 
le hlahisa lekala la lona ka sebele, lekala leo le tla tshwana le 
morara ka bowona. E tla ba lekala la mofuta o tshwanang le 
o hlahisitsweng Pentekosta. Le tla bua ka dipuo, ho porofeta, 
le ho ba le matla le dipontsho tsa Jesu Kreste ya tsohileng 
ho lona. Hobaneng? Hobane le phela ka mehlodi ya tlhaho 
ya morara ka bowona. O a bona, le ne le sa hlomathiswa 
morareng; le TSWALETSWE morareng. Mohla makala a mang 
wohle a na a hlomathiswa, sohle seo a na ka se etsa e ne e le ho 
bea tholwana ya wona hoba a sa ka a tswalwa ke morara oo. 
Ha a tsebe letho ka bophelo boo ba mantlha le ka tholwana 
ya mantlha. A ke ke a tseba hobane ha a tswalwa ke wona. 
Empa hola a tswalwa ke wona, bophelo bo nong bo le ka hara 
kutu ya mantlha (Jesu) bo ne bo tla hlaha bo itshupe ka wona. 
Johanne 14:12, “Kannete-nete, Ke re ho lona, Ya dumelang ho 
Nna, mesebetsi eo Ke e etsang o tla e etsa le yena; o tla etsa le e 
fetang ena; kahobane Ke ya ho Ntate.”
 Diphutheho tsa mokgatlo tse laolwang ke batho ha di ka 
ke tsa tswalwa ke Modimo; hoba Moya ke wona o phedisang, E 
SENG MOTHO.

 Ho thabisa hakakang ho nahana ka dilampi tseo tse 
supileng tse momonang bophelo le lesedi mehloding ya nkgo e 
kgolo eo kahobane dikgole tsa tsona di innwe ka mono. Mona 
ho lekanngwa morongwa e mong le e mong wa mongwaha 
wa kereke. Bophelo ba hae bo tukiswa ke Moya o Halalelang. 
Kgole ya hae (bophelo) e innwe ka ho Kreste. Ka kgole eo o 
momona bona bophelo ba Kreste, mme ka bona o tjhabisetsa 
kereke lesedi. O kgantsha lesedi la mofuta ofe? Lona lesedi le 
neng le le lamping ya pele e hoteditsweng. Mme ho theosa le 
mengwaha ho fihlela nako ena ya moromuwa wa letsatsi la ho 
qetela bona bophelo boo le lesedi leo di bonahatswa ke bophelo 
bo patilweng le Kreste ka ho Modimo.
 Ha re ka ke ra bua tjena ka baromuwa ba nnotshi, empa 
modumedi e mong le e mong wa nnete o bapisitswe ka ho 
hlaka mona. Bohle ba monya mohloding o le mong. Bohle 
ba innwe nkgong e le nngwe. Ba itjhweletse mme maphelo 
a bona a patilwe le Kreste ka ho Modimo. Ba tshwailwe ke 
Moya o Halalelang. Baef. 4:30, “Le se ke la swabisa Moya o 
Halalelang wa Modimo, oo le tshwaetsweng letsatsi la topollo 
ke wona.” Ha ho motho ya ka ba utlang letsohong la Hae. 
Maphelo a bona a ke ke a nna a phenyekollwa. Bophelo bo 
bonahalang bo a tuka mme bo a phatsima, bo tjhabisa lesedi 
le diponahatso tsa Moya o Halalelang. Bophelo bo ka hare, 
bo sa bonweng bo patilwe ka ho Modimo mme bo feptjwa ke 
Lentswe la Morena. Satane a ke ke a ba ama. Esita le lefu ha 
le ka ke la ba ama, hoba lefu le lahlehetswe ke tsenene ya lona; 
lebitla le lahlehetswe ke tlholo ya lona. Ho bokwe Modimo, ba 
fumane tlholo ena ho Morena Jesu Kreste le ka yena. Amen, 
hape amen.

HA E SA LE MOPRISTA

 Tshen. 1:13, “Mme hara dikandelare tse supileng ka bona 
e Mong ya kang Mora Motho, ya apereng kobo e hohobang 
maotong, ya itlamileng sefubeng ka senyepa sa gauta.”
 Ke Eo o eme mono, e Mong ya kang Mora Motho. Jwaloka 
ha botle ba lehwakwe bo totiswa ke ho phamiswa ha lesale, 
le Yena o tlotliswa hara dikereke ka ho tshwana. Ke Letsatsi 
la Morena; hoba Johanne o Mmona a eme, e seng jwaloka 
moprista, empa jwalo ka Moahlodi ya tlang. Senyepa sa gauta 
ha se sa tlamilwe lethekeng moo moprista a tshwanelang 
ho se tlama teng ha ntsa sebeletsa Modimo ka hara Nqalo 
e Halalelang ka ho fetisa, empa se mahetleng a Hae jwale, 
hoba hajwale ha E sa le moprista empa ke MOAHLODI. Jwale 
Johanne 5:22 e a phethahala, “Hobane Ntate ha a ahlole motho 
le a mong, empa O neile Mora kahlolo yohle.” Mosebetsi wa 
Hae o phethilwe. Boprista bo fedile. Matsatsi a boporofeta a 
fetile. O eme a tlanngwe jwalo ka MOAHLODI.

KGANYA E NTLHA DI SUPILENG YA BOTHO BA HAE

 Tshen. 1:14-16, “Hlooho ya Hae le moriri wa Hae di ne di le 
tshweu jwalo ka boya ba nku, le jwalo ka lehlwa; mahlo a Hae 
a ne a le jwalo ka kgabo ya mollo. Maoto a Hae a ne a tshwana 
le koporo e benyang, a le jwale ka hoja a hlenne seboping; 
lentswe la Hae le le jwalo ka modumo wa metsi a mangata. 
O ne a tshwere dinaledi tse supileng letsohong le letona la 
Hae: mme sabole e ntjhotjho e leoditsweng ka nqa tse pedi e 
tswa molomong wa Hae: sefahleho sa Hae se ne se tshwana le 
letsatsi ha le kganya ka matla a lona.”
 Ho ipontsha ha Jesu ho Johanne ho ne ho sisimosa ka botebo 
ho bile ho susumetsa hakakang, ho ya neng a lelerisitswe ka 
baka la Lentswe, mme bona, jwale LENTSWE le Phelang le eme 
ka pela hae. Pono e fupileng ponesetso e kakang, hoba tlhaloso 
ya tshobotsi e nngwe le e nngwe e na le bohlokwa ho yona. Ke 
tshenolo e kakang ya Boleng ba Hae bo tlotlehang.

1. Moriri wa Hae o Bosweu ba Lehlwa
 Pele Johanne o a lemoha mme o bua ka bosweu ba moriri 
wa Hae. O ne o le mosweu, mme o phatsima jwalo ka lehlwa. 
Mona e se ka baka la dilemo tsa Hae. Oho, tjhe. Bosweu bo 
phatsimang ba moriri ha bo lekanye dilemo empa boiphihlelo, 
phetheho, le bohlale. RabosaFeleng ha a tsofale. Nako e ne e 
boetse e le eng ho Modimo? Nako ke nthwana e sa reng letho 
ho Modimo, empa bohlale bo bohlokwa-hlokwa. Eka mohla 
Salomone a ne a hweletsa bohlale ho Modimo ho ahlolela 
setjhaba sa Iseraele. Jwale O a tla, Moahlodi wa lefatshe lohle. 
O tla rweswa moqhaka wa bohlale. Ke seo bosweu ba moriri 
le ho benya di se supang. Bona taba ena ho Dan. 7:9-14, “Ka 
tadima hofihlela diterone di ba di bewa, mme Moholo wa 
Matsatsi a dula, Eo seaparo sa Hae se neng se le se sesweu 
jwalo ka lehlwa, moriri wa hlooho ya Hae o ne o le mosweu 
jwalo ka boya ba nku bo hlatswehileng: terone ya Hae e ne e 
tswa malakabe a mollo, mabidi a Hae a le jwalo ka mollo o 
tukang. Noka ya mollo e ne e tswa e matha pela Hae: O ne a 
sebeletswa ke dikete tsa dikete, dimilione tsa dimilione di ne 
di eme pela Hae: Baahlodi ba dula, mme dibuka tsa phetlwa. 
Ke ne ke ntse ke tadimile mme ka baka la polelo tsa boikakaso 
tse bolelwang ke lenaka: ka bona sebata se bolawa, mmele wa 
sona wa fediswa, wa akgelwa mollong hore o tjheswe. Ha e le 
ka dibata tse ding, tsa amohuwa borena: empa tsa ekeletswa 
nako ho isa mohla nako le motsotso o itseng. Ka ba ka tadima 
ka dipono tsa bosiu, mme, bonang, e Mong ya kang Mora 
Motho a hlaha ka maru a lehodimo, a fihla ho Moholo wa 
Matsatsi, A atametswa ho Yena. A newa mmuso, le hlompho, 
le borena, hore ba mefuta yohle, le ba ditjhaba tsohle, le ba 
dipuo tsohle, ba tle ba Mo sebeletse: mme mmuso wa Hae ke 
mmuso o sa feleng, o ke keng wa feta, borena ba Hae bo ke ke 



42 PHATAKANYO YA MENGWAHA E SUPILENG YA KEREKE

ba fediswa.” Ke eo. Daniele o Mmone ka moriri o mosweu oo. 
E ne e le Moahlodi ya phetlang dibuka mme a ahlola ka tsona. 
Daniele o Mmone a tla ka maru. Ke hantle seo Johanne a se 
boneng. Ba Mmone hantle ka ho tshwana. Ba bone Moahlodi 
ka senyepa sa Hae sa kahlolo mahetleng a Hae, a eme ka 
hlweko mme a halalela, a tletse bohlale, a loketse ho ahlola 
lefatshe ka ho loka. Allelua.
 Esita le lefatshe le utlwisisa setshwantsho sena, hoba 
mehleng ya kgale moahlodi o ne a hlaha mme a epe pitso ya 
lekgotla, a rwetse boya bo bosweu le seaparo se hohobang se 
supang boholo bo phethehileng (seaparo se tlohang hlohong ho 
isa maotong) ho diha kahlolo.

2. Mahlo a Hae a Jwalo ka Mollo
 Nahana hoo. Mahlo ao a kileng a rothofatswa ke dikeledi tsa 
tsharelo le kgauho. Mahlo ao a kileng a lliswa ke kutlobohloko 
lebitleng la Lazaro. Mahlo ao a sa kang a bona bokgopo ba 
babolai ba Mo fehileng sefapanong a mpa a hweletsa ka 
mahlomola, “Ntate ba tshwarele.” Jwale mahlo ao ke kgabo ya 
mollo, ke mahlo a Moahlodi Ya tla phetetsa ba Mo latotseng.
 Hara maikutlo wohle a motho A a supileng ho feta wohle 
mohla A ne a hlaha e le Mora Motho e ne e le ona ana, O ne a 
atisa ho lla. Empa ka mora mohoo oo wa mahlomola e ntse e le 
Modimo.
 Mahlo ao a bone dipono. A ne a sheba dipelo tsa batho ka 
botebo a be a bale yona mehopolo ya bona le ho tseba diketso tse 
fapaneng tsa bona. Modimo o ne a nyaretse ka mahlo a shwang, 
Yena ya neng a llela ba sa kang ba Mo tseba seo A ne a le sona, 
“…Ha le sa dumele hobane Ke Yena, le tla shwa dibeng tsa 
lona.” Johanne 8:24. “Ekare ha Ke sa etse mesebetsi ya Ntate, 
le se ke la dumela ho Nna. Empa ha Ke e etsa (mesebetsi ya 
Ntate), leha le sa dumele ho Nna, le mpe le dumele ka baka la 
mesebetsi…” Johanne 10:37, 38. Jwalo ka Jeremia wa kgale, 
E ne e le moporofeta ya llang, kaha batho ba ne ba sa amohele 
Lentswe la Modimo mme ba qhelela tshenolo ka thoko.
 Hona jwale mahlo ao a tukang mollo a Moahlodi a ntse 
a ngola maphelo a nama yohle. A matha a bile a boya hohle 
hodima lefatshe, ha ho letho leo A sa le tsebeng. O tseba 
ditakatso tsa pelo le seo e nngwe le e nngwe e ikemisetsang 
ho se etsa. Ha ho letho le patilweng le ke ke la senolwa, hoba 
dintho tsohle di hlobotse pela Eo re nang le ditaba le Yena. 
Nahana hoo, esita le jwale O tseba seo o se nahanneng.
 E, ke Eo o eme e le Moahlodi ka mahlo a tukang mollo ho 
diha kahlolo. Letsatsi la mohau le fedile. Oh, eka batho ba ka 
baka ba batla sefahleho sa Hae ka ho loka nako e sa le teng. 
Hore ba mpe ba fetole sefuba sa Hae mosamo pele lefatshe le 
qhibidiswa ke mollo.

3. Maoto a Koporo
 “Mme maoto a Hae aka koporo e benyang, a jwalo ka hoja 
a hlenne seboping.” Koporo e tsebjwa ka bothata ba yona bo 
hlollang. Ha ho letho le tsebjwang leo motho a ka le tswakang 
le yona ho e nolofatsa. Empa koporo ena e hlalosang maoto 
a Hae e tsoteha haholo hoba e mameletse teko ya sebopi sa 
mollo, teko eo ho seng le ya mong a kileng a feta ho yona. Mme 
hoo ke nnete. Hoba koporo e lekanya Kahlolo e Halalelang: 
kahlolo eo Modimo a e laotseng le ho e phetha. Johanne 3:14-19, 
“Mme jwaloka ha Moshe a ne a fanyehe noha felleng, Mora 
Motho eka kgona a fanyehwe jwalo: Hore e mong le e mong 
ya dumelang ho Yena a se ke a timela, a mpe a be le bophelo 
bo sa feleng. Hobane Modimo o ratile lefatshe hakaalo, O bile 
wa le nea Mora wa Wona a nnotshi, hore mang le mang ya 
dumelang ho Yena a se ke a timela, a mpe a be le bophelo bo sa 
feleng. Hobane Modimo o romile Mora wa Wona lefatsheng e 
seng hore a ahlole lefatshe; empa e le hore lefatshe le bolokwe 
ke Yena. Ya dumelang ho Yena ha a ahlolwe: empa ya sa 
dumeleng o se a ahlotswe, kahobane a sa ka a dumela Lebitso 
la Mora Modimo ya tswetsweng a nnotshi. Mme kahlolo ke 
ena, lesedi le tlile lefatsheng, mme batho ba ratile lefifi ho 
lesedi, kahobane mesebetsi ya bona e ne e le mebe.” Num. 21:8, 
9, “Yaba Modimo o re ho Moshe, Etsa noha e tjhesang, mme o e 
fanyehe sefateng: e mong le e mong ya lomilweng, ya tlang ho 
e tadima, o tla phela. Moshe a etsa noha ya koporo, a e fanyeha 
sefateng, mme e mong le e mong, ya lomilweng ke noha, ha 
a tadima noha ya koporo, o ne a phela.” Iseraele o ne a entse 
sebe. Sebe se ne se loketse ho ahlolwa. Ka hona Modimo wa 
laela Moshe ho fanyeha noha ya koporo sefateng, mme ya na a 
tadima o ne a bolokeha kotlong ya sebe sa hae.
 Noha ya koporo sefateng e ne e supa sebe ho tswa 
Tshimong ya Edene, moo noha e thetsitseng Eva, ya mo etsisa 
sebe. Koporo e supa kahlolo, jwaloka ha ho bonwa aletareng 
ya koporo moo kotlo ya sebe e ne e kgotsofatswa ka sehlabelo 
se hodima aletare. Mohla Modimo o no o ahlolela Iseraele dibe 
tsa yona mehleng ya Elia, O ile a thiba pula mme mahodimo 
a tukang aka koporo. Jwale tlhakisetsong ena re bona noha e 
sefateng e supa sebe se seng se ahlotswe, kahobane e bopilwe 
ka koporo, ho bontsha hobane kahlolo e Halalelang e se e 
dihetswe hodima sebe. Ke moo mang le mang ya tadimang 
noha e sefateng, a amohela bohlokwa ba yona, a na a fodiswa, 
ka hobane ona e ne e le mosebetsi kapa poloko ya Morena.
 Noha e sefateng ke setshwano sa seo Jesu a tlileng ho se 
phetha lefatsheng. O ne a etswe nama A tle a ipelese dikahlolo 
tsa Modimo tsa sebe. Motheo wa aletare ya sehlabelo e ne e 
le koporo e thata, e lekanyang Konyana e hlabilweng esale 
ho thewa lefatshe. Kahlolo ya na ya tsholohela hodima 
Hae le pele baetsadibe ba eba teng. Erekaha poloko e le ya 

Morena ka botlalo, O hatile a nnotshi sehatelong sa veine ya 
bohale ba kgalefo ya Modimo. Diaparo tsa Hae di ne di takwe 
bofubedu ke madi a Hae. Sebopi sa mollo wa kahlolo e lokileng 
ya Modimo le kgalefo ya eba kabelo ya Hae. A hlomodiswa, 
ya lokileng ka baka la ba sa lokang. “O na le tokelo, Wena 
Konyana ya Modimo, hobane O re lopolotse ka madi a Hao 
ka sebele.” A tetekwa ka baka la ditlolo tsa rona, A otlwa 
ka baka la makgopo a rona, kotlo e re tlisetsang kgotso e Mo 
wetse hodimo, mme re fodiswa ka maqeba a Hae. Morena o 
dihetse bokgopo ba rona bohle hodima Hae. A hlomodiswa 
ka moo ho seng motho ya kileng a hlomodiswa jwalo. Esita le 
pele ho sefapano A se a kile a rothisa dikgororo tse kgolo tse 
kang madi mmeleng wa Hae eka mohla bohloko bo boholo ba 
tlhokofatso e ne e tla latela madi a ba a itsheka methapong ya 
Hae. Luka 22:44, “Eitse ha A le matswalong a maholo A rapela 
ka matla mme dikgororo tsa Hae tsa ba jwalo ka marothodi a 
rothelang fatshe.”
 Empa ka tsatsi le leng maoto ao a koporo a tla ema hodima 
lefatshe. Mme E tla ba Moahlodi wa lefatshe lohle, mme O tla 
ahlola batho ka ho lekana le ka ho phethahala. Mme kahlolo 
eo e ke ke ya phengwa ke mang kapa mang. Toka eo e ke ke ya 
honyetswa. E ke ke ya kgopamiswa. Ya sa lokang o tla itulela 
a sa loka; ya ditshila o tla itshalla a le ditshila. Ya sa Fetoheng 
a ke ke a fetoha mohlang oo, hobane A eso ho ka a fetoha mme 
a ke ke a fetoha le ka mohla. Maoto ao a koporo a tla phetshela 
sera. A tla timeletsa antikreste, sebata le setshwantsho le hohle 
ho soro mahlong a Hae. O tla timetsa ditsamaiso tsa kereke tse 
nkileng Lebitso la Hae feela ho bodisa phatsimo ya lona mme 
o tla di pshatla hammoho le antikreste. Bohle ba kgopo, ba sa 
dumeleng, bahetene, batho ba mehla ya jwale, balokolohi, ba tla 
ema mono bohle. Lefu, dihele, le lebitla di tla ema moo. Ehlile 
di tla ema jwalo. Hoba mohla A tlang, ho tla phetlwa dibuka. 
Ke moo ho tla hlaha kereke e fofo le barwetsana ba bahlano ba 
mawatla. O tla kgetha dinku ho dipodi. Mohla A tlang O tla nka 
mmuso, hoba ke wa Hae, mme ba dikete tse atiswang ka dikete 
tse leshome ba tla ema mmoho le Yena, Monyaduwa wa Hae, ya 
tla Mo sebeletsa. Thoriso! Oh, eka kgona e etswe esale jwale ho 
seng jwalo e ke ke ya hlola e etswa. Ak’o bake pele nako e tlola. 
Tsoha hara bafu mme o batle Modimo ho tlatswa ka Moya wa 
Hae ho seng jwalo o tla lahlehelwa ke bophelo bo sa feleng. E 
etse hona jwale nako e sa le teng.

4. Lentswe la Hae le Jwalo ka Modumo wa Metsi a Mangata
 Jwale metsi a emetse’ng? Ak’o e utlwe ho Tshen. 17:15, “…
metsi ao o a boneng,…ke merabe, le matshwele, le ditjhaba, 
le dipuo.” Lentswe la Hae e ne e le modumo wa matshwele a 
buang. Ke eng? Ke kahlolo. Hoba ana ke mantswe a matshwele 
a dipaki, tseo ka Moya o Halalelang mengwaheng yohle di 



PONO YA PATMOSE 45

paketseng Kreste tsa bolela Evangedi ya Hae. E tla be e le 
lentswe le hlahang kahlolong la monna e mong le e mong 
kgahlano le moetsadibe ya sa kang a amohela temoso. Mantswe 
a barongwa ba supileng a tla utluwa hantle a hlakile. Bareri 
ba tshepehang bao ba rerileng matla a pholosang a Jesu, ba 
rerileng kolobetso ya metsi ka Lebitso la Jesu, ba rerileng ho 
tlatswa le matla a Moya o Halalelang, ba ema le Lentswe ho 
feta ka moo ba emelang maphelo a bona; bao hohle e ne e 
le lentswe la Jesu Kreste ka Moya o Halalelang ho theoha le 
mengwaha. Johanne 17:20, “Ha Ke rapelle bona feela, empa ke 
rapella le ba tlang ho dumela ho Nna ka polelo ya bona.”
 Na o kile wa nahana ka moo ho nyarosang ho motho ya 
hoholwang thuso e le siyo a tobile phororo e kgolo? Jwale 
ak’o nahane ka mororo oo ha nts’a atamela timelo ya hae e 
sa fanyeng le ya nnete. Le letsatsi la kahlolo le tla fihla jwalo 
mohla mororo wa dikodu tsa matshwele o o ahlolang ha o sa 
ka wa mamela pele nako e fela. Ako mamele horeng ena. Hoba 
mehopolo ya hao e ntse e ngolwa lehodimong motsotsong ona. 
Mono mehopolo ya hao e hlodiya ho feta mantswe a hao. Jwalo 
ka Mofarasi ya ipoletseng haholo ka molomo wa hae, a mpa a 
sa mamele Morena, pelo ya hae e bile ya senyeha ya kgohlahala 
nako ya ba ya tlola, esita le jwale ena e ka ba pitso ya hao ya 
ho qetela ho utlwa Lentswe le ho le amohela ho isa bophelong 
bo sa feleng. E tla be e le morao mohla o atamelang ho rora ha 
dikodu tse ngata tsa kahlolo le timelo.
 Empa na o kile wa elellwa ka moo modumo wa metsi o ka 
natefang wa ba wa hlasimolla? Ke rata ho tshwasa dihlapi, 
mme ke rata ho iphumanela tulo moo metsi a hweshetsang a 
ntse a tsapola. Nka kakalla mme ke a utlwe a pheta ditaba tsa 
kgotso le thabo e kgodisang pelong ya ka. Ha se le thabo ho 
nna haele moo ke ankorilwe koung ya phomolo moo kodu ya 
Morena e bolelang tsa kgotso, jwaloka ha Lentswe la metsi a 
karohano le kile la bolela. Ka moo re lokelang ho leboha ho 
utlwa kodu ya Hae ya lerato le paballo le tataiso le tshireletso. 
Mme ka tsatsi le leng re tla utlwa yona kodu eo e monate 
e bua, e seng ka kahlolo, empa kamohelong ya rona bao 
dibe tsa bona di lebaletsweng ke madi a Hae, bao maphelo 
a bona a tlatsitsweng ke Moya, le bao metsamao ya bona e 
neng e theilwe Lentsweng. Ebe se theko e thata ho feta ho 
utlwa dikodu tsa kamohelo tsa matshwele le ho teelwa hare ke 
matshwele ao a dumetseng bophelong bo sa feleng e ka ba sefe? 
Oh, ha ho letho le kang hona. Ke rapela hore o utlwe kodu 
ya Hae mme o se ke wa thatafatsa pelo ya hao, empa ho Mo 
amohela jwalo ka Morena wa hao.
 Oh, hola feela o ka e bona. Lefatshe le timeditswe ka metsi 
ao, empa metsi ao a boela a pholosa Nohe mme a baballa mobu 
wohle molemong wa Nohe. Mamela kodu ya Hae, kodu ya 
bahlanka ba Hae, ha e memela pako le bophelo.

5. A Tshwere Dinaledi Tse Supileng Letsohong Le Letona La 
Hae
 “Mme O ne a tshwere dinaledi tse supileng letsohong le 
letona la Hae.” Jwale ehlile re se re tseba ho tswa temaneng 
ya mashome a mabedi seo dinaledi tse supileng di leng sona. 
“Mme sephiri sa dinaledi tse supileng ke mangeloi (barongwa) 
a dikereke tse supileng.” Jwale mona re ke ke ra etsa phoso 
ho hang, kaha A re kwahollela yona. Dinaledi tse supileng 
tsena ke barongwa ba mengwaha e supileng e hlahlamanang 
ya kereke. Ha ba bitswe ka lebitso. Ba mpa ba beilwe e le ba 
supileng feela, a le mong ho mongwaha. Ho qala ka Mongwaha 
wa Efese ho theohela ho Mongwaha ona wa Laodisea 
morongwa ka mong o ile a tlisa molaetsa wa nnete bathong, a 
sa fanye ho o baballa e le Lentswe la Modimo ho mongwaha oo 
o ikgethang. E mong le e mong o ne a tiisetsa ho lona. Ba ne ba 
le sebete botshepehing ba bona ho lesedi la mantlha. Enereha 
mongwaha o mong o ikgula ho Modimo, morongwa wa Hae 
ya tshepehang a boele a sokollele mongwaha oo Lentsweng. 
Matla a bona a ne a tswa ho Morena ho seng jwalo ba ka be ba 
sitilwe ho sututsa leqhubu. Ba ne ba bolokehile paballong ya 
Hae, hoba ho se letho le beng le ka ba utla letsohong la Hae, 
hape ho se letho le ka ba arohanyang le lerato la Modimo, leha 
e ka ba malwetse, timelo, bofuma, tlala, lerumo, bophelo kapa 
lefu. Ba ne ba inehetse ho Yena ka nnete mme ba bolokilwe 
ke matla a Hae a sa sitweng ke letho. Ba sa tsotelle hloriso e 
ba kgahlanyetsang. Mahlomola le dinyefolo tsa hlahiswa e le 
hore ba tle ba ise tlotla ho Modimo ha e le moo ba badilwe 
ba lokela ho tujwa ka baka la Hae. Mme ho lebisa teboho ya 
poloko ya Hae ba ne ba tukiswa ke lesedi la bophelo ba Hae 
mme ba hadimisa lerato la Hae, mamello, bonolo, boitshwaro, 
mosa, botshepehi. Mme Modimo wa ba tshehetsa ka mehlolo, 
dipontsho, le meeka. Ba ne ba qoswa ho thwe ke mahlanya, le 
bahalaledi ba thethehang. Ba ne ba latolwa ke mekgatlo mme 
ba songwa, empa ba dula ba tshepeha Lentsweng.
 Jwale ha ho boima ho emela le ho tshepahala tumelwaneng. 
Ho bonolo, hoba diabolosi o tshehetsa seo sohle. Empa ke ntho 
e nngwe ho tshepahala Lentsweng la Modimo le ho kgutlela 
ho seo Lentswe le se hlahisitseng tshimolohong ka mora 
Pentekosta.
 Ha se kgale ha monna a re ho nna kereke ya Roma 
e Katolike e loketse e be e le kereke ya nnete kaha esale e 
tshepahetse ho seo e se dumetseng ka dilemo tse ngata, 
mme ya nna ya hola mme e sa fetohe. Ha ho jwalo ho hang. 
Kereke efe feela e tshehetswang ke mmuso, mme e tshwere 
tumelwana ya yona e sa fumanweng Lentsweng ho hang, mme 
e se na tshebeletso e bonahatswang ho raosa diabolosi, ehlile 
e ne e ka tswelapele. Oo e ne e se moralo. Empa ha o hopola 
sehlotshwana seo ditho tsa sona di ne di sehlwa dikotokoto, di 

feptjwa ditau, di hloriswa di lelekwa di iswa kwana le kwana 
mme leha ho le jwalo tsa ema ka botshepehi Lentsweng _ jwale 
ruri hoo eka kgona e be e le Modimo. Ka moo ba hlotseng ntwa 
ya bona ya tumelo mme ba nna ba tswella: ONO ke mohlolo.
 Mme matshediso ana ha a beelwa manqosa a mengwaha 
e supileng ya kereke a nnotshi. Modumedi e mong le e mong 
wa nnete o letsohong la Modimo mme a ka anya lerato la Hae 
le matla, le ho fola molemo ho sohle seo Modimo a leng sona 
ho modumedi. Seo Modimo a se fang lenqosa, le ka moo A 
hlohonolofatsang mme a sebedisa lenqosa, ke mohlala wa ho 
loka ha Hae ho badumedi bohle le paballo ho ditho TSOHLE 
tsa mmele wa Hae. Amen.

6. Sabole e Leoditsweng ka Nqa tse Pedi
 “Mme molomong wa Hae ho tswa sabole e ntjhotjho e 
leoditsweng ka nqa tse pedi.” Baheb. 4:12, “Hobane Lentswe 
la Modimo lea phela, le matla mme le fetisa ka bohale disabole 
tsohle tse leoditsweng ka nqa tse pedi, lea hlaba le ye ho kena 
le dikgaohanong tsa pelo le moya, le manonyellong le mokong, 
mme le ahlola maikutlo le mehopolo ya pelo.” Molomong wa 
Hae ho tswa sabole e ntjhotjho e leoditsweng ka nqa tse pedi 
e leng LENTSWE LA MODIMO. Tshen. 19:11-16, “Yaba ke 
bona lehodimo le bulwa, mme ha hlaha pere e tshweu; mme 
Ya e kaletseng o bitswa Motshepehi le Wa nnete, O ahlola 
o lwana ka ho loka. Mahlo a Hae eka kgabo ya mollo, mme 
hloohong ya Hae o rwetse meqhaka e mengata; O na le lebitso 
le ngodilweng, le sa tsejweng ke motho, haese ke Yena a le 
Mong. O apere seaparo se takilweng ka madi: mme Lebitso la 
Hae leo a bitswang ka lona ke Lentswe la Modimo. Makgotla a 
lehodimo a Mo latela a kaletse dipere tse tshweu, a apere lene e 
ntle e tshweu, e hlwekileng. Sabole e bohale e tswa molomong 
wa Hae, A tle a otle ditjhaba ka yona: O tla di alosa ka lere 
la tshepe: mme ke Yena ya tla hatisa sehatelong sa veine ya 
bohale le ya kgalefo ya Modimo o Matlaohle. Mme O na le 
lebitso le ngodilweng seaparong le seropeng sa Hae, le reng 
MORENA WA MARENA, LE MMUSI WA BABUSI.”
 Johanne 1:48, “Nathanaele a re ho Yena, O ntsebela kae? 
Jesu a araba a re ho yena, Ke o bone, Filipi a eso ho o bitse, 
o le tlasa sefate sa feiye.” Ke eo he. Mohla A tlang, Lentswe 
leo le tla ema kgahlano le ditjhaba tsohle le batho bohle. Mme 
ha ho ya tla kgona ho ema kgahlano le lona. Le tla senola se 
neng se le pelong e nngwe le e nngwe jwalo ka ha A entse ho 
Nathanaele. Lentswe la Modimo le tla supa ya entseng thato 
ya Modimo le ya sa kang a e etsa. Le tla senola mesebetsi e 
patilweng ya motho e mong le e mong le hobaneng a e entse. Le 
tla hlaba le ahlole. Ke seo e se buang ho Bar. 2:3, “Mme wena 
motho, o ahlolang ba etsang tse jwalo, athe le wena wa di etsa, 
hleka o hloma eka wena o tla phema kahlolo ya Modimo na?” 

Mme e tswelapele ho bolela ka moo Modimo a tla ahlola batho 
kateng. Ke ena ditemaneng tsa 5 ho fihla ho ya 17. Pelo e thata 
e sa bakeng e tla ahlolwa. Mesebetsi e tla ahlolwa. Merero e tla 
ahlolwa. Modimo a ke ke a ya ka tshobotsi; empa bohle ba tla 
ahlolwa ke Lentswe leo, ho se be le ya mong ya le phonyohang. 
Ba utlwileng ba hanne ho mamela ba tla ahlolwa ka seo ba se 
utlwileng. Ba ileng ba iphomolela ho lona ba re ba le dumela, 
ba mpa ba sa le phele, ba tla ahlolwa. Sephiri ka seng se tla 
hlahatswa pepenene mme se phatlolwe ho tswa marulelong a 
matlo. Oh, mohlang oo re tla utlwisisa nalane hantle. Ho ke ke 
ha sala le sephiri hara mengwaha yohle.
 Empa na o a tseba hobane O senola diphiri tsa banna le 
basadi mongwaheng ona oo re phelang ho wona? Ke mang 
ya ka senolang diphiri tsa pelo haese Lentswe, ka boYena? 
Baheb. 4:12, “Hobane Lentswe la Modimo le a phela, le matla, 
mme le fetisa ka bohale disabole tsohle tse leoditsweng ka 
nqa tse pedi, mme lea hlaba le ye ho kena dikgaohanong tsa 
pelo le tsa moya, le manonyellong le mokong, mme le ahlola 
maikutlo le mehopolo ya pelo.” Ke Lentswe. Le sebetsa moo 
Le rometsweng teng, hoba Lona (Lentswe) le matla haholo. 
Ke wona Moya o nong o dutse ho Jesu (Lentswe) o boetseng o 
le ka hara kereke mongwaheng ona wa ho qetela e le pontsho 
ya ho qetela e lekang ho phemisa batho kahlolo, hoba ba Mo 
latotseng (Lentswe) ba se ba kene kahlolong hona jwale, ba Mo 
thakgisa botjha. Baheb. 6:6, “Bao ha ba ka wa, ha ho ka moo 
ba ka boelang ba ntjhafatswa kateng hore ba boele ba bake; 
hobane ba boela ba ithakgisetsa Mora Modimo, ba Mo etsetsa 
nyediso.”
 Jwale Pauluse o itse Lentswe le tlile ka matla le ka polelo. 
Ruri Lentswe le rerwang le ne le iponahatsa. Jwalo ka sabole 
e tukang, la ya kena matswalong a batho, mme jwalo ka thipa 
ya ngaka la dibola malwetse mme la lokolla ba holehilweng. 
Hoohle moo badumedi ba pele ba ne ba ya teng, “ba ne ba 
bolela Evangedi (Lentswe) mme Modimo o ntse o tiisa Lentswe 
leo ka mehlolo e le latelang.” Ba kulang ba fodiswa, batemona 
ba lelekwa, mme ba bua ka dipuo tse ntjha. E ne e le Lentswe 
motsamaong. Lentswe leo ha le eso ho ka le hloleha melomong 
ya ba-Kreste ba dumelang. Mme mongwaheng ona wa bofelo 
le fihlile ka matla a fetang le a maholo haesale ho monyaduwa 
wa nnete wa Lentswe. Oho, lona mohlatswana, lona palo e 
nyenyane, itshwarelleng Lentsweng, le tlatse melomo ya lona 
le pelo tsa lona ka lona, mme ka tsatsi le leng Modimo o tla le 
fa mmuso.

7. Sefahleho sa Hae se Tshwana le Letsatsi
 “Mme sefahleho sa Hae se ne se tshwana le letsatsi ha 
le kganya ka matla a lona.” Mattheu 17:1-13, “Matsatsi a 
tsheletseng ha a fetile Jesu a nka Petrose, le Jakobo, le Johanne 

ngwanabo, mme a ya le bona ka thoko, thabeng e telele. A 
fetoha pontsheng ya bona: sefahleho sa Hae sa kganya jwalo ka 
letsatsi, mme diaparo tsa Hae tsa eba tshweu jwalo ka lesedi. 
Mme, hang, Moshe le Elia ba ba hlahela ba buisana le Yena. 
Yaba Petrose o a bua, a re ho Jesu, Morena, ho molemo ha re ka 
dula mona: ha O rata, ha re keng re etse metlotlwane e meraro 
mona: o mong e be wa Hao, o mong ebe wa Moshe, o mong ebe 
wa Elia. A re a sa bua, bonang, leru le kganyang la hlaha la ba 
kgurumetsa: mme ha utlwahala lentswe le tswang lerung, le 
re, Enwa ke Mora wa Ka ya ratwang, eo Ke kgahliswang ke ho 
dula ho Yena; Mo utlweng. Barutuwa ha ba utlwa lentswe, ba 
wa ka difahleho tsa bona, ba tshohile haholo. Jesu a atamela a 
ba ama, a re, Tsohang, le se ke la tshaba. Ha ba emisa mahlo, 
ha ba ka ba hlola ba bona motho, haese Jesu a nnotshi. Yare 
ha ba theoha thabeng, Jesu a ba laela, a re, Pono eo le se ke 
la e bolella motho, ho fihlela Mora Motho a tsohile bafung. 
Barutuwa ba Hae ba Mmotsa, ba re, Na ke horeng ha bangodi 
ba re Elia eka kgona a tle pele? Jesu a araba a re ho bona, 
Kannete Elia o tshwanetse ho tla, a busetse tsohle tokeng. 
Empa Ke re ho lona, Elia o se a tlile, mme ha ba ka ba mo 
tseba, ba mpa ba mo entse hohle ho ba ho ratileng. Mora Motho 
le yena, o tla utlwiswa bohloko jwalo ke bona. Jwale barutuwa 
ba utlwisisa hobane O ba lekanyetsa Johanne Mokolobetsi.”

 Jwale ho Mattheu 16:28, e lelekelang Mattheu 17:1-13, Jesu 
o ne a itse, “…Ba bang ba teng ho ba emeng mona, ba ke keng 
ba utlwa ho shwa, ba eso ho bone Mora Motho a etla mmusong 
wa Hae.” Mme baapostola ba bararo bao ba bone yona ntho 
eo_tatelano ya ho kgutla ha Hae la bobedi. Ba Mmone a 
fetotswe mono hlorong ya thaba. Seaparo sa Hae se ne se le 
bosweu bo fahlang mme sefahleho sa Hae se kganya jwalo ka 
letsatsi matleng a lona. Mme yare ha A hlaha, ke moo ho eme 
Moshe le Elia mahlakoreng. Hantle feela ka moo A tla boela a 
kgutla. Kannete Elia eka kgona a tle pele mme a busetse dipelo 
tsa bana (monyaduwa) morao Thutong ya bontate ya Lentswe 
la Boapostola. Malakia 4:5,6, “Bonang Ke le romela moporofeta 
Elia ho eso ho tle letsatsi la Jehova le leholo le tshabehang: 
O tla busetsa dipelo tsa bontate ho bana ba bona, le pelo tsa 
bara ho bontata bona, hore Ke se tshohe ke etla mme Ka otla 
lefatshe ka ho le timeletsa.”

 Iseraele e se e le setjhaba. Jwale e theilwe mme e na le 
mabotho, sesole sa lewatle, tsamaiso ya poso, folaga, le tsohle 
tse amanang le naha. Empa eka kgona ho etsahale Lengolo le 
reng, “…kapa setjhaba se ka tswalwa hang na?…” Isa. 66:8. 
Letsatsi leo le tla kapele. Sefate sa feiga se hlahisitse menoko 
ya sona. BaIseraele ba emetse Messia. Ba Mo lebeletse mme 
ditebello tsa bona di mothating wa ho phethahatswa. Iseraele e 
tla boela e tswalwa Moyeng, hoba Lesedi la yona le Bophelo ba 
yona di se di tla senolelwa yena.

 Ho Tshen. 21:23, “Motse ha o na ho boneswa, ke letsatsi, 
leha e le kgwedi: hobane o boneswa ke kganya ya Modimo mme 
Konyana ke lebone la wona.” Enwa ke Jerusalema e Motjha. 
Konyana e tla ba teng motseng oo, mme ka baka la boteng ba 
Yona, ho ke ke ha hlokwa lesedi: Letsatsi le ke ke la tjhaba mme 
la kganya mono, hoba Ke Yena Lesedi la wona, ka boYena. 
Ditjhaba tse kenang ho wona di tla tsamaya leseding la Hae. Ha 
o thabe ha e le moo letsatsi leo le re fihletse? Johanne o bone ho 
tla ha letsatsi leo. E, tloo kapele, Morena Jesu!
 Malakia 4:1-3, “Hobane bonang, letsatsi le a tla, le tjhesang 
jwalo ka mollo wa sebopi: mme baikgohomosi kaofela, le bohle 
ba etsang bolotsana, ba tla ba jwalo ka matlakala: tsatsi leo 
le tlang le tla ba tjhesa, ho bolela Jehova wa Makgotla, ho 
se hlole ho sala ho bona motso kapa lekala. Empa ha e le 
lona ba tshabang Lebitso la Ka le tla tjhabelwa ke Tsatsi la 
ho Loka le nang le poloko mahlaseding a Lona; le tla tswa, 
le be le thale jwalo ka manamane a nontshitsweng. Le tla 
hatakela ba bolotsana; hobane ba tla ba jwalo ka molora ka 
tlasa bohato ba maoto lona tsatsing leo Ke tla le etsa, ho bolela 
Jehova wa Makgotla.” Ke eo hape. LETSATSI le tjhabang ka 
matla wohle a lona. Oho, matla a Mora Modimo a kganyang 
hara dikandelare tse supileng tsa gauta. Ke Eo moo a emeng, 
Moahlodi, Yena Ya kileng a hlomoha a ba a shwa ka baka la 
rona. A Ipelesa bohale ba kahlolo e Halalelang. A hatakela 
veine ya bohale ba kgalefo ya Modimo a nnotshi. Jwalo ka ha 
re se re hlalositse, ho moetsadibe lentswe la Hae eka modumo 
wa phororo kapa sekgahla sa metsi a otlakang lebopo le 
mafika ka maqhubu a lefu. Empa ho mohalaledi, lentswe la 
Hae eka molodi wa molatswana o binang ka nako ha o robetse 
o phomotse, o kgotsofetse ka ho Kreste. O re tjhabela ka 
mahlasedi a mofuthu a lerato la Hae A ntse a re, “Se tshabeng, 
ke Nna Ya Neng a le Teng, Ya Leng Teng, Ya Tlang ho Tla; 
ke Nna Ya Matlaohle. Ka ntle ho Nna e mong ha a yo. Ke 
Nna Alfa le Omega, BOTLALO ba yona.” Ke Mohaladitwe wa 
Phula, Naledi e Kganyang le ya Meso. Ke thatohatse hara ba 
dikete tse leshome moyeng wa ka. E, letsatsi le leholo leo le 
se le hlaha mme Letsatsi la ho Loka le tla tjhaba ka phodiso 
mahlaseding a Lona.

KRESTE E LENG MOHLODI

 Tshen. 1:17,18, “Eitse ha ke Mmona, ka wela maotong a Hae 
ya ka ke shwele. A bea letsoho la Hae le letona hodima ka, a 
re ho nna, Se tshabe; ke Nna wa Pele le wa Morao; mme Ke ya 
phela, Ke na be ke shwele; mme, bona, Ke phela ka mehla le 
mehla, Amen; Ke na le dinotlolo tsa nqalo ya bafu le tsa lefu.”
 Ha ho motho ya ka mamellang tshebetso e matla-matla ya 
pono eo. Matla a hae wohle a ne a foforehile, Johanne a wela 

maotong a Hae ya ka o shwele. Empa letsoho la Morena la mo 
ama ka lerato, mme lentswe la hlohonolofatso la re, “Se tshabe. 
O se ke wa tshoha. Ke Nna wa Pele le wa Morao. Ke Nna ya 
phelang, mme Ke na be ke shwele; mme, bona, Ke phela ka 
mehla le mehla.” Motho a ka tshaba eng? Kahlolo e Mo wetseng 
hodimo sefapanong, lebitleng, le mohla A ne a theoha, di ne di 
etseditswe rona. O montse mahloko wohle a leqeba la sebe mme 
ka baka leo ha ho sa le tsuo ho ba leng ho Kreste Jesu. Ak’o 
bone ka kgodiseho hore “Mmuelli” wa rona ke “Moahlodi” wa 
rona. Ke “Mmuelli” le “Moahlodi” mmoho. Jwalo ka Moahlodi 
“nyewe e qhadilwe”_ho fedile. Ha ho sa le tsuo jwale. 
Hobaneng kereke e tshwanetse ho tshaba? Ke tshepiso efe eo 
A sitilweng ho e bonahatsa pel’a rona? Hobaneng e lokela ho 
tshaba kotlo kapa lefu? Tsohle di hlotswe. Mohlodi ya matla 
ke enwa. Ke Yena Ya hlotseng lefatshe le bonwang le le sa 
bonweng. E seng jwalo ka Aleksandere, ya hlotseng lefatshe a 
le dilemo tse mashome a mararo le metso e meraro mme tsebo 
ya hae ya ntoo farelwa leanong le isang tlholong e nngwe, ka 
hona a shwa e le phofu ya sebe le ya bophelo bo nyehlileng. 
E seng jwaloka Napoleone, ya hlotseng Yuropa yohle empa 
pheletsong a fekiswa Waterloo a ba a lelekelwa Elba, mme 
a iphihlela a fentswe. Empa ha ho letho le neng le ka hlola 
Kreste. Ya kileng a theoha jwale O nyolohetse ka hodima bohle, 
mme O filwe Lebitso le ka hodima mabitso wohle. E, O hlotse 
lefu, dihele, le lebitla, mme O tshwere dinotlolo tsa tsona. 
Seo A se lokollang se lokolotswe, mme seo A se tlamang se 
tlanngwe. Ha ho kamoo se ka fetolwang kateng. Ha ho mohlodi 
ya tlileng pele ho Yena mme ha ho e mong ka ntle ho Yena. 
Ke Yena Mopholosi, Molopolli a nnotshi. Ke Wona FEELA 
Modimo: mme “Morena Jesu Kreste” ke Lebitso la Hae.
 “Se tshabe, Johanne. Se tshabeng, mohlatswana. Sohle seo 
Ke leng sona, lona le majalefa a sona. Matla wohle a Ka ke a 
lona. Matla a Ka a sa sitweng ke letho ke a lona kaha Ke eme 
mahareng a lona. Ha Ke a tlela ho tlisa tshabo le ho fekiswa, 
empa lerato le sebete le bokgoni. Ke neilwe matla wohle mme 
ke a lona hore le a sebedise. Buang Lentswe mme Nna ke tla le 
phetha. Ke selekane sa Ka seo mme se ke ke sa hloleha.”

DINALEDI TSE SUPILENG LE DIKANDELARE

 Tshen. 1:20, “Sephiri sa dinaledi tse supileng tseo o di 
boneng letsohong la Ka le letona, le dikandelare tse supileng 
tsa gauta. Dinaledi tse supileng ke mangeloi (baromuwa) a 
dikereke tse supileng: mme dikandelare tse supileng tseo o di 
boneng ke dikereke tse supileng.”
 Re se re sibolotse nnete ya diphiri tse pedi tsena. Oho, 
ha rea senola hore barongwa bana ba supileng e ne e le bo 
mang, empa ka thuso ya Modimo re tla etsa jwalo mme sephiri 

seo se tla phethwa. Re tseba mengwaha e supileng. E ngotswe 
Lentsweng, mme re tla tshwarana le o mong le o mong e le hore 
re tle re fihlele mongwaha ona wa ho qetela oo re phelang ho 
wona.
 Empa ka kgabanyo e le nngwe e qetellang kgaolo ena, ak’o 
Mmone ha A eme mona hara dilampi tsa gauta ka dinaledi 
tse supileng letsohong la Hae le letona. Oho, ho a hlolla ho 
Mmona a eme mono ka BoModimo ba Hae bo Phahameng. 
Ke Moahlodi, Moprista, Morena, Ntsu, Konyana, Tau, Alfa, 
Omega, Qalo le Qetelo, Ntate, Mora, Moya o Halalelang, Ya 
Neng a le Teng, Ya Leng Teng, Ya Tlang Ho Tla, Ya Matlaohle, 
TSOHLE HO BOHLE. Ke Eo moo A leng teng, Moqadi le 
Mophethi. Konyana eo e na le tokelo! O pakile tokelo ya Hae 
mohla A ne a reka poloko ya rona ka BoYena. Jwale O eme ka 
matla a Hae wohle le ka kganya ya Hae yohle mme tsohle di 
neilwe Yena jwalo ka Moahlodi.
 E, ke Eo o eme pakeng tsa dilampi, ka dinaledi letsohong 
la Hae. Ke bosiu, hoba ke hona mohla re sebedisang dilampi 
ho fumana lesedi, mme ke hona mohla dinaledi di bonwang 
di tjhabile mme di hadimisa lesedi la letsatsi. Mme ho lefifi. 
Kereke e tsamaya lefifing ka tumelo. Morena wa yona o tlohile 
lefatsheng lena empa Moya o Halalelang o ntse o tjhaba ka 
kereke, ho tjhabisetsa lefatshe lena la kgale le rohakilweng ke 
sebe lesedi. Mme dinaledi tseo le tsona di hadimisa lesedi la 
Hae. Di na le lesedi la Hae feela. Ho lefifi_ho bata ha kakang 
moyeng. Empa ha A ema dipakeng lesedi le a tjhaba mme ho 
a futhumala, mme kereke e a natlafatswa mme ka Yena e etsa 
mesebetsi eo A e entseng.
 Oho, eka re ka Mo habanya jwaloka ha Johanne a entse. Re 
tshwanetse ho ba batho ba mofuta ofe, ha re ema pel’a Hae ka 
letsatsi leo!
 Ha o eso ho ka o Mo abela bophelo ba hao, na o ka sokollela 
bophelo ba hao ho Yena motsotsong ona, le ho kgumama moo o 
leng teng, le ho kopa tshwarelo ya Hae ya dibe tsa hao, le ho 
nehela bophelo ba hao ho Yena. Ebe moo re tla leka ho atamela 
Mengwaha e Supileng ya Kereke mmoho; mme ha re etsa jwalo 
ke rapela Modimo ho thusa mohlanka enwa ya se nang tokelo 
ho le senolela Lentswe la Hae.

KGAOLO YA BORARO

MONGWAHA WA KEREKE YA EFESE

Selelekela Sa Mengwaha Ya Kereke
 Ho utlwisisa molaetsa wa Mengwaha ya Kereke ka botlalo 
ke rata ho hlalosa metheo e fapaneng e ntumeletseng ho fihlela 
mabitso a baromuwa, bolelele ba mengwaha, le mabaka a 
mang a akaretsang mono.
 Erekaha thuto ena e tla ba e nngwe ya tse hlokolosi 
ho feta eo nkileng ka e kakatlela ho fihlela lena, ke batlile 
tshusumetso ya Moya o Halalelang ho Modimo ka matsatsi-
tsatsi. Ya eba hona ke balang Mangolo a Mengwaha ya Kereke 
le ho fatakanya dinalane tse ngata tsa kereke tse ngotsweng ke 
boranalane ba seng leeme bao ke neng nka ba fumana. Modimo 
ha wa ka wa hlolwa ho arabela thapelo ya ka, hoba ha ke 
ntse ke bala Lentswe le dinalane, ka fuwa bokgoni ke Moya o 
Halalelang ho bona ho phuthuloha moralo o mathang o haola 
hara mengwaha mme o fihla kwano tsatsing lena, la ho qetela.
 Senotlolo seo ke se filweng ke Morena seo ka sona ke 
kgonneng ho thonya moromuwa wa mongwaha o mong 
le o mong ke se ka hara Mangolo se tiile. Bonneteng se ka 
bitswa Lejwe la Sehlooho la Bibele. Ke tshenolo ya hobane 
Modimo ha o fetohe, le hobane ditsela tsa Hae jwalo ka Yena 
ha di fetohe. Ho Baheb. 13:8 e re, “Jesu Kreste e sa le yena 
maobane, le kajeno, le ka ho sa feleng.” Moekl. 3:14,15, “Ke 
lemohile hobane, tsohle tse entsweng ke Modimo, di hloleha 
ka ho sa feleng: ha ho se ka eketswang ho tsona, ha ho le se 
ka kgaolwang: mme Modimo o sebetsa jwalo, hore tshabo e 
be teng ho batho pela Hae. Se hlahang jwale se ne se se se kile 
sa eba teng; mme se tlang ho hlaha se ne se ntse se le teng le 
kgale; mme Modimo o boela o hlahisa se neng se se se fetile.” 
Ke ena: Modimo o sa fetoheng ka ditsela tse sa fetoheng. Se 
A se entseng ho QALENG O tla nna a se etsa ho fihlela se 
etswa kgetlo la ho QETELA. Phetoho e ke ke ya eba teng. 
Ak’o sebedise hoo Mengwaheng ya Kereke. Mofuta wa monna 
ya kgethilweng ke Modimo mongwaheng wa pele, le ka moo 
Modimo o ipontshitseng tshebeletsong ya monna eo, e tla ba 
mohlala ho mengwaha e meng yohle. Seo Modimo o se entseng 
mongwaheng wa kereke ya pele ke seo A batlang ho se etsa 
mengwaheng e meng yohle.
 Jwale re tseba hantle ka Lentswe le ngodilweng ke 
Moya o Halalelang ka moo kereke ya pele, kapa ya mantlha, 
e theilweng kateng le ka moo Modimo o Ipontshitseng 
ho yona kateng. Lentswe le ke ke la fetoha kapa la fetolwa 
hobane Lentswe ke Modimo. Johanne 1:1, “Lentswe le ne le 
le tshimolohong, mme Lentswe le ne le le ho Modimo, mme 

Lentswe e ne e le Modimo.” Ho fetola lentswe le le leng la 
lona, jwaloka ha Eva a entse, ho hlahisa sebe le lefu, esita le 
jwaloka ha ho bolelwa ho Tshen. 22:18-19, “…Ha motho a 
ka di ekeletsa, Modimo o tla ekeletsa hodima hae dikotsi tse 
ngodilweng bukeng ena: Mme ekare ha e mong a tlosa ho hong 
dipolelong tsa boporofeta ba buka ena, Modimo o tla tlosa 
kabelo ya hae Bukeng ya Bophelo, le motseng o halalelang, tse 
ngodilweng bukeng ena.” Ka hona, seo kereke e ne e le sona 
Pentekosta ke folaga. Oo ke wona moralo. Moralo o mong ha o 
yo. Ho sa tsotelehe seo barutehi ba se buang, Modimo ha o ESO 
ho ka o fetola moralo oo. Seo Modimo o se entseng Pentekosta 
O lokela ho se etsa ho fihlela mengwaha ya kereke e kwala.

 Leha barutehi ba ka re ho wena mongwaha wa boapostola 
o fetile, o se ke wa e dumela. Polelo ya mokgalo oo e fositse ka 
dintlha tse pedi. Pele, ho phoso ho lekanya hobane baapostola 
ha ba sa hlola ba le teng, ka hoba feela ba pele ba leshome le 
metso e mebedi ba shwele. Moapostola ke ho re ‘morongwa’; 
mme ho na le barongwa ba bangata kajeno, ba mpa ba bitswa 
dimishinare. Ha feela ho ntse ho bitswa banna mme ba 
rongwa ka Lentswe la Bophelo mongwaha wa boapostola o 
ntse o tsweletse. Bobeding, ba supa hore mongwaha wa ‘matla 
a bonahatswang a Moya o Halalelang’ o fedile kaha Bibele 
e phethilwe. Hoo ha se nnete. Ha ho Lengolo le le leng le 
eletsang jwalo, empa ho na le a mangata a dumelanang mmoho 
a fapana le seo. Kgodiso ya rona ya hobane ditseko tse pedi 
tsena di leshano ke ena. Dik. 2:38,39. “Petrose a re ho bona, 
Bakang, e mong le e mong wa lona a kolobeletswe ka Lebitso 
la Jesu Kreste tshwarelong ya dibe, mme le tla nka neo ya 
Moya o Halalelang. Hobane pallo eo e etseditswe lona, le bana 
ba lona, le ba leng hole kaofela, ba sa tlang ho bitswa ke 
Morena Modimo wa rona.” Pallo ya matla eo baapostola ba 
e abetsweng Pentekosta ke ya “lona (ba-Juda), le ya bana ba 
lona (ba-Juda), le ba leng hole (ba-Ditjhaba), ba sa tlang ho 
bitswa (mo-Juda le mo-Ditjhaba mmoho) ke Morena Modimo 
wa rona.” Pele A kgaotsa ho bitsa, molaetsa wa Pentekosta le 
matla di KE KE TSA KGAOTSA.

 Seo kereke e bileng le sona Pentekosta ke tokelo ya yona 
e ke keng ya qhelwa. Tshimolohong, e ne e tshwere Lentswe 
la Modimo le hlwekileng. E ne e ena le matla a Moya a 
bonahatswang ka mehlolo e mengata le ka meeka le dineo tse 
ngata tsa Moya o Halalelang. Baheb. 2:1-4, “Ka baka leo eka 
kgona re ele ka ho fetisisa ditaba tseo re di utlwileng hloko, 
e se be ra suthela hole le tsona. Hobane ha esitile Lentswe le 
boletsweng ke mangeloi le sa ka la lesa ho tiya, mme ho tlola le 
ho se utlwe hohle (Lentsweng) ha ba ha hlahelwa ke moputso 
o lekaneng; Ana re tla phonyoha jwang, ha re sa hlokomele 
poloko e kaalo; e neng e qale ho bolelwa pele ke Morena, ya 
ntoo tiiswa ho rona ke ba E utlwileng; ha Modimo o ntse o 

omela hammoho le bona, ka dipontsho le meeka, le diketso tse 
ngata tse matla, le ka dineo tse ajwang ke Moya o Halalelang, 
kamoo O ratang kateng?” Kereke eo ya ho qala e ne e sa 
hlophiswa ke batho. E ne e etellwa pele ke Moya o Halalelang. 
E ne e se kgolo hakaalo. E ne e hlouwe mme e nyatsuwa. E ne e 
tujwa. E ne e hloriswa le ho isa lefung. Empa e ne e tshepahetse 
ho Modimo. E ne e dutse moralong wa ho qala wa Lentswe.
 Jwale mona o se ke wa lahleha. Ha ke itse Modimo le ditsela 
tsa Wona ha ba fetohe, ke ne ke sa re kereke le baromuwa ba 
yona ba ne ba ke ke ba fetoha. Kereke ha se Modimo. Ka baka 
leo e ka fetoha. Empa seo ke se boletseng ke hore erekaha 
Modimo o sa fetohe mme le ka ditsela tse sa fetoheng re ka 
kgutlela morao tshimolohong mme ra bona motsamao wa pele 
le o phethahetseng wa Modimo mme re ntoo ahlola ka motheo 
oo. E sebetswa ka mokgwa o jwalo. Kereke ya Nnete e tla leka 
ka mehla ho tshwana le ya tshimoloho mane Pentekosta. Kereke 
ya Nnete kajeno e tla leka ho itekanya le eo ya pele hoseng. 
Mme baromuwa ba dikereke, erekaha ba ena le Moya o le mong 
wa Modimo ka ho bona, ba tla leka ho itekanya le moapostola 
Pauluse. Ba ke ke ba tshwana le yena hantle; empa baromuwa 
ba nnete e tla ba bao ba tla atamela haufi-ufi le Pauluse, ya na 
a lokolohile bathong bohle, a rekilwe ke Modimo, mme a aba 
Lentswe la Modimo feela, mme a bonahatsa Moya o Halalelang 
matleng. Ha ho letho le ka Sebetsang. Motho o tshwanela ho 
sebeletsa hodima ntho ya mantlha. Ereka ha ntho e hlahisa se 
sa yona, Kereke ya Nnete ka mehla e tla ba e lekang ho hata 
mehlaleng ya bathei ba yona Pentekosta mme baromuwa ba 
yona ba tla sala moapostola Pauluse morao, moromuwa wa pele 
wa mongwaha wa kereke ya pele. Ho bonolo ha kaalo, mme ho 
bile ho babatseha ha kaalo.
 Ka senotlo sena se ithobileng, se mpa se babatseha, ke 
kgonne, ka thuso ya Moya o Halalelang, ho bala Buka ya 
Tshenolo le dinalane mme ka fumana mongwaha o mong le 
o mong ka mono, moromuwa e mong le e mong, bolelele ba 
mongwaha o mong le o mong, le kabelo e phethilweng ke 
mongwaha o mong le o mong morerong wa Modimo ho qala 
Pentekosta ho isa bofelong ba mengwaha eo.
 Ereka ha jwale o utlwisisa ka moo re ahlolang tshobotsi ya 
Kereke ya Nnete (seo e neng e le sona Pentekosta le seo e neng 
e le sona mongwaheng wa boapostola kamoo ho lolamisitsweng 
kateng Lentsweng le kahara Buka ya Diketso) re ka sebedisa 
molao oo ho re bontsha kamoo kereke e hlolehileng kateng. 
Phoso ya motheo, kapa diphoso, tse kgaseditseng ka hara 
kereke ya pele mme tsa senolwa ka hara Dibuka tsa Diketso 
le Tshenolo mme esita le ka hara diEpistole di tla bonahatswa 
ka ho hlaka ho ho holwanyane mongwaheng o mong le o mong 
o hlahlamang, ho fihlela re kena phifalong e phethehileng ya 
nnete Mongwaheng wa ho qetela, kapa wa Laodisea.

 Jwale ka senotlolo sa pele seo re se filweng ke Morena, 
ho latela nnete e nngwe e makatsang e ka tlasana ho eo. 
Ke boletse hobane Kereke ya Nnete ka mehla e tla leka ho 
tshwana le eo e ka hara Buka ya Diketso. Hoo ho nepahetse 
hantle. Empa re sibolotse hobane Lentswe le boela le ruta ka 
tlhaselo ya bokgelohi ho be ho fihle phifalo e phethehileng ya 
nnete letsatsing la qetelo mohla Morena a se a tla hlaha. Jwale 
ho hlaha potso mehopolong ya rona; na Modimo o lesa batho 
ba Wona mme a ba dumelle ho kgesemela maemong a thetso e 
phethehileng? Le ho leka, hoba Lengolo le bua ka ho hlaka ho 
Matt. 24:24, hore ‘Bakgethwa’ ba KE KE ba thetswa. “Hobane 
ho tla hlaha bo-Kreste ba bohata, le baporofeta ba bohata, 
mme ba tla etsa mehlolo e meholo le meeka; e ka thetsang le 
bona bakgethwa, HOLA KE NTHO E KA ETSWANG.” Ebe 
ke eng? Karabo e hlakile pela rona. Ho na le Kereke ya Nnete 
le kereke ya bohata. Ho na le Morara wa Nnete le morara 
wa bohata. Empa ehlile kereke ya bohata, mmele wa morara 
wa bohata, ka mehla o tla leka ho ikgapela maemo a Kereke 
ya Nnete le ho itseka hore yona, e seng Mokgethwa, ke ba 
nnete ebile ke ba makgonthe. Ya bohata e tla leka ho bolaya 
ya Nnete. Ho bile jwalo Bukeng ya Diketso, e hlahiswa jwalo 
mengwaheng e supileng, mme e tlalehwa jwalo diEpistoleng 
tse fapaneng. Ha esale ho le jwalo. Ho jwalo le hona jwale. Ho 
tla nne ho be jwalo. E ke ke ya fetoha.

 Jwale re ele hloko haholo re tle re se ferekane ntlheng 
ena. Ka hona re tla batla Lentswe ho tiisa polelo ena. Ha re 
kgutleleng Bukeng ya tshimoloho, Genese. Tshimong ya Edene 
ho ne ho ena le difate tse PEDI. Se seng se ne se lokile; se 
seng se le kgopo. Se seng se hlahisitse BOPHELO, se seng 
se hlahisitse Lefu. Ha ba le bana ba babedi ba nyehetseng 
Modimo dihlabelo sethatong. E re ke phete taba eo, BOBEDI 
ba nyehetse Modimo dihlabelo. Genese 4:3-5, “Ha isa-isa, Kaine 
a tlisetsa Jehova kabelo ya tse mediswang ke lefatshe. Abele 
le yena, a mo tlisetsa matsibolo a mang a mohlape wa hae le 
mafura a wona. Yaba Jehova o tadima Abele le kabelo ya hae: 
empa ha A ka a tadima Kaine leha e le kabelo ya hae…” 
Empa e mong (Kaine) o ne a le kgopo, ka hobane e ne e le wa 
ntat’ae (e Mobe Eo), athe Abele o ne a lokile pela Morena. 
Hape, ha tswalwa bana ba babedi nameng ya batswadi ba le 
bang. E ne e le mafahla a Isaaka le Rabeka. E mong e ne e le 
mokgethwa wa Modimo mme e mong e le ya lahluweng. Bobedi 
ba kgumamela Modimo. Ketsahalong e nngwe le e nngwe ho 
ne ho kenyeletswa borapedi ho Modimo. Ketsahalong e nngwe 
le e nngwe ya kgopo a hloile ya lokileng mme a hlorisa ya 
lokileng. Diketsahalong tse ding ya kgopo o ne a timetsa ya 
lokileng. Empa lemoha. Ba ne ba lenngwe mmoho. Ba ne ba 
phela mmoho. Bobedi ba ne ba ipoledisa ka Modimo mme ba 
kgumamela Modimo.

 Dipapiso tsena di hlalosa setshwantsho sa Morena Jesu 
Kreste ka botlalo mohla A ne a re mmuso wa mahodimo o 
jwalo ka monna ya jetseng peo e ntle, yaba moo sera se tlang 
mme sa jala mofoka hara peo tseo tse ntle. Ha se Modimo o 
jetseng mofoka oo. Ke Satane ya jetseng mofoka oo hantle hara 
peo e ntle ya Modimo. Mefuta e mmedi eo ya dijalo (batho), 
ho tswa dipeong tse pedi tse fapanang, tsa hola mmoho. Tsa 
arolelana phepo e tswang lefatsheng le le leng, tsa arolelana 
letsatsi le le leng, pula, le melemo e meng yohle, mme bobedi 
tsa kotulwa ka nako ya tsona. Na o a e bona? Le ka mohla o se 
ke wa lebala dinnete tsena ha re ntse re hlahloba mengwaha ya 
kereke le ditiiso hamorao. Mme hodima tsohle, o se lebale hore 
ke mongwaheng ona wa ho qetela, moo mahola a tlangwang 
ho tjheswa, moo ba tla sutumeletsa ka ntle koro e tla bokellwa 
modikong ke Morena.

 Ke batla ho kakatlela mohopolo ona ho ya jwalo, ka baka 
leo ha re kgatheng tema. Na o kile wa hlahloba nalane ya 
ditsoseletso? Jwale tsoseletso e supa motsamao wa Modimo ka 
matla. Mme nako le nako ha Modimo o nka kgato, Satane le 
yena o teng mono ho nka kgato. Ha e ke e hloleha. Mehleng ya 
tsoseletso e kgolo ya Wales (mme batho ba bangata ha ba tsebe 
taba ena), dipolokelo tsa mahlanya di ile tsa tlala ka potlako, 
mme ha pepeswa matla a maholo a diabolosi ho tima temoho 
ya Modimo. Ho ngodilwe ho thwe mehleng ya Wesley batho 
ba ne ba ka etsa dintho tse sa tlwaelehang e le tsa Satane 
ka ho hlaka ho leka ho soma molemo le matla a Modimo. 
Mehleng ya Luther ho thwe mohlolo wa tshebeletso ya hae o ne 
o sa itshetleha hakaalo ntlheng ya hore o hanyeditse Kereke ya 
Roma e Katolike ka katleho, empa mohlolo o no o itshetlehile 
ntlheng ya hore o na a ka kgona, mme o kgonne, ho tsepama 
ka ho tiya le ka kelello e phodileng hara mahlanya a neng a 
tlatsitswe, mme a tataiswa, ke meya e fosahetseng. Mme ha 
o fela o eleletswe tshebeletso ena ya letsatsi la morao, o ne o 
tla lemoha yona tlhaselo eo ya meya e fosahetseng le e kgopo. 
Ho loketse jwalo. Jwale ke tshepa le ho dumela hore o ruile le 
mohopolo wa moya hoo o ka utlwisisang taba eo, mme wa fola 
molemo ho yona.

 Ho tiisa ntlha ena ya ho tswakana ha morara wa Nnete le 
wa bohata le ho bonahatsa mosebetsi wa meya e mmedi, ha re 
shebe ho 1 Johanne 4:1-4, le Juda 3,4,12. “Baratuwa, le se ke la 
dumela meya yohle, le mpe le leke meya hore na ke e tswang ho 
Modimo: hobane baporofeta ba bohata ba tlile lefatsheng ba le 
bangata. Tsebang Moya wa Modimo ka hona: Moya o mong le o 
mong o bolelang Jesu Kreste ya tlileng nameng ke wa Modimo: 
Le moya o sa boleleng Jesu Kreste ya tlileng nameng hase 
wa Modimo: Ke wona moya wa antikreste, eo le mo utlwileng 
hobane o ya tla; mme LE JWALE o se o le lefatsheng. Bana 
ha e le lona, le tswa ho Modimo, mme le ba hlotse: (moya 

wa antikreste) hobane Ya leng ka lona, (Moya wa Modimo) o 
fetisa ka boholo ya leng lefatsheng.” Juda 3,4,12. “Baratuwa, 
erekaha ke tjhesehela ho le ngolla taba tsa poloko eo re e 
hlahiseditsweng hammoho, ke phehella ke pelo ho etsa jwalo, 
ke tle ke le kgothatse ho lwanela tumelo eo BAHALALEDI 
ba ileng ba e fuwa ka nako e le nngwe. Hobane hara lona ho 
kgukgunetse BATHO BA BANG (e seng Bahalaledi) bao (bana 
ha ba kena ka MONYAKO mohlapeng mme ke mashodu ka 
hona), tsuo ya bona e seng e le kgale e ngotswe, batho BA 
HLOKANG BORAPEDI, ba fetolang mohau wa Modimo wa 
rona bohlola, ba latolang Morena Modimo a nnotshi, eo e leng 
Jesu Kreste yena Mmusi wa rona. Bao ke dikodi meketeng ya 
lona ya lerato, ha ba ntse ba eja LE lona, ba kgora hampe ba se 
na dihlong…” Ho ke ke ha latolwa pontsheng ya Mangolo ana 
hore Kereke ya Nnete le kereke ya bohata di lohane, kaha di 
lenngwe mmoho empa dipeo tsa tsona di fapane.

 Jwale he, ke nahana ho na le ntho e nngwe eo o lokelang 
ho e tseba. Dikereke tse supileng tseo Johanne a buang le tsona 
di Asia e Nyenyane mme tsohle ke dikereke tsa ba-Ditjhaba. 
Ha a bue le kereke e Jerusalema eo boholo e neng e le ba-
Juda mohlomong ho ena le ba-Ditjhaba ba mmalwa ho yona. 
Lebaka ke hore Modimo o ne a tlohile ho ba-Juda ho ya ho 
ba-Ditjhaba. Ha ho le jwalo mengwaha yohle ya dikereke 
ke Modimo o sebetsanang le ba-Ditjhaba, le ho bitsetsa 
Monyaduwa wa mo-Ditjhaba ho Yena. Hoo ho etsa ‘Mengwaha 
ya Kereke’ le ‘Botlalo ba ba-Ditjhaba’ ntho e le nngwe le e 
tshwanang. Dik. 13:44-48, “Ka sabatha e hlahlamang motse 
wa hla wa batla o eba mmoho kaofela ho utlwa Ditaba tsa 
Modimo. Empa ba-Juda yare ha ba bona bongata bo tlala, 
ba tlala mona, ba hanyetsa ditaba tsa Pauluse, ba nganga ba 
nyefola. Yaba Pauluse le Barnabase ba ba bolella pontsheng, ba 
re, Ho ne ho tshwanetse hoba Lentswe la Modimo le bolellwe 
lona pele: erekaha le le hana, mme le ikahlola e le lona hore ha 
le a tshwanelwa ke bophelo bo sa feleng, bonang, re reteleha 
ho ba-Ditjhaba. Hobane Morena o re laetse jwalo, ka lentswe 
le reng, Ke o beile lesedi la Ditjhaba, hore o be poloko ya tsona 
ho isa pheletsong tsa lefatshe. Yare ha ba-Ditjhaba ba utlwa 
hoo, ba thaba, ba tlotlisa Lentswe la Morena: Mme bohle ba 
kgethetsweng bophelo bo sa feleng ba dumela.” Bar. 11:1-8, 
“Jwale ke re, Ana Modimo o lahlile setjhaba sa Wona na? Tjhe 
Modimo o a latola. Hobane le nna ke mo-Iseraele, wa mofuta 
wa Abrahama, wa leloka la Benyamine. Modimo ha o a lahla 
setjhaba sa Wona seo O se tsebileng pele. Na ha le tsebe seo 
Lengolo le se bolelang hodima Elia? kamoo a tlileng ho Modimo 
kateng, ka Iseraele, a re, Morena, ba bolaile baporofeta ba Hao, 
ba qhaqhile dialetare tsa Hao; mme nna ke setse ke nnotshi, 
mme ba batla ho mpolaya. Empa Modimo o kile wa mo araba 
jwang? Ke Ipoloketse banna ba dikete tse supileng, ba sa kang 

ba kgumama pela Baale. Ho sa dutse ho le jwalo le mehleng 
ena o ipoloketse masala ka boikgethelo ba mohau. Mme ha e le 
ka mohau, ha e sa le ka mesebetsi; hobane hola ke ka mesebetsi 
mohau e ka be e se mohau. Mme hola ke ka mesebetsi, e ka be 
e sa hlole e le mohau: hobane hoja ho jwalo mesebetsi e ka be 
e sa hlole e le mesebetsi. Jwang jwale? Seo Iseraele a neng a se 
batla ha a ka a se fumana; empa bakgethwa ba se fumane, athe 
ba bang ba thatafaditswe (jwalo ka ha ho ngodilwe ho thwe, 
Modimo o ba neile moya wa bolokwana, le mahlo ao ba sa 
tlo bona ka wona, le ditsebe tseo ba sa tlo utlwa ka tsona;) ho 
fihlela letsatsi la kajeno.”
 Bar. 11:25-29, “Hobane ha ke rate, banabeso, hore le se ke 
la tseba sephiri sena, le tle le se ke la ipona bohlale, ke hore, ho 
thatafala ho hlahetse ba-Iseraele ka nqa e nngwe, hore ho Tlala ha 
ba-Ditjhaba ho be ho kene. Mme ka mokgwa oo ba-Iseraele bohle 
ba tla bolokeha: jwalo ka ha ho ngodilwe, Molopolli o tla tswa 
Sione, mme o tla tlosa nyefolo ho Jakobo; Mme ke sona selekane 
seo Ke tla ba etsetsa sona, mohla Ke tlosang dibe tsa bona. Efela 
ka nqa ya Evangedi, ke dira ka baka la lona: empa ka nqa ya 
boikgethelo, ke baratuwa ka baka la bontate moholo. Hobane 
dineo le pitso ya wona ha di na ho kwenehelwa ke Wona.”
 Dikereke tse supileng tsena tse Asia e Nyenyane di ne di 
ena le ditshobotsi tse ikgethang ka hara tsona, mehleng eo 
ya boholoholo, tse ileng tsa fetoha tholwana e butswitseng ya 
mengwaha ya morao-rao. Hoo e neng e le dijalo tsa peo morao 
mono hamorao ho bile ha holela kotulong e phethehileng, esita 
le jwalo ka ha Jesu a boletse, “Hobane ekare ha ba etsa tseo ho 
sefate se setala, ho tla etswa jwang ho se omileng?” Luka 23:31.

MOLAETSA HO MONGWAHA WA KEREKE YA EFESE

 Tshenolo 2:1-7
 Ngolla lengeloi la kereke ya Efese o re; Ya tshwereng 
dinaledi tse supileng letsohong la Hae le letona, Ya tsamayang 
hara dikandelare tse supileng tsa kgauta O bolela tseo o re;
 Ke tseba mesebetsi ya hao, le mokgathala wa hao, le 
mamello ya hao, le hobane o sitwa ho mamella ba babe: o 
bile o lekile le ba ipeileng baapostola, athe hase bona, mme o 
lemohile hoba ba leshano:
 Hape o na le sebete, mme o mameletse bothata, ka baka la 
Lebitso la Ka, mme ha o wa ka wa kgathala.
 Empa Ke na le seo ke se nyatsang ho wena, ke hobane o 
lahlile lerato la hao la pele.
 Hopola hle moo o weleng, mme o bake, mme o etse 
mesebetsi ya pele; ha ho se jwalo Ke tla tla ho wena, ke tlose 
kandelare ya hao tulong ya yona, ha o sa bake.

 Empa o na le molemo ona, ke hobane o hloile diketso tsa 
ba-Nikola, tse le Nna ke di hloileng.
 Ya nang le tsebe, a utlwe seo Moya o se bolellang dikereke; 
Ya hlolang Ke tla mo fa ho ja Sefate sa ho Phela, Se ka hara 
paradeise ya Modimo.

MOROMUWA

 Moromuwa (lengeloi) wa kereke ya Efese e ne e 
le moapostola Pauluse. Ho ke ke ha latolwa hore e ne e le 
moromuwa wa pele wa ba-Ditjhaba. Leha kwana Petrose a 
ne a newe matla a ho bulela ba-Ditjhaba monyako, Pauluse 
o ne a filwe ho ba moapostola le moporofeta ho bona. E ne 
e le Moporofeta-Moromuwa ho ba-Ditjhaba. Ofisi ya hae ya 
boporofeta, eo ka yona a fumaneng tshenolo e tletseng ya 
Lentswe molemong wa ba-Ditjhaba, e mo file tokelo ya ho 
ba moromuwa wa bona wa boapostola. Baapostola ba bang 
Jerusalema ba bile ba dumellana ka hona. Bagal. 1:12-19, 
“Hobane ha ke e ka ka e amohela ho motho, leha e le ho e 
rutwa ke motho, empa e bile ka tshenolo ya Jesu Kreste. Le 
fela le utlwile metsamao ya ka ya pele ha ke ne ke sa le bo-
Judeng, kamoo ke neng ke hlorisa kateng ka bohale bosele 
kereke ya Modimo, mme ke ne ke e ripitla: Mme ke ne ke siile 
hole ka taba tsa bo-Juda thaka tsa ka tse ngata setjhabeng 
sa heso, e ne e le nna sehlooho sa ho tjhesehela mekgwa ya 
bontate. Empa mohla ho kgahlileng Modimo, O neng o nkgethe 
ke sa le mpeng ya mme, wa ba wa mpitsa ka mohau wa Wona, 
Ho senola ka ho nna Mora wa Wona, ke tle ke Mmolele hara 
bahetene; ha kea ka ka botsa nama leha e le madi: Le hona ha 
kea ka ka nyolohela Jerusalema ho baapostola bao e bileng 
bona pele ho nna; ka mpa ka phakisa ka ikela Arabia, ka ntoo 
kgutlela Damaseka. Yare ho feleng ha dilemo tse tharo ya eba 
hona ke nyolohelang Jerusalema ho ya tsebana le Petrose, mme 
ka dula ha hae ditshiu tse leshome le metso e mehlano. Mme ha 
kea ka ka bona e mong wa baapostola ba bang, ha e se Jakobo 
ngwanabo Morena.” Bagal. 2:2, “Ka nyolohela teng ka tshenolo, 
ke beela badumedi, haholo bao e leng dihlooho tsa Evangedi 
eo ke e rutang hara ba-Ditjhaba, ka re e se be ke tla mathela 
lefeela, kapa ke se ke le mathetse.” Bagal. 2:6-9, “Ha e le ba 
lekangwang hoba ke bao e leng dihlooho, (leha e kile ya eba 
ba jwang le ba jwang mohla monene, ho nna hase letho: etswe 
Modimo o sa ye ka tshobotsi ya motho:) ke re ba lekangwang 
hoba ke ba baholo ha ba ka ba nketsetsa letho: Tjhe empa, 
yare ha ba bona hoba ke abetswe ho bolella ba sa bollang 
Evangedi, jwalo ka ha Petrose a abetswe ba bolotseng: (Hobane 
Ya sebeditseng ka ho Petrose ho mo etsa moapostola wa ba 
lebollo, O sebeditse le ka ho nna ka baka la ba-Ditjhaba:) Ba 
lekangwang hoba ke ditshiya, Jakobo, le Petrose, le Johanne, 

eitse ha ba lemoha mohau oo ke o neilweng, ba re nea matsoho 
a bolekane nna le Barnabase; ho re roma re ikele ho bahetene, 
mme bona ba ye ho ba lebollo.” Bar. 11:13, “Ke bolella lona ba-
Ditjhaba, kahobane ke le moapostola wa ba-Ditjhaba, mme ke 
rorisa kabelo ya ka.”
 Pauluse o theile kereke Efese ho ella mahareng a palokgolo 
ya pele. Hona ho re fa bokgoni ba ho bea nako eo Mongwaha 
wa Kereke ya Efese o qadileng ka yona; e ka ba ka 53 A.D.
 Mokgwa wa hae wa ho sebetsa o radile moralo oo 
baromuwa bohle ba latelang ba neng ba tla o phehella, mme 
ka nepo ho ralwa moralo wa moreri e mong le e mong wa 
sebele wa Modimo, leha a ke ke a finyella bophahamo boo 
ba sedikadikwe sa boporofeta boo Pauluse a bileng le bona. 
Tshebetso ya Pauluse e ne e ena le dibopeho tse mehlahlo e 
meraro mme di le tjena:
 Pele ho tsohle, Pauluse o ne a tshepahala ruri Lentsweng. 
A sa le fapohe le ka mohla ho sa tsotelehe sephetho. Bagal. 
1:8-9, “Athe motho leha e ka ba rona, kapa lengeloi le tswang 
lehodimong, ha a le bolella evangedi esele ho eo re seng re 
le boleletse yona, a neelwe anathema. Jwalokaha re se re le 
boleletse pele, le jwale ke sa rialo, Ekare ha e mong a fela 
a le bolella evangedi esele ho eo le e emohetseng, a neelwe 
anathema.” Bagal. 2:11,14, “Empa mohla Petrose a tlileng 
Antioke, ka mo hanyetsa mahlong, hobane o ne a tshwanelwa 
ke ho nyatsuwa.” “Empa eitse ha ke lemohile hobane ha 
ba hate ka ho loka nneteng ya Evangedi, ka re ho Petrose 
pontsheng ya bohle, Hleka wena, o leng mo-Juda, ha o etsa ka 
mokgwa wa ba-Ditjhaba, e seng ka wa ba-Juda, le phehellang 
ba-Ditjhaba ho etsa ka bo-Juda na?”
 I Bakor. 14:36-37, “Eng? ana Lentswe la Modimo le tswile 
ho lona? kapa ke lona le fihletsweng ke lona na? Ekare ha 
motho a itekanya hoba ke moporofeta, kapa ke motho ya nang 
le moya, a ke a tsebe hobane ditaba tseo ke le ngollang tsona 
ke melao ya Morena.”
 Lemoha hobane Pauluse o ne a sa hlophiswa, a mpa 
a tsamaiswa ke Moya, jwalokaha Modimo a ne a tsamaya 
hodima Moshe ho etella Iseraele ho tswa Egepeta. Lekgotla la 
Jesrusalema ha se lona le romileng Pauluse, e bile le ne le se na 
matla le taolo hodima hae. Modimo, homme Modimo o nnotshi, 
o ile a roma a ba a tataisa. Pauluse e ne e se wa batho, empa 
e le wa Modimo. Bagal. 1:1, “Pauluse, moapostola, (e seng wa 
batho, leha e le ka motho, empa ka Jesu Kreste, le ka Modimo 
Ntate, O Mo tsositseng bafung:)” Bagal 2:3-5, “Empa esita le 
Tite, ya neng a na le nna, leha e ne e le mo-Gerike, ha a ka a 
phehellelwa ho bolla: E ne e le ka baka la baena ba bohata ba 
kgukgunetseng hara rona ba sa lemohuwe, mme ba nanaretse 
ho tla hlwela tokoloho eo re nang le yona ho Jesu Kreste, ba tle 

ba re busetse botubong: Empa ha rea ka ra ba suthela sebaka, 
leha e le ho ba dumella, le ka nakwana e le nngwe; nnete ya 
Evangedi e tle e dule ho lona e tiile.”

 Tabeng ya bobedi, tshebeletso ya hae e ne e le ya matla 
ka Moya, ka hona ya bonahatsa Lentswe le builweng le le 
ngodilweng. I Bakor. 2:1-5, “Ha e le nna, banabeso, ha kea 
ka ka fihla, ke le tsebisa bopaki ba Modimo ka dipolelo tse 
phahamileng, leha e le tsa bohlale. Hobane ke ne ke pheheletse 
hore ke se ke ka tseba letho le leng hara lona, ha e se Jesu 
Kreste, le hona e le Ya thakgisitsweng. Le nna ke bile hara 
lona ka mefokolo, le tshabo, le thothomelo e kgolo. Mme polelo 
tsa ka le thuto ya ka ha e a ka ya eba dipolelo tse kgodisang 
tsa bohlale ba motho, ya mpa ya eba ponahatso ya Moya le 
matla: Hore tumelo ya lona e se ke ya thewa bohlaleng ba 
batho, e mpe e thewe matleng a Modimo.” Dik. 14:8-10, “Monna 
e mong o ne a le teng Listra, ya neng a holofetse maoto, a 
etswa popelong ya mmae, a sa tsebe ho tsamaya: Yare ha a 
ntse a mametse Pauluse ha a bua: a mo sheba, mme ha a bona 
hobane o na le tumelo ya ho fodiswa, A bua ka lentswe le 
leholo a re ho yena, Ema ka maoto a hao. A tlolela pele a ba 
a tsamaya.” Dik. 20:9-12, “Pauluse ha a ntse a isa halelele, 
mohlanka ya bitswang Eutike ya neng a dutse sefesetereng, 
a tshwarwa ke boroko bo boholo: mme ha a se a hlotswe ke 
boroko, a wela fatshe a le tlung eo e ka hodimo e leng ya 
boraro, a ba a nkwa a shwele. Empa Pauluse a theoha, a inama 
hodima hae, a mo haramela a re, Se tshoheng; hobane moya 
wa hae o sa le ka ho yena. A boela a nyoloha, a ngwatha 
bohobe, mme eitse hobane ba je, a boela a ba kgothatsa, ha ba 
ha esa, a ntoo tloha. Mme ba boya le mohlankana eo a phela, 
mme ba tshediswa haholo ke hoo.” Dik. 28:7-9, “Mabapa le 
moo, ho ne ho le naha ya moholo wa sehlekehleke, ya bitswang 
Pabliase; le yena a re amohela hantle, a re nkela tlung ya hae 
ka matsatsi a mararo. Ntata Pabliase o ne a robetse fatshe, a 
jewa ke feberu le ke ho tsholla: Pauluse a mo tjhakela, mme 
hobane a rapele, a mmea matsoho hodimo, a mo fodisa. Tseo ha 
di le jwalo, bohle ba sehlekehlekeng, ba kulang, ba tla, mme ba 
fodiswa.” 2 Bakor. 12:12, “Ruri ha e le dipontsho tsa boapostola 
ba ka di sebeditswe ka matla hara lona, ka mamello yohle, ka 
dipontsho, le meeka le mehlolo.”

 Tabeng ya boraro, o ne a ena le tholwana e bonahalang ya 
tshebeletso ya hae e tswang ho Modimo. 2 Bakor. 12:11, “Ha ke 
ithorisitse ke fetohile lewatla; ke lona le ntshusumeleditseng 
teng: hobane ke ne ke tshwanelwa ke ho emelwa ke lona: 
hobane ha kea ka ka fetiswa ka letho leha le le leng ke 
baapostola ba fetisang ka boholo, leha ke se eng.” I Bakor. 
9:2, “Ebe ekasita ke se moapostola ho ba bang, ho lona ke 
yena: hobane ke lona le leng letshwao la boapostola ba ka 
Moreneng.” 2 Bakor. 11:2, “Hobane ke le boulela ka poulelo 

ya Modimo: ke tswe ke le lebeleditse monna a le mong, ke tle 
ke le hlahise pela Kreste le le jwalo ka morwetsana ya se nang 
sekodi.” Pauluse e ne e le tsela ya ho tlisa matshwele a dinku 
tsa ba-Ditjhaba; o ne a di fepa, mme a di alosa, tsa ba tsa bea 
tholwana ya ho loka mme di loketse ho kopana le Morena e le 
karolo ya monyaduwa wa mo-Ditjhaba.
 Mehleng ya ho abjwa ha Tshenolo, ho latela nalane ya 
molomo, Pauluse o ne a se a shwele jwaloka moshwelatumelo, 
empa Johanne o ne a ntsheletsa sebakeng sa hae hantle kamoo 
Pauluse a ne a sebeditse matsatsing a tshebeletso ya hae. Lefu 
la Pauluse, pele Tshenolo e nntshuwa, ha le hlakole ntlha ya 
hobane e ne e le moromuwa wa Mongwaha wa Kereke ya Efese, 
hobane moromuwa wa mongwaha ka mong, ho sa tsotelehe 
mohla a hlahang kapa mohla a ikelang, ke yena ya tshwaetsang 
mongwaha oo ho Modimo ka kabelo e suptjwang ke Lentswe. 
Pauluse e ne e le monna eo.

MOTSE WA EFESE

 Motse wa Efese e ne e le o mong wa metse e meraro ya 
metonanahadi Asia. Hangata o ne o bitswa motse wa boraro 
wa tumelo ya bo-Kreste, e le Jerusalema pele, e ntoo latelwa 
ke Antioke bobeding. E ne e le motse o ruileng haholo. Mmuso 
e le wa Baroma empa puo yona e le se-Gerike. Boranale ba 
dumellana hobane Johanne, Maria, Petrose, Andrease le Filipi 
bohle ba epetswe motseng ona o motle-motle. Pauluse, ya 
theileng tumelo ya nnete motseng ona, e bile modisa mona 
dilemo tse tharo feela; empa enereha a le siyo mohlapeng a 
sa phetse, ka thapelo, ho ba tsotella. Timothea e bile bishopo 
wa wona wa pele. I Tim. 1:1-3, “Pauluse, moapostola wa Jesu 
Kreste ka taelo ya Modimo Mmoloki wa rona, le ya Morena 
Jesu Kreste, E leng tshepo ya rona; ke ngolla Timothea, mora 
wa ka wa sebele tumelong: Ke re o newe mohau, lereko, le 
kgotso, ke Modimo Ntata rona le ke Jesu Kreste Morena wa 
rona. Jwalokaha ke ne ke o laele mohla ke yang Macedonia, ka 
re o sale Efese, hore o tle o laele ba bang ba tle ba se ke ba ruta 
thuto e sele.”
 Lona Lebitso la Efese, bolona, le fupile puo e hlollang 
e menahaneng habedi, ho “Hahamalla”, le “Boiketlo”. 
Ditabatabelo tse phahameng tsa mongwaha ona o qadileng 
ka botlalo ba Moya, “botebo ba Modimo,” boo ka bona ba 
neng ba hahamaletse pitsong e hodimo ya Modimo, tsa qala tsa 
fekiswa ke boitshwaro bo sa fadimehang hakaalo. Tatelo e sa 
futhumalang hakaalo ya Jesu Kreste ya qala ya itshupa yona 
e le sesupo sa hobane mengwaheng e tla latela pelesa ya nama 
e bitswang kereke e tla tetebella botshabehong ba “matebo a 
Satane.” O no o iketlile mme o ntse o ritsa. Mongwaha o se o 
qadile ho boela morao. O no o lahlile lerato la wona la pele. Peo 

e nyenyane e jetsweng Mongwaheng oo wa Efese ka tsatsi le 
leng e ne e tla hola moyeng wa bokgelohi ho fihlela dinonyana 
tsohle tse ilwang tsa sebaka di ikahela sehlaha makaleng a 
sona. Ho latela mabaka a motho sejalo seo se ne se tla bonahala 
se se kotsi hakaalo ho Eva e Motjha eo (Kereke e Ntjha) a be a 
boele a thetswe ke Satane. Mongwaha wa Efese o ne o mo file 
monyetla wa dintho tse molemo ho Modimo, mme a ka a hlola 
nakwana, mme a ntoo iketla, mme yare ka nakwana a sa ntse a 
sa itebela Satane a jala peo ya tshenyeho e tletseng.

 Bona borapedi bona ba Efese bo bapisa mongwaha wona 
wa kereke ya pele ka ho phethahala mme bo hahela mengwaha 
e tla latela mohaolana. Tabeng ya pele, tempele e ntle-ntle ya 
Diana, e nkileng dilemo tse ngata ho hahuwa, mabaleng a yona 
a kgethehileng ho be ho hlomilwe setshwantsho se sa kgahleng, 
le se sa elweng hloko, sa Diana seo motho a ka se nahanang. 
Ruri o ne a sa tshwane le ditshwantsho tse ding tsa hae tse neng 
di kgethetswe yena di beilwe hodima ditempele tse ding. E ne 
e mpa e le setshwantsho sa mosadi ya batlang a se na sebopeho 
qetellong a diketswa ka hara kutu ya patsi eo a na a betliwe 
ka yona. Mme diphaka tsa hae tse pedi di teilwe ka meqala e 
mebedi ya ditshepe tse pala. Hona ho taka ka ho phethahala 
hakakang moya wa antikreste o lokolotsweng mongwaheng wa 
pele. Ke eo o ne a lokolotswe hara batho, mme leha ho le jwalo 
a se ke a ipha tshobotsi e ka tshosang batho. Empa matsoho 
a mabedi a tshepe a itshupa e ne e le maikemisetso a hae ho 
phetshela mosebetsi wa Modimo ha a ntse a hapaka. Mme ha 
bonahala ho se motho ya mo lemohang kapa seo a ne a se etsa. 
Empa ba ne ba tla elellwa ka tsatsi le leng, mohla ka matsoho 
ao a tshepe ‘diketso’ tsa hae di neng di tla fetoha ‘thuto’, mme le 
thuto ya hae e fetoha molao wa mmuso.

 Le yona tsamaiso ya borapedi ba tempele e utulla boholo. 
Teng, tabeng ya pele, ho ne ho ena le baprista ba maqhalaha. 
Boprista bona bo omeletseng bo ne bo noha komello ya batho 
ba yeng ba kgelohe Lentswe, hoba batho ba itsekang ba tseba 
Modimo ka ntle ho Lentswe ba nyopile jwaloka leqhahala le 
ommeng kgere bophelong ba bona. Tabeng ya bobedi, kahara 
tempele ho be le baprista ba barwetsana ba neng ba phetha 
mesebetsi ya borapedi ba tempele. Hona ho ne ho supa mohla 
mekete le maemo, meetlo le mesebetsi, di neng di tla tlatsa 
sebaka sa Moya o Halalelang mme ponahatso e halalelang e sa 
tlo hlola e kgurumetsa tempele ya Modimo. Hodima bohle ho 
be le moprista e moholo, monna wa matla a sepolotiki le wa 
tshwaetso hodima setjhaba, ho supa taba e neng e se e lohana, 
leha kwana e ne e sa bonahatswa, ke hore, kapele-pele kereke 
e ne e tla neelwa boetapele ba monna ka maano a motho le ka 
takatso ya ho rua boholo mme “ho rialo Moya o Halalelang” 
e ke ke ya hlola eba bonnete bo phelang. Mme ka tlasa bona 
ho be le makgoba a tempele a neng a se na boikgethelo ha e 

se ho ikobela ba baholo borapeding. Hona ho bolelang ha e 
se hore letsatsi lea tla leo ka lona bodisa bo apesitsweng, ka 
maqiti a sepolotiki, thuso ya mmuso, le ka ho suthiswa ha 
Lentswe le Moya ke ditumelwana, ditaelo, le ketapele ya batho, 
di tla fetola phutheho makgoba nakong eo baetapele ba enneng 
leruong le fumanweng ka bolotsana ba ithabelang menyakeng 
ya bona e ditshila, mme batho ba futsanehileng ba neng ba 
lokela ho sebeletswa ho latela Modimo, jwale ba fetoha bafo.

JESU, MOROMUWA WA HAE LE DIKEREKE

 Tshen. 2:1, “…Ya tshwereng dinaledi tse supileng 
letsohong la Hae le letona, Ya tsamayang hara dikandelare tse 
supileng tsa gauta o bolela tsena.” Ke Yena eo ho buuwang ka 
Yena ha ho thwe, ‘Jesu enwa ke Morena le Kreste MMOHO.’ Ke 
Eo he, Modimo o le Mong le Morena Ya Matlawohle a Nnotshi, 
mme ka ntle ho Yena e mong ha a yo. Ke Eo, Mopholosi 
(“poloko ke ya Jehova”, Jonase 2:9) ya tsamayang hara 
dikereke ho haola le mengwaha e supileng. Seo A ne a le sona 
mongwaheng wa pele ke seo A leng sona mengwaheng yohle. 
Ho modumedi e mong le e mong, e sa le Yena Jesu Kreste, 
maobane, le kajeno, le ka ho sa feleng. Se A kileng a se etsa O 
sa ntse a se etsa, mme o tla nna a se etsa.
 Jwale o tla elellwa hobane Jesu o tsamaya hara dikereke 
tsa Hae a nnotshi. Ha ho motho ho Yena. Ruri a ke ke a ba 
teng, hobane O sebeditse pholoho ya yona a nnotshi, mme 
ereka ha A e rekile ka madi a Hae ka sebele O e ruile. Ke 
Morena wa yona le Mong’a yona. E isa tlotla yohle ho Yena 
mme tlotla eo A ke ke a e arola le e mong. Ha ho mopapa ho 
Yena. Ha ho arekabishopo ho Yena. Maria, mme wa mmele wa 
Hae wa lefatshe, ha a yo ho Yena. Ha A bue mme A ntoo sheba 
ho Ntate, hobane ke Yena Ntate. Ha A retelehe ho laela Moya 
o Halalelang, hobane Yena ke Modimo, Moya wa bosafeleng, 
mme ke Bophelo ba Hae bo phallang le bo futhang kahara 
kereke bo e fa bophelo, mme ka ntle ho Yena bophelo bo ke ke 
ba eba teng. Poloko ke ya Morena.
 Ho ne ho se motho ho Yena mohla A ne a hatakela bohale 
ba kgalefo ya sebopi sa mollo. E ne e se e mong, empa ke YENA 
ya leketlileng sefapanong a ba a neela madi a Hae. Ke Moqadi 
le Mophethi wa tumelo ya rona. Ke Alfa le Omega ya poloko 
ya rona. Re lebeleditswe ho Yena e seng ho e mong. Ha re ba 
kereke. Re ba Hae. Lentswe la Hae ke molao. Ditumelwana, 
ditaelo, melawana le melaotheo ho rona ha di sebetse. E, ke 
Jesu FEELA Ya tsamayang hara dikereke. Ke Modimo ka hara 
yona, ya phehellang a bile a sebetsa ka boithatelo ba Hae. Le se 
ke la lebala seo le ka mohla. Le na le kamano e le nngwe feela 
le Modimo mme le Modimo o na le kamano e le nngwe feela le 
lona_yona ke JESU, homme JESU FEELA.

 Ke Eo ka dinaledi tse supileng letsohong le letona la 
Hae. Letsoho le letona kapa seatla le supa matla le borena ba 
Modimo. Pesal. 44:3, “Hobane ha ba ka ba hapa naha ka lerumo 
la bona, ha ba ka ba bolokwa ke letsoho la bona: empa ke ka 
letsoho la Hao le letona, ke ka letsoho la Hao, le ka kganya 
ya sefahleho sa Hao, hobane O ne o ba rata.” Letsohong le 
letona leo la matla ho na le dinaledi tse supileng, tseo, ho latela 
Tshen. 1:20, e leng baromuwa ba supileng ba dikereke. Hona 
ho supa hobane wona matla le borena ba Modimo di tshehetsa 
baromuwa ba Hae ba mongwaha o mong le o mong. Ba tswa ka 
mollo le ka matla a Moya o Halalelang ka Lentswe. Ke dinaledi 
hobane ba hadimisa lesedi. Lesedi le ba le hadimisang ke lesedi 
la Hae. Ha ba na lesedi le e leng la bona. Ha ba hotetse mollo 
wa bona hore batho ba tle ba tsamaye leseding la dihlase tsa 
bona. Esa. 50:11. Ke bosiu, hoba ke hona mohla dinaledi di 
hlahang. Ke bosiu bo botsho ba sebe, hobane bohle (esita le 
lefatshe lohle), ba entse sebe mme ha ba phetse ho haellwa ke 
kganya ya Modimo. Bar. 3:23.

 Baromuwa ba supileng bana ba tsebisa Modimo pela batho. 
Ya ba amohelang, o amohela Eo Ya ba romileng. Johan. 13:20. 
Ba ya bua mme ba sebetsa ka matla a Hae. O ba tshehetsa ka 
matla wohle a BoModimo. Matt. 28:18-20, “Yaba Jesu o atamela 
a bua le bona, a re, Ke neilwe BORENA BOHLE lehodimong 
le lefatsheng. Eyang ke hona, le rute ditjhaba tsohle, le 
ba kolobetse ka Lebitso la Ntate, le la Mora, le la Moya o 
Halalelang: mme le ba rute ho boloka tsohle tseo Ke le laetseng 
tsona: mme, bonang, KE NA LE LONA KA MEHLA YOHLE, 
ho isa bofelong ba lefatshe (pheletsong ya mengwaha).” Ka 
baka leo ke bao, ba tletse Moya o Halalelang le tumelo, ba 
tukiswa ke mollo wa Modimo, ba tshwere Lentswe la nnete, 
mme O eme mono ho ba tshehetsa. Mme ak’o nahane feela, 
ha ho modumedi le a mong wa mongwaha ofe kapa ofe ya 
tshwanelang ho lla pelong ya hae, “Oho, hoja ka phela morao 
mono mongwaheng wa pele mohla baapostola ba ne ba qala 
ho rongwa.” HA HO hlokahale ho sheba morao. SHEBA 
HODIMO! Sheba Ya tsamayang le hona jwale hara dikereke 
mengwaheng yohle. Sheba Yena Eo e sa leng yena maobane 
le kajeno, le ka ho sa feleng; ke Ya sa fetoheng molohong wa 
Hae kapa ditseleng tsa Hae. Moo ba babedi kapa ba bararo ba 
kopaneng ka Lebitso la Hae, ke eo O hara bona! Mme e seng 
ho ema hara bona feela e le mmohi ya ikgotsafaletseng, kapa 
lengeloi le ngolang; empa O eme mono ho bonahatsa hantle se 
A leng sona_Bophelo le Moabi le Mmaballi wa dineo tsohle tse 
molemo ho kereke. Allelua!

 “Ya tsamayang ka hara dikandelare tse supileng tsa gauta.” 
Mantswe ao a enne ha kakang ha a shadingwa ka lesedi la 
Lengolo, le Mo hlalosang e le “Kreste Yena Bophelo ba rona.” 
Hobane Kreste, ruri, ke bophelo ba kereke. Ha e na bophelo 

bo bong. Ntle le Yena e mpa e le mokgatlo wa bodumedi, 
sehlopha, pokano ya batho e sa reng letho. Jwalo ka ha setopo 
se kgabisitsweng ka mabenyane le se apesitsweng e sa ntse e 
le setopo, ho jwalo le ka kereke, ho sa tsotelehe seo mananeo a 
yona le boikgathatso ba yona bo molemo di ka atlehang ho se 
fihlela, ka ntle ho Kreste le yona ke setopo. Empa ka Yena hara 
yona, e le Yena ya e susumetsang, e fetoha e tsotwang ke bohle 
“Mmele wa Hae, botlalo ba Ya tlatsang tsohle ho bohle.” Mme 
horeng ena O tsamaya hara kandelare ya gauta ya mongwaha 
wa ho qetela. Se A neng a le sona mohla A ne a tsamaya 
mongwaheng wa pele O sa le sona mongwaheng wona wa ho 
qetela. Jesu Kreste YENA, MAOBANE, le KAJENO, le KA HO 
SA FELENG.

 “Dikandelare tsa gauta tse supileng.” Ho Eks. 25:31, ho 
thwe, “O etse kandelare ya gauta e HLWEKILENG; kandelare 
e etswe ka gauta e TEILWENG; leoto la yona, le kutu ya yona, 
le mefitshwana ya yona, le dinoko tsa yona, le dipalesa tsa 
yona, ebe ntho e le nngwe le yona.” Kereke ya nnete ya Jesu 
Kreste, monyaduwa, o tshwantshwa le gauta e HLWEKILENG. 
Ho loka ha yona ke ho loka ha HAE. Ditholwana tsa yona ke 
ditholwana tsa HAE ka sebele tse tlotlehang. Boitsebiso ba 
yona bo fumanwa ho Yena. Seo A leng sona, e tlameha ho se 
hadimisa. Seo A nang le sona, e lokela ho se bonahatsa. Ha 
ho sepha ho yona. E kganya ka mahohle ka hare le ka ntle. 
Ho tloha qalong ho isa pheletsong ke mosebetsi wa Morena 
wa yona, mme mesebetsi yohle ya Hae e phethahetse. Ho bua 
nnete ho yona ho akareditswe mme ho bonahatswa bohlale bo 
sa feleng le morero wa Modimo. Motho a ka lekanya botebo 
ba yona jwang? Motho a ka e utlwisisa jwang? Leha kwana 
re ka sitwa ho etsa jwalo, re ka e amohela ka tumelo, hobane 
Modimo o e buile.

 Empa kandelare ha e a etswa ka gauta feela, e entswe 
ka gauta e TEILWENG. E bopilwe ka matsoho ka gauta 
e teilweng, ho latela meralo ya yona e abilweng ke Moya. 
Ka thoko ho Morena wa yona le Mong’a yona, Jesu Kreste, 
na ho kile ha ba le batho ba teilweng le ba tshekisitsweng 
jwalo ka monyaduwa wa Jesu Kreste? Ruri o tlatseletsa 
mantshwenyeho ao Kreste a siileng morao. Ding tsa yona 
di a rusullwa. Bophelo ba yona bo beilwe kotsing. O balwa 
e le nku e lokelwang ke hlabo. O bolawa letsatsi lohle. O 
tshwenngwa haholo, empa hodima ho le jwalo ha a iphetetse, 
e bile ha a hlomodise ba bang. Monyaduwa ya ratehang enwa 
wa Kreste o tshwanelwa ke Evangedi. Mme jwalo ka gauta 
ha e le bonolo, athe borase bona bo phurwa ke ho tewa, 
gauta ena ya Modimo e tla itjarela mahlomola a yona bakeng 
sa Morena, e sa tenyetsehe, e sa robehe, e sa senyehe, empa 
e bopilwe e le mmopo o motle le wa thabo ya ka mehla ke 
diteko le meleko ya bophelo bona.

KRESTE O RORISA BA HAE

 Tshen. 2:2,3, “Ke tseba mesebetsi ya hao, le mokgathala 
wa hao, le mamello ya hao, le hobane o sitwa ho mamella 
ba babe: o bile o lekile le ba ipeileng baapostola, athe hase 
bona, mme o lemohile hoba ba leshano; hape o na le sebete, o 
mameletse bothata, ka baka la Lebitso la Ka, mme ha wa ka 
wa kgathala.”

 Mopholosi o rorisa le ho thooletsa bana ba Hae hantle ha 
kakang. O tsotella maitshwaro a ba bona a matle a moya le 
metsamao. O a tseba hobane bofokodi bo teng hara bona, empa 
ha jwale ha A kgarume kgahlano le bona. Na seo ha se semelo 
sa Morena? O tseba mokgwa wa ho re kgothaletsa dintho tse 
lokileng le ho se re kgothaletse dintho tse phoso. Bohle re ka 
ithuta mona thuto e ntle ya ho tsamaisa kereke le malapa a 
rona. Mme ho feta moo, bohle re ka ithuta thuto e ntle ya hoba 
Modimo o sebetsana le e mong le e mong wa rona hantle ka 
tsela ena. O se ke wa nyahama le ka mohla, Mohalaledi wa 
Modimo, hoba Modimo ha o monyemo ho lebala mekgathala 
ya hao ya lerato. Sohle se re se etsang, esita le ho fa motho 
mopotjwana wa metsi, se beetswe moputso le lehlohonolo le 
tswang ho Morena.

 “Ke tseba mesebetsi ya hao, le mokgathala wa hao, le 
mamello ya hao.” Ha A ntse a tsamaya hara kereke ya Hae, O 
eleletswe tshotleho ya batho ba Hae, mme O a tsotella. Jwaloka 
mehleng ya bokgoba Egepeta mohla A utlwang dillo tsa bona, 
Yena Ya sa fetoheng le ka mohla o sa ntse a utlwa dillo tsa 
ba tujwang ha A ntse a tsamaya hara bona. Lona lentswe leo, 
mokgathala, le supa ho tepelliswa ke botujo. Batho ba Modimo 
ha ba Mo sebeletse ka morwalo wa lerato feela, empa ba 
thabela ho utlwa bohloko ka baka la Hae. Ba na le mamello ya 
ho jara joko. Mongwaha ona wa pele o ne o mameletse tlhoriso 
e kgolo. O ne o loketse ho sebetsa ka thata ho bolela Evangedi 
le ho bonahatsa nnete. Pheo ya bona e hodimo bophelong e ne 
e le ho sebeletsa Modimo, mme enereha ditshepo tsa bona di 
rothofala bophelong ba ne ba mamella ba laeletsa tsohle ho 
Eo Ya neng a tshepisitse moputso wa ka mehla lehodimong ka 
baka la seo ba ileng ba Mo tella sona lefatsheng.

 Ke nahana re lokela ho kgefutsa mona mme re kolokotjhane 
le monahano wa hobane esale batho ba Modimo ba hloriswa 
mme ba tla nna ba etswa jwalo. O a tseba hobane Genese 
ke buka ya ditshimoloho, mme seo o se fuamang se qadile 
mono se tla tswella ho haola le Tshenolo le hona se sa fetohe. 
Mono re bona hobane Kaine o ne a hlorise a ba a bolaya Abele 
kahobane wa morao o ne a kgahlisa Modimo. Ke moo re 
bonang setshwantsho se phethehileng mohla mora wa nama wa 
Abrahama, Ishmaele, a ne a soma a bile a lwantsha mora wa 
pallo, Isaaka. Mme ho be le Esau, ya neng a hloile Jakobo mme 

o ne a batle a mmolaya, hola Modimo wa se kene dipakeng. Ka 
hara Testamente e Ntjha re fumana Judase a eka Jesu, athe 
ditsamaiso tsa borapedi ba mongwaha wa palokgolo ya pele 
di ne di leka ho timetsa badumedi ba hosasa. Bana ba lefatshe 
lena, ba laolwang ke diabolosi, ba hloile bana ba Modimo ba 
laolwang ke Moya.

 Ho sa tsotelehe kamoo Mokreste a lokileng kateng 
le kamoo a tsepameng pela bohle, le kamoo a leng mosa 
ho ngwanabo kateng, a sa etse letho haese ho lokileng, ere 
feela a bolele Kreste e le Mopholosi wa hae a bile a ananela 
kabelo ya dineo tsa Moya o Halalelang ka dipuo, ho porofeta, 
phodiso le mehlolo, eba o se a ahlolwa. Moya wa lefatshe lena 
o hloile Moya wa Modimo, mme ereka ha o ke ke wa fekisa 
Moya wa Morena o leka ho pshatla lefiso leo Moya wa Nnete o 
ikahetseng ho lona.

 Hloriso le meleko ke kabelo ya ka mehla, le ya tlhaho 
bophelong ba Mokreste. O ka etsa ntho e le nngwe feela ka 
tsona. Di laeletse tsohle ho Modimo, o se ke wa ahlola, o mpe o 
tlohellele tshebetso ya tsona le kahlolo ya tsona ya ho qetela ho 
Yena.

 “O sitwa ho mamella ba babe, o bile o lekile le ba ipeileng 
baapostola, athe hase bona, mme o lemohile hoba ba leshano.” 
Baefese bana ba ne ba dumela hobane batho ba Modimo ba 
tlamehile ho halalela. Ho ya ka temana ena ba ile ba nka 
mehato ho baballa mmele o se na tomoso ya sebe. Kweneho e 
ne e se e qadile ka ho hlaka. Sebe se se se kene ka hara kereke. 
Empa ba ne ba ikokobeletsa mantswe a Pauluse mohla a reng 
ho nntshwe bakgopo hara bona. E ne e le batho ba ikgethileng. 
Ba ne ba tswile lefatsheng, mme jwale ba ke ke ba dumella 
lefatshe ho kena hara bona. Ba ke ke ba mamella sebe ka hara 
kereke. Ho bona kgalalelo e se polelwana kapa qapodiso ya 
puo; e ne e le mokgwa wa bophelo.

 “O bile o lekile le ba ipeileng baapostola, athe hase bona, 
mme o lemohile hoba ba leshano.” Banna, eo ke puo pha. “O 
lekile ba ipeileng baapostola.” Ana ha se sebete seo? Batho 
ba na le tokelo efe ya ho leka bao ba ipeileng baapostola? Le 
hona ba ba leka jwang? Oh, ke rata hona. Ke ena ho Bagal. 1:8, 
“Leha ekaba rona, kapa lengeloi le tswang lehodimong, ha a 
ka le bolella evangedi e nngwe ho eo ( re seng) re le boleletse 
yona, a neelwe anathema.” Baapostola ke bona ba tlisitseng 
Lentswe la ho qala bathong. Lentswe leo la ho qala le ke ke 
la fetoha, esita le kgutlo kapa tlami ya lona. Pauluse o tsebile 
hobane ke Modimo O buileng le yena, ka hona o itse, “Leha 
e ka ba nna ya tlang ke leka ho hlahisa tshenolo ya bobedi, 
ho leka ho etsa phetohonyana e le nngwe ho se ke seng ke se 
hlahisitse ho qaleng, ke neelwe anathema.” O a bona, Pauluse 
o tsebile hobane tshenolo eo ya pele e ne e lokile. Modimo a 

ke ke a hlahisa tshenolo ya pele, e ntoo latelwa ke tshenolo ya 
bobedi. Hola A entse hoo, e ka be eba O fetola mohopolo wa 
Hae. A ka hlahisa tshenolo a ntoo ekeletsa ho yona, jwalo ka 
ha A entse Tshimong ya Edene mohla A tshepisang mosadi Peo, 
mme ha morao o kgethela Peo eo ho tla ka Abrahama, mme ha 
morao wa re e tla tla ka madi a masika ao ho Davida. Empa e 
ne e le tshenolo e le nngwe. E ne e mpa e fa batho boitsebiso 
bo bongata ho ba thusa ho amohela le ho utlwisisa. Empa 
Lentswe la Modimo le ke ke la fetoha. Peo e tlile hantle ka moo 
ho no ho senotswe kateng. Allelua. Mme ak’o bone se neng se 
etswa ke baapostola bao ba bohata. Ba tlile ka polelo ya bona. 
Baefese bao ba ne ba tseba Lentswe leo jwalo ka ha Pauluse 
a ne a le rutile. Ba ne ba tletse Moya o Halalelang ka peo ya 
matsoho a Pauluse. Ba ile ba tjamela baapostola bao ba bohata 
mahlong le ho re, “Ha le bue se builweng ke Pauluse. Lona, 
ka baka leo, le leshano.” Oh, ntlha eo e hotetsa pelo ya ka. 
Kgutlela Lentsweng! Hantle-ntle hase wena ya hlileng a lekang 
moapostola, le moporofeta le moruti, KE LENTSWE LE BA 
LEKANG. Ka le leng la matsatsi ana ho tla fihla moporofeta 
wa Mongwaha wa Kereke ya Laodisea mme o tla tseba ha eba 
e le wa nnete ya tswang ho Modimo kapa tjhe. E u tla kgona, 
hoba ha e le wa Modimo O TLA DULA LENTSWENG LEO 
HANTLE KAMOO MODIMO O LE NEILENG PAULUSE. 
A KE KE A FAPOHA LENTSWE LEO LE KA MOTSOTSO, 
LEHA E LE KA JOTA E LE NNGWE. Mongwaheng oo wa ho 
qetela, mohla ho hlahang baporofeta ba bohata ba bangata, 
o ele hloko mme o bone kamoo ba sa phetseng hore ha o sa 
dumele ho bona le seo ba se buang, o tla lahleha; empa ha 
MOPOROFETA eo wa LETSATSI LA HO QETELA a kena 
temeng, ha efela e le moporofeta eo ka nepo, o tla be a howa, 
“Kgutlelang Lentsweng ho seng jwalo le timetse.” A ke ke a 
haha hodima tshenolo ya boitlhalosetso kapa botoloki, empa 
ka Lentswe. Amen, hape Amen!

 Baapostola bana ba bohata ke diphiri tse sehloho tseo 
Pauluse a buileng ka tsona. O itse, “Ha ke se ke tlohile ba tla 
leka ho kena mme ba ipolele ba ena le tshenolo e lekanang; 
empa sepheo sa bona hase ho le thusa, empa e le ho le timetsa.” 
Dik. 20:27-32, “Hobane ha kea ka ka tswafa ho le bolella 
morero wohle wa Modimo. Jwale lona hlong le itise, le dise 
mohlape kaofela, oo Moya o Halalelang o le beileng balebedi 
ba wona, le alose kereke ya Modimo, eo O ithuetseng yona 
ka madi a Wona ka sebele. Hobane kea tseba hobane, ha ke 
se ke tlohile ho tla kena diphiri tse bohale, tse sa tlong ho 
qenehela mohlape. Le hobane ho tla tswa hara lona, batho ba 
tla bolela ditaba tse kgopo (lentswe la bona le maano a bona, 
e seng la Modimo) ho ikgulela barutuwa. Lebelang ke hona, le 
elellwe, hobane ka dilemo tse tharo ha kea ka ka phetsa bosiu 
le motshehare ho eletsa e mong le e mong wa lona ka meokgo. 

Mme jwale, banabeso, ke le laeletsa ho Modimo, le ho Lentswe 
la mohau wa Wona, o nang le matla a ho le hahisa, le ho le nea 
lefa hammoho le bahalaledi bohle.”
 Johanne le yena o ba tsebile, hobane o itse ho I Johan. 
4:1, “…baporofeta ba bohata ba (se ba) tlile lefatsheng ba 
le bangata.” Moya oo wa antikreste o ne o se o ntse o kekella 
kahara kereke, mme o etsa jwalo ka ho tsamaya kgahlano le 
Lentswe. Kgele mona ke hona moo e qadileng teng. Hantle 
mona mongwaheng wa kereke ya pele. Ba ne ba se ba latola 
Lentswe mme ba itlhomela ditumelwana tsa bona le difilosofe 
ditulong tsa Lentswe. Hoo ke antikreste, hobane Jesu ke 
Lentswe. Ho ba anti-Lentswe ke ho ba anti-Jesu. Ho ba anti-
Lentswe ke ho ba antikreste, hobane Moya le Lentswe ba 
BANG. Ha o le anti-Lentswe, o tlamehile ho ba antikreste. 
MME HA E FELA E QADILE KEREKENG YA PELE E TLA 
LOKELA HO HOLA HO ISA PHELETSONG MOHLA E 
NKANG TAOLO. Mme ke seo le tla se bona hantle ha re ntse 
re hlahloba mengwaha kaofela. O qala o le monyenyane haholo 
Mongwaheng wa Efese mme o hola mongwaheng o mong le o 
mong hofihlela tsamaiso e anti-Lentswe, e antikreste e laola 
ka botlalo mme Lentswe le sa tlaileng le be le nyatsuwe ke 
baapostola ba bohata ba kereke ya bohata.
 Jwale ho bobebe ho hahlamelwa ke toboketso e phoso 
ka seo re se buang hobane ke e thatafatsa haholo. Ho wena 
eka moya ona o anti-Lentswe, wa antikreste, ke kganyetso 
e feteletseng ya Lentswe, tatolo ya Bibele eo bofelo ba yona 
e tla ba ho e lahla. Tjhe monghadi. Ha se yona. Seo e leng 
sona, ke Tshenolo 22:18,19, “Ke pakela e mong le e mong ya 
utlwang dipolelo tsa boporofeta ba buka ena hore, Ha motho 
a ka di ekeletsa, Modimo o tla ekeletsa hodima hae dikotsi 
tse ngodilweng bukeng ena. Mme ekare ha motho e mong a 
tlosa ho hong dipolelong tsa boporofeta ba buka ena, Modimo 
o tla tlosa kabelo ya hae Bukeng ya Bophelo, le motseng o 
halalelang, tse ngodilweng bukeng ena.” Ke ho fetola feela 
lentswe le le LENG ka ho fokotsa kapa ho ekeletsa ho Lona. 
Ke leqheka la Satane la ho qaleng Tshimong ya Edene. O 
ekeditse lentswenyana le le leng ho seo Modimo a se buileng. 
Yaba ke pheto. Hoo ho tlisitse lefu le timelo. Le Efese, ho ne ho 
tshwana. Ho eketsa lentswe feela, ho fokotsa lentswe feela, ke 
moo moya o anti-Lentswe, wa antikreste o se o qala o atleha.
 Ana o e tshwere jwale? Ke ao mafahla ao hape. Ke tseo 
difate tseo tse pedi hape, tse holang di bapile mobung o le 
mong, di ntse di inwella phepo e le nngwe, di ntse di momona 
pula e le nngwe, mme di fola molemo wa letsatsi le le leng. 
Empa di tswa dipeong tse FAPANENG. Sefate se seng ke 
SA Lentswe la Modimo, hantle kamoo Modimo a se abetseng 
kateng, mme se a le rata se bile se a le utlwa. Sefate se seng se 
tswa peong e kgahlano le Lentswe la Modimo mme se le fetola 

moo se batlang teng. Se hloma ditumelwana le ditaelwana tsa 
sona ditulong tsa Lentswe la nnete le phelang hantle jwalokaha 
Kaine a entse, yena ya qeteletseng a bolaile Abele. Empa se 
tshoheng mohlatswana. Dulang Lentsweng. Bea Lentswe 
leo mahareng a hao le diabolosi. Eva o sitilwe ho etsa jwalo 
mme o ile a tlola. Mme ha kereke e hlephisa Lentsweng e kena 
matebong a lefifi la Satane.
 “Hape o na le sebete, o mameletse bothata, ka baka la Lebitso 
la Ka, mme ha wa ka wa kgathala.” Ntlha ena e itshwanela 
hantle le e boletsweng temaneng ya bobedi. Empa temaneng ya 
bobedi mosebetsi oo, mokgathala, le mamello di ne di lebahane 
le ho lebela Lentswe le halalelang le neng le laeletswe ho bona. 
Kamoo ba neng ba leleka dira kateng. Bao e bile tlotla e kakang 
ho Pauluse. Empa temaneng ena dihloreho tsa bona le diteko le 
mamello di ka baka la Lebitso le bokwang la Jesu.
 O a tseba eo ha se ntho e hlollang, hoba Lentswe le Lebitso 
ke tsona tse hotollang sera se phusalatsang ka mora rona eka 
sekgohola. Lentswe le matla leo le supilweng ka diphodiso, 
mehlolo, meeka, le dipontsho tse ding, le qositse Bafarasi ho 
tsetselela lefu la badumedi ba nnete. Mme jwale Lebitso leo, le 
neng le hlouwe le nyatsuwa ke ba-Juda, le songwa ke barutehi 
ha ba ntse ba tsheha ha ba nahana ka motho ya ka thothofalang 
hoo a ka dumelang ho monna ya kileng a shwa a ba a tsoha mme 
jwale o dutse lehodimong. Ka baka leo bahlorisi ba borapedi e 
ne e le bana, ba-Juda, ba rohaka Jesu enwa, Eo ho bona e eng e 
le Messia wa bohata; mme ba bang e le bana ba ntse ba tsheha 
ka thabo mme ba soma ka nyatso Lebitso la modimo o motjha, 
Eo ho bona e neng e se modimo wa letho.
 Jwale ntho e nngwe e qadileng mongwaheng oo le e tla 
tswella ho haola le mengwaha, e ntse e eketsa ho teba e fifala 
ho feta, ke ena. Ke hore, batho ba ne ba latola Lebitso leo. E 
ne e se Kereke ya nnete ya Efese e ne etsa hoo. Tjhe monghadi. 
E ne e le baapostola ba bohata. E ne e le melata e lekang 
ho kena le ho silafatsa badumedi. Baefese ba ne ba tseba 
Lebitso leo mme ba le rata. Ako hopole qalo ya Kereke eo ya 
Efese. Sehlotswana sa batho ba neng ba lebeletse Messia se 
ile sa utlwa hobane moporofeta ya neng a ipitsa moetellipele 
wa Messia o ne a hlahile lehwatateng la Palestina mme 
a kolobeletsa batho pako ya dibe. Bana, jwale he, ba ne ba 
amohetse kolobetso ya Johanne. Empa eitse ha Pauluse a fihla 
ho bona a ba bontsha hobane moporofeta o sa na shwe, hore 
Jesu o ne a tlile mme o phethahaditse bophelo ba Hae e le 
sehlabelo sa sebe, le hore JWALE Moya o Halalelang o ne o 
tlile mme o ne o tla kena mme o tlatse badumedi ba nnete ho 
Jesu, Messia. Eitse ha ba utlwa hoo, BA KOLOBETSWA KA 
LEBITSO LA MORENA JESU, mme hobane Pauluse a ba bee 
matsoho a hae, bohle ba tlala Moya o Halalelang. Ba tsebile 
seo ho ikokobeletsa Lentswe e ne e le sona, ho kolobetswa ka 

Lebitso la Hae (Morena Jesu Kreste) mme ka tsela eo ba tseba 
hobane ba tla tlatswa ka Moya o Halalelang. O ne o tla sitwa 
ho fetola batho bao. Ba ne ba tseba nnete. Dik. 19:1-7.

 Ba ne ba tseba matla a Lebitso leo. Ba bone Lebitso leo le 
le matla hoo esita le masela a neng a amile mmele wa Pauluse 
mme a romellwa batho ba mahlomoleng ka Lebitso la Jesu a 
na a kgona ho lokolla bakudi mefuteng yohle ya malwetse ho 
bile ho lelekwa le meya e mebe. Lebitso leo le entse dimaka 
hoo ba-Juda ba bang ba bodileng Efese ba bileng ba leka ho le 
sebedisa ho leleka batemona. Dik. 19:11-17, “Modimo wa nna 
wa etsa mehlolo le meeka e makatsang ka matsoho a Pauluse; 
Esita le diduku le masela a neng a amile mmele wa hae a ne 
a bewa hodima ba kulang, mme malwetse a ne a ba tlohela, 
le meya e mebe e ne e tswa ho bona. Yaba ba-Juda ba bang, 
e leng dingaka tse reng di ntsha batemona tse sollang hohle, 
ba leka ho bitsa Lebitso la Morena Jesu hodima ba kenweng 
ke meya e mebe, ba re, Re a le laela ka Jesu Ya bolelwang ke 
Pauluse. Ba etsang hoo ba ne ba supile, e le bara ba mo-Juda, 
Skefa, moprista e moholo. Empa moya o mobe wa ba araba 
wa re, Jesu kea mo tseba, ke tseba le Pauluse: empa lona le 
bo mang? Yaba motho eo batemona a leng ho yena o itihela 
hodima bona, a ba beta a ba etsa hampe, ba ba ba baleha 
tlung eo ba hlobotse ba le maqeba. Taba eo ya tsejwa ke ba-
Juda kaofela le ba-Gerike ba ahileng Efese; ba welwa bohle ke 
tshabo, mme Lebitso la Morena Jesu la tlotliswa.”

 Ba ne ba tseba bophelo ba ho loka bo tsamayang le ho 
nka Lebitso leo, hoba mang le mang ya bitsang Lebitso la 
Morena, eka kgona a ikarole sebeng. Halalelang, lona le jarang 
mesebetsi ya Morena. O se ke wa tlaela ka Lebitso la Morena 
Modimo wa hao. Baefese bana e ne e le BAKRESTE. Ba ne 
ba nkile Lebitso, mme Lebitso leo e le Kreste, Eo e neng e le 
Moya wa Modimo ka hara bona, E leng le leng la Mabitso a 
ntlhatharo a Morena wa bona.

 “…Mme o mameletse bothata ka baka la Lebitso la Ka, 
mme ha wa ka wa kgathala.” Badumedi bana ba ne ba sa 
sebeletse Pauluse, kapa mokgatlo. Ba sa ineela mananeo le 
ditsha tsa tumelo tseo ka tsona ba neng ba ka ithuela maruo 
a theko e thata. Ba ne ba sebeletsa Morena. E ne e le bahlanka 
ba Hae, e seng bafo ba mokgatlo. Ba sa ye kerekeng ka Sontaha 
mme ba bua ka Lebitso leo ba ntoo le lebala veke yohle. Ba sa 
sebeletse Lebitso ka molomo feela. Tjhe monghadi. Maphelo a 
bona e ne e le wona a neetsweng.

 Tsohle tseo ba di entseng, ba di entse ka Lebitso leo. Ba 
ne ba sebetsa ka Lebitso leo, empa enereha ha ba sa kgone ho 
sebetsa ka Lebitso leo, ba ne ba ikgula ba sa nke kgato. Bana e 
ne e le Bakreste ba dudisitsweng mahodimong bao metsamao 
ya bona e neng e le ho Morena.

 Empa sehlopha seo sa morara wa bohata se neng se batla 
ho silafatsa Lebitso leo se ne se nanarile eka diphiri tse larileng 
lefifing, se emetse ho kena le ho harola. Empa bahalaledi ba 
emela teko mme ba boloka Lentswe le Lebitso.

TLETLEBO YA MODIMO

 Tshen. 2:4, “Empa Ke na le seo ke se nyatsang ho wena, ke 
hobane o lahlile lerato la hao la pele.” Ho utlwisisa taba ena o 
tshwanela ho elellwa hobane Moya ha o bue le bahalaledi ba ho 
qala ba Efese ba nnotshi. Molaetsa ona o lebiswa ho mongwaha 
wohle o nkileng dilemo tse ka bang 120. Molaetsa wa wona, 
ka hona, o lebiswa melokong yohle ya lekgathe leo. Jwale 
nalane e dula e ipheta. Melokong ya Iseraele re bona tsoseletso 
molokong o mong, ebe moo re bonang mello e rothofala ho o 
latelang. Molokong wa boraro, mashala a ka nna a hlena ha 
sesane, empa molokong wa bone ha ho fumanwe le mohlala wa 
lelakabe leo la ho qaleng. Ebe moo Modimo o boelang o hotetsa 
mollo, mme tatelano e tshwanang e boela e phetwa. E mpa e 
le tshenolo ya nnete ya hobane Modimo ha a na ditloholwana. 
Poloko ha e fetiswe ka tswalo ya nama esita le jwalokaha 
hlahlamano ya baapostola e se nnete. Ha e yo ka hara Lentswe. 
O ka qala ka badumedi ba tswetsweng labobedi ka nnete, mme 
ha moloko o latelang o fihla ha se Bakreste feela, empa ba 
se ba nkile lebitso la mokgatlo wa phutheho mme jwale e se 
e le Mabaptist, Mamethodist, j.j. Ke hantle feela seo ba leng 
sona, le hona. Ha se Bakreste. Ho ka bolokeha, o tlamehile ho 
tswalwa ka thato ya Modimo, e seng ka thato ya motho. Empa 
jwale batho bana ba kopana mmoho ka thato ya motho. Ha 
ke re ba bang ba bona ha baa loka ho Modimo. Ha ke rialo le 
ka motsotso, empa mollo wa ho qala o se o shwele. Ha ba sa 
tshwana le pele ho hang.

 Tabatabelo e mafolofolo ya ho kgahlisa Modimo, takatso 
ya ho tseba Lentswe la Hae, sello sa ho atleha Moyeng, kaofela 
ha tsona di qala di nyamela mme ho ena le hore kereke e 
tukiswe ke mollo wa Modimo e se e phodile mme e fetohile ya 
maemo. Ke se neng se etsahala morao mono ho Baefese. Ba ne 
ba fetoha batho ba maemo ka hanyane. Boineelo ho Modimo 
bo ne bo fola mme batho ba se ba sa tsotelle seo Modimo o 
se nahanang ka bona kahobane ba ne ba qaleletse ho tsotella 
seo lefatshe le se nahanang ka bona. Moloko oo wa bobedi o 
hlahang o ne o tshwana le Iseraele. Ba ile ba tseka morena e le 
hore ba tle ba tshwane le ditjhaba tse ding. Ha ba etsa hoo, ba 
lahla Modimo. Empa ba e etsa leha ho le jwalo. Ke eo nalane 
ya kereke. Mohla e nahanang haholo ka ho ipapisa le lefatshe 
ho ena le ho ipapisa le Modimo, ha se kgale o se o ba bona 
ba lesa ho etsa dintho tseo ba neng ba di etsa, mme ba qala 
ba etsa dintho tseo ba neng ba ke ke ba di etsa sethatong. Ba 

fetola moaparo wa bona, boitshwaro ba bona le metsamao ya 
bona. Ba ya hlephisa. Ke seo “Efese” e se bolelang: ho iketla_
ho ritsa.
 Mopotoloho oo wa tsoseletso le lefu ha o eso ho ka o 
hloleha. Sohle seo motho a lokelang ho se etsa, ke ho hopola 
kgato ena ya Modimo ya ho qetela ka Moya mohla banna le 
basadi ba ne ba apara jwaloka Bakreste, ba ya kerekeng, ba 
rapela bosiu bohle, ba ema dikoung tsa diterata mme ba sa 
swabele diponahatso tsa Moya. Ba ne ba tlohela dikereke tsa 
bona tsa kgale tse shweleng mme ba rapela malapeng kapa 
meahong ya mabenkele. Ba ne ba e na le bonnete. Empa e ne 
e se kgale ha ba qala ba iphumanela tjhelete e lekaneng ho 
ikahela kereke tse ntle tse ntjha. Teng ba hlophisa sehlopha sa 
dibini ho ena le ho binela Modimo ka bobona. Sehlopha sena 
sa dibini ba se apesa diphekga. Ba hlophisa mokga mme ba o 
laola ka motho. Ba qala ba bala dibuka tseo pele di neng di sa 
lokela ho balwa. Ba lahlela marapo mme dipodi tsa kena tsa 
laola. Mohoo wa thabo o ne o fedile. Tokoloho ya Moya e ne e 
tlohile. Oh, ba nna ba tswelapele ka sebopeho; empa mollo o ne 
o timme mme mosidi e batla e le phetho ho e saletseng.
 Metsotsong e mmalwa e fetileng ke itse Johanne o 
utlwisisitse seo ho rata Modimo ho ne ho se bolela. Moapostola 
e moholo eo wa lerato o ne a tla hle a lemohe ha kereke e 
qala e lahlehelwa ke lerato leo la pele la Modimo. Ho I Johan. 
5:3, o re, “Hobane ho rata Modimo, ke ha re boloka ditaelo 
tsa Wona (Lentswe la Wona).” Ho ritsa ho le hong-nyana 
Letsweng leo e ne e le kgato ya ho sutha ho Kreste. Batho 
ba re ba rata Modimo, ba ya kerekeng, ba hweletsa ba bile 
ba nyakalla mme ba bina ba kene monyakeng o moholo wa 
maikutlo. Empa hoba tsohle di fete, ak’o lemohe mme o bone 
hore ba dutse LENTSWENG leo na, ho tsamaya ka lona, le 
ho phela ka lona. Efela ha ba etsa dintho tse ding tsena tsohle 
mme ba sa tsamaye ka Lentswe leo, ba ka nna ba ipolela ba 
rata Modimo empa maphelo a bona a pheta pale e sele. Kea 
ipotsa ebe Johanne ha a bona kgato ena ka sekgahla pejana ho 
lefu la hae; batho ba neng ba ipolela ba rata Modimo ba mpa 
ba sa utlwe Lentswe la Wona. Oh, wena Kereke ya Efese, ntho 
e nngwe e etsahala ka wena. Motho e mong o leka ho ekeletsa 
Lentswe kapa ho fokotsa ho lona. Empa ba e etsa ka masene 
hoo le sa e lemoheng. Ha ba etsa kgato ya tonana eo o ka e 
bonang ka ntle pepenene. E kgurumeditswe, mme ba e sotetsa 
ka mokgwa wa mabaka le ka kutlwisiso ya motho mme ha le sa 
e hanele e tla laola. Kgutlelang Pentekosta nako eso fele!
 Empa ka tlwaelo batho ha ba utlwe temoso ya Modimo. 
Mollo oo wa tsoseletso o hahilweng hodima Lentswe le 
halalelang o babatseha haholo, mme ponahatso ya Moya e 
hlohonolofetse haholo, hoo tshabonyana e kgasetsang pelong 
e be e hweshetse ha sesane e re, “Re ka sireletsa nnete ee ya 

rona jwang? Re ka etsang ho bona tsoseletso ee e tswelapele?” 
Ke moo “moya wa antikreste” o fihlang mme o seba-seba, 
“Shebang, le na le nnete jwale, le hlokomele hore le se 
lahlehelwe ke yona. Hlophisang le ntoo qapa maipolelo a 
lona hodima seo le se dumelang. Le a ngole wohle bukeng ya 
tsamaiso ya kereke.” Mme ba e etse. Baa hlophisa. Ba ekeletsa 
Lentswe. Mme ba shwe hantle jwaloka Eva ka ho amohela 
lentswe le le Leng le phoso. Lentswe la Modimo ke lona le 
tlisang bophelo. Mme seo re se buang ka Lentswe ha se etse 
taba, empa ke seo Modimo a se buileng.

TLHOKOMEDISO YA MODIMO

 Tshen. 2:5, “Hopola hle moo o weleng, mme o bake, mme 
o etse mesebetsi ya pele; ha ho se jwalo, Ke tla tla ho wena Ke 
tlose kandelare ya hao tulong ya yona, ha o sa bake.”

 Modimo o ba laela ho HOPOLA. Ntho e nngwe e ne e phomile 
mehopolo ya bona ka ho hlaka. Ba ne ba lebetse ho hong. O ne a 
re ba kgutle mehopolong ya bona mme ba boele mehleng ya 
tshimoloho ya bona. Tshimoloho ya mongwaha wa pele e ne e le 
Pentekosta. Ba ne ba ritsitse ho yona. Ba ne ba lebetse kganya 
le dimakatso tsa yona. E ne e le nako ya hore mohopolo wa 
bona o kgutle le hona ka nnete. Morao moo ba neng ba ka re, 
“Ho nna ho phela ke Kreste.” Morao hlwekong moo Ananiase 
le Safira ba ne ba phetetswa. Morao Kgorong e Lokileng. Oh, 
ha se le sekgobo ho sutha ho Modimo le ho edisetsa diketso tse 
silafatsang Lebitso la Hae sefahleho. Ba bitsang Lebitso la Hae 
ba ke ba furalle sebe mme ba baballe mafiso a bona a hlwekile 
ho Modimo. Hlahloba seo o kileng wa ba sona pele pelong ya 
hao, le kelellong, le bophelong ba hao. O ntoo kgutlela ho sona.

 Mme ebe tsela e kgutlang ke efe? Tsela eo ke tsela ya pako. 
Efela ha moetsadibe a tlamehile ho tla ho Modimo ka tsela 
ya pako ya fofo le ya weleng ba loketse hakakang ho baka 
ho feta moo. Bakang! Beang ditholwana tse tshwanelang 
pako. Kgodisa hoo ka bophelo ba hao. “Ha o sa bake,” ho 
rialo Modimo, “Ke tla tlosa kandelare ya hao tulong ya 
yona.” Ehlile. Kereke e maemong ao ha e kgone ho tjhabisetsa 
lefatshe lesedi. Lesedi la yona le fetohile lefifi. Modimo o tla 
tlosa moromuwa wa yona ya tshepehileng le badisa ba yona ba 
tshepehileng mme a ba siye ba le bang, mme ba tla tswelapele 
ba bua ka Bokreste empa ba tla bo amohuwa.

 Baka kapele! O se ke wa ba lesisitheho! Ho a hlaka hore 
Efese e ne e le lesisitheho, hobane bophelo ba yona ha bo a 
ka ba ya halelele. Kganya ya Modimo ya nna ya qepha ka 
sekgahla. E se kgale keha motse o se o ripitlilwe. Tempele ya 
wona e ntle ya fetoha lesupi le se nang sebopeho. Naha ya 
fetoha qhafutso e hahetseng dinonyana tsa metsi; setjhaba se 

ne se fedile haese bahetene ba mmalwa feela motsaneng oo o 
ditshila. Ha ho a ka ha sala le Mokreste le a MONG. Lampi e 
ile ya hlwibilwa tulong ya yona.

 Jwale hoo ha ho bolele e ne e ke ke ya baka. Ha ho bolelele 
re ke ke ra baka. Re ka kgona. Empa eka kgona e be ka kapele-
pele. Eka kgona e be sello sa nnete sa pelo e hlomohileng ho 
Modimo, mme ke moo Modimo a tla kgutlisetsa. Kganya e tla 
boela e kgutla.

PEO YA BONIKOLA

 Tshen. 2:6, “Empa ho na le molemo ona, hobane o hloile 
diketso tsa Banikola, tseo le Nna ke di hloileng.”

 Jwale ho na le menahano e mebedi ya seo ba-Nikola ba 
ne ba le sona. Bang ba re e ne e le mokgupi wa mengala eo 
mothei wa bona e ne e le Nikolase wa Antioke, mosokollwa wa 
moditjhaba, ya ileng a fetoha e mong wa batikone ba supileng 
ba Jerusalema. Ba ne ba keteka mekete ya bohetene mme 
boitshwaro ba bona bo sa hlamasehe. Ba ruta hore pele motho 
a ka tsebisisa motabo eka kgona a fete boitsebelong bohle ba 
wona pele. Ehlile ba bile ba inehela diketso tse pherehlaneng 
ba ba ba nyehla ka botlalo. Ka ho etsa jwalo ba ikgulela 
hodima bona mabitso a Testamente ya Kgale a hlalosang 
boitshwaro bo hlephileng ka tsela e nyarosang: Balaame le 
Jesebele. Ereka ha Balaame a ile a kgelosa setjhaba mme ka 
ho etsa jwalo a se hapa, ho thwe Nikolase o entse ketso e 
tshwanang. E ka re sehlopha sena se bile sa lelekwa Efese mme 
sa ntoo iphumanela bodulo Pergame.

 Empa temoho ena bothata ba yona ke hore ha ya nepahala. 
Ruri ha ho nalane e tshehetsang taba ena. Ho bua nnete e mpa 
e le tshomo feela. Ho amohela temoho e jwalo ho no ho tla beha 
mongwaha wa kereke ya Efese nalaneng e mpa e sa amane le 
ditaba tsa kajeno. Hona ha se nnete, hobane se qadileng kerekeng 
ya hoseng se tlamehile ho tswella mongwaha le mongwaha ho 
fihlela se hlohonolofatswa ke Modimo mme se phahamiswa 
kapa ha e le ntho e sa hlwekang se timeletswe letsheng la mollo. 
Hore tshomo ena e thulana le Lengolo ka ho tiya, ak’o tsebe ha 
bobebe hore ho Tshen. 2:2, Kereke ya Efese E NE E SA mamelle 
bakgopo. Ba tlamehile ba be ba ile ba ba tebela, ho seng jwalo 
ho re ba ne ba sa ba mamelle ho ne ho sa tlo etsa kelello. Hola ba 
sa ba leleka, ke moo ba neng ba ba mamella. Jwale temaneng ya 
botshelela, e re ba ne ba hloile diketso tsa bona. Ha ho le jwalo 
sehlopha sena sa Banikola se ile sa sala e le karolo ya mongwaha 
ona wa pele, se ntse se etsa diketso tsa sona. Diketso tseo di ne 
di hloilwe, empa batho ha ba ka ba fekiswa matla. Ka hona 
Efese re bona dipeo tse tla tswelapele mme di fetohe thuto e tla 
nyolohela, le e tla kena, letsheng la mollo.

 Ba-Nikola bana keng? Lentswe leo le qotsitswe mantsweng 
a mabedi a Segerike. Nikao, ke ho re ho hapa, le Laos, e 
bolelang phutheho. Taba e totobalang, ke hore kerekeng eo 
ya ho qala motho o teng ya na a tshwarane le diketso tsa ho 
hapa phutheho. Efela ha phutheho e ne e le mothating wa ho 
haptjwa, ho tshwanetse ho bo ho no ho ena le “boholo” bo 
itseng mono bo etsang hoo.
 Modimo o boletse a ne a hloile’ng e neng e etsahala ka hara 
kereke eo? Se neng se etsahala mohlang oo, ke se ntseng se 
etsahala kajeno, ke sona seo lentswe Bonikola le se bolelang. 
Batho ba ne ba fetolwa bafo ka tsela e kgahlano le Lentswe la 
Modimo ka ho tiya.
 Jwale ho fumana moelelo wa seo re tla kena ho sona hantle, 
ke tshwanetse ho o eletsa ho hopola kelellong hore borapedi (ha 
o rata o ka re dintho tsa moya), di bopilwe ka dikarolo tse pedi 
tse qaphanang di mpa di thulana sa botsho le bosweu. Borapedi 
le lefatshe la semoya di bopilwe ka difate tse pedi tseo metso ya 
tsona e neng e tsetetswe Edene. Sefate sa Bophelo le Sefate sa 
Tsebo ya Botle le Bobe di ne di eme bohareng ba tshimo mme 
ntle le pelaelo mahlaku a tsona a ne a harelane. Ka mokgwa 
o tshwanang mohlolo oo o hlaha Kerekeng ya Efese. Kereke e 
entswe ka botle le bobe. Kereke e entswe ka difate tse pedi tsa 
merara. Di jwale ka koro le mahola, tse holang di bapile. Empa 
se seng ke sa NNETE. Se seng ke sa BOHATA. Jwale Modimo o 
tla bua LE se seng le se seng A be a bue KA se seng le se seng. 
O tla di rea kereke. Mme ke bakgethwa feela ba tla tsebisisa 
ruri Moya oo e leng wa nnete. Ke bakgethwa feela ba sa tlo 
thetswa. Matt. 24:24, “Hobane ho tla hlaha Bokreste ba bohata, 
le baporofeta ba bohata, mme ba tla bontsha mehlolo e meholo 
le meeka; hola ho ka etswa, ba tla thetsa le bona bakgethwa.” 
Mesong ya kereke eo hakaalo (nakwana ka mora Pentekosta) ke 
ha sefate sa bohata sa morara se se se itshwaphetsa ka Sefate 
sa Nnete sa morara mme re fumana diketso tsena tsa Banikola. 
Mme moya oo o tla fihlelwa o lwantsha Morara wa Nnete ho 
fihlela o timetswa ke Modimo. Jwale na le a e utlwisisa?
 Ho lokile. Jwale tlelaemete ya moya ya kereke eo e ne e le efe? 
E ne e tlohetse lerato la yona la pele. Ka ho tlohela lerato la yona 
la pele la Lentswe la Modimo e senoletswe rona e le e ngadileng 
boemo ba yona ba pele, e leng Pentekosta. Ka Sesotho se bonolo, 
ho thwe kereke ena e ne e le kotsing ya ho amohuwa boetapele ba 
Moya o Halalelang, bolaodi ba Moya. Ke sona se hlahileng hantle 
ka mora hoba Moshe a ntshe Iseraele Egepeta. Tsela ya Modimo 
e ne e le ho ba tsamaisa ka leru la mollo, polelo ya boporofeta, 
mehlolo le dipontsho, le meeka e abilweng se-Modimo. Hona 
ho ne ho tla etswa ka banna ba ‘thontsweng se-Modimo,’ le ba 
‘tlotsitsweng se-Modimo,’ le ba ‘hlometsweng se-Modimo,’ le ba 
‘rometsweng se-Modimo,’ mme diahelo tsohle di teetswe hare 
ke kgato ya Moya o Halalelang. Ba kweneha ba bile ba batla 

qubu ya ditaelo le ditumelo ho tsamaya ka tsona. Yaba ba batla 
morena. Yaba ba batla ho tshwana le lefatshe hantle mme ba 
kena bokwenehing bo phethahetseng le tebalong. Ke hantle feela 
kamoo mongwaha wa kereke ya pele o qadileng kateng, mme o 
tla eketsa ho fetella le ho mpefala, ho fihlela Moya o Halalelang o 
latolwa ka botlalo mme Modimo a tshwanele ho fedisa batho.

 Le bona kamoo e simolotseng kateng kerekeng ya ho qala. 
E ile ya bitswa diketso. Ya ntano fetoha thuto. Ya fetoha 
boemo. Ya ntano fetoha tsela e sa kgopamoloheng. Qetellong 
ya busa mme Modimo wa qhelelwa thoko. Oh, e qadile e le 
nyenyane, e kgutsitse, e sa kgopise. Ya bonahala e le ntle. Ya 
shebahala e nepahetse. Ya ntano ingwaparella, mme jwalo 
ka tlhware, ya peteta phefumoloho yohle le ntho tsohle tsa 
semoya tse neng di le kerekeng. Oh, sefate seo sa bohata se 
bohlale. Pele se o qhautsa eka lengeloi la lesedi. Jwale ke rata 
ho bolela hore ke dumela boetapeleng. Empa ha ke dumele 
boetapeleng ba motho. Ke dumela boetapeleng ba Moya 
o Halalelang bo tlang ka Lentswe. Ke dumela hape, hore 
Modimo o beile banna ka hara kereke, banna ba abetsweng 
dineo ke Moya; mme ba tla baballa kereke taolong. Ke 
dumela seo. Ke dumela hape hore kereke e buswa ke motho 
eo Modimo a mo kgethetseng ho e laola. Empa puso eo e tla 
KA LENTSWE, ha ho le jwalo ha se motho ya busang empa 
MOYA WA MODIMO, hobane Lentswe le Moya ke ntho 
e le NNGWE. Baheb. 13:7, “Hopolang badisa ba lona, ba le 
boleletseng Lentswe la Modimo: mme le etsise tumelo ya 
bona, le ntse le lemoha qetello ya polelo tsa bona.”

 Empa ak’o bone se neng se etsahala morao moo. Sefate seo 
sa bohata se ne se ingwaparella mme se ruta hore boetapele 
ba motho bo ne bo lokile. Sa ruta hore kereke e ne e loketse 
ho buswa. Sa ruta hore batho ba buswe, empa ho ena le ho e 
sebetsa ka mokgwa wa Modimo, ba ikgapela puso ha bonolo 
feela mme ba bea matla ohle a moya matsohong a bona ba 
ba ba bitoha ka boprista bo halalelang bo emeng pakeng tsa 
Modimo le batho. Ba boela ba kgutlela tsamaisong ya kgale 
ya Aarone. Ba fetoha antikreste hoba ba ile ba tela boemedi 
ba Hae mme ba itlhomela ba bona. Modimo o ne a bo hloile. 
Baefese ba ne ba bo hloile mme le modumedi ofe feela wa 
sebele o tla bo hloya le yena. Re tla be re foufetse jwale ka 
mankgane ha re sa bone ntho eo e sebetsa e haola jwalo le 
mengwaha mme hajwale e fetelletse le ho feta pele. Seo e 
neng e le sona, e ne le mokgatlo. Hoo ha arola batho. E ka 
kgona batho ba Modimo ba be bang. Ka Moya o le MONG ba 
kolobetswa BOHLE mmeleng o le mong mme E MONG LE E 
MONG o loketse ho tsamaiswa ke Moya o Halalelang mme E 
MONG LE E MONG o loketse ho ba le kabelo ho kgumameleng 
Modimo. Empa batho ba ne ba batla maemo a ka pele, ha ho le 
jwalo ba nka taolo, mme babishopo ba fetoha diarekabishopo, 

mme ka ho ikgapela mabitso a seriti a tlotliso ba feta Lentswe 
la Modimo mohwalotso ba ruta dithuto tsa bona. Ba etsa 
hore batho ba ba mamele ha ba ha fihla mohla borapedi ba 
bona bo neng bo sa hlole bo tshwana ka letho le ba matsatsi a 
qalang ka morao ho Pentekosta. Diketso tsena ya eba qaleho 
ya hlahlamano ya boapostola. Ho tloha hlahlamanong ya 
boapostola ya eba kgato e bobebe le e potlakileng ho fetela ho 
“maloko a kereke” e le tsela ya mohau o pholosang. Lentswe la 
theolelwa tumelwaneng feela. Antikreste o ne a rena hodim’a 
kereke ka moya wa hae.
 E shebeng kajeno. Ha o bala Diketso 2:4 kamoo ba bang 
ba e balang kateng, o no o ka e bala jwana, “Jwale letsatsi la 
Pentekonta ha le se le fihlile, moprista a tswa ka thathana ya 
bohobe mme a re, “Ntsha leleme la hao,’ yaba o bea bohojana 
hodima lona, ha e le yena a inwella veine a re, ‘Jwale o se o 
amohetse Moya o Halalelang’.” Ha e kgolwehe ha ke re? Ke 
hona moo Bonikola bo leng teng. Ba re, “Le se ikgathatse ka 
seo Lentswe la Modimo le se buang. Le ke ke la se utlwisisa. 
Re loketse ho le tolokela sona. Ho feta moo Bibele ha e a 
fella. E tlameha ho fetoha le mehla mme re tla le bolella hore 
diphetoho ke dife.” Hoo ho hohlana hakakang le Lentswe la 
Modimo le buang le bile le toboketsa, “Modimo e be nnete, 
athe motho e mong le e mong a be leshano,” nako le nako ha 
ntwa e hohlanang le nnete e kupa. Lehodimo le lefatshe di 
tla feta, empa HA HO LENTSWE LE LE LENG la Modimo 
le tla hloleha. Ka baka leo batho ba etellwa pele ke batho ba 
lekanyang ba le seo ba seng sona. Ba ipolela e le ba emeng 
ditulong tsa Kreste, empa seo ba leng sona ke antikreste.
 Pale e nngwe e bohloko ke ena. Ke pale ya kolobetso ya 
metsi. Tsatsing la Jesu le ka morao ho Pentekosta ba ne ba 
qwediswa metsing. Ha ho motho ya ka latolang seo. Banna 
ba rutehileng ba re seo ba se entseng ebile ho tshela metsi 
hodim’a bona kaha ho no ho le bobebe ho fumana diqanthane 
tsa metsana dibakeng tse ngata. Mme ha ba ba tshela ka metsi, 
ba etsa hoo ka lebitso la Ntate le Mora le Moya o Halalelang, 
eka hoja maemedi ao ke mabitso-bitso, hape eka hoja ho e 
na le Medimo e meraro bakeng sa a le mong. Empa ak’o dule 
mokgatlong mme o leke ho rera nnete ya ho qwediswa metsing 
ka Lebitso la Morena Jesu Kreste mme o tla kgaolwa. O no o 
ke ke wa etellwa pele ke Modimo wa nna wa dula mono. Hase 
ntho e ka etswang.
 Jwale Pauluse e ne e le moporofeta, a rutilwe ke Moya 
o Halalelang. Efela ha Pauluse a kolobeditse ka Lebitso la 
Morena Jesu Kreste, a bile a dihetse anathema hodima motho 
ya sebeditseng kgahlano le thero ya hae, jwale ke nako ya ho 
phaphama le ho bona hobane kereke ha e sa hlola e laolwa ke 
Moya o Halalelang empa e laolwa ke Banikola. Diketso 20:27-
30, “Hobane ha kea ka ka tswafa ho le bolella morero wohle wa 

Modimo. Jwale lona hlong le itise, le dise le mohlape kaofela, 
oo Moya o Halalelang o le beileng balebedi ba wona, ho alosa 
kereke ya Modimo, eo O ithuetseng yona ka madi ao e leng a 
Wona ka sebele. Hobane ke a tseba hobane, ha ke se ke tlohile 
ho tla kena ho lona diphiri tse bohale, tse sa tlong ho qenehela 
mohlape. Le hobane ho tla tswa hara lona batho, ba tla bolela 
ditaba tse kgopo, ba ikgulela barutuwa.”

 Pauluse o e bone e sa tla. Empa a ba lemosa ka boprista 
bona bo masene bo nong bo tla kena mme bo hapake ka dithuto 
tsa bona tsa bohata. A tseba hobane ba tla hloma mokgwa wa 
borapedi o nong o tla kotela batho ho ba le kabelo mosebetsing 
wa Moya o Halalelang. Mme esita le hantle kajeno hara batho 
ba ipolelang ba lokolohile ba bile ba tletse Moya ha ho tokoloho 
e lekaneng phuthehong, mme bokgabane boo re bo bonang ke 
bareri ba mmalwa ba nang le thero e susumeditsweng nakong 
eo mohlape o dutseng mono feela o leka ho e momona. Ke taba 
e hole le mokgosi wa Pauluse ya boletseng hore ha bohle ba 
kopana mmoho, bohle ba ne ba susumetswa ke Moya, mme 
bohle ba na le kabelo borapeding ba Moya.

 Mme kereke e kopaneng ha eso ithute thuto ena ho tswa 
Lengolong esita le ho tswa nalaneng. Nako le nako Modimo 
o e etela ka Moya o Halalelang mme batho ba lokolohe, ka 
mora nakwana ba boele ba itshwase nthong eo ba tswileng 
ho yona. Mohla Luther a ne a tswa Bokatoliking, batho ba 
dula ba lokolohile nakwana. Empa eitse ha a shwa, batho ba 
hlophisa seo ba hopotseng a ne a se dumela mme ba itheela 
ditumelo tsa bona le mehopolo ba ba ba nyatsa mang le mang 
ya n’a bua kgahlano le seo ba se boletseng. Ba kgutlela hantle 
Bokatoliking ka sebopeho se batlang se fapane. Mme hantle 
kajeno Maluthere a mangata a itokisetsa ho kgutlela morao-
rao kwana.

 E, bo! Ho Tshenolo 12, seotswa seo sa kgale se ne se na 
le baradi ba bangata. Baradi bana ba futsitse mme hantle 
feela. Ba beella Lentswe ka thoko, ba latole tshebetso ya 
Moya wa Modimo, ba thapisa phutheho, mme ba thatafaletsa 
phutheho ho rapela Modimo ha ba sa latele tsela ya bona kapa 
ka paterone ya bona, eo e seng letho haese moralo wa ho se 
dumele o tswang ho Satane.

 Rona, oho, re eme hokae moyeng? Re lehwatateng la lefifi. 
Re kgelohetse hole hakakang le kereke ya ho qala. Pentekosta ha 
e sa bonahala mme Lentswe ha le sa fumanwa. Hlahlamano ya 
boapostola, e jeleng setsi kajeno, ha e fumanwe Lentsweng. Ke 
mano a entsweng ke motho. Ha se ka tshwanelo ha e tlosa nnete 
ya hore MODIMO, E SENG MOTHO, o beile baetapele ba Wona 
ka hara kereke. Petrose ha a eso bee leoto Roma. Leha ho le jwalo 
ba bua leshano la hore o kile a fihla teng. Nalane e mo paka a eso 
fihle teng. Ho na le batho ba balang nalane, ba mpa ba sihletsa 

mahetla a bona ba boele ba dumele leshano. Ke hokae moo le ka 
fumanang ‘lengosa la Kreste’ ka hara Lentswe? Ha ho motho ya 
nkang sebaka sa Hae, leha ho le jwalo e nnile ya etswa homme 
batho ba e amohela. Ke kae moo le fumanang hore ‘tshenolo e 
ekeditsweng’ eo e amohelwa ke Modimo, haholo-holo hodima e 
le tshenolo e thulanang le e seng e abilwe? Leha ho le jwalo ba e 
amohela ba bile ba iphomolela hodima yona. Ke ho kae moo le 
fumanang ‘pelekatori’? Ke ho kae moo le fumanang ‘mmisa’? Ke 
ho kae moo le fumanang ‘ho lefa tjhelete ho nntshwa diheleng’? 
Ha e yo Lentsweng, empa batho ba e ile ba e ngola dibukeng tsa 
bona mme ka yona ba hapa batho, ba ba busa ka tshabo. Ke ho 
kae moo le fumanang ‘motho a e na le matla a ho re tshwarela 
eka hoja e le Modimo’? “Diphiri tse bohale,” le batla le se na 
matla a lekaneng ho ba hlalosa. Bonikola. Mokgatlo. Motho 
hodima motho.

 Kgutlelang ho Modimo. Bakang pele nako e fela. Bonang 
mongolo o leboteng. O ngola kahlolo. Jwale ka ha mehope e 
halalelang e ile ya silafatswa mme ka hona ya dihela kgalefo 
ya Modimo, ha jwale Lentswe le halalelang le silafaditswe 
mme Moya o hlabehile, mme kahlolo e fihlile, ebile e monyako. 
Bakang! Bakang! Kgutlelang Pentekosta. Morao ketapeleng 
ya Moya o Halalelang. Morao Lentsweng la Modimo, hoba 
hobaneng le tla shwa?

KODU YA MOYA

 Tshen. 2:7, “Ya nang le tsebe, a utlwe seo Moya o se 
bolellang dikereke: Ya hlolang ke tla mo fa ho ja Sefate Sa Ho 
Phela, Se ka har’a paradeise ya Modimo.”

 “Ya nang le tsebe, a utlwe seo Moya o se bolellang 
dikereke.” Mohlomong mantswe ana a tla utluwa ke dimilione 
kapa di a bale. Empa ke ba ba kae ba tla a mamela? Taba 
eo ha re e tsebe. Empa mang le mang ya theetsang tsebe ya 
hae a bile a batla ho tseba mantswe a nnete o tla iphihlela 
a kgantshetswa ke Moya wa Modimo. Efela ha tsebe ya hao 
e buletswe Lentswe, Moya wa Modimo o tla o netefaletsa 
Lentswe. Jwale oo ke mosebetsi wa Moya. Nka o ruta nnete, 
empa ha o sa bule tsebe ya hao le pelo ya hao ho e amohela, o 
ke ke wa fumana tshenolo.

 Jwale lemoha, le re Moya o bua le dikereke. Ke bongateng, 
e seng bonngwe. Moya ha o a le ngodisa Johanne le lebisitswe 
feela ho kereke ya lehae e Efese, le jwalo e seng ho mongwaha 
wa pele feela. Ke ho mengwaha yohle ya kereke. Empa ena 
ke kereke ya ditshimoloho. Mme ha ho le jwalo e tshwana 
le Buka ya Genese. Se qadileng ho Genese se tiisetsa jwalo 
Lentsweng lohle mme pheletsong se fella ho Tshenolo. Ka 
hona, kereke ena e qalang ho Diketso ke moralo o tiileng wa 

Modimo wa mengwaha yohle ho fihlela e kwalwa Mongwaheng 
wa Laodisea. E elellweng ka hloko. Mongwaha o mong le o 
mong o ke o mamele, hoba se etsahalang mona e mpa e le 
qalo feela. Sefatjana seo se lemilweng se tla hola. Se tla hola 
mengwaheng jwalo. Ka hona, ona, ke molaetsa wa Mokreste e 
mong le e mong mongwaheng o mong le o mong ho fihlela Jesu 
a kgutla. E, ke wona, hoba ke Moya o buang. Amen.

HO TSHEPISWA MOPUTSO

 Tshen. 2:7, “^Ya hlolang Ke tla mo fa ho ja Sefate Sa 
Ho Phela, Se ka har’a paradeise ya Modimo.” Ona ke moputso 
wa ka moso o tla abelwa bahlodi bohle ba mengwaha yohle. 
Mohla ho letswang phala ya ho qetela ya ntwa, mohla dihlomo 
tsa rona di seng di beilwe fatshe, jwale re tla phomola ka har’a 
paradeise ya Modimo mme kabelo ya rona e tla ba Sefate Sa 
Bophelo, ka mehla.
 “Sefate Sa Bophelo.” Na hase polelo e kgabane ya puo? 
Se qotswa hararo Bukeng ya Genese le hararo Bukeng ya 
Tshenolo. Dibakeng tsohle tse tsheletseng ke sefate se le seng 
mme se tshwantsha ntho e le nngwe hantle.
 Empa Sefate sa Bophelo ke eng? Be, pele ho ntho tsohle re 
tshwanetse ho tseba seo sefate ka bosona se se emetseng. Ho Num. 
24:6, kamoo Balaame a hlalositseng Iseraele, o itse e ne e le “difate 
tsa makgala tse hlomilweng ke Morena.” Mangolong wohle 
difate di bua ka batho, jwale ka ho Pesalema 1. Ka hona Sefate sa 
Bophelo e tshwanetse e be e le Mong’a Bophelo, mme eo ke Jesu.
 Jwale ka hara Tshimo ya Edene ho ne ho eme difate tse 
pedi hara yona. Se seng e le Sefate sa Bophelo, se seng e le 
Sefate sa Tsebo ya Botle le Bobe. Motho o ne a tla phela ka 
Sefate sa Bophelo; empa a sa tshwanela ho ama sefate se seng 
hoba o ne a tla shwa. Empa motho o ile a ja tse bewang ke 
sefate se seng, mme hoba a ho etse, lefu la mo kena ka sebe sa 
hae, yaba o arohana le Modimo.

 Jwale Sefate seo morao kwana Edene, Sefate seo e neng e 
le mohlodi wa bophelo, e ne e le Jesu. Ho Johanne, dikgaolong 
tsa botshelela ho haola ka robedi, Jesu o Itlhahisa e le mohlodi 
wa bophelo bo sa feleng. O Ipitsa Bohobe ho theohileng 
Lehodimong. A bua ka ho Inehela le hore ha motho a ja ho 
Yena a ke ke a shwa. O ipakile a tsebile Abrahama, le hore le 
pele ho Abrahama, O ne a le TENG. A porofeta ha Yena ka 
Sebele a tla ba fa metsi a bophelo hore mang le mang ya nwang 
a ke ke a hlola a nyorwa, empa o tla phela ka ho sa feleng. A 
Iponahatsa e le KE TENG E MOHOLO. Ke Bohobe Ba Bophelo, 
Sediba Sa Bophelo, Mohlolehi, SEFATE SA BOPHELO. O ne 
a le morao kwana Edene hara tshimo esita le jwaloka ha A tla 
ema kahara paradeise ya Modimo.

 Batho ba bang ba na le mohopolo wa hore difate tse pedi 
tse neng di le tshimong e ne e mpa e le difate tse pedi tse kang 
tseo Modimo a neng a di hlomme mono. Empa baithuti ba 
hlokolosi ba tseba ho se jwalo. Mohla Johanne Mokolobetsi a 
ne a hweletsa a re selepe se beilwe motsong wa difate tsohle, 
o ne a sa bue ka difate tsa tlwaelo, empa ka melao ya semoya. 
Jwale ho I Johanne 5:11 e re, “Mme BOPAKI boo ke hoba 
Modimo o re neile bophelo bo sa feleng, mme bophelo bona 
bo ho Mora wa Hae.” Jesu o boletse ho Johanne 5:40, “Mme 
ha le batle ho tla ho Nna, hore le fumane bophelo.” Ka baka 
leo bopaki, Lentswe la Modimo, le hlalosa le totobetse le bile 
le hlakile hore BOPHELO, BOPHELO BO SA FELENG, bo 
ho Mora. Nqa e nngwe ha bo yo. I Johanne 5:12, “Ya nang le 
Mora o na le BOPHELO; mme ya se nang Mora wa Modimo 
ha A NA Bophelo.” Jwale erekaha bopaki bo sa fetohe, ho 
ke ke ha fokotswa ho bona kapa ha ekeletswa ho bona, jwale 
bopaki bo tiile hore BOPHELO BO HO MORA^Ha ho le 
jwalo, SEFATE SE HARA TSHIMO E TLAMEHILE E BE E 
LE JESU.
 Ho lokile. Efela ha Sefate sa Bophelo e le motho, jwale 
Sefate sa Tsebo ya Botle le Bobe ke motho le SONA. Ha ho 
mokgwa o mong. Ka baka leo Ya Lokileng le Ya Mobe ba ne ba 
bapile ka hara Tshimo ya Edene. Ezek. 28:13a “Wena, (Satane) 
o ne o le Edene, tshimong ya Modimo.”
 Ke hona mona moo re fumanang tshenolo ya nnete ya 
‘peo ya Noha.’ Hantle-ntle se hlahileng Tshimong ya Edene 
ke sena. Lentswe le re Eva o ile a thetswa ke noha. Hantle-
ntle o silafaditswe ke noha. Le re ho Gen. 3:1, “Jwale noha e 
ne e le bohlale ho feta diphoofolo tsohle tseo Modimo a neng 
a di entse.” Sebata sena se ne se atametse ho motho hoo (leha 
kwana e ne e le phoofolo ka botlalo) se ne se kgona ho bea 
mabaka le ho bua. E le sebopuwa se emeng tswe mme se batla 
se le mahareng a shimpanze le motho, se mpa se atametse ho 
motho ho feta. Se atametse ho motho hoo peo ya sona e neng 
e ka kgona, mme ebile ya tswakana le ya mosadi ya ba ya 
mo emarisa. Ha sena se etsahala, Modimo wa rohaka noha. 
Wa fetola lesapo ka leng la mmele wa sebata hoo se bileng 
sa lokela ho hahaba jwale ka noha. Mahlale a ka leka kamoo 
a batlang, empa a ke ke a fumana lehokelo le lahlehileng. 
Modimo o hlokometse taba eo. Motho o bohlale mme o kgona 
ho bona kamano ya motho le phoofolo mme o leka ho e kgodisa 
ka phetoho-butle [efolushene_Moft.]. Ha ho phetoho-butle ya 
letho. Empa motho le phoofolo ba ile ba tswakana. Ke se seng 
sa diphiri tsa Modimo tseo esale di patehile, empa mona se a 
senolwa. E etsahetse hantle morao kwana hara Edene mohla 
Eva a neng a furalla Bophelo ho amohela Lefu.
 Elang hloko seo Modimo a ba boleletseng sona tshimong. 
Gen. 3:15, “Ke tla beha hloyano mahareng a hao le mosadi, le 

mahareng a peo ya hao le Peo ya hae, E tla o kgoba hlooho, 
mme o tla E loma serethe.” Efela ha re amohela Lentswe hore 
mosadi o bile le Peo, ruri noha o tshwanetse a be a bile le peo 
le yena. Ha Peo ya mosadi e ne e le ngwana e motona ya sa 
tlang ka monna, ka mokgwa o tshwanang peo ya noha e tla 
lokela ho futsa paterone eo, mme ke hore monna e mong o tla 
lokela ho tswalwa ho sa sebediswa motho e motona wa lesika 
la batho. Ha ho moithuti ya sa tsebeng hore Peo ya mosadi e ne 
e le Kreste Ya tlileng ka tshebetso ya Modimo, kopano ya botho 
e le siyo. Ebile ho tsebjwa hantle hakaalo hore ho kgobjwa ho 
lekantsweng ha hloho ya noha e ne e le boporofeta hodima 
seo Kreste a n’a tla se phetha kgahlano le Satane sefapanong. 
Kreste o ne a tla kgoba hloho ya Satane mane Sefapanong, 
athe Satane o ne a tla tetetsa serethe sa Morena.

 Karolo ena ya Lengolo ke tshenolo ya kamoo yona-yona 
peo ya noha e jetsweng lefatsheng kateng, esita le jwaloka ha 
re tshwere tlhaloso ya Luka 1:26-35, moo ho tekwang hlaloso 
e nepileng ya mokgwa moo Peo ya mosadi e hlahileng ka 
sebopeho sa nama ho sa ka ha sebediswa motho e motona. 
“Ka kgwedi ya botshelela lengeloi Gabariele la romelwa ke 
Modimo motseng o mong wa Galilela, o bitswang Nazaretha, 
ho morwetsana ya lebeleditsweng ke monna ya bitswang 
Josefa, wa ntlo ya Davida; lebitso la morwetsana e ne e le 
Maria. Lengeloi la kena ho yena, la re, Dumela, mohauhelwa, 
Morena o na le wena: o lehlohonolo hara basadi. Maria eitse 
ha a le bona, a tshoha ke polelo ya lona, mme a nahana hore 
tumediso ya lona e reng. Lengeloi la re ho yena, Maria, se 
tshohe: hobane o bone mohau ho Modimo. Mme, bona, o tla 
emola, mme o tswale Mora, mme o tla Mo rea Lebitso la JESU. 
O tla ba moholo, mme o tla bitswa Mora wa Ya hodimo-dimo: 
Morena Modimo o tla mo nea terone ya Davida ntata’e: O tla 
busa ntlo ya Jakobo ka ho sa feleng; mme borena ba Hae ha 
bo ka ke ba e-ba le bofelo. Empa Maria a re ho lengeloi, Taba 
eo e tla etsahala jwang, athe ha ke tsebe monna? Lengeloi 
la fetola la re ho yena, Moya o Halalelang o tla theohela 
hodima hao, mme matla a Ya hodimo-dimo a tla o kgurumetsa: 
ka baka leo Ho Halalelang Ho tla tswalwa ke wena ho tla 
bitswa Mora wa Modimo.” Jwalo feela kaha Peo ya mosadi 
e ne e le mohla Modimo o boelang o Itlhahisa ka nama ya 
motho ka seqo, le jwalo peo ya noha ke leano leo Satane a le 
sibolotseng ho ipulela monyako o kenang morabeng wa batho 
ka seqo. Satane o ne a ka sitwa (ka hoba e le sebopuwa se 
HLODILWENG sa moya) ho boela a itlhahisa kamoo Modimo 
a ileng a boela a Itlhahisa, ka baka leo tlaleho ya Genese e re 
bolella kamoo a hlahisitseng peo ya hae mme a itshunya kapa 
a ikentela morabeng wa batho. Hape le hopole hore Satane o 
bitswa ‘noha.’ Seo re buang ka sona ke peo ya hae kapa kentelo 
morabeng wa batho.



86 PHATAKANYO YA MENGWAHA E SUPILENG YA KEREKE

 Le pele Adama a ka tseba Eva ka nama, noha o ne a se a 
mo etile pele ka tsebo eo. Mme ya ileng a tswalwa ke yena e le 
Kaine. Kaine e ne e le wa (a tswetswe ke, a hlahisitswe ke) “E 
Mobe eo.” I Johanne 3:12. Moya o Halalelang ka ho Johanne 
o ne o ke ke wa bitsa Adama “E Mobe” le ka mohla (hoba 
ke seo a ne a tla ba sona holane ebile ntata Kaine) mme e be 
nqa e nngwe o bitsa Adama “Mora wa Modimo” e leng seo a 
bileng sona ka popo. Luka 3:38. Kaine o ile a futsa tlhaho ya 
ntata’e, mohlahisa-lefu, mmolai. Phepetso ya hae e befileng 
kgahlano le Modimo mohla a ne a kopana le Ya Matlawohle 
ho Gen.4:5,9,13,14, e totobatsa dimelo tsa hae di fapohile le 
botho, eka e feta tlaleho efe feela eo re e fumanang Lengolong 
ha Modimo a qwaketsana le Satane. “Empa ha A ka a tadima 
Kaine leha e le sehlabelo sa hae. Kaine a halefa haholo, mme 
sefahleho sa hae sa sosobana. Morena a re ho Kaine, Abele 
ngwan’eno o kae? A re, Ha ke tsebe: A ke modisa wa ngwan’eso? 
Kaine a re ho Morena, Kotlo ya ka e kgolo ho fetisa see nka 
se jarang. Bona, O ntelekile naheng ena kajeno; mme ke tla 
patelwa sefahleho sa Hao; mme ke tla ba mobalehi le moleleri 
lefatsheng; ka baka lena, mang le mang ya mphumanang o tla 
mpolaya.”

 Le lemohe mokgwa o nepileng oo rekoto ya Modimo e 
tekang e tlaleha ditswalo tsa Kaine, Abele le Setha. Gen. 4:1, 
“Yaba Adama o tseba Eva mosadi wa hae; mme a emola, a 
tswala Kaine, a re, Ke itswaletse mora ka thuso ya Morena. A 
boela a tswala Abele moen’ae.” Gen. 4:25, “Adama a boela a 
tseba mosadi wa hae; mme a tswala mora, a mo rea lebitso la 
Setha^” Ho na le bara ba BARARO ba tswetsweng diketsong 
tse PEDI tsa Adama tsa nama. Erekaha Bibele e le Lentswe 
le nepileng le le phethehileng la Modimo, ena ha se phoso 
empa ke rekoto e re kgantshetsang. Erekaha ho tswetswe 
bara ba BARARO diketsong tse PEDI tsa Adama, le tseba ka 
NEPAHALO hoba e MONG ho ba bararo bao E NE E SE mora 
wa Adama. Modimo o tlalehile taba ena ka mokgwa ona o 
nepileng ho re bontsha ntho e nngwe. Nnete ya taba ke hoba 
Eva o ne a ena le bara ba BABEDI (mafahla) ka popelong 
ya hae ba tswang dikemarisong tse FAPANENG. O ne a jere 
mafahla, moo kemolo ya Kaine e tlileng nakwana pele ho ya 
Abele. Bonang MAFAHLA ao hape. Papiso e phethahetseng 
ya kamehla. Ho bao ba nahanang taba ena e ke ke ya etsahala, 
ho ke ho tsebjwe hoba direkoto tsa bongaka ba meriana di 
tletse ditlaleho moo basadi ba neng ba jere mafahla a mahe 
a fapaneng le dikemaro tse fapaneng mme ho nontshwa ha 
mahe ho bile ho arohane ka matsatsi, e bile HA SE HO FELA, 
ditlaleho tse ding di supa mafahla a entswe ke bontate ba 
fapaneng. Haufinyane mona phatlalatso e yang lefatshe ka 
bophara e ne e bua ka mme wa mo-Norway ya na qosa monna 
wa hae ho hlokomela yena le mafahla a hae, e mong wa bona 

a le mosweu mme e mong a le motsho. O dumetse a bile le 
nyatsi ya mo-Negro. Dikemolo tseo bobedi di ne di arohane ka 
diveke tse tharo. Kwana Beaumont, Texas, ka 1963, ditlaleho 
tsa boela tsa hlahisa ditswalo tse mmalwa moo dikemaro di 
ne di arohane ka matsatsi a mangata, hoo mosadi a batlileng a 
shwa le ngwana e mong pelehing.

 Jwale hobaneng see se ne se loketse ho ba jwalo? Hobaneng 
peo ya noha e ne e tshwanetse ho tla ka tsela ee? Motho o 
bopetswe Modimo. Motho e ne e tla ba tempele ya Modimo. 
Nqalo ya phomolo ya Modimo (Moya o Halalelang) e ne e le 
motho, tempele. Diketso 7:46-51, “A bona mohau pel’a Modimo, 
mme a kopa hore a batlele Modimo wa Jakobo tabernakele. 
Salomone ke yena ya O hahetseng ntlo. Empa Ya hodimo-dimo 
a ke ke a aha ditempeleng tse entsweng ka matsoho; jwale ka 
ha moporofeta a boletse a re, Lehodimo ke terone ya Ka, mme 
lefatshe ke bonamelo ba maoto a Ka: ntlo eo le ka Nkgahelang 
yona e ka ba e jwang? ho bolela Morena: kapa le ngalo eo Nka 
phomolang ho yona e ka ba efe? Na letsoho la Ka ha se lona 
le entseng ntho tseo kaofela na? Lona ba melala e thata ba sa 
bollang pelo le ditsebe, le hanela Moya o Halalelang ka mehla: 
le tshwana le bontata lona.” Ha e sa le Satane a tseba ntho 
ena. Le yena o batla ho aha mothong jwaloka Modimo. Empa 
Modimo o Ithuetse tokelo eo a nnotshi. Satane a ka sitwa ho 
etsa jwalo. Ke Modimo o nnotshi o bonahetseng nameng ya 
motho. Satane o ne a ka sitwa mme a ke ke a kgona ho etsa 
hoo. Ha a na matla a ho bopa. Mokgwa feela wa hore Satane 
a fihlele seo a neng a se batla e ne e le ho kena ho noha 
Edene esita le jwalokaha a kene ka meya e mebe dikolobeng 
mane Gadara. Modimo ha o kene diphoofolong; empa Satane 
a ka kgona mme o tla ho etsa ho phetha merero ya hae. A ke 
ke a fumana ngwana ka kotloloho ka Eva jwalekaha Modimo 
o entse ka Maria, ka baka leo a kena ho noha mme a ntoo 
thetsa Eva. A mo eka mme ka yena Satane a fumana mora ka 
moemedi. Kaine o ne a ruile dimelo tse shwetseng tsa moya tsa 
Satane le semelo sa bophoofolo (takatso, nama) sa noha. Ha ho 
makatse ha Moya o Halalelang o itse Kaine e ne e le eo wa e 
mobe. E ne e le yena.

 Jwale ke batla ho kena bopaking bo itseng boo re bo 
fumanang ba hoba ho na le kamano ya ruri pakeng tsa motho 
le phoofolo. Ke ntho ya nama. Na le ne le tseba hore le ka 
nka disele tsa ledinyane le eso tswalwe mme wa di entela ho 
motho? Jwale disele tseo tsa mmetso di tla ya mmetsong wa 
motho, disele tsa diphiyo di tla ya diphiyong tsa motho. Le 
elellwa kamoo taba ena e hlollang kateng? Bohlale ba horeng 
bo tataisa disele tseo tsa phoofolo mme bo di bea madulong 
a nepahetseng. Bohlale boo bo amohela disele tseo bo di bea 
tulong e nepahetseng. Kamano e teng pakeng tsa phoofolo le 
motho. Ba ke ke ba tswakana mme ba ikatisa. Taba eo e se e 

ne e lekwe. Empa morao tshimong kamano eo kile ya etsahala 
mme kutlwano e leng teng ya dikhemikale e paka hoo. Hoba 
morao Edene noha e ne e le sebopuwa se emeng tswe. E ne e le 
haufi le motho. E batla e le motho. Satane o ile a nka monyetla 
wa dimelo tsa mmele wa noha ho mo sebedisetsa ho thetsa Eva. 
Yaba Modimo o falatsa maralo oo wa sepente. Ha ho phoofolo 
e nngwe e ka tswakanang le motho. Empa kutlwano e teng 
mono.

 Jwale erekaha re fihlile mona, a nke ke leke ho tsepamisa 
maikutlo a lona temaneng ena le tle le bone bohlokwa ba ho 
kena ha rona ‘thutong ya peo ya noha’ jwaloka ha ke entse. 
Re qala ka nnete ya hore ho ne ho ena le difate tse PEDI har’a 
tshimo. Sefate sa Bophelo e ne e le Jesu. Ha sefate se seng e le 
Satane ruri ka baka la se tswileng tholwaneng ya sefate seo. 
Jwale, rea tseba difate tseo bobedi di ne di ena le kamano le 
motho ho seng jwalo di ka be di sa behwa mono. Di tshwanetse 
di be di bile le kabelo leanong le phahameng le morerong 
wa Modimo kamanong ya tsona le batho le ho Yena ho seng 
jwalo re ne re tla sitwa ho bala Modimo a tseba dintho tsohle. 
Hakana taba ena yohle ke nnete, ha e jwalo? Jwale Lentswe le 
hlalosa le tiisa hore haesale le PELE ho thewa lefatshe morero 
wa Modimo e ne e le ho arola Bophelo ba Hae bo sa Feleng 
le motho. Baef. 1:4-11, “Kamoo O re kgethetseng ho Yena ha 
o no o eso thee lefatshe, hore re tle re halalele mme re hloke 
sekodi pel’a Wona leratong: Hobane o no o re rere pele ho re 
bea bana ba Wona ka Jesu Kreste, ka ketso ya boithatelo ba 
Wona, E tle e be thoriso ya kganya ya mohau wa Hae, oo O re 
hauhetseng ka oona ho moratuwa wa oona. Ke ka ho Wona re 
nang le topollo ya madi a Hae, ke ho re tshwarelo ya ditshito, 
ka monono wa mohau wa Hae; Oo Modimo o re atiseditseng 
wona ka bohlale bohle le ka kelello yohle; Wa re tsebisa sephiri 
sa thato ya Wona, ka boithatelo ba Wona kamoo O nong o 
Itherele kateng: Hore etlere nako tse beilweng ke Wona ha di 
se di phethehile O tle o bokellele tsohle ho Kreste, leha e le 
tse lehodimong, leha e le tse lefatsheng; ho Yena: Hape ke ka 
ho Wona re entsweng lefa la wona, kamoo re neng re rerelwe 
hona pele ka morero wa Ya sebetsang dintho ka pheello ya 
thato ya Hae.” Tshen. 13:8, “Mme se (Satane) rapelwa ke bohle 
ba ahileng lefatsheng bao mabitso a bona a sa kang a ngolwa 
Bukeng ya Bophelo ya Konyana e hlabilweng e sa le lefatshe 
le thewa.” Empa Bophelo boo bo ne bo ke ke ba kgona, mme 
bo ke ke ba kgona, ho abjwa ka tsela e sele haese ka tsela ya 
“Modimo o bonahetseng nameng.” Ena e ne e le karolo ya 
morero wa Hae o sa feleng le wa boitherelo pele. Leano lena 
le ne le tla etsetswa thoriso ya kganya ya mohau wa Hae. E 
ne e le leano la Topollo. E ne e le leano la Pholoho. Jwale le 
mamele ka hloko. “Modimo ka ha e le Mopholosi, ho no ho 
hlokahala hore A rere motho ya neng a tla hloka pholoho A tle 

a Iphe lebaka le morero wa ho ba teng.” Taba eo e nepile ka 
diphesente tse lekgolo e bile Mangolo a mangata a e paka esita 
le jwale ka temana e itshupang ya Bar. 11:36, “Hobane, NTHO 
TSOHLE di tswa ho Yena: di eme ka Yena, mme di etseditswe 
Yena. Ho Yena e be KGANYA ka ho sa feleng. Amen.” Motho 
o ne a ka sitwa ho tla ka kotloloho le hoja Sefate sa Bophelo 
se ka hara tshimo. Bophelo bo sa Feleng boo ba Sefate bo no 
bo lokela ho fetoha nama pele. Empa le pele Modimo a ne a ka 
tsosa moetsadibe le ho mo pholosa, O ne a tlamehile ho fumana 
moetsadibe eo A ka mo tsosang le ho mo pholosa. Motho o ne 
a loketse ho tlola. Tlolo e neng e tla hlahiswa ke Satane, e ne 
e lokela ho ipha nama ho hlahisa tlolo. Satane le yena o ne a 
tlamehile ho tla ka nama. Empa Satane a ke ke a kgona ho tla 
ka nama ya motho ho hlahisa tlolo jwale ka ha Kreste a ne a 
tla tla ka nama ya motho ho kgutlisa ba weleng. Empa ha ba le 
phoofolo, noha, e haufi le motho hoo Satane a neng a ka kena 
ho sebata seo mme ka sebata seo a kgone ho kena nameng ya 
motho mme a hlahise tlolo, mme ka ho etsa jwalo a itshunye 
molokong wa batho, esita le jwalokaha Jesu a ne a tla tla ka 
letsatsi le leng mme a Ikentele molokong wa batho, ka hara 
mebele ya batho, hoo tsohong re neng re tla ba le mebele e 
kang wa Hae ka sebele o kganyang. Ka baka leo seo Modimo 
o neng o se rala mona tshimong e ne e le leano la Wona la 
boitherelo pele. Mme hoba Satane a hlahise se hlokahalang 
morerong wa Modimo, motho mohlang oo o sitilwe ho finyella 
Sefate sa Bophelo ka hara tshimo. Ruri le ho leka. Nako e 
ne e eso ho fihle. Empa phoofolo (phoofolo e hlahisitse tlolo, 
ha ke re? bophelo ba phoofolo bo ke bo tshollwe ke hona) 
e ile ya tshwarwa mme madi a yona a tshollwa yaba moo 
Modimo o boelang o buisana le motho. Jwale letsatsi la hore 
Modimo a bonahale nameng le ne le lokela ho fihla, mme ka 
ho kokobetswa ha Hae A boelanye motho ya weleng mme a mo 
etsa monka-kabelo wa Bophelo boo bo sa Feleng. Hang ha o ka 
bona taba ena, o tla utlwisisa peo ya noha mme wa tseba hore 
Eva ha a ja apole ya letho. Tjhe, ebile tlontlollo ya batho ka ho 
futswela peo.

 Jwale kea tseba ka ho araba potso e nngwe eba e nngwe 
e se e hlaha, mme batho ba mpotsa, “Ha Eva a fela a wele ka 
tsela eo, Adama yena o entseng, hoba Modimo o jarisa Adama 
molato?” Ho bonolo. Lentswe la Modimo le tiile ka mehla 
lehodimong. Le pele ho boptjwa thojana ya lerole la naledi, 
Lentswe leo (molao wa Modimo) o ne o le teng mono HANTLE 
JWALE KA HA O NGOTSWE KA HARA BIBELE YA RONA. 
Jwale Lentswe le ruta hore ha mosadi a tlohela monna wa hae 
mme a tsamaya le monna e mong ke mofebi mme ha a sa hlola 
a nyetswe mme monna wa hae ha a lokela ho boela a inkela 
yena. Lentswe leo le ne le tiile Edene jwalokaha le ne le tiile 
mohla Moshe a le ngolang molaong. Lentswe le ke ke la fetoha. 

Adama a boela a inkela yena. O ne a tseba hantle seo a neng a 
se etsa, a mpa a se etsa leha ho le jwalo. E ne e le karolo ya hae, 
mme o ne a ikemiseditse ho mo jarela boikarabelo. A sa batle 
ho mo tlohela a tsamaye. Ka baka leo Eva o ile a emodiswa ke 
yena. A tseba hoba o tla emola. O tsebile hantle se tla hlahela 
moloko wa batho, homme a rekisa moloko wa batho sebeng a 
tle a fumane Eva, hoba o ne a mo rata.
 Mme ka baka leo bara ba babedi bao ba hlaha. Bara bao e 
neng e tla ba baholo ba moloko wa batho o neng o se o silafetse 
jwale. Mme rekoto e bua jwang ka bona? Bala rekoto. Juda 14, 
“Le yena Henoke, wa bosupa ha ho qalwa ka Adama, o kile a 
porofeta^” Genese 5 ke kgaolo ya lesika la Henoke. E hlahisa 
lesika leo ka mokgwa ona, 1. Adama, 2. Setha, 3. Enose, 4. 
Kainane, 5. Mahalaele, 6. Jarede, 7. Henoke. Lemohang hobane 
Kaine ha a bitswa. Lesika la Adama le haola ka Setha. Holane 
Kaine e ne e le ngwana Adama, molao wa tokelo ya tswalo 
o no o tla abela Kaine tokelo har’a lesika. Hape e ka kgona ho 
hlokomelwe ka hloko hore ho Genese 5: 3, e re, “Adama a phela 
dilemo tse lekgolo le mashome a mararo, a tswala mora ka 
setshwantsho sa hae, le ka sebopheho sa hae, a mo rea lebitso la 
Setha.” Ha ho moo e bolelang Kaine a ne a le setshwantshong sa 
Adama, athe o ne a tlamehile jwalo hola e ne e le mora wa hae, 
hobane molao wa boikatiso o toboketsa hore e nngwe le e nngwe e 
hlahise se sa yona. Hape re tshwanela ho dumela hore masikeng a 
Genese le Luka mmoho, Kaine ha a yo bobeding boo. Hola Kaine 
e ne e le mora wa Adama ho ka be ho builwe ka yena sebakeng se 
seng ho thwe, “Kaine, eo e neng e le mora wa Adama, eo e neng e 
le mora wa Modimo.” Ha e rialo hoba e KE KE ya rialo.
 Ehlile ka nako e telele baithuti haesale ba ngola masika 
a mabedi a batho: le leng la ona e le lesika le lokileng 
le fumanwang ho Setha mme le leng lesika le sa lokang le 
theilweng ke Kaine. Mme ho a makatsa, empa ke nnete, bona 
baithuti bana ha ba eso re bolelle kamoo ho etsahetseng hore 
Kaine e be motho wa tshobotsi ya hae athe Abele le Setha e 
ne e le ba lesika la moya, le le lokileng. Athe, ho no ho lokela 
hore Kaine e be motho wa moya ho feta mme Abele e be motho 
ya ka tlasana moyeng, le Setha ka tlasana ho feta mono, le ho 
theoha jwalo hoba moloko o mong le o mong o no o eketsa ho 
suthela hole le Modimo. Empa tjhe, Kaine o hlahella ka bobe 
boo ho seng motho ya kileng a hlaloswa bona hoba o hanetsa 
Modimo le Lentswe ka bohale.
 Jwale taba ena e ke e tsebjwe: Lengolo ha le bapale ka 
mantswe. Sohle se hlahellang ka hara Rekoto se dutse mono ho 
bonwa ke mahlo a tlotsitsweng. Se mono ka morero. Lentsweng 
lona leo le re, Genese 3:20, “Yaba Adama o rea mosadi wa 
hae Eva; kahobane ke mma ba utlwang bohle.” Empa ha ho 
Lengolo le reng Adama ke ntata ba utlwang bohle. Efela ha 
moelelo ona o sa hlahiswa ho Gen. 3:20, ho tla kang ha Eva a 

tlalehwa e le mma bohle, mme ho se polelo ya letho ka Adama? 
Nnete ke hore leha Eva e ne e le mma bohle ba utlwang, Adama 
e ne e se ntata bohle ba utlwang.

 Ho Gen. 4:1, Eva o itse, “Ke itswaletse mora ka thuso ya 
Morena.” Ha a bale Adama e le ntata Kaine. Empa ho Gen. 
4:25, o re, “…Ke hoba Modimo, o nkgethetse, peo e NNGWE, 
SEBAKENG SA ABELE, ya bolailweng ke Kaine.” Ha a 
re Modimo o mo NEILE peo e nngwe_e ka be e le Kreste, 
kahobane O NEILWE. Mora enwa, Setha, o ne a KGETHILWE 
sebakeng sa Abele. O elellwa mora wa hae ya tlileng ka Adama; 
ha jwale ha a hlomphe Kaine kahobane o tlile ka noha. Ha a re 
PEO E NNGWE sebakeng sa Abele, o re Kaine o ne a fapane le 
Abele, hoba ha ntata bona a ne a le mong o ne a tla tlameha ho 
re, “Ke fuwe PEO E NNGWE.”

 Ha ke dumele tsohle tseo ke di balang, empa ruri ke taba e 
hlohlontshang ditsebe e phatlalatswang ke LIFE ya Hlakubele 
1, 1963, moo e tlalehang ditsebi tsa mahloko a kelello di bua ka 
yona ntho eo re ntse re bua ka yona. Jwale kea tseba ditsebi 
tsohle tsa mahloko a kelello ha di dumellane, empa ke ena 
moo e leng teng. Tshabo ya dinoha ha se maikutlo a tlwaelo a 
feto-fetohang empa ke a loheletsweng ka hare. Hola e le tshabo 
ea tlhaho batho ba ne ba tla ema ba rebehile ba tsotile pel’a 
matsaba a gorilla kapa a tau. Mehopolo ya bona e loheletsweng 
e ba tlamella ho ahlamela dinoha ba sa phetse. Kgohedi eo ya 
dinoha ke maikutlo a sa laolweng a loheletsweng a motabo. 
Hore e sa le ho le jwalo molokong o mong le o mong ho 
hlokomelwa keha batho molokong o mong ho isa ho o mong ba 
hlahelwa ke ntho e tshwanang. Ha e sa le dinoha di kgahleha 
ka mokgwa o nyarosang. Ha e sa le noha e tshwantsha ho 
lokileng le ho phoso mmoho. Haesale e le letshwao la botona 
ba monna mengwaheng. Jwalo feela ka tlhalosong ya Tshimo 
ya Edene, re fumana noha e le mothofatso ya maikutlo a mabe 
a nama e mahlahahlaha.

 E batla e le ntho e atileng lefatsheng har’a merabe e sa 
hlabolohang ho amanya noha le motabo mme etswe o kenyeletswa 
kgafetsa borapeding. Thuta-motabo e hlahisa taba eo mabakeng 
a mangata. Jwale ke batla ho tseba moo batho bana ba nkileng 
ntho eo, kaha ba sa ruteha ba bile ba sa bale Bibele. Empa esita 
le jwaleka ha pale ya morwallo e tsebjwa lefatshe ka bophara, 
ka mokgwa o tshwanang le nnete ena ya tlolo ya motho e a 
tsebjwa. Ba tsebile se etsahetseng morao kwana Edene.

 Jwale hantle mona motho a ka mpotsa potso ena: Na 
Modimo ha wa ka wa laya Eva ho ela noha hloko ho seng 
jwalo e tla mo eka? Jwale o mamele, Modimo o ne a sa lokela 
ho bua ntho le e nngwe ka se neng se tla etsahala. Le ke le 
tjhabelwe ke ntlha ya pale ena hle. O mpile a fana ka Lentswe 
feela. A laela hore ho se nnkwe kabelo TSEBONG. Nkang 

kabelo BOPHELONG. BOPHELO E NE E LE LENTSWE 
LA MODIMO. LEFU E LE NTHO EFE FEELA E NENG E 
SE LENTSWE LA MODIMO. O ile a dumella LENTSWE 
LE LENG ho fetolwa yaba Satane o mo fumana hona moo. 
Modimo a ka be a itse, “Le se ke la kga tholwana tse ngata 
difateng ho feta kamoo le ka jang.” Satane a ka be a itse, 
“Bonang, hoo ho nepahetse. Le a bona ha le di kga di le ngata 
haholo di tla bola. Empa mokgwa wa ho baballa tholwana ke 
ona mme leha ho le jwalo le ka kga tse ngata kamoo le batlang 
kateng. Ka baka leo le a bona, le ka inkela tsela ya lona le 
tsela ya Modimo ka nako e le nngwe.” Diabolosi a ka be a mo 
fumane hona moo. Ya tlolang taelo e le e NNGWE ya molao o 
se a tlotse molao WOHLE. Le se ke la tshwenyana le Lentswe 
leo. Ke yona hantle ntho e hlahileng Mongwaheng wa Efese 
pele o fella mohlomong ka 170 A.D.
 Yaba sefate seo se beha eng? Sefate sa Tsebo se hlahisitse 
lefu. Kaine o ile a bolaya Abele, moena’ae. E mobe a bolaya 
ya lokileng. Ho ile ha sehwa paterone. Paterone eo e tla dula 
e le teng ho be ho fihle kgutlisetso ya dintho tsohle jwalokaha 
baporofeta ba boletse.
 Sefate sa Tsebo se hlahisitse banna ba masene; banna ba 
tumileng. Empa ditsela tsa bona ke ditsela tsa lefu. Batho ba 
Modimo baa nyatseha empa mohopolo wa bona ke wa moya, ba 
sekametse ho Modimo le tlhahong, ba lema mobu ka boimamelo, 
ba tsotella nnete ho feta leruo. Peo ya noha e hlahisitse moruo 
oa motonana, tshibollo e kgabane, empa lefu le tsamaya le 
wona wohle. Mosidi wa sethunya sa bona le diqhomane tsa 
athomo di bolaya ntweng; mme mohla kgotso ditshibollo tsa 
bona tsa machini, tse kang makoloi, mohla kgotso di bolaya ho 
feta kamoo ditshibollo tsa ntwa di senyang kateng nakong tsa 
matswalo. Lefu le tshenyo ke ditholwana tsa mesebetsi ya hae.
 Empa ba tletse borapedi. Ba dumela ho Modimo. Ba tshwana 
le ntata bona, diabolosi, le moholo wa bona, Kaine. Bobedi 
ba bona ba ne ba dumela ho Modimo. Ba tsamaya kereke. Ba 
ikopanya le ba lokileng se ka mahola a kopaneng le koro. Ka ho 
etsa jwalo ba bodisa ba bile ba hlahisa borapedi ba Bonikola. Ba 
hasa chefo ya bona ka matla ohle ho falatsa peo ya Modimo esita 
le jwale ka ha Kaine a bolaile Abele. Tshabo ya Modimo ha e yo 
mahlong a bona.
 Empa Modimo ha o lahlehelwe ke ba Wona. O ba baballa 
esita le lefung, mme o tshepisitse A tla ba tsosa letsatsing la 
bofelo.

KAKARETSO

 “…Ya hlolang Ke tla mo fa ho ja Sefate sa ho Phela, Se 
ka har’a paradeise ya Modimo.” Ke mohopolo o hlasimollang 

hakakang ona. Sefate seo sa Bophelo ka har’a Tshimo ya 
Edene Se neng se ke ke sa atamelwa ka baka la tlolo ya Adama 
jwale se abelwa mohlodi. Sabole e tukang ya dikerubime tse 
lebetseng e noketswe selateng. Empa ha ea ka ea nokelwa pele 
lehare la yona le netwa ke madi a Konyana. A re nahanisiseng 
nnete ena nakwana re sa ntse re qamaka hobaneng Sefate se 
thibetswe Adama le mothapo wa hae empa jwale se boela se 
dumellwa.
 Thohothelo ya Modimo ka mmopo wa hae, motho, ke 
ho pepesa Mantswe a Hae. Ho Genese, Adama o ile a fuwa 
Lentswe ho phela ka lona. Bophelo bo phelwang ka Lentswe 
e ne e tla ba Lentswe le pepesitsweng. Ke nnete ha se yona? 
Empa na Adama o phetse ka Lentswe leo? Tjhe, hoba o ne a 
loketse ho phela ka Lentswe LE LENG LE LE LENG, mme 
o sitilwe ho utlwa Lentswe le leng le le leng. Yaba ho hlaha 
Moshe. E ne e le monna ya phahameng le ya matla hakakang. 
Empa le yena a sitwa ho phela ka Lentswe le leng le le leng, 
mme moporofeta eo, papiso ya Moporofeta e Moholo ya tla tla, 
a sitwa ka mabifi ho mamela Lentswe. Hape ho be le Davida, 
morena e moholo wa Iseraele, monna ya pelong ya Modimo ka 
sebele. A tlola ka bohlola, mohla a lekwang. Empa pheletsong 
ya ditaba, nako ha e se e phethehile, e Mong a tla, Hloho, 
yena Jesu, Eo le yena a tshwanetseng ho lekwa ho bona haeba 
A tla phela ka Lentswe LE LENG LE LE LENG le tswang 
molomong wa Modimo. Yaba Satane o a fekiswa. Hoba Enwa 
ke Ya phetseng ka “Ho ngodilwe ho thwe,” mme Phatsa eo ya 
Modimo ya fenya ka ho hadimisa Lentswe la Modimo. Yaba 
moo Enwa ya supilweng a Phethahetse a neelwang sefapano, 
e le Konyana e Phethehileng ya Modimo e tle e be sehlabelo se 
phethehileng. Mme hodima ‘sefate’ A amohela maqeba a isang 
lefung, hore rona, ka Yena le ka baka la Hae, re tle re je Sefate 
sa Bophelo, mme Bophelo boo bo abjwang feela bo ne bo tla re 
fa bokgoni ba ho hlola, le ho pepesa Lentswe la Modimo.
 Mme jwale Bara bana ba Modimo, ba hlotseng ka Yena, 
ba fuwa monyetla wa paradeise ya Modimo, le setswalle sa 
kamehla le Jesu Kreste. Karohano le Yena ha e sa tla ba teng. 
Hohle moo A yang teng, monyaduwa wa Hae o tla ya. Seo 
A se ruileng, O se arola le moratuwa wa Hae ka kamano ya 
mojalefa-mmoho. Dintho tse patilweng di tla senolwa. Dintho 
tse lefifing di tla hlakiswa. Re tla tseba jwaleka ha re tsebjwa. 
Mme re tla ba jwaleka Yena. Lena ke lefa la mohlodi ya 
hlotseng ka madi a Konyana le ka Lentswe la bopaki ho Jesu 
Kreste.
 Re hlolohetswe ha kakang tsatsi la mohla ditsela tse 
matswedintsweke di tla otlollwa, mme re tla ba le Yena, ka 
mehla e sa feleng. Tsatsi leo le ke le akofise ponahalo ya lona, 
mme re ke re akofe ho utlwa Lentswe la Hae mme ka hona re 
kgodisise tokelo ya rona ya ho arola kganya ya Hae.

 “Ya nang le tsebe a utlwe seo Moya o se bolellang 
dikereke.” Ke koduwa e kakang ha mongwaha ona wa pele o 
sa ka wa mamela Moya. Wa mpa wa utlwa motho. Empa ho 
lebohuwe Modimo, mongwaheng wa ho qetela ho tla hlaha 
sehlopha, Monyaduwa wa Nnete wa letsatsi la ho qetela, mme 
o tla utlwa Moya. Tsatsing leo la botsho bo tswakaneng ke 
moo lesedi le tla kgutla ka Lentswe le hlwekileng mme re tla 
kgutlela matleng a Pentekosta ho amohela Morena Jesu Kreste 
hape.

KGAOLO YA BONE

MONGWAHA WA KEREKE YA SMIRNA

Tshenolo 2:8-11

 “Ngolla lengeloi la kereke ya Smirna, o re, Wa Pele le wa 
Morao, Ya kileng a shwa, mme a boela a phela o bolela tsena o 
re;
 Ke tseba mesebetsi ya hao, le matshwenyeho a hao, le 
bofuma ba hao, (leha o mpa o le morui) ke tseba le dinyefolo 
tsa ba ipitsang ba-Jode, athe ha se bona, e mpa e le sinagoge ya 
Satane.
 O se ke wa tshaba letho la seo o tla tshwenngwa ka tsona: 
bona, diabolosi o se a ya kenya ba bang ba lona teronkong, hore 
le lekwe; mme le tla ba le matshwenyeho matsatsi a leshome: o 
tiye ho isa lefung, mme Ke tla o fa moqhaka wa bophelo.
 Ya nang le tsebe a utlwe seo Moya o se bolellang dikereke; 
ya hlolang a ke ke a etswa hampe ke lefu la bobedi.”

SELELEKELA

 Ho ntjhafatsa mehopolo ya hao ke batla ho boela ke supa 
mokgwa oo re fihletseng ho fumana mabitso a barongwa ba 
mengwaha e fapaneng. Modimo boholong ba thato ya Wona 
o ne o tla baballa nalane ya kereke ya Testamente e Ntjha 
hore e se lahlehe, esita le jwaleka ha A babaletse ho se lahlehe 
ha nalane ya Iseraele ka ho e ngola ka har’a Bibele le ho e 
tshehetsa kajeno ka dingolwa tse ngata, mafiso a letsopa le 
ka bonono boo baepolli ba bo sibolotseng mme ba ba ba bo 
hlalosa. Ruri re fumana pale e tswellang ya nalane ya Bibele 
ho tloha leqepheng la pele ho fihla jwale. Ka baka leo ka ho 
bala nalane re ka fihlela motho kapa batho bao mengwaheng e 
fapaneng ba neng ba atametse paterone ya Modimo ya ho qala, 
Moapostola Pauluse. Bona bao Modimo o ba sebedisitseng ho 
kgutlisetsa batho ha Hae Lentsweng la Nnete etlaba bona ba 
loketseng ho hlahlojwa. Ebe ho tswa ho bao ho be le a le mong 
ho mongwaha o mong le o mong ya hlahellang ka mahetla a 
totobetse a bile a le haufi ho latela paterone ya Lentswe le ka 
matla. Eo e tla be e le moromuwa. Hape mengwaha e fumanwa 
ka ho hlahloba histori. Motho o hloka feela ho bala mengwaha 
jwaleka ha e fumanwa ho Tshenolo mme ntho yohle e bapa le 
histori etswe ruri e TSHWANETSE jwalo. Erekaha mengwaha 
ya kereke e lekantswe ke Modimo esale pele mme le maemo 
a yona a senotswe, ehlile, nalane e tla latela e hloka ho sala 
hlaloso ya Bibele morao. Ho bobebe hakaalo_bobebe boo ke 
bona senotlolo sa Lentswe. Jwale tabeng ena yohle ha kea ka 

ka ba moithuti le ranalane, ke nnile ka batla ho ba monna wa 
Moya kelellong, mme e bile ka kgodiso e tiileng ya Moya wa 
Modimo ha ke kgethile banna bao ke ba kgethileng. Taba ena 
ke nnete kamoo Modimo a tsebang pelo ya ka kateng.

MOROMUWA

 Ka ho sebedisa molao wa rona oo re o filweng ke Modimo ho 
kgetha moromuwa wa mongwaha ka mong, re tlalela Irenease 
a ile a nyollelwa maemong ao ke Morena ho se pelaelo. E ne e 
le morutwana wa mohalaledi e moholo eo le mohale wa tumelo, 
Polycarp. Mme ha ho pelaelo yare a sa dutse maotong a monna 
e moholo eo a ithuta dikgahleho tsa Mokreste tse neng di phalla 
bophelong ba hae ba boineelo, hoba Polycarp e ne e le e mong 
wa bahalaledi ba sebele ba mahlahahlaha mengwaheng yohle ha 
ho shebjwa ka lesedi la bophelo bo se nang sekodi. Le tla hopola 
palong ya lona hore Polycarp o ne a bolaelwe tumelo. A tsofetse 
haholo ho ka baleha, mme e le monna ya tshepehang haholo 
ho dumella motho e mong ho mo pata ka ho etsa jwalo a otlwe 
ka kotlo, o ile a ineela lefu. Empa pele a ho etsa, a kopa mme 
a ba a dumellwa ho rapella baena ba hae Moreneng dihora tse 
pedi, ho rapella mogofonoro, dira tsa hae le batshwari ba hae. 
Jwaloka bahalaledi ba mengwaha yohle, le ho thoothela tsoho 
e molemo, a ema a tiile, a hana ho latola Morena, mme a shwa 
ka letswalo le lokolohileng. A emiswa thupeng ya mollo (a kopa 
ho se tlangwe) yaba ho hotetswa mollo. Mollo wa tenyetseha wa 
kwekwetla mmele wa hae, wa hana ho mo ama. Yaba o hlabjwa 
ka sabole. Ha hona ho etswa, metsi a phorosela lephakong la 
hae a tima malakabe. Moya wa hae o bile wa bonwa o tsamaya 
ka sebopeho sa leeba le lesweu le lokollwang sefubeng sa hae. 
Empa hodima bopaki bo boholo bona bohle, morutwana enwa 
wa Johanne Mosenodi e ne e se molwantsi wa tsamaiso ya 
Bonikola, hoba le yena o bile a sekamela mokgatlong, a sa 
elellwe hore ho thohothella ho ntsha letsoho la bolekane leha 
kwana e ne e ka leano le letle la ho hodisa mosebetsi wa Modimo 
ka tshwanelo e ne e le leqheka la sera.

 Ho ne ho se jwalo ka Irenease. E ne e le molwantsi ya thata 
wa tshobotsi efe feela ya mokgatlo. Hape, pale ya bophelo ba 
hae, moo a sebeleditseng Morena, e le e nngwe ya ponahatso 
e ngata Moyeng o Halalelang; mme Lentswe la rutwa ka ho 
hlaka ho sa tlwaelehang le ho tsitlallela melao ya lona ya ho 
qala. Dikereke tsa hae Fora di tsebjwa di ena le dineo tsa Moya 
hara bona, hoba bahalaledi ba ne ba bua ka dipuo, ho porofeta, 
ho tsosa bafu, le ho fodisa bakudi ka thapelo ya tumelo. O 
bone kotsi ya boena bo hlophisitsweng hara baholo, badisa le 
j.j. A emela kereke e kopaneng bonngweng, e tletseng Moya, 
e hlahisang dineo ka botsitso. Mme Modimo wa mo hlompha 
hoba matla a Modimo a bile a bonahatswa hara bahalaledi.

 Hape kutlwisiso ya hae ya boModimo e ne e hlakile. Mme 
erekaha e ne e le morutwana wa Polycarp, eo le yena e neng e le 
morutwana wa Mohalaledi Johanne, re ka tseba re tiile hobane 
o ne a tshwere thuto e phethahetseng jwalokaha e le kgonahalo 
temaneng ena. Ho Vol. 1, leqepheng la 412 la Ante Nicene Fathers 
[Baholo Ba Pele Ba Nicene_Moft.] re fumana polelo ena ya hae 
ka boModimo. “Ditlhaloso tse ding tsohle, tse jwalo, di hlahisa 
leemedi la a le mong, le botho bo le bong, Morena wa Matla, 
Morena, Ntat’a Bohle, Modimo o Matlaohle, Ya Hodimo-dimo, 
Mmopi, Mothei, le a kang ao, ana ha se mabitso le hlahlamano 
ya batho ba fapaneng, empa ke la a le mong le ya tshwanang.” A 
supa ka ho hlaka hore ana ke maemedi jwaloka Rose ya Sarone, 
Naledi e Phatsimang ya Meso, Kgalala hara Dikete tse Leshome, 
j.j. E mong ha a yo haese Modimo O LE MONG. Lebitso la Wona 
ke Morena Jesu Kreste.
 Ka baka leo ka ho hamarela Lentswe ka thata, kutlwisiso 
ya hae e kgabane ya Lengolo, le ka molaetsa wa hae o teetsweng 
hare ke matla a Modimo, ke kgetho e ntle ya mongwaha. Eka 
bomadimabe haele moo baromuwa ba mengwaha e meng ba 
sa ka ba etelwa ke teka-tekano e kaalo ya tholwana, matla, le 
boetapele Moyeng o Halalelang le Lentswe.

SMIRNA

 Motse wa Smirna o no o batla o dutse ka nqa leboya ho Efese 
molomong wa Kou ya Smirna. Ka baka la boemakepe ba wona bo 
kgabane e ne e le setsi se tumileng sa moruo ka diyantle tsa wona. 
O bile o ikgetha ka dikolo tsa wona tsa dipolelo tse kgodisang, 
filosofe, moriana, mahlale, le mehaho e metle. Bajuda ba bangata 
ba ne ba ahile mono, mme ba le kgahlano le Bokreste ka sehloho, 
ho feta le Maroma. Hantle-ntle, Polycarp, mobishopo wa pele 
Smirna o ile a bolaelwa tumelo ke ba-Juda mme ho thwe ba-Juda 
ba bile ba silafatsa tsatsi la bona le halalelang (Moqebelo) ka ho 
jara patsi ya dibeso tsa mmele wa hae.
 Lentswe Smirna le bolela, “lengana,” le ntshitswe ho 
lentswe, mirra. Mirra o ne o sebedisetswa ho noka bafu. Ka 
baka leo re fumana bohlokwa bo menahaneng lebitsong la 
mongwaha ona. E ne e le mongwaha o babang o tletseng lefu. 
Difate tse pedi tsa merara ka hara moralo wa kereke di ne di 
ritsetsa hojana di arohana mme lengana la morara o mobe le 
ntse le toota kgahlano le morara wa nnete. Lefu e ne e se peo 
ya morara o mobe feela empa esita le ka hara morara wa nnete 
ho ne ho kgasetsa bohatsu le bofokodi hoba ba ne ba se ba 
ritseditse hole le nnete e sa angwang ya dilemo tse mmalwa tse 
qalang ka mora Pentekosta; mme ha ho modumedi wa nnete ya 
matla ya kwenneng moyeng ya ka phelang ka hodima tsebo ya 
hae le tiisetso Lentsweng le sa angwang la Modimo, jwalokaha 
ho bonwa ka mehlala e mengata kahara Testamente ya Kgale. 

Mokgatlo o ne o hola ka sekgahla, o tiya o bile o totisa lefu 
la phutheho, hoba boetapele ba Moya o Halalelang bo bile 
ba theolwa mme Lentswe la fapanyetswa ka ditumelwana, 
ditshomo le meetlo e entsweng ke motho.

 Mohla Iseraele e ne e hlaba selekane se seng molaong le 
lefatshe, mme e bopa setswalle ka lenyalo, qetellong ha fihla 
tsatsi la mohla lefatshe le fenyang mme Babilona e hapa batho 
ba Modimo e ba kenya kgolehong. Jwale mohla ba ne ba kena 
kgolehong ba kena ba na le boprista, tempele le Lentswe. 
Empa mohla ba kgutlang ba na le borabi, mokgwa wa Bofarasi 
wa thutabomolimo, sinagoge, le Talmude. Mme mohla Jesu a 
fihlang keha ba bodile hoo A bileng a bitsa diabolosi, ntat’a 
bona, polelo e tjena leha kwana e ne e le bara ba Abrahama ka 
nama. Mongwaheng ona re bona ho etsahala ntho e tshwanang. 
Leha ho le jwalo, erekaha ‘Iseraele yohle’ e se Iseraele, empa e 
le sehlotshwana seo e neng e le Baiseraele ba nnete ba Moya, 
e tla be sa le ho ena le hlotshwana sa Bakreste ba nnete, 
monyaduwa wa Kreste, ho fihla A kgutlela bao e leng ba Hae.

 Ka hara motse ona ho ne ho ena le ditempele tse pedi tse 
tummeng. E nngwe e le tempele e hahetsweng ho rapela Zeuse, 
mme e nngwe e hahetswe Cybele. Mme pakeng tsa ditempele tse 
pedi tsena ho ena le tsela e ntle ka ho fetisisa ya mehla ya kgale, 
e bitswang Seterata sa Gauta. Ho nna taba ena e taka ho keka 
ha bohetene bo nong bo qadile ho kenya metso mongwaheng 
wa pele, bo mpa bo tsebjwa bo le Roma feela. Ho kopanngwa 
ha ditempele tse pedi e nngwe ya modimo wa monna le e nngwe 
ea modimo wa mosadi ke peo eo ya thuto ya Maria e leng moo 
Maria a bitswang mm’a Modimo a bile a fuwa tlotla le mabitso 
a tlotliso le matla a mo fang teka-tekano e kopanetsweng le Jesu 
Kreste. Seterata sa Gauta se di kopanyang ke setshwantsho sa 
meharo e tjhotjhileng bahlophisi ba Bonikola ho kopanya kereke 
le mmuso hoba ba tsebile leruo le matla ao a di ba tlisetsang 
wona. Erekaha Mongwaha wa Efese e ne e le tshingwana e 
lemang peo ya Mongwaha o sehloho wa Pergame o nong o tla 
latela, Mongwaha ona wa Smirna e ne e le pula, letsatsi, le 
phepo e kgodisitseng hore bobodu bo nyedisehang bo ne bo tla 
tshwasa kereke tshebeletsong ya medingwana e leng bohlola ba 
moya, moo e beng e sa tlo hlola e tsoha le ka mohla. Lefu le ne 
le tlalellana ho qala motsong wa sona ho fihla lekaleng mme ba 
neng ba nka kabelo ho sona, ba ne ba nka kabelo ho lengana le 
lefu.

 Mongwaha ona o qadile ka 170 ho fihla ho 312 A.D.

TUMEDISO

 Tshen. 2:8 “Wa Pele le wa Morao, Ya kileng a shwa mme a 
boela a phela, o bolela tsena o re”

 “Wa Pele le wa Morao Ya kileng a shwa mme a boela 
a phela.” Jwale ana ha se mantswe a motho. Motho ya 
tlwaelehileng (hola a ka bua a le lebitleng) o na a tla re, “Ke 
nna wa pele le wa morao ya na be a phela mme o shwele.” 
Ntho ya pele e hlahelang motho ke tswalo ya hae (o a phela) 
mme ntho ya ho qetela e etsahalang ke hore o a shwa. Ka baka 
leo enwa ya buang hase motho. Ke BoModimo bona. Motho 
(Adama) o ile a nka bophelo a bo fetola lefu. Empa MOTHO 
enwa (Jesu) a nka lefu a le fetola bophelo. Adama o nkile 
ho hlokang sekodi a ho fetola tlolo. Enwa Yena a nka tlolo 
a e fetola ho loka. Adama a nka paradeise mme a e fetola 
lehwatata le senyehileng le ngayang; empa Enwa o tla boela a 
kgutla ho fetolela lefatshe le ebeselang le le kolokotehiswang 
ke tshenyeho ho Edene e nngwe. Adama a nka bophelo ba 
setswalle le thabo ho Modimo a bo fetola lehwatata la lefifi la 
semoya le tswetseng sebe sohle, mekgwa e bodileng, lehlaba, 
hlomoho, thetso, le bobodu bo lwanang ka hara meya ya batho. 
Empa Enwa, ho tloha lefung lohle le sehlooho le sekgobong se 
neng se aparetse motho, a busetsa bophelo ba ho loka le botle, 
hore jwaleka ha sebe le sona se kile sa busa ho isa lefung, ka 
mokgwa o tshwanang batho ba tle ba buse ka ho loka ka a le 
Mong, Kreste Jesu; mme e seng kamoo tlolo e kileng ya hlaha 
kateng, leha e ne e tshabeha hakaalo, empa jwale neo ya Hae e 
isang bophelong bo sa feleng e fetisa haholo.

 Mme ke enwa moo A leng teng, a tsamaya hara bao A ba 
lopolotseng, e leng Kereke ya Hae. Mme ba lopolotsweng bao e 
le eng? Na ba bangata ba ne ba sa tshwane le Pauluse, babolai 
le disenyi? Na ba bangata ba ne ba sa tshwane le sesenyi se 
shwang, batlatlapi le bafenethi ba batho? Bohle ke meqhaka 
ya mohau wa Hae. Bohle ba kgutlisitswe lefung. Bohle ba 
PHEDISITSWE ka ho Kreste Jesu, Morena.

 Kea ipotsa na le lemohile tumediso ya mongwaha wa pele la 
ba la hlokomela ya mongwaha ona. Di kopanyeng mmoho. “Ya 
tshwereng dinaledi tse supileng letsohong la Hae le letona Ya 
tsamayang hara dikereke o bolela tsena. Wa Pele le wa Morao 
Ya neng a shwele mme A boela a phela o bolela tsena.” Enwa 
esale yena mme ke motho a le mong. Mme O re tsebisa hore 
kereke ke ya Hae. Jwaloka ha peo ya tholwana e dutse setsing 
sa tholwana, le Yena, Peo ya Borena, o hara kereke. Jwaloka ha 
peo e ruile bophelo e nnotshi ka ho yona, le Yena ke moqadi wa 
bophelo ho kereke. Motsamao wa Hae o supa paballo ya Hae e 
sa qepheng ho yona. Ke Modisa e Moholo ya alositseng leruo la 
Hae. Ke tshwanelo ya Hae eo, hoba kereke eo O e rekile ka madi 
a Hae. Madi ao ke madi a Modimo. Mong’a kereke eo ke Modimo, 
yena Modimo. Ke wa ‘Pele le wa Morao.’ Leemedi leo le lokodisa 
bosafeleng. O na be a shwele mme o boetse o a phela. O lefile 
moputso ka baka leo tokelo ya tempele ya Modimo ke ya Hae 
a nnotshi. O a e busa. O kgumamelwa ho yona. O hlabehiswa 

ke motho ya ithuelang Borena ba Hae le matla hodim’a yona. 
Ha ho makatse haele moo A Itlhalosetsa mongwaha ka mong 
e le BoModimo ke ho kgalema le ho tshedisa batho. O kgalema 
morara wa bohata, mme O tshedisa morara wa nnete. Wona ke 
Modimo O LE MONG LE WA NNETE O MATLAWOHLE. Mo 
utlweng mme le phele.

MAEMO A MONGWAHA

 Tshen. 2:9, “Ke tseba mesebetsi ya hao le matshwenyeho a 
hao, le bofutsana, (athe o morui) mme Ke tseba dinyefolo tsa 
bao ba ipitsang ba-Juda, athe ha se bona, e mpa e le sinagoge 
ya Satane.”

 Senotlolo sa mongwaha ona se totobala haholo e le 
matshwenyeho. Efela ha matshwenyeho a hlahile mongwaheng 
wa pele, jwale ho lekanngwa keketseho ya matshwenyeho ho 
haola le mongwaha wohle wa bobedi. Ntle le pelaelo mantswe 
a latelang a Pauluse a ne a lebisitswe ho bongata ba Bakreste 
hohle moo ba ne ba le teng lefatsheng le mongwaheng o mong 
le o mong. Baheb. 10: 32-38, “Le nne le hopole mehla ya pele, 
moo e itseng, hobane le bonesetswe, la hla la mamella ntwa e 
kgolo ya bohloko; ka nqa e nngwe, la hoboswa pepeneneng ka 
mahlapa le ka hloriso; mme ka nqa e nngwe, la ba balekane ba 
ba etswang tse jwalo. Hobane le ile la hlomohela ditlamo tsa 
ka, mme le dumetse ka thabo ha ntho tsa lona di tlatlapuwa, 
la itsebela hobane le na le moruo o fetisang le o sa tloheng. 
Ka baka leo le se ke la lahla tshepo ya lona, e nang le moputso 
o moholo. Hobane le tshwanetse ho ba le mamello, hore, le 
tle le etse thato ya Modimo, le tle le ntoo kotula tseo le di 
tshepisitsweng. Hobane ho se ho se hokae, mme Ya tlang ho 
tla O tla hlaha, a ke ke a dieha. Mme ya lokileng o tla phela ka 
tumelo: empa ekare ha e mong a kweneha, moya wa ka ha o 
kgahliswe ke yena.”

 Kopano-kopano ya batho ba pelonolo le modumedi wa 
nnete e ka putsa mosa wa bona ka lefu.

 Jwale Morena Modimo ya Matlaohle o re, “KE A TSEBA.” 
Ke Eo o tsamaya hara batho ba Hae. Ke Eo, Modisa e Moholo 
wa mohlape. Na O thibela hloriso? Ana o kgina matshwenyeho? 
Tjhe, ha A etse. O mpa a re feela, “KE TSEBA matshwenyeho a 
lona_ha se hore ha Ke tsotelle matshwenyeho a lona.” Taba ena 
ke kutu e kgopang batho ba bangata hakakang. Jwalo ka Iseraele 
ba ipotsa na Modimo o hlile wa ba rata. Modimo o lokile jwang 
o lerato jwang haele moo A eme haufi mme a shebeletse batho 
ba Hae ba sotleha? Ke seo ba se botsitseng ho Mal. 1:1-3, “Ke 
bona boporofeta ba lentswe la Jehova le rometsweng Iseraele 
ka Malakia. Ke le ratile, ho bolela Jehova. Mme le re, O re ratile 
ka’ng? Ha ke re Esau e ne e le ngwanabo Jakobo? ho bolela 

Jehova: jwale Ke ratile Jakobo, athe Esau yena Ke mo hloile, ke 
sentse dithaba tsa hae le lefa la hae ke di neile diphokojwe tsa 
lefeella.” Le a bona, ba ne ba sa utlwisise lerato la Modimo. Ba 
lekanya lerato e le ho se hlahelwe ke matshwenyeho. Ba lekanya 
lerato e le ngwana ya iketlileng hlokomelong ya batswadi. 
Empa Modimo o itse lerato la Wona ke lerato la “kgetho.” 
Bopaki ba lerato la Wona ke KHETHO_hore ho sa tsotelehe se 
hlahileng, lerato la Wona le ne le pakwa ruri ke hobane ba ne 
ba kgethetswe poloko (hobane Modimo o le kgethetse poloko ka 
hlatsuo ya Moya le ka ho dumela nnete). A ka nna a le tlohella 
lefu jwaloka ha A entse ho Pauluse. A ka le neela tshotleho 
jwaloka ha A entse ka Jobo. Eo ke tokelo ya borena ba Wona. O 
ikemetse. Empa hohle ho etswa ka sepheo. Hola A se na sepheo, 
e ka be ba Ke moqapi wa pherekano e seng kgotso. Sepheo sa 
Hae ka mora matshwenyeho a rona a nakwana ke hore re tle 
re phethisiswe, re tiiswe, re matlafatswe re thewe. Jwalokaha 
ho boletse Jobo, “O re tlatsa ka matla.” (Jobo 23:6b) Le a bona 
Yena, ka Sebele, o utlwile bohloko. A ithuta kutlo ka dintho tse 
bohloko tse Mo hlahetseng. Hantle-ntle O ile a phethisiswa ke 
dintho tse bohloko tse Mo hlahetseng. Baheb. 5:8-9, “Leha E ne e 
le Mora, O ithutile kutlo ka tse bohloko tse Mo hlahetseng; mme 
jwale ha a phethehile, O entswe moetsi wa poloko e sa feleng ho 
bohle ba Mo utlwang.” Ka puo e bobebe, sona semelo sa Jesu 
se phethisitswe ke matshwenyeho. Mme ho latela Pauluse O 
sietse le yona kereke ya Hae sekala sa matshwenyeho, ba tle ba 
kgone, ka tumelo ya bona ho Modimo ha ba ntse ba tshwenyeha 
ka baka la Hae, ho finyella sebaka sa phetheho. Hobaneng A 
batlile sena? Jak. 1:2-4, “Banab’eso, le ke le lekanye hobane ke 
thabo feela ha le hlahelwa ke meleko e mengata; le ntse le tseba 
hobane, ho lekwa ha tumelo ya lona ho hlahisa mamello. Mme 
mamello e ka kgona e phethehe tshebetsong ya yona, le tle le be 
ba phethehileng ba hodileng ruri, bao ho sa hlokweng letho ho 
bona.”

 Lebaka la ho emella ha Hae thokwana ke lefe? Lebaka leo 
le ho Baroma 8:17-18, “Mme ha re le bara, re majalefa, majalefa 
a Modimo, le majalefa hammoho le Kreste; ha re fela re utlwa 
bohloko le Yena, re tle re newe kganya ka yena. Ke mpa ke 
lekanya hore mahlomola a mehla ena ya jwale ha a tshwanela 
ho lekangwa le kganya e tlang ho bonahala ho rona.” Ha re sa 
utlwe bohloko le Yena re ke ke ra busa le Yena. Le tlamehile 
ho utlwa bohloko hore le tle le buse. Lebaka mona ke hobane 
semelo ha se ke se boptjwa matshwenyeho a le siyo. Semelo ke 
TLHOLO, ha se neo. Motho ya se nang semelo a ka ke a busa 
hoba matla a fumanwang semelo se le siyo ke a bo-Satane. 
Empa matla a nang le semelo a na le tokelo ya ho busa. Mme 
erekaha A batla hore re arole le yona terone ya Hae hodima 
motheo oo A hlotseng ka wona a ba a dula fatshe Teroneng ya 
Ntat’ae, jwale ho dula le Yena re tshwanetse ho hlola. Mme 

matshwenyeho a nakwana ao re a utlwang jwale ha a lokela 
ho bapiswa le kganya e kgolo e tla senolwa ka ho rona mohla 
A tlang. Oh, matlotlo a beetsweng ba ikemiseditseng ho kena 
Mmusong wa Hae ka matshwenyeho a mangata a makakang.

 “Le se ke la lekanya e le ntho e tsotwang ha meleko e 
tukang e hlaha ho le leka.” Ke se boletsweng ke Petrose. Na ho 
a makatsa ha Modimo a batla hobane re hlahise semelo se kang 
sa Kreste se hlahiswang ke tshotleho? Tjhe, monghadi. Mme 
rona bohle re hlahelwa ke matshwenyeho. Bohle re a lekwa 
re bile re lauwa jwaloka bara. Ha ho le ya mong ya sa nkeng 
kabelo teng. Kereke e sa sotleheng, mme e sa lekwe, ha e na 
sona_ha se ya Modimo. Baheb. 12:6, “Hobane Morena o ye a 
laye eo A mo ratang, mme a shape mora e mong le e mong eo A 
mo amohelang. Ha le ka ke la lauwa, e leng hoo bohle ba nang 
le kabelo teng, ke ha le mpa le le bana ba bonyatsi, e seng bara 
ba sebele.”

 Jwale maemo a qoholehileng ana ho Smirna eka kgona a 
sebediswe mongwaheng o mong le o mong. Ha ho mongwaha o 
lokolohileng teng. Ha ho modumedi wa sebele ya lokolohileng 
teng. Ena ke ketso ya Modimo. Ena ke thato ya Modimo. E 
a hlokahala. Re hloka ho rutwa ke Morena hore re loketse 
ho tshwenyeha mme ka ho etsa jwalo re tshwane le Kreste. 
“Lerato le mosa le bile le na le mamello.” Mattheu 5:11-12, “Le 
tla ba lehlohonolo, ha ba le hlapaola, ba le hlorisa, ba le bea 
bobe bohle ka bohata, ka baka la Ka. Thabang le hlasimolohe 
ka ho nyakalla: hobane moputso wa lona o tla ba moholo 
lehodimong: hobane ba hlorisitse jwalo baporofeta ba bileng 
teng pele ho lona.”

 Mahodimo a thibilweng ke maru le difefo tsa bophelo ha 
se matshwao a ho kgeswa ke Modimo. Ho jwalo le mahodimo a 
kganyang le metsi a kgutsitseng ha se matshwao a lerato la Hae 
le tumello. Tumello ya Hae ho mang le mang wa rona E HO 
MORATUWA feela. Lerato la Hae leo a re ratileng ka lona pele 
ho thewa lefatshe ke la kgetho. Na O a re rata? E, bo. Empa 
re tla tseba jwang? Re tseba kahobane A BOLETSE JWALO, 
mme o pakile A re ratile kaha A re huletse ho Yena a ba a re fa 
Moya wa Hae, ho re hlomamisa jwalo ka bara. Mme jwale ebe 
nna nka paka lerato la ka ho Yena jwang? Ka ho dumela seo A 
se buileng, le ho nyakalla hara meleko eo Yena ka bohlale ba 
Hae a e dumellang ho hlaha.

 “Ke tseba bofutsana ba hao (athe o morui).” Ke eo hape. 
Ho Mmona a nyoloha a theosa ka hara Kereke ya Hae. Jwalo 
ka ntate O babaletse lelapa la Hae. Ke Hloho ya lelapa la Hae. 
Ke moabi. Ke mosireletsi. Leha ho le jwalo O shebile bofutsana 
ba bona. Oh, kamoo modumedi ya sa rupellwang a kgoptjwang 

mona. Modimo a ka mamella jwang a shebella bana ba Hae 
mehleng ya bohloki mme a sa bo fedise ho hang_ho ba abela 
feela le ho ba thesemeletsa dintho tsa nama?
 Ke mona hape moo le tlangwang ho dumela leratong, le ho 
lokeng le bohlaleng ba Modimo. Hona, le hona, ho bohlokwa. 
Le hopole kamoo A laileng kateng, “Le se ke la belaela ka 
hosasa, ka seo le tla se ja kapa seo le tla se apara. Ntata lona 
o tseba tseo le di hlokang. Ya apesang mohaladitwe a bile a 
fepa serobele o tla le etsetsa tse fetisisang. Dintho tsa nama 
hase yona metheo ya tseo le di hlokang ruri bophelong ba 
lona, hobane bophelo ba motho ha bo etswe ka dintho tseo 
a di ruileng. Le mpe le batle mmuso wa Modimo le ho loka 
ha Hae mme dintho tsohle tsa nama tseo le di hlokang le tla 
di etsetswa.” Batho ba Modimo ha ba tshetleha mehopolo ya 
bona dinthong tsa nama. Ba tshetlehile mohopolo wa bona 
ho Kreste. Ha ba batle matlotlo a fatshe; ba batla a hodimo. 
Ke nnete e tiileng, hore boholo ba Bakreste HASE barui. Ba 
mpa ba le ka lehlakoreng la ba futsanehileng. Mehleng ya Jesu 
ho ne ho le jwalo. E ne e le nnete tsatsing la Pauluse mme ho 
loketse jwalo kajeno. Oh, ha se nnete hakaalo kajeno kahobane 
Mongwaha wa Laodisea ke wa leruo le leholo moo kgafetsa 
sekala sa moya e leng ho atelwa ke dintho tsa lefatshe. 
Kgele, kereke e ruile dintho tsa lefatshe hakakang. Empa e 
futsanehile hakakang Moyeng. “Ho lehlohonolo bafumanehi, 
hobane mmuso wa Modimo ke wa lona. Mmuso wa Modimo 
HASE dijo le dino.” Ha se wa dintho tsa nama. O KA HO 
RONA. Monna ya ruileng o ruile ho Modimo, e seng dinthong 
tsa lefatshe.
 “Oh,” Moya wa lla, “Ke bona bofutsana ba hao. Ke bona 
bohloki ba hao. Ha o a atelwa hakaalo, ha ntho e fela e le teng, 
eo o ka iphafang ka yona. O amohuwe seo o ne o ena le sona. 
O tetse leruo la hao ka thabo o tle o kgutlisetswe ka tse sa 
feleng. Ho tshehuwa ka wena. O a songwa. Ha o na mehlodi ya 
nama eo o ka itshetlehang ka yona. Empa hodima ho le jwalo o 
morui. Tshireletso ya hao e itshetlehile ho Yena Eo e leng thebe 
ya hao le moputso wa hao o kgaphatsehang. Mmuso wa hao o 
tla tla. Empa o tla hle o tle. Mme etlaba wa bosafeleng. E, Ke 
elelloa meleko ya hao le dikotsi. Ke tseba boima ba ho peselesa. 
Empa Ke tla hopola tsena tsohle mohla Ke boyang ho o tseka o 
le wa Ka, mme Ke moo ke tla o putsa.”
 Jwale ena hase polelo e kgahlano le barui kahobane 
Modimo a ka pholosa motho ya ruileng. Ba bang ba batho ba 
Modimo ba ruile. Empa tjhelete e ka ba sefi se seholo, e seng 
ho ba nang le yona feela empa ho ba se nang yona. Morao 
kwana mongwaheng wa pele, Jakobo o ile a hlabela ba neng ba 
hlompha barui mokgosi, “Tumelo ya rona ho Morena wa rona 
Jesu Kreste e se ke ya ya ka tshobotsi ya batho.” Bafutsana 
mono ho ena le ho tshepa Modimo, ba ne ba leka ho neta 



104 PHATAKANYO YA MENGWAHA E SUPILENG YA KEREKE

melomo ya barui ka mafura a dinotshi ka sephetho sa hore 
ba tle ba thuswe. “Le se ke la etsa jwalo,” ho rialo Jakobo. 
“Le seke la etsa hoo. Tjhelete ha se dintho tsohle. Tjhelete ha 
se karabo.” Le kajeno ha se karabo. Re atetswe ke maruo ho 
feta kamoo re kileng ra atelwa kateng mme leha ho le jwalo 
ho fihletswe tse nyenyane Moyeng. Modimo ha o sebetse ka 
tjhelete. O tsamaya ka Moya wa Hae. Mme motsamao oo wa 
Moya o etela bophelo bo ineetseng Lentswe feela.

SINAGOGE YA SATANE

 Tshen. 2:9b. “Ke tseba le dinyefolo tsa ba ipitsang ba-Juda 
athe ha se bona, empa e le sinagoge ya Satane.”
 Ke ena temana e tla qosa kelello e hlokolosi, e seng feela 
kahobane dikateng tsa yona di hlolla, empa e boela e phetwa 
mongwaheng o fetang dilemo tse sekete hamorao.
 Tshen. 2:9 “Ke tseba mesebetsi ya hao, le matshwenyeho 
a hao, le bofutsana ba hao, (leha o mpa o le morui) Ke tseba 
le dinyefolo tsa ba ipitsang ba-Juda, athe hase bona, empa e 
le sinagoge ya Satane.” Le ho qala feela, lentswe ba-Juda, ha 
le hlalose borapedi ba ba-Juda. Le mpa le bua ka setjhaba sa 
Juda mme le na le moelelo o tshwanang hantle leha nka re ke 
tswetswe ke le mo-Irishi. Batho bana ba ne ba ipitsa ba-Juda 
ba nnete, ba-Juda ba nnete ka tswalo. Ba ne ba bua leshano. E 
ne e se ba-Juda ka tswalo hape e se ba-Juda le ka borapedi.
 Hena hohle ha efela e le nnete, e ne e le bo mang? E ne e le 
batho ba thetsitsweng ba se ba fetohile karolo ya kereke. E ne 
e le ditho tsa sefate sa morara wa bohata.
 E ne e se ditho tsa kereke ya nnete, empa tsa kereke ya 
bohata hoba Modimo o itse, “e ne e le sinagoge ya Satane.” Jwale 
lentswe sinagoge ha le tshwane le lentswe leo re le sebedisetsang 
kereke. Ka hara Bibele, kereke e bolela, “ba bitsitsweng,” kapa 
“bamemuwa.” Mopesalema o na a bua ka bakgethwa bana, “Ho 
lehlohonolo eo O MO KGETHILENG, eo o mo ATAMETSANG 
pel’a Hao, a tle a ahe litenteng tsa Hao.” Pesalema 65:4. Empa 
seo sinagoge e se bolelang ke “phutheho kapa mmoka.” E ka ba 
o motle kapa o mobe, empa lebakeng lena o mobe, hoba bana 
phutheho ya bona ha se ya Modimo empa ke ya bona. Esaia o 
buile jwana ka bona, “Leha ho ka bokanwa, e ke ke ya eba KA 
NNA: e mong le e mong ya tlang ho rera bobe bakeng sa hao o 
tla dihuwa ke wena.” Esa. 54:15. Mme erekaha bana ba ne ba 
eme kgahlano le morara wa nnete ba tiile, ka letsatsi le leng 
Modimo o tla sebetsana le bona ka tshenyeho.
 Jwale hobaneng re fumana batho ba tswakaneng ka 
har’a moralo wa kereke homme ba ipitsa ba-Juda? Lebaka ke 
lena: Erekaha ba ne ba le leshano ba ne ba ka ipolela kamoo 
ba ratileng. Ba bue seo ba se batlang eke hoja ke nnete ba 

ntoo se tsitlallela. Mme lebakeng lena ba ne ba ka thetsa ka 
mohopolo o matla kelellong. Na kereke ya pele e ne e batla e 
sa tlala ba-Juda, ya ba etsa ditho tsa mantlha tsa mmele wa 
Hae? Baapostola ba leshome le metso e mmedi e ne e le ba-
Juda, mme baapostola ba morao le bona e le ba-Juda kapa 
baproselite. Ka baka leo enereha banna ba hlapanya e le ba-
Juda hoo ho ne ho ba abela maemo a ka kapele le tokelo ya 
mantlha. Ho bua leshano. Ho tiisetsa ho lona. Ho sa tsotelehe 
hore ke nnete kapa histori. Ako e bue feela mme o e bolelle 
batho kgafetsa-kgafetsa, mme kapele batho ba tla e amohela.

 Jwale na le utlwisisitse ntho e nngwe mono? Na ha se wona 
moya o ka har’a kereke kajeno? Na ha ho sehlopha se itsekang 
e le sa tshimoloho le kereke ya nnete le hobane poloko e 
fumanwa ho yona feela? Na ha ba ipolele ba tshwere dinotlolo 
tsa mmuso tseo ba di filweng ke Petrose? Na ha ba re Petrose 
ke mopapa wa bona wa pele, le hore o ne a dula Roma athe 
BOPAKI BA HISTORI HA BO YO HO YONA? Mme esita le 
barutehi ba yona ba e hamarelang mme ba tseba hoo ba dumela 
mashano a hae. Sinagoge ya Satane! Mme efela ha Satane e le 
ntat’a yona, mme e le ramashano, jwale ha ho makatse ha ba 
sinagoge ya hae le bona ba le leshano.

 Nahanisisang mohopolo wa nyefolo. Batho bana ba 
sinagoge ya Satane ba ne ba sa nyefole Modimo lekgetlong 
lena (leha hoo ho sa hloke ho bolelwa) empa ba ne ba nyefola 
kereke ya nnete. Ruri. Jwalokaha Kaine a hlorisitse Abele a 
ba a mmolaya kahobane yena (Kaine) e ne e le wa e mobe, 
le jwalo balatedi ba shweleng ba fofo ba tumelo ya bo-Jude 
(Jesu o itse ntat’a bona, e ne e le diabolosi) ba lekile ho timetsa 
Bakreste dilemong tse mmalwa tse qalang mongwaha wa pele, 
jwale sona sehlopha sena (morara wa bohata) o leka ka matla 
a maholo ho timetsa modumedi wa nnete mongwaheng wa 
bobedi. Moya oo wa antikreste o ntse o hola.

 Sehlopha se nnileng sa kekella butle ka har’a kereke ka 
DIKETSO tsa sona (Bonikola) hase sa tshaba ho totobatswa 
empa se itlhophisitse se bopile sehlopha sa sona pepeneneng 
mme se a kgobokana mme se ema kgahlano le kereke ya nnete 
ka bora bo sa ikgakanyang.

 Jwale ha ke re kereke ena e ne e le e hlophilweng ya 
antikreste ke le tlisetsa nnete e pakilweng ya histori. Kereke 
ya pele e theilweng Roma (re tla sala mohlala wa histori ya 
yona Mongwaheng wa Pergame) e ne e se e fetoletse nnete 
ya Modimo leshanong ka ho sotetsa borapedi ba bohetene 
bo apereng mabitso a Bokreste le moelelo. Mongwaheng 
wa bobedi keha e kene boheteneng hoo (leha e ipoledisa 
e le kereke ya nnete) Polycarp a tlileng a tsamaya dimaele 
tse 1500 a se a hodile haholo dilemong ho ba rapedisisa ho 
kgutla. Ba ile ba hana. Ba ne ba radile boholo bo tiileng le 

mokgatlo o tiileng, le ho tlohela Lentswe ka botlalo. Jwale 
ena, ke Sinagoge ya Satane, e tletse nyefolo, ho se ho kene 
dipeo tsa thuto ya Bonikola ka hare, hamorao e ne e tla fetoha 
yona terone kapa matla a borapedi ba Satane. Mme polelo 
ena e nepile haholo e bile e tiile kahobane Tshen. 2:9b HA 
E RE batho bana ke BA sinagoge ya Satane empa e re KE 
SINAGOGE YA SATANE.
 Moya ona wa antikreste ha o motjha. Ha se ntho e keneng 
mengwaheng ya kereke feela. Ha e sa le o le teng. Ho finyella 
kutlwisiso e hlakileng ya kamoo o sebetsang kateng, kamoo 
o emang kgahlano le Modimo mme o hapa taolo ka har’a 
kereke, sheba Testamente ya Kgale mme o o bone mono. Ha re 
hlahlobeng moya ona kamoo o no o bonahaditswe ho Iseraele 
mohla e tswang Egepeta ho fetoha kereke lehwatateng.
 Jwalokaha kereke ya tshimoloho e qadile tlas’a tshebeletso 
e tshekehileng ya Moya o Halalelang ka dipontsho le meeka 
le ka diponahatso tse kang boporofeta, dipono, le phetholelo, 
bohlale, tsebo le pholiso, ka mokgwa o tshwanang mehleng 
ya Iseraele mohla ba tswang Egepeta, ba ne ba kene tlas’a 
boetapele ba Moya wa Modimo o bonahatswang ka dineo. 
Modimo e ne e le moetapele wa batho. Ka nepo E ne e le 
Morena wa bona. E ne e le Ntate-Morena ho bona. A babaletse 
Iseraele jwalo ka monna ya hlokomelang lelapa la hae. A ba 
fepa, a lwana dintwa tsa bona, a batalatsa tsela ya maqakabetsi 
a bona mme a rarolla mathata a bona. A hlile a Ikgathatsa ka 
bona feela. E le sona feela sechaba seo E ne e le Molimo wa 
sona ka nnete. Empa ka tsatsi le leng ba qala ba qamaka, 
mme ba bona Bafilesta le dichaba tse ding di na le marena a 
di busang. Mahlo a bona a kgahlwa ke tsona ba ba ba qeta ka 
hore ba tlamehile ho mothofatsa boetapele ba bona, ka hona 
ba batla morena. Modimo o ne a tla mothofatsa boetapele ba 
bona ka bo-Yena, ka Botho ba Morena Jesu Kreste, ba mpa ba 
Mo eta pele. Satane o tsebile leano la Modimo ka hona a kenya 
dipelong tsa bona ho eta Modimo pele (Lentswe).
 Yare ha ba fihla ho Samuele mme ba kopa morena, Samuele 
o na a swabile hoo pelo ya hae e batlileng e ema. Modimo o ne 
o tsamaisa batho ba Wona ka moporofeta enwa ya itetseng, 
ya netefaditsweng ke Lengolo a ba a ikutlwa a lahluwe. A 
bokella batho a ba qophella ho se furalle Modimo Ya ileng a 
ba pepa jwalo ka bana, a ba atlehisa a ba a ba hlohonolofatsa. 
Ba mpa ba ngangella. Ba re ho Samuele. “Boetapele ba hao 
ha bo eso fosahale. Ha o eso qhekanyetse ka dichelete. O 
bile wa sebetsa ka bokgoni ba matla a hao ho re tsepamisa 
Lentsweng la Morena. Re ananela mehlolo, bohlale, paballo le 
tshireletso ya Modimo. Re a e dumela. Re a e rata. Ebile ha re 
batle ho e hloka. Re mpa re batla morena ya re etellang pele 
ntweng. Jwale ehlile ha re ya ntweng re ntse re ikemiseditse 
ho etellwa pele ke baprista Juda a ntse a latetse, mme re tla 

letsa diterompeta re hlabe ditlatse mme re bine. Ha re batle 
ho fedisa letho la tseo. EMPA RE BATLA HO ETELLWA KE 
MORENA EO E LENG E MONG WA RONA.”
 Yaba Modimo o re ho Samuele. “Bona, ha ba lahla wena, 
empa ba lahlile NNA hore ke se ba buse.”
 E ne e le koduwa e kakang eo. Ba sa elellwe hore ha ba 
kopa Modimo ho ba dumella ho tshwana le lefatshe ba ne ba 
Mo lahla, hoba Modimo o rerile hore batho ba Hae ba itshware 
ka ho fapana le lefatshe. Ha se ba lefatshe e bile ha ba tshwane 
le lefatshe mme ha ba etsise lefatshe. Ba thakgisitswe ka nqeng 
ya lefatshe mme le lefatshe le thakgisitswe ho bona. 2 Bakor. 
6:17-18, “Ka baka leo tswang har’a bona, mme le ikgethe, ho 
rialo Morena, le se ke la ama sesila; mme Ke tla le amohela, 
mme Ke tla ba Ntat’a lona, lona le be bara ba Ka le baradi ba 
Ka, ho thualo ke Morena ya Matlaohle.”
 Lea bona phapang e le nngwe pakeng tsa Iseraele le ditjhaba 
tse ding tsohle e ne e le Modimo. Ha o beella Modimo ka thoko 
Iseraele e ne e tshwana le setjhaba sefe kapa sefe. Mohla Samsone 
a na a kuta moriri wa hae o ile a tshwana le monna ofe kapa ofe. 
Qhelela boetapele ba Moya o Halalelang ka thoko mme kereke 
HASE LETHO HA E SE LEFATSHE LE QHWAETSWENG 
LEBITSO LA MODIMO. Lefatshe le kereke di entswe ka kgwabi 
e le nngwe, jwaloka ha batswadi ba Jakobo le Esau ba ne ba le 
bang, empa Moya wa Modimo o etsa phapang.
 Ha ho tsotelehe leha o ipitsa Mokreste. Mang le mang a ka 
etsa jwalo. Ntlha ke hore o na le Moya wa Modimo ka ho wena 
kapa tjhe, hoba ha Moya oo o le siyo o moikaketsi; ha o wa 
Hae. Amen.
 Ha se kgale haholo ha ke botsa mofumahadi e mong na ke 
Mokreste. A re ho nna, “Ke batla ho o jwetsa, monghadi, ke 
hotetsa kandelare bosiu bo bong le bo bong.” Hoo ho amana le 
yona jwang? Ke Methodist, ke Baptist, ke Pentekosta. Ha ho moo 
e amanang le yona teng. Ke Moya o Halalelang kapa ke timelo.
 Be, ho qala morao mono mongwaheng wa pele batho ba ne 
ba inahanela mokgwa wa ho intlafatsa ho Modimo. Diketso tsa 
Bonikola tsa qala tsa itshupa. Yaba ho boptjwa sehlopha. Ba 
ritsetsa hole le paterone ya Lentswe. Hohle hoo ha hlahiswa ke ho 
fetola lentswe le le leng feela mme tomoso e nyenyane eo e lomosa 
hlama yohle. Ya robang karolwana e le nngwe ya molao o molato 
wa tsohle. Eva o na a fetole lentswe le le leng. E tla be le phetho.
 Mme mohla ho ne ho boptjwa sehlopha seo se theilweng 
hodim’a Satane, se ile sa qala ho hloya le ho lwantsha 
badumedi ba nnete, sa hatella hore bona (melata) e ne e le 
kereke ya Modimo.
 Le elellwe kamoo mokgatlo o tswalang lehloyo. O pshatla 
kopano ya setswalle. O hlahisa lengana. Ke seo mirra o se 



108 PHATAKANYO YA MENGWAHA E SUPILENG YA KEREKE

bolelang. Smirna e ne e tletse lona. Lengana. Motso wa 
bokgopo o bodisa ba bangata. Ka baka leo tshilafalo e ne e 
eketsa ho kena ho feta. Mongwaha o mong le o mong o ne o tla 
utlwa maoma a yona.

 Kereke ya Smirna e ne e ritseditse hole le ya ho qala. E 
ne e fetohile lebasetere. E ne e futswetswe jwalokaha Eva a 
entse. Lea tseba hobane lejakane le tswa ha o futswela mefuta 
e mmedi. Tholwana ha e sa tshwana le ya tshimoloho. Ke 
hlekehleke. Be, mohla Eva a ne a dumella sebata ho futswella 
peo ya sona le ya hae o hlahisitse kgwari e bitswang Kaine 
yena e se motho ya hlwekileng. E ne e le wa E MOBE. Le be le 
elellwe kamoo a ne a fapane le Abele. Le be le elellwe kamoo 
a ne a fapane le Setha. O ne a hloile Modimo a ba a hana 
ho mamela Lentswe a hlorisa a ba a bolaya ya lokileng. A 
iphahamisetsa ka hodim’a Lentswe la Modimo.

 Kereke, le yona, e tlohile ho seo e neng e le sona 
tshimolohong. Ke lebasetere. Ke ho re, kereke e ipoledisang ka 
molomo ke lebasetere. Batho ba re, “Ke Baptist.” Tshimolohong 
ho ne ho se jwalo. “Ke Methodist.” Tshimolohong ho ne ho se 
jwalo. Ho ne ho ena le Lentswe le tsepameng la Modimo, ho ne 
ho ena le banna ba tletseng Moya ka har’a kereke ba bile ba 
tsamaiswa ke tshenolo e abilweng ke Moya, hona jwale ho na le 
ditumelwana, le melawana, le dikakanyo tse rupeletsweng tsa 
banna ba rupeletsweng. Thupello e nkile sebaka sa tshenolo. 
Mabaka a nkile sebaka sa tumelo. Mananeo a nkile sebaka 
sa thoriso e tliswang ke Moya o Halalelang ka boithatelo ba 
wona. Tshimolohong ho ne ho se jwalo. Lesika lohle le fetohile. 
Kereke e fetohile lejakane.

 Jwale he, na ha kereke e futswelwa, e tla hlahisa Bakreste 
ba makgonthe? E ke ke. Bophelo kapa peo e hlahisang tswalo 
ya Bakreste ha e yo ka ho bona. Ntho e ye e hlahise se sa 
yona. Mabaptise a tswala Mabaptise a mang mme a etsisa 
Mabaptise. Mamethodise a tswala Mamethodise mme a etsisa 
Mamethodise. Ya tsebjwang ka matla a Modimo ha a yo 
ebile ba ke ke ba kgona kahobane ha a yo. Ba tsebjwa ka 
ditshebeletso tsa borapedi ba bona ho Modimo le ditumelwana 
tsa bona le ditshomo.

 Ha ke bua ka lebastere. Ana le tseba lebastere le tsejwang 
lefatsheng? Le se le phetse le rona mengwaha. Ke mulete. Keha 
ho hwediswa esele le pere. Ke phoofolo e hlollang. Ha e kgone 
ho ikatisa. Ha e na bophelo bo ka etsang jwalo. Empa ha o bua 
ka mosebetsi. E ka sebetsa ho feta pere kapa esele. Empa a ak’o 
shebe semelo sa yona. E manganga mme o ke ke wa e tshepa. 
Ke papiso e ntle ya borapedi bo futswetsweng. Ho futswela 
nnete le lefifi, kahobane pere e tshwantsha modumedi wa 
nnete athe esele e tshwantsha eo wa bohata. Ha o di futswela 
mmoho o fumana borapedi bo nyopileng, bo fofo. Ha bo na 

peo ya bophelo ho hang. Bo shwele. Bo ka bua ka nnete empa 
ha bo kgone ho e hlahisa. Modimo ha a yo har’a bona, boa 
phutheha mme bo bua ka Modimo, athe ka dinako tsohle bo 
latola matla a Modimo tsamaisong. Ba latola Lentswe ka lona 
Lebitso la Morena. Mme tshepo ha e yo bakeng sa bona. Ana 
o elellwa ho sa ka ha ba le tsoseletso e hlahelang borapedi 
bo hlophilweng? Le ka mohla! Hang ha ba hlophisa ba ile ba 
shwa. Ba ke ke ba boela ba kgutla. Tjhe, monghadi. Nka o 
bontsha papiso ya bona. Ho Exoda 13:13, “Matsibolo kaofela 
a diesele o a lopolle ka konyana; ha o sa a lopolle, o a robe 
molala; matsibolo ohle a batho ba hao o a lopolle.” O a bona, 
esele e ka lopollwa. Moetsadibe e mong le e mong ya soto a ka 
lopollwa ka sehlabelo sa madi a Jesu Kreste, kapa ka ho latola 
Kreste a latolwe le yena. Empa ha o ke o lopolla mulete. Ha 
ho topollo bakeng sa wona. Madi a wona ha a yo. A ke ke a ba 
teng hobane setshabelo sa mulete ke kereke athe esele yona e 
tshabela mading. Mulete ha “o na peo” e ka tsoswang ka har’a 
wona, empa esele e na le peo.

 Kgele, ke badile sehloho sa ditaba tsa mongodi diveke tse 
mmalwa tse fetileng. E, e ne e le sehloho sa ditaba ka rakgwebo 
ya sa bolokehang; e ne e se Mokreste. A re o makaditswe ke 
dikereke. A sa kgone ho di utlwisisa. Di na le dikolo tsa thupello 
tse tletseng diporofesa tse rutang Lentswe la Modimo ka morero 
wa ho le timetsa. Jwale monna enwa o ne a sa utlwisise taba 
eo. E ne e mo tetemisa. A re a ka utlwisisa hola mohetene kapa 
lekomonisi, kapa moikgopoledi kapa motho e mong ha a etsa 
hoo. Empa ha kereke ka boyona e timetsa Lentswe la Modimo 
ke ketso e lekanang le lefu le rerilweng ho hlaha pele ho nako ya 
lona. KE BOO BORAPEDI BA LONA BO FUTSWETSWENG. 
AK’O PHAPHAME AMERIKA PELE NAKO E FELA.

 Ha kereke e sutha Lentsweng e tla dumela ntho e nngwe 
le e nngwe. E etsisa Eva. Mohla ho ne ho tswalwa Kaine o 
ile a re, “Ke fumane monna ya tswang ho Morena.” Jwale 
na o elellwa hobane o na a hlile a tiile? A hopola hobane o 
iphumanetse monna ya tswang ho Morena. O a bona, hang 
hoba a thetswe ka ho amohela lentswe la Satane sebakeng sa 
Lentswe la Modimo a nahana hobane sohle seo a na a se bua se 
lokile. Ha a itse o fumane monna ya tswang ho Modimo, jwale 
o fumane monna ya tswang ho Modimo. Empa Modimo o beile 
melao hodim’a lefatshe la Hae. Peo e ntle e ka khona feela ho 
hlahisa tholwana e ntle mme peo e mpe e ka kgona feela ho 
hlahisa tholwana e mpe. Jwale peo e nngwe le e nngwe, leha 
e fapane, e ee e sebedise mobu o le mong, dijo, mongobo, le 
mahlasedi a letsatsi, empa e tla hlahisa se sa yona. Hlokomela 
nalane ya lesika la Kaine. Hlokomela nalane ya lesika la Setha. 
Ho na le phapang e le nngwe feela pakeng tsa wona_peo ya ho 
qala. Ha ho letho le sele.

 Ha o lekodisisa polelo ena ya Eva o tla elellwa hobane 
o ne a utlwisisa ho feta kamoo bongata bo elellwang. Ha a 
ka a balla mora enwa e ne e le wa Satane ka hobane hoo ho 
ne ho tla mo lekanya le Modimo. Ke Modimo feela a n’a ka 
bopa lehe ka har’a popelo ya Maria. Satane o ne a ka sitwa 
ho etsa hoo. Eva o ne a tseba hoo. Satane o kgona feela ho 
kgopamisa. Ka baka leo a mo eka ka peo e sa lokang. Peo ya 
noha ke yona e hlahisistseng Kaine. Peo ya Adama ke yona e 
hlahisitseng Abele le Setha. Dipeo tseo ka bobedi ba tsona di 
fetile tsamaisong e le nngwe hantle, empa bana ba ne ba fapane 
kahobane ba tswile dipeong tse fapaneng.
 O ne a dumela hobane Kaine o tswile ho Modimo. A 
amohela leshano la diabolosi e le nnete ya Modimo. Ke seo 
re se fumanang kajeno hantle. Dikereke di itlhoma jwale ka 
didiba tsa nnete empa nnete ha e yo ho tsona; leha ho le jwalo 
bana ba tswetsweng ke tsona ba hlapanya ka tsona ebile ba ka 
bolaya morero e le ho kakatlela phoso ya tsona.
 Ha o nahana taba eo e le pheteletso, bala ho 2 Timothea 
kgaolo ya 3 le ditemana tse hlano tse qalang kgaolo ya bone. 
II Thimotea 4:1-5, “Ke o laela ke hona haholo pel’a Modimo, le 
pel’a Morena Jesu Kreste, Ya tlang ho ahlola ba phelang le ba 
shweleng mohla A hlahang ka mmuso wa Hae; ke re o bolele 
Lentswe; o phehelle nako e tshwaneleha, leha e sa tshwanelehe; 
o laye, o kgaleme, o kgothatse ka mamello yohle le ka ho 
ruta. Hobane nako e tla ba teng eo ba ke keng ba mamella 
thuto ya pholoho; empa ka baka la ho hlohlona ha ditsebe tsa 
bona, ba tla ipokella baruti ba dumellanang le ditakatso tsa 
bona; mme ba tla kgelosa ditsebe tsa bona nneteng, ho di isa 
ditshomong. Empa ha e le wena fadimeha nthong tsohle, o 
mamelle bohloko, o etse mosebetsi wa mmoledi wa evangedi, o 
phethisise tshebetso ya hao.”
 Mohla kereke e ne e dumela ho sutha e ya hole le ya 
tshimoloho, jwale ka Adama le Eva, lefu le ile la kena.
 Matla ha a yo ka har’a yona. E fetohile selalome. 
Motsotsong oo kereke e ne e kekella nq’a sebopeho le moetlo, 
le nq’a boprista ka ho hlophisa bareri e le sona sehlopha se 
entseng qeto ya boetapele bo kathoko ho Moya o Halalelang 
le Lentswe la Hae, lefu la kena motsotsong wona oo mme ya 
qala ya kula, mme ha e kula ya fetoha sehlopha se fokolang sa 
batho seo sebetsa sa sona e leng kgang. E sa kgone ho hlahisa 
letho Moyeng, kahobane tshepo ya yona e ne e theilwe hodim’a 
lenaneo e seng tumelong Lentsweng la Hae. Ba jetse lenaneo 
ka hona ba kotutse lenaneo. Ba jetse kgopamiso ka hona ba 
kotutse bana ba kgopameng.
 Ha o itshunyaka ho Modimo o tla kotula seo o se jetseng. 
Motho o tlamehile ho ithuta hoo ka tlhaho. O ile a itshunyaka 
tlhahong. A sutela mehopolo ya hae tlhahong a boela a hlophisa 

dimolekule j.j., mme jwale o kotula sefefo. Bonang kamoo 
a futswetseng kgoho kateng. E futswetswe hoo e fetohileng 
motjhini o thithibantsweng ke hobesale o qhotsa. Ke dijo tse 
se nang molemo mme ke phepo e foqo-foqo e pheqe-pheqe. Ba 
sutela dintho nameng eo re e jang mme ditlamorao ke ho fetoha 
ha mmele wa motho hoo basadi ba phathahanang matheka 
mme mahetla a eba sephara athe banna bona ba fapana le 
moo. Jwale efela ha o hlophana le tlhaho mme o fumana selo-
sephedi le sehlahiswa se phukganang, ho tla etsahala’ng ha 
o fetola nnete leshano? Karabo ke ena, o tla tswala borapedi 
bo kgopameng ba antikreste, ba tsamaiso e hlokang kgalalelo 
mme bo ke ke ba futsa kapa ba hlahisa ntho eo ya ya mantlha. 
Karabo ya Modimo maemong a jwalo ke letsha la mollo.

 Mongwaha o moketa oo wa Smirna o ne o eshwa. Eitse ha 
o eshwa, wa sitwa ho tsoha hape. Ha ho mongwaha o boelang 
o kgutla. Ha ho tsoseletso e boelang e kgutla. Ha e ka ke ya 
hlola e amohela bophelo ba Modimo ka tswalo ya tlhaho. Ho 
hlokwa tswalo ya bobedi e tswang ho hodimo. Mongwaha ona 
wa ho qetela o qadile ka mello ya tsoseletso ya Pentekosta 
yaba ba boela ba e hlophisa. Ho ena le ho nka Lentswe ba 
nka kelello tsa bona mme ba boela ba etsa hantle se entsweng 
ke mongwaha o mong le o mong_ho fapanyetsa Lentswe 
ka tsamaiso ya motho. Ak’o hate ka thoko ho tsamaiso eo o 
shebe se etsahalang. O se o le ka ntle, moena. Mme ba tla o 
hlorisa ba ntoo qosa Modimo. Mme kamoo ba ratang mokgatlo 
wa bona kateng. Ha ho makatse. Ke moloko wa bobedi wa 
Pentekosta mme ere kaha Modimo a se na ditloholo bao ke 
bana ba bontat’a bona, ba tsebjwang ka ditumelwana tsa bona 
le ka mokgwa wa bona wa borapedi. Ba bua ka se kileng sa 
etsahala, ba mpa ba sa kgone ho se hlahisa. Pele ba ne ba ena 
le lehadima empa ho batlang ho setse ke seaduma. Empa ere 
ba o bolelle ka matlotlo a motsamao wa bona. Ba tla re, “E 
monghadi, ke batla ho o tsebisa hore wona ke motsamao o sa 
simollwang ke motho. O tlile ka ketso ya boithatelo. Moya o 
tsholohetse hodim’a lefatshe lohle. E monghadi, re na le seo 
ba se fumaneng Pentekosta. Hase ketso ya motho ena ke ya 
Modimo.” JWALE HOBANENG BA SA KA BA E BABALLA 
JWALO? HA MODIMO O FELA O E QADILE HO YA KA’NG 
HA MODIMO O SA KA WA E BABALLA WA E QETELA? 
Ha Modimo o fela o sa ngola buka ya tsamaiso ya ditaelo tsa 
tumelwana le dimenthele le ditshomo ho e qala, ebe ba na le 
tokelo efe ya ho etsa jwalo? Modimo o ile wa tshollela Moya 
wa Hae hodim’a Baptists, Methodists, Nazarenes, Adventists, 
Presbeterians, Brethren, Church of God (tse bitswang jwalo) 
j.j. Baena bana bohle ba holetse tlasa dithuto tse fapaneng, 
melawana, libuka tsa melao ya kereke j.j. Modimo o ile wa 
di suthisetsa ka thoko kaofela; A senya mehopolo ya bona ya 
makgathe a nako mme a kgutlisa dineo tsa Moya, ho paka 

hobane esale Yena maobane le kajeno le ka ho sa feleng. 
Empa na Mapentekosta a ile a ithuta thuto ka mokgatlo? 
Tjhe monghadi. Ba ile ba boela ba itlhophisa ba ngola dibuka 
tsa bona tse balwang, ditaelo le buka ya tsamaiso, buka ya 
bolekane le jwalo-jwalo ka mohopolo o le mong kelellong, 
ho paka hore ba tshwere nnete yohle hona jwale, ba tseba 
dikarabo tsohle, mme ka baka leo, ke dithatohatse tsa Modimo 
tse tsebang tsela mme bona erekaha e le masupatsela a Modimo 
a thontsweng ba ka e supisa ba bang. Empa ha ba na yona. Ba 
iphutswetse se ka sehlopha seo ba tswileng ho sona. Ha ba fela 
ba batla ho kena ho monyaduwa ba tla lokela ho tswa hantle 
jwaleka ha bontata bona ba entse.

 Ba tshwana le ba bang bohle. Tsoseletso e fedile. Ba leka 
ho phela ka lebitso empa ba shwele. Ba nkile mokgatlo, athe 
ka dinako tsohle ba ntse ba bua ka Moya wa Modimo. Ba bua 
ka bopaki ba Moya o Halalelang. Ba mpa ba lebala hobane 
diabolosi o kgona ho bua ka dipuo, le yena. Pherekano e 
feletseng ya Babele e kene hara bona mme ba e bitsa Moya wa 
Modimo. Hape-hape re bona motho a bolella Modimo, ho ena 
le hore Modimo a bolelle motho.

 Jwale mona o ka rata ho nkomanyetsa seo ke sa tswa se 
bua. Ho lokile. Ba ipitsa Pentekosta le Evangedi e Tletseng. 
Ha ba ke ba e pake. Mohla Pentekosta mollo o ile wa theoha 
ka leru mme wa ikarola hodima e mong le e mong wa bona 
jwaloka leleme, wa theohela hodima e mong le e mong. Mollo 
o kae? Pentekosta ba buile ka dipuo mme batho ba mametseng 
ba utlwisisa. Taba eo e kae? Badumedi bohle e ne eka lelapa 
le le leng. Mapentekosta a arohane habohloko jwaloka 
sehlopha sefe feela sa histori. Ha ho motho ya n’a ingodisa 
kerekeng ya ho qala empa ke Modimo feela ya n’a ekeletsa. 
Ba na le dipodi tse ngata hara bona jwaloka ba bang. Ba 
ipitsa Evangedi e tletseng empa ba ke ke ba e paka. Dikereke 
tsa bona ha di na matla jwaloka e nngwe le e nngwe ya tsona. 
Ha e fela e le Evangedi e tletseng re tla lokela ho dumela 
hore Bibele e entse phoso ha e hlalosa banna ba Evangedi e 
tletseng mane Pentekosta. Ba ntse ba bina, “Phetoho e kgolo e 
teng ho nna.” Ba nepile. Empa phetoho eo ha e a thusa letho. 
Ke nako ya ho kgutlela ho Modimo. Ba na le lebitso la hore 
ba phela athe ba shwele. Dipuo ha se bopaki ba tsoseletso. 
Ke bopaki ba lefu. Dipuo di ile tsa tumisa bopaki ba hore 
borapedi ba mekete ba ba-Juda bo fedile, hore lekgathe le 
letjha le ne le qadile. Kajeno dipuo di kgurumetsa mengwaha 
ya kereke ya Baditjhaba ka lesira mme Evangedi e kgutlela 
ho ba-Juda. Batho ba re dipuo di lelekela motsamao o moholo 
wa Moya. Ba fositse ho fosa. Nnete ke hore di ngola pheletso 
ya mehopolo ya motho, mananeo le mebuso, mme mmuso 
wa Modimo o a tumiswa. Tsohang lona setjhaba sa Modimo. 
Tsohang.

 Ha o nahana e se nnete, mamela taba ena. Mapentekosta 
le dihlopha tse tiisetsang thutong ya motheo lefatsheng 
ka bophara ba hlophisa borakgwebo. Ba hapile sefala ba sa 
bitswa ke Modimo. Ba ipitsitse batshwasi ba batho le bathei 
ba motsamao wa Modimo, mme ba re neo ya tshebeletso 
ya lentswe eo Modimo a e fileng kereke ho Baefese 4:10-
13 e hlolehile, ka baka leo ba nka taolo. Re iphumana re le 
mahareng a phethahatso ya boporofeta, e bitswang kganyetso 
ya Kore, mme le ho tseba ha ba tsebe hore ba se ba bo phethile. 
Ba ntse ba tswela pele ba rera boiphihlelo sebakeng sa nnete. 
Modimo o ba hauhele. Mahlo a bona a tutubolohe pele nako 
e fela. Oho, nkutlweng. Ke neneng mohla seriti sa tjhelete, 
ketapele ya batho, bokgoni ba kgwebo, kapa masene a pala 
a kelello a kileng a tlotsetsa motho boetapele ba moya, kapa 
ho susumetsa Lentswe la Modimo? Mme ha dintho tsa nama 
kapa ditshwanelo tsa motho di qala di iponahatsa e le tsela 
eo Modimo a e sebedisang sebakeng sa Moya o Halalelang o 
NNOTSHI, re tla be re lwantsha Modimo, re sa Mo lwanele.

 Jwale ke batla ha taba ena mona e ka ngolwa fatshe. Ha 
ke bue kgahlano le baholo ba ka hara kereke. Tjhe monghadi. 
Mme moholo eo a ka futsaneha jwaleka ha motho mang le 
mang a ka futsaneha, kapa ya ba morui ya fetisisang lefatsheng 
ha feela e le moholo pelong le ka ho sebetsa. Nke ke ka tsila-
tsila ho tlotsetsa monna ofe kapa ofe ya ruileng ditshwanelo 
tsa Moya ho bewa moholo kapa mohlanka ho sa hlomphuwe 
ditjhelete tsa hae kapa maemo hara batho. Empa ha o bona ka 
hara kereke ho kena moralo wa motho kapa wa tjhelete mme 
o arola phutheho ka tsela efe feela_ha se wa Modimo. E sa le 
pontsho e nngwe ya nako Mongwaheng wa Laodisea ena eo re 
phelang ho yona jwale e ruileng nameng, empa e futsanehile 
Moyeng.

 “Ke tseba bofutsana ba hao.” Ana o hlokometse hobane 
bofutsana ba bona bo tlamana le sinagoge ya Satane temaneng 
yona eo? E, ke mokgatlo o matla o nonneng o ruileng mme 
kamehla o thesela bathwana ba sebeletsang Modimo. Ha Moya 
wa Modimo o tsamaya dipelong tsa batho, ke bomang ba 
siyang mehaho le ditsha? Ka mehla mohlatswana o lahlehelwa 
kgahlano le mokgatlo o moholo. Jwale ebe batho ba ya kae? 
Ba rapela malapeng, mehahong ya kgale ya mabenkele, le 
mekatong, jwaloka ha ba entse mohla ba ne ba kena mesimeng.

 Batho bana ba ne ba futsanehile dinthong tsa lefatshe. 
Ruri. Empa ba ne ba ruile Moyeng.

 “Ke tseba le dinyefolo tsa bona.” Jwale se hopotsweng mona 
hase hore boraleshano bana ba nyefola Modimo, leha taba eo e 
ipolela. Empa ba nyefola kereke ya nnete. Ka mehla ho jwalo. 
Ba-Juda ba Jerusalema ba nyefotse kereke tshimolohong. Le 
Baditjhaba ba dumelang ho medimo e mengata ba ne ba etsa 

jwalo. Ha ho ena le motho ya tla buuwa hampe, e tla ba peo ya 
nnete kamehla. Mehleng ya Nero Bakreste ba ne ba qosetswa 
tsietsi e nngwe le e nngwe e kgolo_esita le ho tjheswa ha Roma. 
Dinaheng tsa makomonisi mohlatswana ke ona o timetswang 
pele leha boholo ba wona bo mpa bo sa tsebisahale. Leha 
Bakreste e le batho ba lokileng ba tshepahalang, ba etsang ho 
lokileng feela, ba tla tubjwa kamehla ho fihla qetellong ba tle 
ba fediswe nameng.

 Lebaka la hore ho be tjena, ke kahobane e le kgalemelo ho 
batho ba hlokang borapedi. Ba ema ka pela bakgopo jwaleka 
monwana o opang. Mme leha ba lokileng ba sa hopola ho 
hlabehisa ba babe empa ba batla ho etsa ho lokileng feela, ka 
mehla ba iphumana ba raretswa jwaleka Johanne Mokolobetsi 
ke Heroda. Hoba Johanne o ne a sa batle ho hlabehisa Heroda 
kapa mosadi wa hae empa ho ba pholosa kgalefong ya Modimo. 
Taba ena ya se ke ya utlwisiswa ka phoso feela le ho hanyetswa 
ka botlalo, empa Johanne o bile a bolaelwa yona. Mme hodima 
dintho tsohle tse molemo tseo batho ba Modimo ba di etsang, 
ba sa ntse ba hoboswa phatlalatsa mme ba bolawa. Ruri matla 
a bolotsana a tlamehile a be a susumetsa batho ba ka shwang 
letswalo hoo ba ka busetsang bobe ho ba ba entseng hantle. E, 
a teng matla a jwalo. Ke Satane. Karabo e robetse temaneng e 
latelang.

DILEMO TSE LESHOME TSA MATSHWENYEHO

 Tshen. 2:10 “O se ke wa tshaba letho la tseo o tlang ho 
tshwenngwa ka tsona; bona diabolosi o se a ya kenya ba bang 
teronkong, hore ba lekwe; mme le tla ba le matshwenyeho 
a matsatsi a leshome; o tiye ho isa lefung, mme Ke tla o fa 
moqhaka wa bophelo.”

 Nako le nako ha Morena a sebedisa mantswe ao, “O se 
ke wa tshaba,” ho atametse mosebetsi o tla akaretsa tlokotsi 
e kgolo le matshwenyeho le bofuma. Jwale ha A bue ha 
nthithi, ha kgutshwane a kgohlahetse, “Matshwanyeho a tla 
fihla.” Polelo eo e ka tshosa motho. Empa jwaloka ha mme 
ya mothating wa ho tima lebone a bua le ngwana wa hae ka 
mosa esere mohlomong a tshoha, “Jwale o se ke wa tshaba, 
hoba lebone le tla tima ho fifale. Empa o hopole ke na le wena 
mona.” Ka baka leo O re, “O se ke wa tshaba motho leha e le 
seo a ka o etsang sona. Ke na le wena, mme mohau wa Ka o o 
lekane. Ha o feta hara metsi, a ke ke a o aparela. Esita le lefung 
ha o a hloleha. Le fetisa bahlodi.”
 Moapostola e moholo, Pauluse, o tsebile bonnete ba 
mantswe ao ka boiphihlelo mme o bile a ngola ho Baroma 8:35-
59, “Ke mang ya tla re arohanya le lerato la Kreste na? na a ke 
botubo, kapa tsietsi, kapa hloriso, kapa tlala, kapa bofuma, 

kapa timelo kapa lerumo? Jwale ka ha ho ngodilwe, ho thwe, re 
bolawa letsatsi lohle ka baka la Hao; re lekantswe le dinku tse 
hlajwang. Che empa nthong tseo tsohle re hlola ka ho fetisisa 
ka Ya re ratileng. Hobane ke tsebisisa ruri hore, leha e le lefu, 
leha e le bophelo, leha e le mangeloi, leha e le borena, leha e 
le mebuso e matla, leha e le ntho tse leng teng jwale leha e le 
tse tlang ho tla, leha e le bohodimo, leha e le botlase, leha e 
le sebopuwa se seng ha ho letho le tla tseba ho re arohanya 
le lerato la Modimo, le leng ho Kreste Jesu Morena wa rona.” 
Tjhe, ha rea lokela ho tshaba. Lerato la Hae le leleka tshabo.
 Jwale o lemohe seo A se buang, “diabolosi o se a ya kenya 
ba bang teronkong hore ba lekwe.” Ba-Juda ba ne ba etsa jwalo 
nakong yona eo. Baprista ba bahetene ba ne ba etsa jwalo 
mohlang oo. Babusisi ba ne ba leka ho fumana mohau ho bohle 
yaba moo ba sitsang bongata kaha batho ba ne ba ithatela 
arena, ba akhela Bakreste ba dikete lefung, ba ba timetsa ka 
ditau le ka banna ba rupeletsweng ntwa. Diabolosi o amana 
kae le ketso ena? Re mo qosa ka eng? Ee, bo, empa ke lehloyo 
la diabolosi le e susumetsang yohle. O susumetsa ntho eo 
yohle kahobane a hloile Modimo. Sohle seo Modimo a beileng 
pelo ya Hae ho sona, Satane o tlamehile ho leka ho se senya. 
Empa hlokomela. Ponesetso e itseng ke ena. Efela ha Satane a 
tshehetsa ba-Juda ba hulelang Bakreste lekgotleng, borapedi 
ba ba-Juda e tla ba e se ba Modimo empa ba diabolosi. Ho 
phutheha ha bona le hona ke ha sinagoge ya Satane. Mme ha 
eba Kereke ya Roma e Katolike e bolaile bongata bo boholo ba 
badumedi Mengwaheng e Lefifi, e, le mengwaheng yohle, jwale 
ke ba diabolosi mme le bona, ba ruilwe ke Satane.
 Mme ha o nahana e le taba e nyarosang ena, ema feela 
ho fihlela boporofeta ba Tshen. 13 bo etsahatswa. Ke nnete 
e tsotehang ha Dinaha tse Kopaneng tsa Amerika di hlaha 
kgaolong eo. Yona palo ya leshome le metso e meraro ke 
letshwao la setjhaba sena. E qadile ka dikoloni tse leshome le 
metso e meraro. Folaga ya sona e na le dinaledi tse leshome le 
metso e meraro le metaka e leshome le metso e meraro. Mme 
pheletso ya sona e hlaha mono kgaolong ya leshome le metso 
e meraro. Ka hara setshwantsho sena se hlaloswang kgaolong 
ena ho tla fumanwa bokgopo bohle ba sebata se tlileng pele 
ho sona. Jwaleka ha sebata se tswile ho Lekgotla la Nicene, le 
sona sebata se tla tswa ho Mokgatlo wa Dikereke tsa Lefatshe 
ka matla wohle a bokgopo le a Satane ho ntshetsa kgalefo 
ya diabolosi hodima morara wa nnete wa Modimo. E tla be 
e boetse e le phethahatso ya masene wohle a bodiabolosi le 
sehloho.
 Bao ba lwantshang batho ba Modimo ba ikokobeditseng 
ba ba soma ba ba timetsa_ba ke ba etse jwalo. Mme ba tla ho 
etsa. Mme tsohle di etswa ka Lebitso la Modimo le ka borapedi. 
Empa ba leshano. Ha se ba Modimo. Ke bana ba ntata bona, 



116 PHATAKANYO YA MENGWAHA E SUPILENG YA KEREKE

diabolosi. Bao, ka diketso tsa bona tse kgahlano le batho BAFE 
FEELA, ba ipepesa seo ba leng sona. Ba ka nna ba hlophisa 
ba lahla mohlatswana. Ba mpa ba boela ba senola ho bohle 
hore bona ke ba diabolosi. Ke morara wa bohata_morara o 
fenethang. Lehloyo la bona le paka hore ke bomang. Seo ba 
leng sona ke kereke ya Bonikola ya antikreste.

 “Ba tla kenngwa teronkong.” E, ba hulelwa kgotla ba 
qoswe ka bohata ba lekwe ba holehwe. Mme ehlile hoo hohle 
ho etswa ka lebitso la borapedi le boitshwaro bo botle le ka 
mabifi a se nang sekodi. Tseo tsohle di etsetswa sepheo se 
lokileng. Hoo ho nkgopotsa kahlolo ya Lekgotla le Phahameng 
malebana le thapelo le ho balwa ha Bibele dikolong. Ke mang 
ya e tshehetsang? Ke Satane. E mpa e le ho phatloha ha mabifi 
a mang kgahlano le Modimo.

 “Le tla ba le matshwenyeho a matsatsi a leshome.” 
Boporofeta ke bona. Mme ho bona ho fumanwa mokgwa wa ho 
lekanya bolele ba Mongwaha wa Smirna. Diokletia, mmusisi 
ya sehloho ka ho fetisia hara bohle, o ile a thakgola letsholo 
le nyarosang kgahlano le bahalaledi ba Modimo, hola e se be 
ka mohau wa Modimo badumedi bohle ba ka be ba ne ba 
hlakolwe. Mme e ne e le nako e phallang madi ka ho fetisisa 
nalaneng mme ya tswella dilemo tse leshome (matsatsi a 
leshome a Tshen. 2:10b) ho tloha ka 302 ho fihla ka 312.

 “O tiye ho isa lefung.” Ha A re o tiye ho fihla lefung, empa 
ho isa lefung. O ka nna wa tlameha ho tiisa bopaki ba hao ka 
madi a hao. Dikete, ee dimilione, di ile tsa shwa mengwaheng 
yohle. Ba shwa ba dumela. Jwaleka Antipase, moshwela-
tumelo ya tshepehang, ha ba ka ba rata maphelo a bona ho isa 
lefung. Hangata re nahana e batla e le ntho e ke keng ya etswa 
hore re bolaelwe tumelo. Empa le hopole hore tumelo eo re 
e sebedisang letsatsi le letsatsi ho hlola ka ho Kreste Jesu ke 
yona tumelo e kakatlelang bo-Polycarp le babolaelwa-tumelo 
bohle. Tumelo e phahameng e tla hlahisa mohau o phahameng 
bakeng sa hora e phahameng. Ho bokwe Modimo kamehla!

 “Ke tla o fa moqhaka wa bophelo.” Erekaha le mohope 
wa metsi o abjwang ka Lebitso la Morena o feta ka moputso, 
haholo moputso wa ya nehelang bophelo ba hae ho bolaelwa 
tumelo ka baka la Lebitso la Morena Jesu o tla ba moholo. 
Re ka tjhabelwa ke mohopolonyana ha re bapisa moqhaka 
wona le moqhaka o haptjwang ka ho titima lephallong. Ho 1 
Bakor. 9:24, Pauluse o re, “Na ha le tsebe hobane, ha e le ka ba 
titimang lephallong, ho titima bohle, empa ya nkang moputso 
o ba mong feela. Titimang ka mokgwa oo le tlang ho nka ka 
wona.” Moqhaka o fuwang mohlodi wa lephallo la Olimpiki 
e ne e le kgare ya mahlaku a mohlware. Empa moqhaka oo 
ho buuang ka wona mona ho Tshenolo, o fuwang moshwela-
tumelo, ke moqhaka wa borena. Jesu o o bitsa moqhaka wa 

bophelo. Moqhaka o mong ke wa ba lwanneng; o mong ke wa 
ba nehelaneng. Meqhaka eo ka bobedi ha e bole. Ha e ka ke 
ya timela. Bahlodi ba lephallo la bophelo ba lefatshe ba tla 
lahlehelwa ke thabo ya mahofi a lefatshe kapele. Kganya ya 
bona e tla pona. Empa ba nehelang maphelo a bona ka baka 
la Modimo, e leng ka ho lwana letsatsi le letsatsi kapa ka ho 
tsholla madi a bona e le sehlabelo se sehlohlolong sa maphelo a 
bona ba tla fuwa moqhaka wa bophelo.

 Ho sebediswa nako e nyenyane haholo ho ikhathatswa 
ka meputso e sa feleng ya Modimo. Boleng ba moputso wa 
Modimo bo kgellwa tlase haholo. Ha re fela re dumela bonnete 
ba tsoho ya mmele, le mmuso o ikemetseng o sa feleng, jwale 
eka kgona re bokellele lehodimong matlotlo a molemo ao a 
fuwang bahalaledi ba tshepehang.

MOPUTSO WA HO HLOLA

 Tshen. 2:11, “Ya nang le tsebe a utlwe seo Moya o se 
bolellang dikereke. Ya hlolang a ke ke a etswa hampe ke lefu 
la bobedi.”

 Jwale, Moya o boela o bua le mengwaha yohle. Molaetsa 
ona ke o re tshedisang kajeno jwaleka ha o kile wa tshedisa 
baena ba rona ba mengwaha e meng. Mme O re ho rona lefu la 
bobedi le ke ke la re etsa hampe.

 Jwale bohle rea tseba hobane lefu la bobedi ke letsha la 
mollo. Tshen. 20:14, “Lefu le dihele tsa akgelwa letsheng la 
mollo. Ke lona lefu la bobedi.” Ehlile hoo ho bolela hore tsohle 
tse neng di le ka hare ka mono, di ile tsa akgelwa letsheng la 
mollo. Jwale he, ke batla ho le tlisetsa ntho e nngwe mona. 
Ntle le pelaelo e tla etsa batho ba tshwaele ka thuto ya ka e 
makatsang. Empa mona ke ema hodima boholo ba Lentswe 
la Modimo mme ke hanyetsa taba ya mosadumele ya iswang 
diheleng tse sa feleng mme a tjheswa mono ka ho sa feleng. 
Tabeng ya pele, dihele, kapa letsha la mollo, kapa o batlang 
ho di bitsa eng ha di hlole ka ho sa feleng. Di ka ba jwalo 
jwang athe di bile le qalo? Ho Matt. 25:41, e re “mollong o sa 
feleng, o lokiseditsweng diabolosi le mangeloi a hae.” Jwale 
efela ha di lokisitswe, ha eke hoja di se na qalo. Ha di bile 
le qalo jwale di ke ke tsa hlola ka ho sa feleng. Ehlile o ka 
kgotptjwa ke mohopolo wa lentswe ‘everlasting’ [ka ho sa 
yeng kae_Moft.]. Empa lentswe leo le bolela “ka mengwaha le 
mengwaha” mme ho qhwaetswe meelelo e fapaneng ho lona. 
Ho 1 Sam. 3:13-14, Modimo wa re ho Samuele O tla ahlola 
ntlo ya Eli ka ho sa yeng kae, le hore ha ba sa tla hlahisa 
mahlabelo jwaloka baprista ba Hae “ka ho sa yeng kae.” Mme 
ho 2 Mar. 2:27, Solomone o ile a leleka lesika la ho qetela la 
ntlo ya Eli bopristeng. Mono e ka ba meloko e mene kapa 

jwalo hamamorao. Jwale le ka bona hobane “everlasting” ha 
e tshwane le ntho e “eternal” [bosafeleng_Moft.], kapa le ntho 
e sa bang le qalo kapa qetelo. Lebakeng lena lentswe la ka ho 
sa yeng kae le bolela “ho fihlela moo e felang.” Ke yona ntho e 
etsahetseng. Ba ile ba fela.
 Ak’o shebe lentswe, “tshenyeho” kwana ho II Bathes. 1:9, 
“Bao ba tla otlwa ka tshenyeho e sa feleng.” Ka Segerike, 
“tshenyeho,” e bolela timeletso. Mme lentswe, “tshenyeho”, ha 
LE bolele ho senya. Jwale ho “ho senya” ho bolela ntho e sa 
phetseng ho bola. Jwale ebe ho timetsa ka ho sa yeng kae ho 
bolelang? Ha ho bolele ho dula o ntse o timeletsa, ho seng 
jwalo ho ne ho tla sebediswa lentswe “ho senya,” sebakeng 
sa “tshenyeho.” Le bolela ho senya ntho ho fihlela e fela. Ho e 
fedisa.
 O ka ipotsa jwale, mohla o ka sebedisang lentswe leo, 
“bosafeleng,” mme o sa le sebedise kamoo re rutilweng kateng. 
Ho bonolo. Ha le bua ka Modimo le bolela e se nang qalo kapa 
qetelo, le e tiisetsang kamehla e sa kgaotse. Mme ha o bua ka 
bophelo bosafeleng o hopotse seo e leng bophelo ba Modimo. 
“Bopaki ke bona, Modimo o re file bophelo bo sa feleng, mme 
bophelo boo bo ho Mora. Ya nang le Mora o na le bophelo.” 
Ka hona, ke bara ba Modimo feela ba nang le bophelo bo sa 
feleng, e leng bo sa kang ba ba le qalo, empa ha e sa le bo le 
teng. Ke nnete. Hona jwale ka hare ho wena o na le ntho ya 
bosafeleng_e sa kang ya qala kapa e ke keng ya fela. Ke Moya 
wa Modimo. Ke karolo ya Modimo ka Bo-Yena. Ke bophelo ba 
Modimo.
 Jwale efela ha moetsadibe a tla ya diheleng mme a sotlehe 
kamoo le wena o tla thabela lehodimo ha o fihla lehodimong, 
e ka be eba o na le mofuta wa bophelo boo o seng o ena le 
bona.
 Be, ho ka ba le ba reng bophelo bo sa feleng bo supa 
katleho ya bana ba Modimo. Ke katleho ya bona le nyakallo 
tse beilweng kotsing. Ka lehlakoreng le leng moetsadibe o 
fetela kahlolong ya hae, hoo re nyenyefatsang lefu la bobedi 
ho le fetola kahlolo le sebaka. Bophelo bosafeleng bo bolela 
lehodimo, mme kahlolo e sa feleng e bolela dihele. O tla 
makalla batho ba bokwang e le barutehi ba thutamodimo ba 
e dumelang. Empa na o a tseba hore seo se etsa’ng? Se etsa 
bophelo bosafeleng ntlha ya thutafatshe ho ena le Motho. 
Bophelo bo sa Feleng ke Modimo,_Morena Jesu Kreste. Hore 
motho a ka dumela ntho e jwalo, hore bophelo bo sa Feleng ke 
taba ya sebaka, e imela kutlwisiso ya ka. Kea tsekela ha ke e 
nahana.
 Tjhe monghadi. Mofuta wa bophelo bo sa feleng o mong 
feela. Modimo o bo ruile. Ha re ena le Modimo, re ruile bophelo 
bo sa feleng ka ho yena le ka Yena.

 Ka baka leo o a bona, lentswe leo bosafeleng, kapa ka-ho-
sa-yeng-kae, le ka sebediswa ka ditsela tse fapaneng, empa 
ha le lebahana le Modimo, Yena ka ho ba seo A leng sona, le 
bolela ntho e le nngwe. Ke bolelele ba nako ya Modimo. O ke 
ke wa le sebedisetsa ntho e nngwe ka mokgwa oo. Ke Modimo 
o nnotshi o hlolang ka ho sa feleng, mme kahobane A phela, le 
rona re phela le Yena.
 Jwale motho a se nahane hore ha ke dumele letsha la mollo 
le kahlolo. Ke a dumela. Ha ke tsebe le tla qeta nako e kae, 
empa pheletsong le tla falatswa. Ho Tshen. 21:8, e re baetsadibe 
bao ba boletsweng ba tla fumana kabelo ya bona letsheng la 
mollo. Empa phetolelo e nepileng ya lentswe leo ha se ‘kabelo’ 
empa ke ‘nako.’ O a bona, ke moo o e fumane.
 Ka baka leo ba bolotsana ba tla akgelwa diheleng (Hades 
kapa lebitla) le dihele letsheng la mollo. Ba arohane le Modimo. 
E tla ba ntho e tshabehang hakakang eo.
 Empa ho ke ke ha ba jwalo ka ba lokileng. Ha ba lokela 
ho tshaba. Ba lopolotswe ke Modimo. Ba sefubeng sa Hae. Ke 
bahlodi. Mme ya hlolang ke mang? Ke ya dumelang hobane 
Jesu ke Kreste.
 Hobaneng ha mohlodi enwa, modumedi enwa a tla 
phonyoha, mme a kene mmusong wa bophelo bo sa feleng 
le thabong e phethehileng? Kahobane Jesu a re lefeletse 
moputso o re lopollang sebeng. O ile a kata sekgeo sa 
karohano, mme rona ba neng ba le hole jwale re atameditswe 
ka madi.
 Mme ba ke ke ba tla kahlolong. Ba ke ke ba kena 
letsheng leo la mollo. Ba ke ke ba lahleha kahobane A ke ke 
a lahlehelwa le ke a le mong ho bona. Ha ho le ya mong wa 
balopollwa ya tla ba nqa esele haese moo Jesu a leng teng.
 Na o a tseba hobaneng ho le jwalo? Ke tla o etsetsa 
setshwantsho. Ke na le moshanyana, Joseph. Ke karolo ya ka, 
ho sa tsotelehe se hlahang. Hola ke le monna wa morui, ntho e 
mpe ka ho fetisa eo neng nka e etsa e be ekaba ho mo tima lefa, 
empa ha ho letho leo nka le etsang ho mo latola. Nke ke ka 
kgona kahobane ke karolo ya ka. Ke mona, ha re hlahlobeng 
madi. A re bapiseng madi a hae le a ka. A tla paka hore Joseph 
ke mora wa ka. Ke ngwana wa ka.
 Ke teko ya madi e o supang o le wa Modimo kapa tjhe.
 Ha ke lebale mohla ke sa alosa makgomo a Herefords tsa 
madi ka pere kwana Colorado. Re ne re tshwanetse ho thiba 
makgomo ao re a tlise ho hlahlojwa ke mmuso ha eba re ne 
re batla ho a fudisa mobung wa mmuso. Empa ba ne ba sa 
dumelle phoofolo le e nngwe e neng e se na letshwao la madi 
tsebeng. Letshwao leo le ne le e supa e le ya madi a lesika. 
Balemirui ba di hlahlobang ba sa shebe letshwao la kgatiso e 

tjhesitsweng ka mollo. Ba mpa ba batla letshwao leo ho bona 
hore madi a na a lokile na. Allelua. Haele madi a lokileng, e 
tlamehile e be e nepahetse.
 Le a tseba Modimo o ile a sheba fatshe a re, “Moya o 
etsang sebe, o tla shwa. O ikarotse ho Nna. O ke ke wa tla 
ho Nna.” Rea tseba hoba bohle re sitilwe mme re haellwa ke 
kganya ya Modimo. Hoo ho bolela ha bohle re shwele, bohle 
ba arohane, mme ka tsatsi le leng ho tla fihla mohla esita le 
phophinyana eo ya bophelo e tla bipetswa ebe ho fedile. Empa 
Modimo leratong, a tshwara phoofolo a tlosa bophelo ba yona 
sebakeng sa bophelo ba moetsadibe.
 Ka Testamenteng ya Kgale moetsadibe o ne a tlisa konyana. 
A bea letsoho la hae hodim’a konyana nakong eo moprista a 
kgaolang mmetso wa konyana. A utlwe madi a phallang mme 
a utlwe sello. A utlwe ha mmele o tlakalla lefung. A bone mosi 
wa madi a nyanyaditsweng o nyolohela ho Modimo. A tsebe 
hobane konyana e nkile sebaka sa hae. A tsebe hobane bophelo 
ba konyana bo teletswe ba hae. Empa bophelo ba konyana eo 
e ne e le bophelo ba phoofolo mme bo ne bo sitwa ho kgutlela 
ho moetsadibe ho mo hlwekisa. Ka baka leo o ne a tloha ka 
yona takatso ya ho etsa sebe. A tlohe sebe se ntse se ituletse 
kelellong ya hae, a ntoo kgutla a hlahise sehlabelo sa yona ntho 
eo nakong ya selemo hamorao.
 Empa ha ho jwalo Testamenteng e Ntjha. Konyana ya 
rona e shwang ke Mora wa Modimo Ya tetseng madi a Hae 
e le tefelo ya ba bangata. Re nyoloha ka tumelo mme re bea 
matsoho a rona hodim’a Konyana eo _ re mona ka maqeba 
a madi, mokokotlo o metopa, meutlwa e sehlooho e phunya 
phatla ya Hae_re utlwa bohloko ba Hae mme re Mo utlwa a 
lla, “Modimo wa Ka, Modimo wa Ka, O Ntloheletse’ng na?” 
Mme ho etsahetse’ng? Bophelo bo neng bo tswa seleng eo ya 
madi ba boela ba kgutlela ho mosokolohi. Bophelo bo neng 
bo le ho Yena bo kgutletse hodim’a rona. Re kgutla takatso ya 
sebe e le siyo, mme jwale re hloile mesebetsi le ditakatso tsa 
nama.
 Re shebeng. Bophelo ba rona ke’ng? Sele e le nngwe 
feela e nyenyane e tswang ho ntat’a rona. Mosadi ha a na 
hemotlelobine. O hlahisa lehe; ke seqhotsisi. Empa madi a tswa 
ho monna. Ke ka hona mosadi a nkang lebitso la monna. Bana 
ba nka lebitso la hae. Mme ke seqhotsisi sa bana bao a ba 
tswallang monna.
 Topollo ya rona e hlahile jwalo. Moya o Halalelang o ile 
wa theohela holim’a Maria mme a beleha Mora a Mo rea, Jesu. 
Mmopi e moholo o ile a theoha a fetoha sehlabelo sa sebe 
sa rona. Madi a Hae e ne e le madi a Modimo. Ehlile ho ne 
ho le jwalo. Madi a Modimo a ile a tsholoha yaba Moya o 
tswa ho Yena mohla A ne a shwa ka mahlomola. Ebile BONA 



MONGWAHA WA KEREKE YA SMIRNA 121

BOPHELO boo (MOYA) bo kgutla ho aha hodim’a moetsadibe 
ya bakang le ho mo lokolla. Moetsadibe eo o na a sa kgutle 
selemo le selemo, sehlabelo ka morao ho sehlabelo, kahobane 
ho ne ho sa hlokahale. Ka sehlabelo se le SENG, o lokolotswe 
hang le ka ho sa feleng pusong ya sebe, o bile o amohetse 
bophelo ba Kreste boo ka bona a busang sebe, lefatshe, nama 
le diabolosi ka tlholo.

 Modimo o entse hoo. O entse hoo hohle. O ile a hlabela 
lefatshe le rohakilweng ka sebe mokgosi, “Ke tla le fa pontsho. 
Morwetsana o tla tswala ngwana. Morwetsana o tla emola a 
tswale Mora. E tla ba pontsho ho lona. E tla ba pontsho e sa 
feleng. Se tswalwang ke yena e tla ba Emmanuele, Modimo o 
na le rona.”

 Modimo wa theoha ka sele ya madi, e seng ka motho, empa 
ka Moya o Halalelang, mme ka har’a popelo eo ea morwetsana 
ha boptjwa tabernakele e reretsweng lefu. Peo ya mosadi ya tla 
ka morero wa ho re tlisetsa poloko ya rona ka ho tetekwa ha 
Hae. Mohla Moya o Halalelang o no o theohela hodim’a Maria, 
O ile wa bopa sele e neng e tla hola ka har’a popelo ya hae e 
fetohe mmele wa Morena wa rona. Sele eo e ile ya boptjwa. 
E ne e le Qalo ya Popo ya Modimo. Ke Seo Jesu a leng sona. 
Mme Ya Halalelang eo a tlatswa ka madi a Halalelang, madi 
a Modimo. Tabernakele eo e ile ya tswalwa. A hola a fetoha 
monna. A ya Jordane mme teng Sehlabelo seo sa hlatsuwa 
ke Johanne nokeng e bitswang Jordane. Eitse ha Sehlabelo se 
Kgabane seo se tswa metsing, Modimo wa theoha wa aha ho 
Yena, wa Mo tlatsa ka Moya o se nang tekano. Mme mohla 
A na a shwa a tsholla madi a Hae, bophelo bo phethehileng 
ba Modimo bo ile ba lokollwa bo tle bo kgutlele hodim’a 
moetsadibe ya tla amohela Kreste jwalo ka Mmoloki oa hae.

 Oh, ho tsoteha hakakang. Jehova, o tswallwa hodim’a 
qubu ya moitedi a ntse a lla. Jehova ya tswallwang sejelong 
sa jwang. Ke eo pontsho ya lona e sa feleng ho baikakasi le 
baikgohomosi, bahlalefi ba bohata ba theileng thutamodimo ya 
bona mme ba hanne nnete ya Modimo. Jehova Modimo, lesea le 
llang ka har’a modiko o nkgang. Jwale ebe re ipona re ena le 
tokelo ya ho ikakasa, re suma ka dinko, re nyefola eka hoja re 
le batho ba itseng. Pontsho ya lona ya nnete ke ena. Ke yona ya 
makgonthe. Jehova, ya bapalang jwalo ka moshanyana. Jehova 
ya sebetsang lebenkeleng la mmetli. Jehova ya hlatswang 
maoto a batshwasi ba dihlapi.

 “Ke tla le fa pontsho,” ho thualo ke Modimo. “E seng 
pontsho ya boprista ba lepetu le lesweu la hempe. E seng 
pontsho ya monono le matla. Le ke ke la batla letho pontshong 
ena, kapa leo le tla le nahana le tshwaneleha. Empa ke pontsho 
e sa feleng. Ke pontsho e kgolo ho feta tsohle.” Jehova ya 
emeng lebaleng a tetekilwe a fophiswa madi ke meutlwa e 

phatleng ya Hae le dikgohlela sefahlehong sa Hae, a songwa 
a sa natswe. Jehova, ya nyefolwang ya kgeswang, a leketla 
sefapanong a le feela, nakong eo baikaketsi ba somang ba Mo 
phephetsa ho theoha sefapanong. Jehova ya shwang. Jehova ya 
rapelang ho se letho le etsahalang. Yaba Jehova o a shwa. Eo 
ke pontsho ya batho bohle jwale. E nngwe e tshwanang le yona 
ha e yo. Ke yona e kgolo.
 Yaba lefifi le aparela lefatshe. Ba Mo kenya lebitleng. A 
robala teng matsatsi ao a mararo le masiu ho fihlela thothomelo 
ya lefatshe e thumakanya bosiu bo saretsweng mme A tswa. 
Jehova a tswa. Jehova a nyolohela hodimo. Yaba Jehova o a 
kgutla ho haha ka har’a kereke ya Hae. Jehova a kgutla ka 
moya o fokang ka sefefo le ka malakabe a mollo. Jehova a 
kgutla ho tla tsamaya har’a kereke ya Hae le ho natlafatsa 
batho ba Hae. Jehova a boela a kgutla, mme kgetlong lena e le 
ho haha ka har’a batho ba Hae. Mme Jehova o boela a fodisa 
bakudi, o tsosa bafu mme O Iponahatsa ka Moya. Jehova o ile 
a kgutla, a bua ka dipuo, a bile a arabela ka ho fetolela.
 Jehova a kgutla mme A tsosa seotswa hore se se hlole 
se etsa sebe. A theohela ho letawa moo ntsintsi e ntseng e 
butshwela sefahleho sa lona le sa robetse le idibane ka har’a 
moedi wa metsi. E, Jehova a tla ho bonahatsa nameng le ho 
bonahatswa ka nama. Jehova a tla_Modimo ka ho rona, tshepo 
ya kganya.
 E, Jesu o tlile a tsholla madi a Hae a lokolla ba tlamilweng. 
O tlile a lopolla nku ya Hae e lahlehileng. A di fa bophelo bo sa 
feleng mme ha di ka ke tsa timela. A ke ke a lahlehelwa le ke e 
le nngwe ya tsona, empa o tla boela a di tsosa letsatsing la ho 
qetela.
 Allelua, lefu la bobedi le ke ke la ba ntsha kotsi. Ha le na 
matla hodim’a bona. Kahobane ke ba Konyana mme ba Mo 
latela hohle moo A yang teng.

MOYA O HALALELANG MONGWAHENG 

O MONG LE O MONG

 Tshen. 2:11, “Ya nang le tsebe, a utlwe seo Moya o se 
bolellang dikereke.” Ha ho mongwaha wa kereke moo polelo 
ena e sa hlahisweng. Mongwaheng o mong le o mong batho 
ba mongwaha ka mong ba lauwa ka ho tshwana. “Ya nang le 
tsebe, a utlwe seo Moya o se bolelang.” Empa hase ntho e ka 
etsahalang ho batho bohle ho utlwa seo Moya o se bolellang 
mengwaha e fapaneng. I Bakor. 2:6-16, “Empa re bolela bohlale 
har’a ba phethehileng: e seng bohlale ba lefatshe lena, le ba 
marena a lefatshe lena, a felang; empa re bolela bohlale ba 
Modimo e leng sephiri, bohlale bo patilweng, boo Modimo o 
bo lokisitseng pele dilemo di eso ka di eba teng, e be tlotliso 

ya rona: E leng boo ho seng le a mong wa marena a lefatshe 
lena ya bo tsebileng: hobane hojane a bo tsebile, a ka be a 
sa thakgisa Morena wa kganya sefapanong: Empa ho dutse 
jwale ka ha ho ngodilwe ho thwe, Taba tseo Modimo o di 
lokiseditseng ba O ratang, ke tseo leihlo le sa kang la di bona, 
tseo tsebe e sa kang ya di utlwa, tse sa kang tsa itlhahela 
pelong ya motho. Empa Modimo o di senoletse rona ka Moya 
wa Wona: hobane Moya o batlisisa tsohle, e, le tse tebileng 
tsa Modimo. Hobane motho ke ofe ya tsebang tsa motho, ha 
e se moya wa motho o leng ka ho yena? ka mokgwa o jwalo 
ditaba tsa Modimo ha ho motho ya di tsebang, ha e se Moya 
wa Modimo. Ha e le rona, ha rea ka ra amohela moya wa 
lefatshe, empa re amohetse Moya O tswang ho Modimo; re tle 
re tsebe tseo re di filweng feela ke Modimo. Mme re di bolela, 
e seng ka dipolelo tse rutwang ke bohlale ba batho; empa e 
le ka tse rutwang ke Moya o Halalelang; mme re lokisetsa ba 
moya tsa moya. Empa motho wa nama ha a amohele ditaba 
tsee e leng tsa Moya wa Modimo: hobane ho yena ke bohlanya: 
mme o sitwa ho di tseba, hobane di lemohuwa ka Moya. Empa 
motho wa Moya o ahlola tsohle, mme ha a ahlolwe ke motho. 
Hobane ke mang ya tsebileng kgopolo ya Morena, a tle a mo 
rute? Empa rona re nkile kgopolo ya Kreste.” Matth. 13:13-16, 
“Ke ka baka leo ke buang le bona ka ditshwantsho: kahobane 
leha ba bona, ha ba bone; leha ba utlwa, ha ba utlwe; mme 
ha ba utwlisise. Ho phethahala ho bona ho porofetilweng ke 
Esaia, ha a re, Ka kutlo le tla utlwa, empa le ke ke la utlwisisa; 
ka pono le tla bona, empa le ke ke la bontshisa: Hobane pelo 
ya sechaba sena e nonne, ditsebe tsa bona di utlwa ka thata, 
mme ba pompaditse mahlo a bona; hore ba se ke ba bona ka 
mahlo ba se ke ba utlwa ka ditsebe, ba se ke ba utlwisisa ka 
pelo, ba se ke ba sokoloha, mme ke se ke ka ba fodisa. Empa 
mahlo a lona a lehlohonolo, hobane a bona: le ditsebe tsa lona 
di lehlohonolo, hobane dia utlwa.” Johanne 8:42-44, “Jesu a re 
ho bona, Holane Modimo ke Ntat’a lona, le ka be le Nthata: 
kahobane Ke tswile ho Modimo ke tlile: ha Kea Itlisa, empa 
ke Wona o Nthomileng. Ha le utlwisise puo ya Ka ke’ng? ke 
hobane le sitwa ho utlwa Lentswe la Ka. Lona le tswa ho ntat’a 
lona e leng diabolosi, mme le rata ho pheta ditakatso tsa ntat’a 
lona. Yena ke mmolai ha e sa le ho qaleng, ha a dule nneteng, 
hobane ha ho nnete ho yena. Ha a bolela leshano, o ipuella tsa 
hae: hobane ke yena ya leshano, le ntate wa ya leshano.” Ho 
hlaka haholo ho tswa Mangolong ana hobane ha ho motho ya 
ka utlwang Modimo ka boyena. Bokgoni boo bo tlamehile ho 
tswa ho Modimo. Matt. 16:17, “Jesu a araba a re ho yena, O 
lehlohonolo, Simone mor’a Jona; hobane ha se nama le madi a 
o kwaholletseng hoo, empa e le Ntate Ya mahodimong.” Ha re 
kopanya ditemana tsena re bona ho ena le sehlopha se le seng 
feela sa batho, mme ke sona sehlopha se ikgethileng sa batho 
se kgonang ho utlwa seo Moya o se buang mongwaheng o mong 

le o mong. Ke sehlopha se le seng se ikgethang se amohelang 
tshenolo ya mongwaha o mong le o mong. Sehlopha seo ke sa 
Modimo, kahobane sehlopha se sa utlweng ha se sa Modimo. 
(Johanne 8:42-44.) Sehlopha se kgonang homme se utlwa seo 
Moya o se bolelang se bile se amohela tshenolo ya hoo ke 
sehlopha seo se hlalositsweng ho I Bakor. 2:6-16. Ke bona ba 
nang le Moya wa Modimo. Ke bona ba tswetsweng ke Modimo. 
Ba kolobeleditswe mmeleng wa Morena Jesu Kreste ka Moya 
wa Hae. Ba kolobeditswe ka Moya o Halalelang.
 Ho tswela pele ho hlahisa seo re sa tswa se bolela, le ho 
boela ke sebedisa Lengolo le loketseng ho hopolwa kelellong 
re sa ntse re bua ka hore ke mang ya kolobeditsweng ka Moya 
o Halalelang, bonang se boletsweng ke Jesu ho Johanne 6:45, 
“Ho ngodilwe Mangolong a baporofeta, ho thwe, Ba tla rutwa 
BOHLE ke Modimo.” Empa phetlang ho Esa. 54:13 moo polelo 
ena e tswang teng mme e baleha tjena, “Bana ba Hao bohle 
ba tla rutwa ke Morena.” BOHLE ba Modimo ke BANA ba 
Modimo. Ka baka leo bopaki ba ho ba ngwana wa nnete wa 
Modimo, (eo Moya o tlileng ho yena le ho haha ho yena) bo 
boela bo tekwa e le motho ya rutwang Lentswe ke Moya o 
Halalelang.
 Jwale le ka qala la bona hobaneng dipuo e se bopaki ba ho 
kolobetswa ka Moya o Halalelang. Ha ho sebaka mongwaheng 
moo ho thweng “ya buang ka leleme a bue seo Moya o se 
bolelang.” Hoo ho beella dipuo, le phetolelo ya tsona, le 
boporofeta, j.j. ka thoko e le bopaki. Bopaki ke ho UTLWA 
seo Moya o se bolelang. Moya o a bua. E, Moya o a ruta. Ke 
hantle seo Jesu a boletseng A tla se etsa mohla A tlileng. 
Johanne 14:26, “Ke Yena ya tla le ruta tsohle mme O tla le 
hopotsa le tsohle tseo Ke le boleletseng tsona.” Mme ke sona 
se etsahetseng. Dievangedi di ngotswe ka tsela eo. Dikelello 
tsa banna bana di ile tsa hopotswa ke Moya o Halalelang 
ona Mantswe ao Jesu a buileng. Ke ka baka leo Dievangedi 
di tsepameng. Di phethahetse. Empa Moya ha wa ka wa ba 
hopotsa dintho tsohle feela empa Wa boela wa tswelapele ka 
ho ba ruta nnete eo ba neng ba se ba e tshwere. Pauluse o 
fumane ditshenolo tsa hae ka mokgwa oo. O boletse jwana 
ka yona, “Banab’eso, ke le hopotsa hobane Evangedi eo ke le 
boleletseng yona, ha e ye ka ho ya ha motho. Hobane ha kea ka 
ka e amohela ho motho, leha e le ho e rutwa (ke motho) empa 
e bile ka tshenolo ya Jesu Kreste.” Bagal. 1:11-12. O ne a rutwa 
ke Moya o Halalelang.
 Ka tsatsi le leng mohla Jesu a ne a le lefatsheng, monna e 
mong e moholo o ile a Mo etela. Monna enwa o ile a re, “Moruti, 
rea tseba hobane O moruti ya tswang ho Modimo.” Empa o tla 
lemoha hoba Jesu o ile a mo kena hanong. A retolohela ho 
Nikodema mme mantswe ao A buileng a ka qhaqhollwa ka 
tsela ena, “HA KE moruti. Ke Konyana e hlabelwang sebe. 

Ke lokisetsa Tswalo e Ntjha ka Moya wa Ka. Empa ho tla 
tla e Mong Eo e leng Moruti. Ke Moya o Halalelang.” Mohla 
Jesu a ne a le lefatsheng O tlile jwale ka Konyana, le jwale ka 
Moporofeta. Empa mohla A ne a kgutlela hodim’a kereke ka 
Moya wa Hae keha E ba Moruti.
 Mme re utlwa yona nnete eo e lebiswa mongwaheng o mong 
le o mong. “Ya nang le tsebe a utlwe seo Moya o se bolellang 
dikereke.” Empa ke monna ya tlatsitsweng ke Moya feela ya 
ka utlwang tshenolo ya mongwaha oo. Ha ho e mong ya ka 
kgonang. Tjhe monghadi. Ba ke ke ba kgona kahobane e le se 
boletsweng ke Pauluse hantle ho I Bakor. 2:6-16.
 Jwale taba ena e tlamehile ho le thabisa. Ho na le 
thuto e makatsang e fofang moyeng e tsosang pherekano e 
ngata le maikutlo a mabe. Hoba ha Mapentekosta a re 
le TSHWANETSE ho bua ka dipuo ho seng jwalo ha lea 
kolobetswa ka Moya o Halalelang, e ka ba mohlomong ba 
latola hobane banna ba baholo ba kang Knox, Moody, Taylor, 
Goforth le ba bang ha ba ka ba amohela Moya o Halalelang, 
kapa e ka ba ba re ba buile sephiring ka dipuo mme ba ne 
ba sa elellwe se neng se etsahala. Jwale hoo hase nnete. Tjhe 
monghadi. Ke phoso e kgolo ena. Dipuo hase bopaki ba ho tlala 
Moya. Ke e nngwe ya diponahatso tse robong tse hlaloswang 
ho I Bakor. 12. Ha ho Lengolo le bolelang motho a amohela 
Moya o Halalelang a ntse a bua ka dipuo kapa hore motho o 
amohela Moya o Halalelang ka ho bua ka dipuo. Empa e a bua 
e re “Hoba bohle ba tlale Moya o Halalelang ba bua ka dipuo,” 
mme hamorao e re ba bile ba porofeta.
 Kajeno har’a batho ba bangata ho dumelwa habonolo 
hobane bohle ba ipolelang ho amohela Moya o Halalelang ka ho 
bua ka dipuo ba bua ka puo e hlwekileng ya Moya. Empa ha ho 
jwalo hoba batho ba bangata ba bua ka puo e tsejwang empa e 
le tlas’a tshusumetso ya moya wa bohata. Jwale ha re re re ka 
hara phutheho mme batho bohle ba bua ka dipuo. Motho o tla 
e tseba jwang puo e tswang ho Moya le e tswang ho diabolosi? 
Nkile ka ema har’a bahetene moo baupelli ba bona ba ne ba 
nwa madi lehateng la motho, ba bua ka dipuo ba fetola ba bile 
ba porofeta. Ba kgona le ho ngola ka dipuo. Jwale ha dipuo e 
fela e le BONA bopaki ba ho amohela Moya o Halalelang, puo 
e nngwe le e nngwe e tlamehile ho ba ya Modimo. Empa esita 
le batho ba amohelang bopaki ba dipuo ba dumetse hobane ho 
na le dipuo tsa bohata le tsa nnete hobane tsa Modimo ke tse 
hlwekileng athe tsa Satane ke tsa bohata. Ka baka leo potso ya 
ka e re, “Ya tsebang tsa nnete ke mang? Ya utlwisisitseng puo 
ho tseba se boletsweng ke mang? Ke mang ya tsebang ya nang 
le neo ya temoho ya moya?” Jwale ha re ka fumana dikarabo 
tseo re tla be re fumane ntho e ka re kgathisang tema, empa 
pele ho moo, re tlamehile ho ipotsa ka mohlodi wa dipuo. Le 
ka bona hona jwale hobane ha le fela le tshehetsa bopaki ba 

dipuo mme le sa tsebe se buuwang, pheletsong le tshwanela ho 
fihla moo dipuo tsohle di tlamehang ho ba tsa Modimo. Taba 
eo e re tataisetsa ho dumela hobane diabolosi o sitwa ho bua 
ka dipuo. Hase nnete; tjhe, le ka motsotso feela. Moromuwa ofe 
kapa ofe wa nnete ya haolang dinaheng disele o tseba hantle 
hobane matemona a bua ka dipuo disele, le jwalo ka ha le nna 
ke e tseba ka boiphihlelo.
 Barutehi ba Pentekosta ba thutabomodimo ba dumela 
hobane ha ba na Lengolo le hlomahanyang batho ba bua ka 
dipuo ha ba kolobetswa ka Moya o Halalelang. Ba dumela ba 
mpa ba lekanya jwalo ho tswa diketsahalong tse hlophisitsweng 
Bukeng ya Diketso moo batho ba buileng ka dipuo makhetlo 
a mararo hodim’a a mahlano. Ba boela ba bua ka ntle ho 
Lengolo hore ho na le mefuta e mmedi ya dipuo. E nngwe ke 
puo eo motho a e buang ha a amohela Moya o Halalelang mme 
ke ‘bopaki’, athe hamorao ha o dumela, o ka amohela neo ya 
dipuo tseo o ka di buang kgafetsa. Leha ho le jwalo, ba re, 
ha o kile wa bua ka dipuo e le bopaki ba ho amohela, ho ka 
etsahala o se hlole o bua hape. Hape-hape re tjhesehela ho 
tseba moo taba ena e fumanwang Lentsweng. Ha e le siyo, e 
tla ba Modimo ha o a e bolela mme ho madimabe ya ekeletsang 
Lentswe leo. Empa ho na le ntlha e lebahanang le temana ena 
ka har’a Lentswe eo ba e tlodisang mahlo ka botlalo. I Bakor. 
13. E bua ka dipuo tsa batho le mangeloi. Tsena ke dipuo tse 
tsebjwang le tse sa tsebjweng. Mapentekosta a mehla ena ba 
re ba ka amohela Moya o Halalelang ba ntse ba bua ka dipuo 
tse sa tsebjweng kapa dipuo tsa mangeloi. Ba qhaneha koloi ka 
pel’a pere, kahobane ho Diketso 2 batho ba ne ba bua ka puo e 
hlakileng eo esita le ba sa dumeleng ba bileng ba e utlwa ba ba 
ba utlwisisa.
 Jwale ha Modimo o kgutsitse re mpe re ikgutsetse. Empa 
moo A buileng re mpe re bue, le rona, mme re bolele seo A 
seng a se buile. O re boleletse bopaki, kapa se tla etsahala ka 
mora ho kolobetswa ka Moya o Halalelang ke hore Moruti 
o tla tla ho rona a re rute nnete yohle. Empa Moruti eo e 
ne e le Moruti ya KA HARE, e seng moruti ya ka ntle. Hola 
Moya o ne o le siyo ka hare, o ne o sa tlo utlwa nnete le ho 
e amohela ka tshenolo leha o ka e utlwa motsotso o mong le 
o mong wa letsatsi. E ne e le pontsho ya Moya o ahileng ka 
hare matsatsing a Pauluse. Ba neng ba tlatsitswe ka Moya o 
Halalelang ba ne ba utlwa Lentswe, ba le amohela mme ba 
phela ka lona. Ba neng ba se na Moya ba ne ba le utlwa jwale 
ka batho ba nama feela, ba le hlalosa ka phoso mme ba kene 
sebeng.
 Mongwaheng o mong le o mong, (etswe ho modumedi wa 
nnete mongwaha o mong le o mong ke wa Moya o Halalelang)_
ke re, bopaki bo ne bo tshwana mongwaheng o mong le o mong. 
Ba neng ba ena le Moya, Moruti, ba ne ba utlwa Lentswe, 

mme Moya oo o ka ho bona o ne o nka Lentswe o ba ruta 
(ho le senola) lona; mme e ne e le sehlopha se neng se utlwa 
moromuwa le molaetsa wa hae mme ba o nke ba o phele.

 Kea tseba ke phepetso e kgolo ho kgutlela letsatsing la 
Pentekosta le mohla Moya o Halalelang o ne o tsholoha ka 
tlung ya Kornele le ho hlophisa diketsahalo tse pedi tseo tse 
tshwanang e le bopaki ba Kolobetso ya Moya o Halalelang. 
Empa lekgetlong ka leng dipuo di ile tsa utlwisiswa ke 
bamamedi. Ena ke phapang e hole haholo le dipherekano tsa 
babele ya sejwale-jwale ya dikopano tsa Pentekosta. Efela ha 
taba ena e sa lekana ho re qophella ho tela kgang tseo, re tla 
etsa’ng ha re tjamelwa ke nnete e reng batho ba esong ho ka 
ba bua ka dipuo ba na le tse ding tsa diponahatso tse robedi 
maphelong a bona, tse kang puo ya bohlale, temoho ya meya, 
puo ya tsebo, tumelo, phodiso esita le mehlolo? Mme temoho 
ena e kgahla le ho feta ho latela lesedi la hore dipuo ke neo e 
nyanyene ka ho fetisisa hara tse robong; ka baka leo ha re bona 
batho ba sa kgoneng, kapa le hona ba eso ho bue ka dipuo, ba 
sebedisa dineo tse kgolwanyane ho feta bao ba buang ka dipuo, 
re tshwanetse ho seholla thuto e jwalo ka botlalo le ho feta 
pele.

 Ka baka leo jwale le a bona, re ke ke ra kgona ho bua seo 
Bibele e sa se buang. Ha Lengolo le re ruta hobane tshebetso ya 
Moya o Halalelang, le ponahatso ya Motho eo ya Bokwang ke 
ho tlisa nnete ya mongwaha o mong le o mong ho peo ya nnete 
ya mongwaha oo, jwale rea tseba hobane Moya o tlamehile o be 
o ahile mothong eo ho seng jwalo a ka sitwa ho amohela nnete 
ya nako eo. Amen. Ke nnete e tiileng. Mme ha mengwaha ena e 
fela e hlahisa ntho e nngwe, e hlahisa le ho paka nnete ena ka 
ho tiya.

 Jwale pele re tlohela temana ena ke batla ho itotobatsa ka 
ho hlaka ka seo Kolobetso ka Moya o Halalelang e leng sona 
ho latela Lentswe. Hase ho ya ka nna, mme hase ho ya ka lona. 
Eka kgona e be ho ya ka “Ho rialo Morena,” ho seng jwalo re 
tsamaiswa ka leshano. Amen.

 Le ho qaleng ke batla le elellwe hobane dikopanong tsa ka 
ha ke qetile ho rera thero ya evangedi, kapa molaetsa o itseng 
wa thuto, ke lahlela letlowa mme ke phepetsa batho ho nka 
kgato. Ke ba kopa ho tswela ka pele le ho amohela Moya o 
Halalelang. Metswalle ya ka ya Pentekosta, ha e nkutlwa ke 
rialo e dumela hobane ke memela batho ho tswela ka pele ho 
tla kolobetswa ka Moya o Halalelang kaha ba se ba tswetswe 
labobedi. Ka baka leo ha ke bitsa ba tlatsitsweng ka Moya 
ho tla sebetsana le ba arabetseng pitso ya ho amohela Moya, 
baratuwa bana ba kgorohela ka pele ho sebetsana le batho 
bana ka mokgwa wa ho ba kgothaletsa ho inehela ho Modimo 
le ho dumela ho bua ka dipuo. Taba ena e bakile pherekano 

e kgolo mme ke batla ho le bolella seo ke se bolelang. Ke re 
moetsadibe a tswele ka pele a tlo tswalwa labobedi, e leng 
ho kolobetswa mmeleng wa Kreste ka Moya o Halalelang 
e leng sona se etsahetseng Pentekosta mohla kereke e ne e 
thakgolwa. Ka mantswe a mang, ho tswalwa ke Moya ke ho 
kolobetswa ka Moya o Halalelang ka nnete. Ke ntho e le nngwe 
le e tshwanang.

 Jwale kea tseba e ka batla e ferekanya motsotso mona, 
kaha boholo ba batho ba tseba ke le moreri ya tlotsitsweng 
ke Baptist mme ke buile ke lomahantse meno hore Mabaptise 
a e fositse ka ho re o amohela Moya o Halalelang MOHLA 
o dumelang, hoba ha ho jwalo. O Mo amohela “HO TLOHA 
o dumetse.” Diketso 19:2-6, “A re ho bona, Na le amohetse 
Moya o Halalelang ho tloha le dumetse na? Yaba ba re ho 
yena, Ha re eso ho utlwe hore Moya o Halalelang o teng. 
A re ho bona, Le kolobeditswe ka kolobetso efe na? Ba re, 
Ka kolobetso ya Johanne. Pauluse a re, Efela Johanne o 
kolobeditse ka kolobetso ya pako a bolella batho, hore ba 
dumele ho Ya tlang ka mora hae, e leng, Kreste Jesu. Eitse 
ha ba utlwa hoo ba kolobetswa Lebitsong la Morena Jesu. 
Yare ha Pauluse a ba beile matsoho, Moya o Halalelang 
wa tla hodim’a bona: ba bua dipuo, mme ba porofeta.” Ke 
moo. Pauluse o ile a botsa, “Na le amohetse HO TLOHA, E 
SENG MOHLA le dumelang.” Mme ho na le phapang e kgolo 
mono, kahobane re amohela ka MORA ho dumela ha rona. 
Baefe. 1:13 ke polelo e phetang se etsahetseng Efese ho latela 
Diketso 19, “Ke Yena eo le lona le leng ho yena, lona ba 
UTLWILENG Lentswe la Nnete, e leng Evangedi ya pholoho 
ya lona; eo hape HA LE SE LE dumetse ho Yena (e seng 
mohla le dumelang) le tshwailweng ke Moya o Halalelang 
o baletsweng batho.” Jwale ntlha ya ka ke ena. Boholo 
ba batho ba rona ba mehla ya kajeno esita le batho ba 
dumelang dithuto tsa motheo (ba bitswang jwalo) ba dumela 
hore pholoho e hlaha ka nako e badilweng moo hangata 
e bitswang ho “etsa qeto,” mme hoo ho nnile ha bitswa ho 
amohela Kreste kapa ho tswalwa labobedi. Jwale ho amohela 
Kreste ke ho amohela Moya wa Hae. Ho amohela Moya wa 
Hae ke ho tswalwa labobedi. Ho amohela Moya wa Hae ke 
ho kolobetswa ka Moya o Halalelang. Amen. Batho bana 
baa dumela. Hoo ho a babatseha. Empa ba ema hona mono. 
O amohela Moya o Halalelang ka MORA ho dumela ha hao. 
Ha e sa le ho le jwalo mme ho tla dula ho le jwalo. Lentswe 
la ho qala le tataisang batho le tswile ho Petrose mane 
Pentekosta mme o itse, “Bakang le kolobeletswe e mong le 
e mong wa lona, ka Lebitso la Jesu Kreste tshwarelong ya 
dibe mme le tla amohela neo ya Moya o Halalelang, hoba 
pallo ena e etseditswe lona le bana ba lona le ba leng hohle 
kaofela, bao Morena Modimo wa rona a tla ba bitsa.”

 Ditaelo tsena di tlile e le karabo e otlolohileng ho tswa ho 
Petrose mabapi le se etsahetseng Pentekosta. Se etsahetseng 
e ne e le ha Modimo o no o tshela nama yohle ka Moya o 
Halalelang wa pallo ho latela Joele. O ne o eso ho tshollwe pele 
ho nako eo kapa ho abjwa pele ho nako eo. Ena e ne e le yona. 
Empa ho tloha jwale HONA ho ne ho tla fihla ka ho baka, le 
ho kolobetswa ka Lebitso la Morena Jesu Kreste, mme jwale 
Modimo o ne a tlamehile ho tlatsa bao ba tlileng. Petrose, kapa 
e mong wa baapostola ha a ka a re, “Le tshwanetse ho tswalwa 
labobedi, le ntoo tlatswa ka Moya.”

 Ho paka hore wona ke moralo o amanang le boiphihlelo 
ba ho amohela Moya o Halalelang, le elellwe kgetlo le latelang 
mohla Moya o no o tsholohela hodim’a batho. Diketso 8:5-17, 
“Ha e le Filippi a theohela motseng o mong wa Samaria, a 
bolela Kreste teng. Bongata ba eba pelo e le nngwe ho mamela 
tse bolelwang ke Filippi, ha bo utlwa mme bo bona mehlolo eo 
a e etsang. Hobane meya e ditshila, e ne e tloha ho ba bangata 
ba kenweng ke yona, e hoa ka lentswe le leholo: le ba bangata 
ba neng ba omeletse ditho, le diritsa, ba fodiswa. Mme thabo 
e kgolo ya eba teng motseng oo. Monna ya bitswang Simone 
o ba a se a le teng, ya etsang bonohe motseng oo, o ne a thetsa 
setjhaba sa Samaria ka ho ipolela hore ke motho e moholo: Ba 
ne ba mo mamela kaofela, ho qala ka e monyenyane ho isa ho e 
moholo, ba re, Enwa ke matla a Modimo a bitswang a maholo. 
Ba ne ba mo kgomarela jwalo, kahobane ka nako e teletsana 
a ne a ba makaditse ka bonohe ba hae. Empa eitse hobane ba 
dumele Filippi ya ba bolellang ditaba tsa mmuso wa Modimo, le 
Lebitso la Jesu Kreste, banna le basadi, ba kolobetswa. Le yena 
Simone a dumela; mme a kolobetswa, o ne a kgomarela Filippi, 
mme o ne a tsota, ha a bona mehlolo le meeka e mengata e 
etswang. Jwale baapostola ba setseng Jerusalema yare ha ba 
utlwa hobane Basamaria ba amohetse Lentswe la Modimo ba 
roma Petrose le Johanne ho bona: Bao eitse hobane ba fihle, 
ba ba rapella, hore ba newe Moya o Halalelang: (Hobane O 
ne o eso ho theohele le ho ya mong ho bona: empa ba ne ba 
sa kolobeditswe ka Lebitso la Morena Jesu) Yaba ba ba bea 
matsoho, mme ba newa Moya o Halalelang. Ho latela temana ya 
12, BA DUMETSE LENTSWE. Yaba ba kolobetswa ka Lebitso 
la Morena Jesu. Empa ho latela temana ya 16, hodima tseo 
tsohle, ba ne ba eso ho AMOHELE MOYA O HALALELANG. 
Ba amohetse Moya o Halalelang ka MORA ho dumela le ho 
kolobetswa ka nepo. Ke wona moralo wa nnete o radilweng ke 
Petrose ho Diketso 2:38-39.

 Lengolo le leng le tjhabisang lesedi le kgabane tabeng ena 
le fumanwa ho Bagal. 3:13-14, “Ho rohakwe mang le mang ya 
fehilweng sefateng: Hore lehlohonolo la Abrahama le fihlele 
Baditjhaba ka Jesu Kreste, mme re (re tle re) amohele pallo 
ya Moya ka tumelo.” Jwale ho ke ke ha thwe “lehlohonolo 

la Abrahama” ke tswalo e ntjha, le ho re “pallo ya Moya” 
ke Kolobetso ya Moya o Halalelang e le diketsahalo tse pedi 
tse fapaneng. Kahobane Lengolo le baleha tjena: “Jesu o 
shwetse sefapanong, mme lehlohonolo la Abrahama le fihletse 
Baditjhaba, ka lefu leo le ka tsoho eo, la tlohela Bajuda. Hona 
ho hlahile hore Moya o tle o tshollelwe le bona Baditjhaba.”

 Ho utlwisisa seo ke sa tswa se bolela ke ho hlakisa 
lebaka leo barutehi ba eso fumane Pauluse le ka mohla a re, 
“Tswalwang botjha le NTOO tlala Moya.” Ba e lekantse e le 
teng mono, mme ba kentse boitlhalosetso ba bona hore e bue 
jwalo, EMPA LENGOLO HA LE RIALO. Jesu ha a eso ho e 
bue le ka mohla. Shebang Johanne 7:37-39, mme le e bale ka 
kutlwisiso jwale. “Ka letsatsi la ho qetella mokete, e leng le 
leholo, Jesu a ema a hoa, a re, Ekare ha e mong a nyorilwe, 
a tle ho Nna a nwe. Ya dumelang ho Nna dinoka tsa metsi 
a kollang di tla kolla mpeng ya hae jwaleka ha Lengolo le 
boletse. (Ka taba eo O ne a lekanya MOYA Oo ba dumelang 
ho Yena ba tlang ho o newa; hobane Moya o Halalelang o ne 
o eso ho hlahe: ka hobane Jesu a ne a eso ho tlotliswe)” Jwale 
mona le bolela ka ho kgetheha le bile le toboketsa mona hore 
modumedi ya nwang ka ho tla ho Jesu ka tumelo dinoka tsa 
metsi a phelang di tla tswa ho yena di phalla. Mme boiphihlelo 
bona bo beoa kwana Pentekosta. Jwale ere re sa hopotse taba 
ena re bala Johanne 4: 10 & 14, “Hoja o tsebile neo ya Modimo, 
le Ya reng ho wena, Mphe Ke nwe; ke wena o ka beng o qetse 
ho Yena, mme A ka be a o file metsi a kollang. Empa e mong le 
e mong ya nwang metsi ao Ke mo neang wona a ke ke a hlola a 
nyorwa le ka mohla o le mong; mme metsi ao Nna ke mo neang 
ona e tla ba ka ho yena sediba sa metsi a phallelang bophelong 
bo sa feleng.” Wona metsi ana a phelang a boela a hlaloswa, 
empa lekgetlong lena ha a bitswe noka; a bitswa sediba. Ke 
hona moo batho ba etsang phoso ya bona. Kahobane a bitswa 
sediba le noka, ba nahana hobane sebakeng se seng ke bophelo 
bo sa feleng bo abjwang ke Moya athe sebakeng se latelang 
moo a bitswang noka (ho tshwantshang matla a maholo) e 
tlamehile jwale e be e le Moya o abjwang ho fana ka matla. Ha 
ho jwalo. Ke ntho e le nngwe le e tshwanang. Moya ke wona o 
fanang ka bophelo le matla, mme hoo ho tlile mane Pentekosta.

 Kutlwisiso ena e phoso e bakilwe ke’ng? Karabo ke ena, 
“BOITSEBELO.” Re tsamaile ka boitsebelo mme e seng 
Lentswe. Boitsebelo boo le bo fetotseng lere la lona la tekanyo 
a bo wele matjoing kwana. Ho na le moedi o le mong feela wa 
tekanyo, thupa e nngwe feela e lekanyang, mme ke LENTSWE. 
Jwale le hlokomele le be le utlwisise taba ena. Petrose o itse, 
“Bakang le kolobetswe ka Lebitso la Jesu Kreste tshwarelong 
ya sebe mme le tla amohela neo ya Moya o Halalelang.” 
Pauluse o itse, “Na le amohetse Moya o Halalelang HO TLOHA 
le dumetse?” Bothata ba rona bohle bo hona mona. Batho ba 

bakela dibe tsa bona, ba kolobetswe metsing, EMPA HA BA 
TSWELEPELE HO YA AMOHELA MOYA O HALALELANG. 
MOTHO O DUMELLA NQA HO AMOHELA MOYA. 
Ho dumela ho Jesu ke kgato e yang nqeng e nepahetseng e 
leng nqa Moya o Halalelang. Empa batho ba ema mono. Ba 
tsamaya bohole ba metsi ba ntoo ema. Baa dumela, ba ntoo 
ema. Bibele ha e re o amohela MOHLA o dumelang. E re, 
“Na le amohetse Moya o Halalelang HO TLOHA le dumetse?’ 
Phetolelo e tobileng le e tsepameng e re: “Ana, le amohetse 
Moya o Halalelang, haele moo le dumetse pele?” Batho ba 
dumela mme ba ntoo ema. Ha o amohele Moya o Halalelang ka 
ho dumela NQA HO Yena, ha o se o sokolohile. O tswelapele ho 
ya amohela Moya o Halalelang. Le a e bona? Ke sona se phoso 
ka batho ba rona ba dumelang dithuto tsa motheo. Ha ba na 
matla ka hobane ba ema mme ba haellwa ke Pentekosta.
 Ba etsisa bana ba Iseraele ba tswileng Egepeta ba ileng ba 
ema ba haellwa ke Lefatshe la Pallo. Jwale bana bao ba Iseraele 
ba tswile Egepeta e le sehlopha se matla se etsang dimilione 
tse pedi. Bohle ba tsamaile mmoho, bohle ba bone mehlolo 
e tshwanang ya Modimo, bohle ba jele manna a le mang ba 
nwele metsi a lefika le teilweng, bohle ba latetse leru le le leng 
motsheare le topallo ya mollo bosiu empa KE BA BABEDI 
FEELA ba fihlileng Lefatsheng la Pallo. KE BA BABEDI FEELA 
BA ILENG BA TIYA KAPA E LE BADUMEDI BA NNETE. Ke 
nnete kahobane Lentswe le re bolella hobane ba bang bohle ba 
shwele ka ho se dumele; mme ba ne ba sitwe ho kena ke ho se 
dumele. (Baheb. 3:19) Jwale efela ha ho le jwalo, mme ho KENE 
BA BABEDI feela, e tla ba ba bang bohle e ne e se badumedi 
ba nnete. Phapang e entswe ke eng? Ba babedi ba ile ba tiisetsa 
Lentsweng. Mohla dipelo tsa dihlwela tse leshome di ne di tetema 
Kadeshe-Barnea, Joshua le Kalebe ha ba ka ba sisinyeha hoba ba 
ile ba dumela Lentswe ba re, “Re kgona ka ho fetisisa ho hapa 
lefatshe leo.” Ba tseba hobane ba ka kgona kaha Modimo a itse, 
“Ke le file lefatshe leo.” Leha Baiseraele bao bohle ba bone matla 
le ho loka le topollo ya Modimo ha ba ka ba kena phomolong, e 
leng papiso ya Moya o Halalelang. Ka baka leo le ka bona e sa 
le jwale hore ke ba mmalwa ba tla dumela ho fihlela ba amohela 
Moya wa Modimo.
 Ho lokile, re tsamaile ho fihla mona. Jwale ke batla ho 
tswela pejana, mme ha ke etsa jwalo kea tseba ke tlile ho 
phahamisa maikutlo. Empa hase seo ke jereng boikarabelo ba 
sona. Ke tlamehile ho Modimo le Lentswe la Wona le ho batho 
bao Modimo a nthomileng ho bona. Eka kgona ke tshepahale 
ho seo a mphang sona ho se bolela.
 Ho Johanne 6:37 & 44 e re, “Hohle hoo Ke ho newang ke 
Ntate ho tla fihla ho nna; mme ya tlang ho Nna Nke ke ka mo 
lahlela ntle. Ha ho motho ya ka tlang ho Nna ha a sa hulwe ke 
Ntate: mme Nna Ke tla mo tsosa ka letsatsi la bofelo.” Johanne 

1:12-13, “Empa bohle ba Mo amohetseng O ba neile tokelo ya 
ho bitswa bana ba Modimo, e leng ba dumelang Lebitso la 
Hae, ba sa kang ba tswalwa, ke madi, leha e le ka ho rata ha 
nama, leha e le ka ho rata ha monna, BA MPA BA TSWETSWE 
KE MODIMO.” Baef. 1:4-5, “Kamoo O re kgethetseng ho Yena 
ha o ne o eso ho thee lefatshe, hore re tle re halalele mme 
re hloke sekodi pel’a Wona. Hobane leratong la oona o ne 
o re rere pele ho re bea bana ba Wona ka Jesu Kreste, ka 
ketso ya boithatelo ba Wona.” Jwale ntle le ho kena haholo 
temaneng ya boikemelo ba Modimo (hoba e ka hloka buka 
ya yona) ha nke ke supe mona hore ho latela ditemana tsena, 
Jesu Kreste o kgetha monyaduwa wa Hae jwalo ka ha banna 
ba kgetha banyaduwa ba bona kajeno. Kajeno monyaduwa ha 
a etse qeto ya ho inkela monna eo e tla ba mohatsa’e. Tjhe 
monghadi. Ke monyadi ya etsang qeto le ho kgetha mosadi ya 
itseng ho ba monyaduwa wa hae. (Johanne 15:16, “Ha se lona 
ba Nkgethileng; ke Nna ke le kgethileng.”) Jwale ho latela 
Lentswe la Modimo, monyaduwa o kgethilwe pele ho thewa 
lefatshe. Kgetho ena ya monyaduwa O itheretse yona. Baef. 
1:9. Le ho Bar. 9:11 e re “Hore ho tle ho bonahale hoba morero 
wa Modimo ha o kgethile motho o tiile.” O ke ke wa e bala ka 
mokgwa o sele. Morero wa pelo, morero wa Modimo o sa feleng 
e ne e le ho nka monyaduwa wa kgetho ya Wona ka SEBELE, 
mme morero oo O ne a itherele wona, mme erekaha a hlola ka 
ho sa feleng wa na wa rerwa ho eso thewe lefatshe.

 Ela hloko jwale o bone taba ena. Le pele ho eba le thojana 
ya lerole; le pele Modimo e eba Modimo (Modimo ke tlotla e 
adorwang mme ho ne ho se letho le Mo kgumamelang mono, 
ka baka leo mehleng eo e ne e le Modimo ka moloho.) mme O 
ne a tsebjwa e le Moya wa bosafeleng, mohlang oo monyaduwa 
o ne a dutse mohopolong wa Hae. E, o ne a dutse mono. O ne a 
phela mehopolong ya Hae. Mme ho ka thweng ka mehopolo eo 
ya Modimo? Ke ea bosafeleng, ha ke re?

 Mehopolo e sa feleng ya Modimo! Ha ke o botse, “Na 
mehopolo ya Modimo ke ya bosafeleng?” Ha o ka bona ntlha 
ena, o tla bona dintho tse ngata. Mmopo wa Modimo le semelo 
sa oona ha di feto-fetohe. Re se re hlahlobile taba eo ra ba ra e 
paka. Modimo o hloka pheletso bokgoning ba Hae ka baka leo 
Yena jwale ka Modimo o tshwanetse e be e le motsebatsohle. 
Efela ha E le motsebatsohle, hase hona A ithutang hona jwale, 
mme hase hona A ntse a Ikeletsa, mme ha ho mohla A ka 
ekeletsang tsebo ya Hae. Ha A ka ekeletsa tsebong ya Hae, 
ekabe’ba hase motsebatsohle. Ha re batla ho e bua ka bokgoni 
ba matla a rona re ka re O tla etsa jwalo ka tsatsi le leng. Empa 
hase polelo e yang ka Mangolo eo. Yena KE motsebatsohle. Ha 
A eso fihlelwe ke mohopolo o motjha malebana le ntho efe 
feela ka hobane ha e sa le mehopolo ya Hae yohle e dutse ho 
Yena mme e tla nne e itulele, mme o tseba qetello e sa le qalong 

hoba E le Modimo. KA BAKA LEO MEHOPOLO YA MODIMO 
KE YA BOSAFELENG. KE YA NNETE. Ha e tshwane le ya 
monna ya nkileng polane a e takileng eo ka letsatsi le leng e tla 
fetolelwa nthong e ka angwang le sebopehong, e mpa e se e le 
ya nnete mme ke ya bosafeleng, mme ke karolo ya Modimo.

 Le bona kamoo taba ena e sebetsang kateng. Ha e sa le 
Modimo a patile Adama mehopolong ya Hae. Adama, jwaloka 
mehopolo ya Hae, o ne a e-so ho bonahatswe. Psal. 139:15-16 e 
tla le fa mohopolwana wa sena, “Mmopo wa ka ha wa ka wa 
pateha ho Wena, ha ke ntse ke botjwa sephiring, ke lohuwa 
ditho botebong ba lefatshe. Mahlo a Hao a bone moloho wa 
tsona; matsatsi a ka a ngodilwe kaofela hammoho bukeng ya 
Hao, a na a se a badilwe, a e-so ho be teng.” Hoo, jwale ka ha 
ke boletse, ho ne ho sa ngolwa ka Adama empa le o tlisetsa 
mohopolo o no o dutse kelellong ya Hae, mme mohopolo oo e 
ne e le wa bosafeleng mme o ne o tlamehile ho bonahatswa. Ka 
baka leo mohla Adama a ne a etswa ka lerole la lefatshe mme 
le boleng ba hae ba moya bo botjwa ke Modimo, yaba moo 
Adama a fetohang mohopolo o bonahetseng wa Modimo, mme 
mehopolo e sa feleng eo jwale e ne e pepesitswe.

 Re ka haola jwalo re theoha le mengwaha. Re fumana 
Moshe, Jeremia, Johanne Mokolobetsi, mme e mong le e 
mong wa bana e ne e le mohopolo o sa feleng wa Modimo 
o bonahetseng sehleng sa oona. Re ntoo fihla ho Jesu e leng 
LOGOS. E ne e le MOHOPOLO o phethahetseng le o tletseng o 
bonahaditsweng mme A tsebjwa e le Lentswe. Ke seo A LENG 
sona, mme E TLA BA SONA ka mehla.

 Jwale e bolela ho re “O re kgethile KA HO YENA (Jesu) ha 
ho no ho e-so ho theoe lefatshe.” Hoo ho bolela hobane re ne re 
e-na LE Yena kelellong le mehopolong ya Modimo ho e-so ho 
theoe lefatshe. Hoo ho fa bakgethwa boleng BO SA FELENG. 
Ha le ka ke la iphapanya taba eo.

 Ha nke ke sunye mohopolo mona. Esita le tswalo ya rona 
ya tlhaho e theiloe hodima kgetho. Dipopelo tsa mosadi li 
hlahisa mahe a mangata, ngata. Empa hobaneng ka nako e 
beiloeng ho theoha lehe le ikgethang ho sa theohe le leng? 
Mme hape har’a lero la botona, ka lebaka le sa tsebjweng lefi 
le ikgethileng le itshwarella leheng athe a mang a neng a ka 
itshwarella habonolo, kapa a nang le monyetla o moholo wa 
ho etsa jwalo a sitilwe mme a bile a shwele. Bohlale bo teng 
bo laolang ketsahalo ena yohle, ha ho se jwalo ke hofe ho 
laolang hore ngwana ke moshanyana kapa ke ngwanana, o 
moriri o mosehla kapa o bofubedu bo loileng, mahlo a hae kea 
mofuta o hlakileng kapa o rothofetseng j.j. Ka mehopolo ena 
kelellong le nahane ka Joshua le Kalebe. Ana Jesu ha a bua ho 
Jhn 6:49 “Bontat’a lona ba jele manna felleng mme ba shwele?” 
Batswadi bao ba shweleng ba ne ba hlokwa jwalo ka baholo-

holo ba batho bao Jesu a ne a buisana le bona. Ba ile ba shwa, 
athe ka nama le bona ba ne ba kentswe kgethong ya Modimo 
esita le jwaloka Joshua le Kalebe Moyeng.

 Empa ho tswela pele. Bakgethwa bana e ne e se feela 
mehopolo e sa feleng ya Modimo e neng e tla bonahatswa ka 
nama mehleng ya yona e badilweng, empa bona bakgethwa 
bana ba bitswa ka lebitso le leng. Bar. 4:16. “Ha ho le jwalo 
majalefa ke oona ka tumelo, hore e tle e be ka mohau; pallo 
e tle e tiye ho leloko lohle la Abrahama; e seng ho leloko leo 
eleng lona ka molao feela, empa e be le ho leo e leng lona ka 
tumelo ya Abrahama, ntat’a rona bohle.” Bar. 9:7-13, “Hape, le 
bao e leng ba leloko la Abrahama, ha se bana ba hae kaofela; 
empa ho itswe o tla biletswa leloko le tswang ho Isaaka, Ke 
ho re, bao e leng bana ba nama, ha se bona e leng bana ba 
Modimo: empa bana ba pallo ke bona ba balwang leloko. 
Hobane lentswe la pallo ke lona lena, Ke tla tla ka nako e 
jwale ka ya jwale, mme Sara o tla ba le mora. Mme hase hoo 
feela; empa le yena Rebeka o kile a emola ka a le mong, e leng 
Isaaka ntat’a rona; (hobane enere ha mafahla a eso ho tswalwe, 
a eso ho etse botle leha e le bobe, hore ho tle ho bonahale 
hoba morero wa Modimo ha o kgethile motho o tiile, e seng ka 
mesebetsi, empa e le ka thato ya Ya bitsang;) Ho kile ha thwe 
ho yena; e moholo o tla sebeletsa e monyenyane. Jwale ka ha 
ho ngodilwe ho thwe, Ke ratile Jakobo, mme Ke hloile Esau.” 
Bagal. 3:16, “Mme jwale dipallo di etseditswe Abrahama le 
leloko la hae. Ha ho thwe, Meloko, jwale ka hoja ho bolelwa 
e mengata; empa ka ho lekanya le le leng feela, ho itswe le 
ho leloko la hao, e leng Kreste.” Bagal. 3:29, “Mme ha le le 
ba Kreste, ke moo le leng leloko la Abrahama le majalefa ka 
pallo.” Ho latela Bar. 4:16 re fumana Modimo a fane ka Pallo 
e Tiileng ho peo YOHLE ya Abrahama, mme Pauluse o ipea le 
badumedi bohle tlas’a morero oo haele moo a re “Abrahama 
e leng ntat’a rona BOHLE.” Mme ha a tswele pele feela ho 
patahanya tlhaloso ya hae, empa o a e qetella kahobane 
ho Bagal. 3 o amahantse PEO (bonngweng) le Jesu, mme o 
badile “bana ba leloko” e le bana ba pallo, le tshepiso e le e 
amanang le “boikgethelo”, kapa “kgetho ya Modimo.” Mme 
ke sona seo re nnileng ra se bua. Ba Peo ya Borena ke bona 
bakgethwa ba Modimo; ke ba rerilweng-pele, ba tsebilweng-
pele ke Modimo, mme ba ne ba dutse kelellong ya Modimo le 
mehopolong ya Hae. Ka puo e hlakileng Monyaduwa wa Nnete 
wa Kreste o ne a dutse kelellong ya Modimo ka bosafeleng, 
leha kwana a sa ka a bonahatswa pele e mong le e mong a 
fihla ka nako e badilweng, le e rerilweng. Enereha setho se 
seng le se seng se fihla se ne se BONAHATSWA se ba se nka 
madulo a sona mmeleng. Ka baka leo monyaduwa enwa ruri 
ke MONYADUWA WA PEO LENTSWE LE BUILWENG. Mme 
leha a le motshehadi ka popo o boela a bitswa “mmele wa 

Kreste.” Lebaka la ho bitswa ha hae jwalo lea hlaka hoba o 
ne a rerwe ka ho Yena, o tswa mohloding oona oo, o ne a phela 
le Yena ka ho sa feleng, mme jwale o bonahatsa Modimo ka 
mmele o le mong o nang le ditho tse ngata athe pele Modimo o 
ile a bonahatswa ka SETHO SE LE SENG, e leng Morena wa 
rona Jesu Kreste.
 Jwale he, mona re fihlela kakaretso. Jwalokaha Logos ya 
bosafeleng (Modimo) a bonahaditswe ka ho Mora, mme botlalo 
bohle ba BoModimo bo ne bo ahile ho Jesu ka mmele, mme le 
RabosaFeleng eo e ne e le Ntate ya bonahetseng nameng, mme 
ka ho etsa hoo a fuwa lebitso la Mora, le rona, ba phelang 
ka ho sa feleng mehopolong ya Hae re ile ra fetoha ditho tse 
ngata tsa Peo Lentswe le Builweng, le bonahetseng nameng, 
mme mehopolo eo ya bosafeleng eo hajwale e bonahatswang 
ka nama ke bara ba Modimo, e leng seo re bitswang sona. 
TSWALO E NTJHA HASE YONA E RE FETOTSENG 
PEO, RE NE RE NTSE RE LE PEO YABA RE TSWALWA 
BOTJHA KAHOBANE E LE BAKGETHWA FEELA BA KA 
TSWALWANG BOTJHA. Re kgonne ho tsoswa kahobane RE 
NE RE LE PEO. Ha ho letho le ka tsoswang NTHONG E SENG 
PEO.
 Le hopole taba ena le ntse le le sedi kelellong. Jwale 
nkang kgato e latelang. Ho lopolla ho bolela ho rekolla. Ke 
ho kgutlisetsa ntho ho mong’a yona wa pele. Modimo, ka lefu 
la Hae, madi a tsholotsweng A BOELA A REKOLLA DING 
TSA HAE. A boela a rekolla Monyaduwa wa Peo Lentswe le 
Builweng. “Dinku tsa Ka di utlwa kodu ya Ka (Lentswe) mme 
di a Ntatela.” Esale le le dinku. Ha o eso ho ka o eba kolobe 
kapa ntja e fetohileng nku. Hase ntho e ka etswang kahobane 
mofuta o mong le o mong wa bophelo o hlahisa se sa oona mme 
leloko ha le fetohe. Ereka re ne re le mehopolong ya Modimo ra 
ntoo bonahatswa nameng, letsatsi la hore re utlwe kodu ya Hae 
(Lentswe) le ne le tlamehile ho fihla, mme ka ho utlwa kodu 
eo re elellwa Ntat’a rona ya re bitsang, mme rea hlokomela 
hobane re bara ba Modimo. Re utlwile kodu ya Hae ra ntoo 
hweletsa jwale ka ngwana ya lehlaswa, “Mpholose, oho, wena 
Ntate. Ke kgutlela ho Wena.”
 Mora wa Modimo a ka qeta nako e telele pele a elellwa 
hore ke mora. Ebile Bakreste ba bangata ba nnete ba 
tshwantshwa le pale ya tsuanyana ya ntsu e qhotswang ke 
sethole sa kgoho. Lea tseba hore ntsu ke papiso ya modumedi 
wa nnete. Be, mopolasi o kile a ntshetsa lehe la ntsu sehlaheng 
a le alamisa kgoho. Mahe wohle a tlasa sethole a qhotswa ka 
nako e tshwanelehang. Ditsuanyana tseo tsa kgoho di ne di 
utlwisisana le sethole sa kgoho empa ha e le tsuanyana eo ya 
ntsu e sa utlwisise ho kakatletsa hoo le ho fata-fata qubung ya 
moitedi. Ya nna ya kgona ho iphedisa empa e ferekantswe ke 
hona hohle. Empa ka tsatsi le leng, hodimo kwana sebakeng 

mme-ntsu ya n’a qhotse lehe a ya hlwela tsuanyana eo fatshe. 
A ubella ka lebelo le tshabehang a mo hweletsa ka lentswe la 
hae lohle ho fofa le ho mo kgahlanyetsa. O ne a eso ho utlwe 
sello sa ntsu pele, empa eitse ha a utlwa mohoo oo wa pele 
ntho ya mo fuduha kahare mme a lakatsa ho thakgoha ho o 
kgahlanyetsa. Empa e ne e tshaba ho leka. Mme eo a boela 
a mo hlabela mokgosi ho phahamela moyeng le ho mo sala 
morao. A boela a hweletsa a re o a tshaba. A boela a bitsa 
hang hape, a mo hweletsa ho leka. Hoba e otlanye diphuka 
tsa yona ya itshohlometsa sebakeng, mme hoba e arabele sello 
sa mm’a yona, ya fofela mahodimong a maputswa. Lea bona 
haesale e le ntsu. E ile ya itshwara jwale ka kgoho nakwana 
e mpa e sa kgodisehe. Empa mohla e ne e utlwa pitso ya ntsu 
e kgolo ya kgutlela madulong a yona. Mme hang ha mora wa 
nnete wa Modimo a utlwa mohweletso wa Moya ka Lentswe, le 
yena, o tla elellwa seo a leng sona mme o tla mathela ho Ntsu 
Moporofeta e Moholo a be a dule le Yena kamehla ho Kreste 
Jesu dibakeng tsa lehodimo.
 JWALE LEJWE LA RONA LA SEHLOOHO LE 
HLOLANG LE FIHLA ka Kolobetso ya Moya o Halalelang. 
Bagal. 4:4-7, “Empa nako ha di phethehile, Modimo o romile 
Mora wa Wona, ya tswetsweng ke mosadi, a hlahetse pusong 
ya molao, A tle a lopolle ba tlas’a molao, re tle re beoe bana. 
Mme erekaha le le bana, Modimo o rometse dipelong tsa lona 
Moya wa Mora wa Wona, o hoang o re, Abba, Ntate. Ke moo 
jwale o sa hloleng o le mohlanka, empa o mora; mme ha o le 
mora, hape o mojalefa wa Modimo ka Kreste.” Ke eo. Jesu 
Kreste o tlile, a shwa sefapanong, mme a phethisisa Topollo 
(ho busetsa ho mong’a dintho ka theko, kapa ho lefa moputso) 
mme ka ho etsa hoo RE ILE RA BEOA BANA. Ha A ka a re 
etsa bara, kahobane esale re le bara ba Hae, A mpa a re bea 
bara; hoba ha feela re ne re sa le lefatsheng, nameng, re ne 
re sitwa ho nnkuwa jwaloka bara ba Hae. Re ne re holehilwe 
ke diabolosi. Empa, leha ho le jwalo re ne re ntse re le bara 
mohlang oo. Mme utlwang taba ena: MME EREKAHA LE LE 
BARA, MODIMO O ROMETSE PELONG TSA LONA MOYA 
WA MORA WA WONA O HOWANG, O RE, NTATE, NTATE.” 
Moya o tsholohetse hodim’a bomang mane Pentekosta? Bara. 
Mane Korinthe? Hodim’a Bara ba sa ntse ba MAMETSE 
LENTSWE.
 Kolobetso ya Moya o Halalelang ke’ng? Ke Moya o o 
kolobetsang mmeleng wa Kreste. Ke tswalo e ntjha. Ke Moya 
wa Modimo o kenang ka hare o o tlatsa ha o se o bakile, (ha 
o se o utlwile Lentswe la Hae) o kolobeditswe metsing e le ho 
itlama ka letswalo le letle pela Modimo.
 Seo re sa tswa se hlomahanya se ka utlwisiswa habonolo 
ke bohle hola bohle ba ne ba dumela thuto ya bonngwe ba 
BoModimo. Hoba ha ho baperesone ba bararo BoModimong 

boo empa a le MONG. Ka baka leo HA RE tswalwe labobedi 
ke ho kena ha Moya wa Bophelo ba Jesu, ebe hamorao ho kena 
Moya o Halalelang ho re fa matla. Hola e le nnete, hobaneng 
re hlompholla Ntate ka ho Mo tima kabelo pholohong ya rona 
e tletseng, hoba ha poloko efela e le ya Morena mme ho ena 
le Marena a mararo, le YENA (Ntate) o tshwanetse ho etsa 
ntho e nngwe, ka boyena. Empa ruri ho ka bonwa hore Jesu 
o e hlahisitse ka nepahalo hore e ne e le Yena mme ke Yena 
feela E leng Modimo mme ke Yena mme ke Yena a nnotshi Ya 
kenang ka hara modumedi. Johanne 14:16 e re Ntate o tla roma 
Moemedi e mong. Empa temana ya 17 e re Yena (Jesu) o ahile 
le bona mme o tla ba ka HO bona hamorao. Temaneng ya 18 O 
re O tla tla ho bona. Temaneng ya 23 ha a bua le barutuwa O 
itse, “Re (Ntate le Mora) tla tla ho yena.” Ka baka leo ke Ntate, 
Mora le Moya o Halalelang ba kenang ka nako e le nngwe hoba 
BoModimo bo etswa KE MOTHO A LE MONG. Tsholoho eo e 
etsahetse ka Pentekosta. Moya ha o tle ka makgetlo a mabedi, 
hang feela. Bothata ke hoba batho ha ba tsebe nnete e tiileng, 
mme ba mpa ba dumela ho Jesu bakeng sa tshwarelo ya sebe 
empa ha ba ke ba tswela pele ho amohela Moya.

 Pele ke kwala temana ena, ke tseba potso e dutseng 
dikelellong tsa lona. Le batla ho tseba ha eba ke dumela thuto 
ya dintho tse bileng teng pele ho nako. Ha ke dumele thuto 
eo ya baMormone ya meya e bileng teng pele ho nako esita le 
jwaloka ha ke sa dumele ho moya o boelang o tswalwa mme 
o aha mmeleng o motjha kapa moya o fallelang mmeleng o 
mong. Le ele hloko mona mme le bone taba ena. Ha se motho 
ya tlang a rerilwepele ka ho sa feleng a tswa ho Modimo, KE 
LENTSWE, KAPA PEO. Ke sona. Morao-rao kwana, motsheo-
tsheo hoo kelello ya motho e sitwang ho utlwisisa, Modimo 
e leng RabosaFeleng ya nang le mehopolo e sa feleng, o ile a 
nahana a ba a rera, “KE RATILE JAKOBO, MME KE HLOILE 
ESAU, (Baroma 9:13) HOBANE ENERE MAFAHLA A ESO HO 
TSWALWE, A ESO HO ETSE BOTLE LEHA E LE BOBE.” 
Le a bona, e ne e le MOHOPOLO, mme mohopolo oo wa ntoo 
bonahatswa, mme Modimo wa boela wa kgutlisa Jakobo, 
hoba ke Jakobo feela e neng e le PEO. Ke Jakobo feela, ya na 
ena le peo; ke ka hona a hlomphileng boholo boo le selekane 
sa Modimo. Ha o le peo ka nnete, o tla utlwa Lentswe leo; 
Moya o tla o kolobeletsa mmeleng wa Kreste, ho o tlatsa le 
ho o fa matla, mme o tla amohela Lentswe la letsatsi la hao 
le mongwaha wa hao. Na o bona kamoo bopaki ba nnete bo 
hlakang kateng ha o senolelwa Lentswe? Hape, o lemohe, Jesu e 
ne e le Peo ya Borena. O ile a phela mmeleng wa motho. Mohla 
Moya o ne o Mmitsa (Lentswe-Ponahatso ya Mohopolo), O ile 
Jordane mme teng a kolobetswa metsing. Hoba A be le kutlo 
Lentsweng, Moya o Halalelang wa theohela hodima Hae mme 
lentswe la re, “Enwa ke Mora wa Ka ya ratwang, Mo utlweng.” 

Lentswe ha le a re, “Enwa o fetohile Mora wa Ka,” Jesu E 
NE E LE Mora. Moya o Halalelang o ile wa Mo hlomamisa 
jwaloka Mora eo pontsheng ya bona bohle. Mme hoba a tlatswe 
ka mokgwa oo (mme paterone eo e sebetsa Pentekosta le ka 
mehla yohle ka morao ho moo), O ile a tsamaya matla a ntse a 
bonahatswa, ho amohela tshenolo yohle ya Modimo le e tswang 
ho Modimo, bakeng sa letsatsi leo.
 Jwale re buile kgafetsa hore bopaki ba nnete ba ho 
kolobetswa ka Moya o Halalelang keha modumedi a amohela 
Lentswe la mongwaha oo a phelang ho wona. A nke ke le 
bontshe ka ho totobala.
 Mengwaha e Supileng kamoo e radilweng ho latela Tshen. 
Dikg. 2 & 3 e akaretsa lekgathe lohle la Botlalo ba Baditjhaba, 
kapa nako yohle eo Modimo a sebetsanang le Baditjhaba 
ka yona ho ba fihlisa polokong. Mongwaheng o mong le 
o mong, ha ho siuwe le o mong, ho buuwa ka ho tshwana 
pulong le ho kwalweng ha molaetsa ho mongwaha ka mong. 
“Ho moromuwa wa (Efese, Smirna, Pergame, Thiatira, Sarda, 
Filadelfia, Laodisea) ngola; Ke tsena tse bolelwang ke Eo, j.j., 
j.j. “^Ya nang le tsebe, a ke a (bonngweng) utlwe seo Moya o 
se bolellang dikereke.” Le elellwe mona hobane Jesu (ka Moya) 
mongwaheng o MONG LE O MONG O itlhalosa mothong A 
LE MONG FEELA malebana le Lentswe la mongwaha oo. 
Moromuwa A LE MONG FEELA wa mongwaha ke yena 
feela ya amohelang seo Moya o se bolellang mongwaha oo, 
mme MOROMUWA A LE MONG eo ke moromuwa wa kereke 
ya nnete. Ke molomo wa Modimo ka tshenolo e lebiswang 
ho “dikereke”, ya nnete le ya bohata. Ebe moo molaetsa o 
phatlalatswang ho bohle. Empa leha kwana o phatlalatswa ho 
bohle ba ka fihlelwang ke molaetsa, molaetsa oo o ka amohelwa 
feela ka bomong le hona ke sehlopha se ikgethang se filweng 
tokelo le hona ka tsela e ikgethang. Setho se seng le se seng 
sa sehlopha seo ke se nang le bokgoni ba ho utlwa seo Moya 
o se buang ka moromuwa. Bao ba utlwang ha ba iphumanele 
tshenolo ya boitlhalosetso ba bona, mme sehlopha seo le 
sona ha se iphumanele tshenolo ya sona e kgobokantsweng, 
EMPA MOTHO E MONG LE E MONG O A UTLWA MME O 
AMOHELA SEO MOROMUWA A SENG A SE NEILWE KE 
MODIMO.
 Jwale le se lekanye e le taba e ka tsotwang ha ditaba di 
eme ka tsela ena, ka hobane Pauluse o radile paterone ena 
ka bolaodi ba letsoho la Modimo. Ke Pauluse feela ya neng 
a tshwere tshenolo e feletseng ya letsatsi la hae jwaloka ha 
ho pakilwe mohla a ne a thulana le baapostola ba bang ba 
dumetseng hobane Pauluse e ne e le Moporofeta-Moromuwa 
wa Baditjhaba tsatsing leo. Mme le boele le elellwe ka mohlala 
Lentsweng, ke hore mohla Pauluse a ne a batla ho ya Asia, 
Modimo o ile a mo hanela, kahobane dinku (bana ba Hae) di ne 

di le Macedonia mme bao (ba Macedonia) ba ne ba ba tla utlwa 
seo Moya o se bolelang ka Pauluse, athe batho ba Asia ba ne ba 
sa tlo kgona.
 Re fumana paterone e tshwana mongwaheng o mong le o 
mong. Ke ka hona lesedi le yeng le tjhabiswe lebatoweng le 
ikgethang ke moromuwa ya rometsweng se-Modimo, mme 
ho tloha ho moromuwa eo lesedi le jalwe ke ditshebeletso tsa 
ba bang ba rutilweng ka botshepehi. Empa ehlile ho dutse 
ho le jwalo kamehla bao ba tswang ha ba ithute bohlokwa 
ba ho bua FEELA seo moromuwa a se buileng. (Hopolang, 
Pauluse o hlokomedisitse batho ho bua feela seo a se buileng, I 
Bakor. 14:37, “Ekare ha motho a itekanya hoba ke moporofeta 
kapa motho ya nang le moya, a ke a tsebe hoba ditaba tseo 
ke le ngollang tsona KE MELAO YA MORENA. Keng? Ana 
Lentswe la Modimo le tswile ho lona? kapa ke lona feela ba 
fihletsweng ke lona?”) Ba ekeletsa mona, kapa ba fokotse 
mane, mme kapele molaetsa ha o sa hlwekile, mme tsoseletso 
ya shwa. Re tlamehile ho ela hloko hakakang ho utlwa kodu E 
LE NNGWE, hoba Moya o na le kodu e le nngwe feela e leng 
kodu ya Modimo. Pauluse o ba hlokomedisitse ho bua seo a se 
buileng, jwaleka ha Petrose le yena a entse. A ba hlokomedisa 
hore ESITA LE YENA (PAULUSE) o ne a ka sitwa ho fetola 
lentswe le le leng la seo a se abileng ka tshenolo. Oh, ho 
bohlokwa hakakang ho utlwa kodu ya Modimo ka baromuwa 
ba Hae, hape le ho bua seo ba laetsweng ho se fetisetsa 
dikereke.
 Ke a tshepa le qala le e bona jwale. Ke kgolwa le utlwisisa 
lebaka leo ke sa kgemeng le batho ba dithuto tsa motheo le 
Mapentekosta. Ke tlamehile ho tiisetsa Lentsweng ho ya kamoo 
Morena a le senotseng. Jwale temana eo ha kea e ama kaofela. 
Taba eo e ka qosa buka e ikgethang, empa ka thuso ya Morena 
re tla fumana dithero tse ngata le mabanta le melaetsa e buang 
ka dintlha tsena tsohle ho le thusa ho utlwisisa le ho lohanya 
Lengolo lohle mmoho.
 “Ya nang le tsebe, a utlwe seo Moya o se bolellang dikereke 
tsa mongwaha ka mong.” Mohoo oo o utlwahetse mongwaheng 
o mong le o mong. Utlwang seo Moya o se buang. Ha o le 
Mokreste, o tla kgutlela ho seo Moya o se rutang, ke ho re, 
Lentswe la mongwaha wona. Moromuwa e mong le e mong wa 
mongwaha o mong le o mong o tla rera Lentswe leo. Tsoseletso 
e nngwe le e nngwe e ntjha le ya nnete e tla tsoswa ke hobane 
banna ba kgutletse Lentsweng la mongwaha wa bona. Mohoo 
wa mongwaha o mong le o mong ke kgalemelo, “O tlohetse 
Lentswe la Modimo. Baka, mme o kgutlele Lentsweng.” Ho 
qala bukeng ya pele ka hara Bibele (Genese) ho fihla bukeng ya 
ho qetela (Tshenolo) lebaka la hlonamo ya Modimo le leng_ho 
tlohela Lentswe; mme pheko ya ho buseletswa mohau wa Hae e 
nngwe feela_morao Lentsweng.

 Mongwaheng wa Efese, le mongwaheng wona, le 
mongwaheng o mong le o mong oo re o lekodisisang re tla 
bona taba ena e le nnete. Mme mongwaheng wa ho qetela e 
leng mongwaha wa rona, re tla fumana phifalo ya Lentswe, 
bokwenehi bo phethahetseng bo qetellang ka matshwenyeho a 
maholo.
 Ha o le peo ya nnete, ha o fela o kolobeditswe ka Moya o 
Halalelang o tla hlompha Lentswe la Hae ho feta le dijo tsa 
hao tsa bohlokwa, mme o tla tjhesehela ho phela ka Lentswe 
LE LENG LE LE LENG le tswang molomong wa Modimo.
 Ena ke thapedisiso ya ka ho rona bohle; ha re utlweng seo 
Moya o re tlisetsang sona se tswa Lentsweng kajeno.

KGAOLO YA BOHLANO

MONGWAHA WA KEREKE YA PERGAME

Tshenolo 2:12-17

 Ngolla lengeloi la kereke ya Pergame o re; Ya tshwereng 
sabole e ntjhotjho e leoditsweng ka nga tse pedi O bolela 
tsena O re;
 Ke tseba mesebetsi ya hao, le moo o ahileng teng, e 
leng moo Satane a nang le terone ya hae teng: ke tseba le 
hobane o tiisitse Lebitso la Ka, mme ha wa ka wa latola 
tumelo ya hao ho Nna, leha e le mohla Antipase paki ya Ka 
e tshepehang, a bolawang hara lona, moo Satane a ahileng 
teng.
 Empa Ke na le ditaba tse seng kae tseo Ke di nyatsang 
ho wena, ke kahobane mona o na le ba yang ka thuto ya 
Balaame, ya rutileng Balake ho bea kgopiso pela bana ba 
Iseraele, ba tle ba je tse hlabetsweng medimo ya bohata, 
mme ba etse bohlola.
 Hape o na le ba yang ka thuto ya ba-Nikola, eo Ke e 
hloileng.
 O bake; ha ho se jwalo Ke tla phakisa ke tle ho wena, ke 
lwane le wena ka sabole ya molomo wa Ka.
 Ya nang le tsebe, a utlwe seo Moya o se bolellang 
dikereke; Ya hlolang Ke tla mo fa ho ja manna a patilweng, 
ke be ke mo fe lejwe le lesweu, leo ho ngodilweng ho lona 
lebitso le letjha, le sa tsejweng ke motho ha e se ke ya le 
amohetseng.

PERGAME

 Pergamum (lebitso la kgale) e ne e dutse Mysia, 
seterekeng se nosetswang ke dinoka tse tharo, e nngwe ebile 
e le lekalana le kenang lewatleng. O hlalositswe e le motse 
o mahlahahlaha ka ho fetisisa Asia. E le motse wa thuto o 
nang le pokellobuka e hlahlamang ya Aleksandria feela ka 
boholo. Empa e le motse wa sebe se seholo, o inehetseng 
tshebeletso tsa borapedi ba Aesculapius tse hanang 
hlweko dikamanong tsa botho, yena ba ne ba mo rapela ka 
sebopeho sa noha e phelang e dulang ka hara tempele ebile 
e fepelwa ka hara yona. Motseng o motle wona wa mefero 
e nosetsehileng, mebotoboto ya ho ithapolla le ditshingwana 
ho ne ho ahile sehlotshwana sa badumedi ba itetseng ba sa 
thetsweng ke botle bo ikgakantseng, ba bile ba nyekwetsa 
melomo kgahlano le borapedi ba boSatane bo neng bo 
kgaphatseha tulong eo.



142 PHATAKANYO YA MENGWAHA E SUPILENG YA KEREKE

MONGWAHA

 Mongwaha wa Pergame o qetile dilemo tse ka bang 
makgolo a mararo, ho tloha ka 312 ho fihla ho 606 A.D.

MOROMUWA

 Ka ho sebedisa molao wa rona oo re o filweng ke Modimo 
ho kgetha moromuwa wa mongwaha o mong le o mong, ke 
ho re, re kgetha eo tshebeletso ya hae e ne e batla e atametse 
eo ya moromuwa wa pele, Pauluse, ha re dikadike ho tlaleha 
moromuwa wa Pergame e le Martin. Martin o hlahetse mane 
Hungary ka 315. Leha ho le jwalo, mosebetsi wa bophelo ba 
hae o ne o le Fora moo a sebeditseng ka hare le mathokong a 
Tours e le mobishopo. O hlokahetse ka 399. Mohalaledi enwa 
wa senatla e ne e le rangwana Mokreste e mong ya kgabane, 
St. Patrick wa Ireland.
 Martin o sokolohetse ho Kreste mohla a ne a sebetsa 
bosoleng. Ke mohla a ne a tshwarane le mosebetsi oona moo ho 
hlahileng mohlolo o tsotehang. Ho ngodilwe ho thwe mokupi o 
ne a robetse a kula seterateng sa motse oo Martin a ne a disitse 
teng. Serame sa mariha se tlokile hona a na a sitwa ho se tiisetsa 
kaha a ne a apere ka ho sa tsebisahale. Pele Martin a fihla ho 
sa ka ha ba le motho ya tsotellang ditlhoko tsa hae. Hoba a 
lemohe tsietsi ya monna enwa wa batho, a mpa a se na kobo e 
nngwe, yaba moo a hlobolang baki e ka hodimo, a e kgekgetha 
dikoto tse pedi ka sabole ya hae, mme a phuthela monna ya 
hwammeng ka baki. A mo sebeletsa ka bokgoni ba matla a hae 
a ntoo ikela. Bosiung boo Morena Jesu a ipontsha yena ka pono. 
Ke eo O eme mono, e le mokopi, a tshophilwe ka sekoto sa baki 
ya Martin. A bua le yena a re, “Martin, leha e le morutwana 
tumelong o Nkapesitse kobo ena.” Ho tloha mohlang oo Martin 
a fuputsa ho sebeletsa Morena ka pelo yohle ya hae. Bophelo ba 
hae ba fetoha letoto la mehlolo e pepesang matla a Modimo.
 Hoba a dihele bosoleng mme e se e le moetapele kerekeng, 
a ema sa mohlabani kgahlano le tshebeletso ya medimo. A 
kgethula mefero, a thuha ditshwantsho a heletsa dialetare. 
Hoba bahetene ba tjamele boitshwaro ba hae a ba phephetsa sa 
Elia mohla baporofeta ba Baale. A intsha sehlabelo ho bofellwa 
tlasa sefate e le hore ha se rengwa se tle se mo phetshele ha e 
se ha Modimo o ka ema sekgeong wa sokolla sefate ha se wa. 
Bahetene ba mano ba mo tlamella sefateng se metseng mosifeng 
wa leralla, ba kgodisehile hobane matla a kgohedi a tla diha 
sefate se be se mo phetshele. Eitseha sefate se qala se wa, 
Modimo wa se pheula sa wela nga e kwana ya leralla, kgahlano 
le melao yohle ya tlhaho. Bahetene ba pepetlolotsehang ba 
ba ba pitlwa nakong sefate se welang hodima ba mmalwa ba 
bona.

 Boranalana ba dumela bonnyane a tsositse bafu hararo 
ka tumelo Lebitsong la Jesu. Kgetlo le leng a rapella lesea le 
shweleng. Jwaleka Elia, a ikotlolla hodima lesea mme a rapela. 
La ba la boela la phela le atlehile mmeleng. Kgetlo le leng a 
biletswa ho tla thusa ho lwela moena ya na jerwe a ilo bolawa 
mehleng ya hloriso e kgolo. Ha a fihla keha monna wa batho a 
se a shwele. Ba se ba mo fehile sefateng. Bophelo bo se bo tswile 
mmeleng wa hae mahlo a bile a hotolohile boholokwaneng ba 
oona. Empa Martin a mo theola, mme hoba a rapele monna a 
boela a phela a mmuseletsa ba lelapa labo le thabileng.
 Martin o ne a sa tshabe sera ho sa tsotelehe e ne e le mang. 
Ka hona a tloha ho ya tjamela mmusisi ya kgopo ya na jere 
boikarabelo ba mafu a bahalaledi ba bangata ba tletseng Moya. 
Mmusisi a mo hanela, ka hona Martin a ya bona motswalle 
wa mmusisi, ya bitswang Damasase, mobishopo ya sehloho wa 
Roma. Empa mobishopo, kaha e ne e le Mokreste wa dipolelo 
feela wa sefate sa bohata a hana ho kena dipakeng. Martin a 
kgutlela paleising, empa ha jwale dikgoro di ne di notletswe ba 
sa mo dumelle ho kena. A wa ka sefahleho sa hae pela Morena 
a rapela ho fuwa ho kena paleising. A utlwa lentswe le mo laela 
ho ema. Hoba a eme, a bona dikgoro di ipula ka botsona. A ba 
a kena lebaleng. Empa mmusisi ya kgohlahetseng a sa batle ho 
sokolla hloho ya hae ho bua le yena. Martin a boela a rapela. 
Hang-hang mollo wa ipetsa setulong sa terone mme mmusisi 
ya hlokofetseng a ba a tloha kapele. Ruri Morena o kokobetsa 
baikgohomosi a phahamise ba ithobileng.
 Mafolofolo a hae a ho sebeletsa Morena a tlokoma hoo 
diabolosi a bileng a raoswa ka bohale. Dira tse kgahlano le 
nnete tsa lefa babolai ho fenetha Martin. Ba kena lapeng la hae 
ba ngotlile mohwasa mme eitse ba se ba tla mmolaya, a ema 
tswe a hlanoletse sabole mmetso wa hae. Ha ba kgorohela pele, 
matla a Modimo a ba tjebela motsheo ho phaposi hang-hang. 
Ba fekiswa ke maemo a halalelang ao le a tshabehang ba ba ba 
kgasa ka matsoho a bona le mangole ba kopa tshwarelo ka ho 
etsa teko hodima bophelo ba hae.
 Ke kgafetsa moo banna ba sebediswang ke Morena ka 
ho pepeneha ba ikakasang ba ikgohomosang. Empa ha ho 
a ba jwalo ka Martin. A dula e le mohlanka wa Modimo ya 
ikokobeditseng ka mehla. Bosiu bo bong ha a itokisetsa ho 
ema sefaleng, mokopi a kena phaposing ya hae a kopa diaparo. 
Martin a romela mokopi ho motikone wa hae wa sehlooho. 
Motikone ya ikgohomosang a mo laela ho tsamaya. Ebile moo 
a boelang a kgutla ho bona Martin. Martin a ema a fa mokopi 
mantlele wa hae o manobonobo, a ba a laela motikone ho mo 
tlisetsa mantlele o mong wa boleng bo ka tlasana. Bosiung 
boo ha Martin a ntse a bolela Lentswe, mohlape wa Modimo 
wa mmona a teetswe hare ke lesedi le le sowana le benyang 
hasesane.

 Ruri enwa e ne e le monna e moholo, moromuwa wa nnete 
mongwaheng oo. A sa lakatse letho haese ho kgahlisa Modimo 
a ntse a phela bophelo bo halalelang ka ho fetisisa. A ke ke 
a hlohleletswa ho rera pele a rapetse mme a fihletse boemo 
ba moya hoo a tsebang mme a ka hlahisa tshwanelo yohle 
ya Modimo ka Moya o Halalelang o rometsweng o theoha 
lehodimong. Hangata batho ba mo emele ha a ntse a rapella 
kgodiseho e phethahetseng.
 Ho tseba feela ka Martini le ka tshebeletso e matla ya hae 
ho ka nahananisa motho hore tlatlapo ya bahalaledi e ne e 
kokobetse. Ha ho jwalo. Ba ne ba ntse ba timetswa ke diabolosi 
ka sehlomo sa batho ba kgopo. Ba tjheswa dithupeng. Ba 
thakgiswa dikoqong difahleho tsa bona di kodumetse mme ba 
sasaletswa ka dintja tse hlaha, di rusulle nama ya bona le mala, 
di siye diphofu di shwa ka bohloko bo nyarosang. Masea a 
honywa ho bomme ba baimana a lahlellwa dikolobe. Matswele 
a basadi a dibolwa, mme ba hatellwe ho ema tswe nakong 
eo ho futha ho hong le ho hong ha pelo ho tshollang madi ho 
fihlela ba nyebella lefung. Mme tsietsi e ne e le sehloho le ho 
feta ha o e nahana mme motho o bile o elellwa hobane wona e 
ne e se mosebetsi wa bahetene feela, empa hangata o etswa ke 
ba reilweng Bakreste ba neng ba hloma ba sebeletsa Modimo 
ka ho falatsa masole a tshepehang ana a sefapano a emelang 
Lentswe ka kutlo ho Moya o Halalelang. Johanne 16:2, “Ba 
tla le leleka masinagogeng; esita, le nako ya tla, eo e mong le 
e mong ya le bolayang a tla hloma eka o sebeletsa Modimo.” 
Matth. 24:9, “Mohlang oo le tla neelwa ho tshwenngwa, le 
ho bolawa; mme le tla hlouwa ke ditjhaba tsohle ka baka la 
Lebitso la Ka.”
 Ka mehlolo le meeka, ka matla a Moya, Martin a 
netefatswa e le moromuwa wa mongwaha oo ka nnete. Empa 
o ne a sa hlomellwa ka tshebeletso e kgolo feela, le yena o 
ne a tshepahala Lentsweng la Modimo kamehla. A lwantsha 
mokgatlo. A hanela sebe dinqalong tse diphahameng. A 
lwanela nnete ka puo le ka ketso mme a phela bophelo bo 
tletseng ba Mokreste ya hlolang.
 Mongodi wa tsa bophelo ba hae o ngotse ka tsela ena. “Ha 
ho motho ya kileng a mmona a halefile, kapa a ferekane, kapa 
a hloname, kapa a tsheha. A itulela a tshwana kamehla, mme 
eka motho ya ka hodingwana ho batho ba shwang, sefahleho 
sa hae se fupere thabo ya mofuta ya lehodimo. Ho se letho 
molomong wa hae haese Kreste, ho se letho pelong ya hae 
haese borapedi, kgotso le kgauho. Hangata a llela dibe ke re 
le tsa ba mo senyang lebitso, bao enereha a kgutsitse a le siyo 
ba mo futuhele ka melomo ya marabe le ka maleme a tletseng 
mahloko. Bongata bo mo hloetse ditholwana tse neng di ba 
haella ba bile ba sitwa ho di qopitsa; mme jo! dibishopo e le 
tsona tse mo hlaselang habohloko-hloko.”

TUMEDISO

 Tshen. 2:12b “Ya tshwereng sabole e ntjhotjho e leoditsweng 
ka nqa tse pedi O bolela tsena o re.”
 Molaetsa wa mongwaha wa kereke ya boraro o se o tla 
hlaha. Tema ya boraro ya terama e na e tekwang e le “Kreste 
ya emeng hara kereke ya Hae” e se e tla senolwa. Ka lentswe le 
kang terompeta, Moya o tumisa enwa Ea ke keng a Lekanngwa 
le e mong, “Ya tshwereng sabole e ntjhotjho e leoditsweng 
ka nqa tse pedi!” Tlhahiso ena e fapane hakakang haesale 
ho tloha mohla Pilato a hlahisang Konyana ya Modimo, 
e apesitsweng dikobo tsa sesomo tse pherese, a tetekilwe a 
rwesitswe mofapahlooho wa meutlwa, a re, “Bonang Morena 
wa lona!” Jwale, o ne a apere serena mme kganya e faphile 
hlooho ya hae mme o eme e le Morena ya tsohileng, ‘Kreste, 
matla a Modimo’.
 Ka mantswe ana, ‘Ya tshwereng sabole e ntjhotjho e 
leoditsweng ka nqa tse pedi’ ho larile tshenolo e nngwe ya 
BoModimo. Mongwaheng wa Efese, o tla hopola, hobane O ne 
a eme e le Modimo o sa Fetoheng. Mongwaheng wa Smirna re 
Mmone e le Modimo o le MONG WA NNETE mme ho se e mong 
ntle le Yena. Jwale Mongwaheng ona wa Pergame ho fumanwa 
tshenolo e nngwe ya BoModimo ba Hae, e hlophiswang ke 
kamano ya Hae le sabole e ntjhotjho e leoditsweng ka nqa tse 
pedi, e leng Lentswe la Modimo. Baheb. 4:12 “Hobane Lentswe 
la Modimo ke lentswe le phelang, le matla, mme le fetisa ka 
bohale disabole tsohle tse leoditsweng ka nqa tse pedi, mme 
lea hlaba le ee ho kena dikgaohanong tsa pelo le tsa moya, le 
manonyellong le mokong, mme le ahlola maikutlo le mehopolo 
ya pelo.” Baef. 6:17 “Mme le tshware lerumo la Moya e leng 
Lentswe la Modimo.” Tshen. 19:13 & 15a, “O apere seaparo 
se takilweng ka madi: mme Lebitso leo A bitswang ka lona 
ke Lentswe la Modimo. Sabole e bohale e tswa molomong wa 
Hae.” Johanne 1:1-3, “Lentswe le ne le le tshimolohong, mme 
Lentswe le ne le le ho Modimo mme Lentswe e ne e le Modimo. 
Lona (Lentswe) le ne le le ho Modimo tshimolohong. Dintho 
tsohle di entswe ke Lona, mme hara dintho tse leng teng ha ho 
letho le entsweng ka ntle ho Lona.” 1 Johanne 5:7, “Hobane ho 
le ba bararo bao e leng dipaki Lehodimong: Ntate, Lentswe, le 
Moya o Halalelang, mme tse tharo tseo ke ntho e le NNGWE.”
 Jwale re ka bona kamano ya Hae le Lentswe. KE 
LENTSWE. Ke seo A leng sona. LENTSWE KA LEBITSO LA 
HAE.
 Ho Johanne 1:1 moo e reng “Lentswe le ne le le 
tshimolohong,” mothapo oo re fumanang phetolelo ya rona ya 
‘Lentswe’ ke ‘Logos’ e bolelang ‘kgopolo kapa kakanyo.’ Le 
emere meelelo e mmedi ya ‘kgopolo’ le ‘puo’. Jwale ‘mohopolo 
o pepeswang’ ke ‘lentswe’, ‘kapa mantswe’. Ana ha e babatsehe 

mme ha e kgabane? Johanne o re kakanyo ya Modimo e 
pepesitswe ho Jesu. Mme Pauluse o bua yona ntho eo ho Baheb. 
1:1-3, “Modimo, ha O no o buile hangata mehleng ya kgale le 
bontata rona ka baporofeta, jwale mehleng ena ya qetello o 
buile le rona ka Mora, (Logos) Eo O mmeileng mojalefa wa 
ntho tsohle, Eo hape o entseng ka Yena tse bopilweng kaofela; 
Yena eo e leng lehlasedi la kganya ya Wona, le setshwantsho 
sa Boleng ba Wona, ya kakatlelang dintho tsohle ka lentswe 
la matla a Hae, itse hobane A etse hlatsuo ya dibe tsa rona, o 
ile ho dula letsohong le letona la Boholo bo hodimo.” Modimo 
o ile wa senolwa ka boleng ba Jesu Kreste. Jesu e ne e le 
Pepeso ya Boleng ba Modimo. Hape ho Johanne 1:14, “Lentswe 
le ne le etswe nama mme la aha hara rona.” Wona moloho wa 
Modimo o ile wa etswa nama mme wa aha hara rona. Modimo-
Moya o moholo oo ho ne ho se motho ya ka O atamelang, 
ho se motho ya kileng a O bona kapa ho o boha jwale o ne o 
ahile tabernakeleng ya nama mme wa aha hara batho, e le 
ho senolela batho botlalo ba Modimo. Johanne 1:18, “Modimo 
ha oa ka oa bonwa ke motho le ka mohla o le mong; Mora 
a nnotshi, Ya sefubeng sa Ntate, ke Yena ya re tsebisitseng 
Wona.” Modimo, O nong o ye o supe boteng ba Wona ka leru 
kapa ka tshiya ya mollo e neng e hotetsa tshabo dipelong tsa 
batho; Modimo wona, Eo ditshobotsi tsa pelo ya Hae di neng 
di ka tsejwa feela ka tshenolo ya mantswe ka baporofeta, jwale 
o fetohile Emmanuele (Modimo o na le rona) Ya itlhahisang. 
Lentswe, ‘hlahisa,’ le montswe mothapong wa Segerike oo 
hangata re o fetolelang e le exegesis, e bolelang ho hlalosa ka 
botlalo le ho hlakisa. Ke seo LENTSWE le Phelang, Jesu, le se 
entseng. O re tliseditse Modimo, ka hobane E ne e le Modimo. 
A re senolela Modimo ka ho totobala ho hlakileng Johanne a ba 
a bua ka Yena ho I Johanne 1:1-3 a re “Se neng se le teng e sa le 
ho qaleng, See re se utlwileng, (Logos e bolelang puo) See re se 
boneng ka mahlo a rona, See re se bohileng, see matsoho a rona 
a se amileng e leng sa Lentswe la Bophelo; (hobane Bophelo bo 
senotswe, mme re bo bone, mme re dipaki tsa jona, mme re le 
bolella Bophelo bo sa Feleng, Bo neng bo le ho Ntate, mme bo 
senoletswe rona;) See re se boneng See re se utlwileng ke sona 
seo re le bolellang sona, hore le lona le tle le be le kopano le 
rona: mme kopano ya rona re na le yona le Ntate, le Mora wa 
Hae Jesu Kreste.” Mohla Modimo a ne a senolwa ka nnete, O 
bonahetse nameng. “Ya boneng Nna o bone Ntate.”

 Jwale morao kwana ho Baheb. 1:1-3 re tshwaile Jesu e ne 
e le boleng ba setshwantsho sa Modimo. E ne e le Modimo 
a Ipepesa ka hara motho ho motho. Empa ho sa na le ntho 
e tlamehileng ho tshwauwa ditemaneng tsena, haholo-
holo ditemana tsa pele le ya bobedi. “Modimo ha O no o 
buile hangata mehleng ya kgale le ka mekgwa e mengata le 
bontata rona ka baporofeta, jwale mehleng ena ya qetello o 

buile le rona ka Mora wa Hae.” Ke batla o hlokomele mona 
molathokong wa Bibele ya hao o tla bona tokiso. Lentswe, ‘ka’ 
hase phetolelo e nepileng. Eka kgona e be ‘KA HARA’. E seng, 
‘ka’. Jwale e baleha ka nepo, “Modimo ha O no o buile hangata 
mehleng ya kgale le bontata rona KA HARA baporofeta ka 
Lentswe”. I Sam. 3:21b, “Ke hona Silo moo Jehova a neng a 
Itshenolela Samuele ka Lentswe la Morena.” Hoo ho hlahisa 
I Johanne 5:7 e phethahetse, “Moya le Lentswe ke ntho e le 
NNGWE.” Jesu o senotse Ntate. Lentswe le senotse Ntate. Jesu 
e ne e le Lentswe le phelang. Ho bokwe Modimo, le kajeno E sa 
le Lentswe leo le Phelang.

 Mohla Jesu a ne a le lefatsheng O itse, “Na ha le dumele 
hobane Ke ho Ntate, le hobane Ntate o ho Nna? Mantswe ao 
Ke le bolellang wona, ha Kea bolele ke Nnotshi; mme Ntate 
ya dutseng ho Nna. Ke Yena ya etsang mesebetsi.” John. 
14:10. Mona e hlomahantswe e hlakile hore ponahatso e 
phethahetseng ya Modimo ka ho Mora e ne e etswa ke Moya o 
ahileng ka hare o bonahatswang ka Lentswe le ka mesebetsi. 
Ke taba eo e sa le re e ruta. Mohla monyaduwa a boelang a 
fetoha monyaduwa wa Lentswe, o tla hlahisa yona mesebetsi 
eo Jesu a e hlahisitseng. Lentswe ke Modimo. Moya ke Modimo. 
Bohle ba BANG. E mong a ke ke a itshebeletsa ka thoko e 
mong a le siyo. Ha motho a fela a ena le Moya wa Modimo ka 
nnete, o tla ba le Lentswe la Modimo. Ho ne ho dutse jwalo le 
ka baporofeta. Moya wa Modimo o ne o ahile ho bona mme 
yaba Lentswe le tla ho bona. Ho ne ho dutse jwalo le ka Jesu. 
Moya o ne o ahile ho Yena e seng ka tekanyo mme Lentswe la 
tla ho Yena. (Tseo Jesu a qadileng ho di etsa le ho di RUTA. 
Thuto ya Ka hase ya Ka, empa e le ya Ntate ya Nthomileng. 
Diketso 1:1; Jhn. 7:16.)

 Hopolang jwale, Johanne Mokolobetsi e ne e le moporofeta 
le moromuwa wa letsatsi la hae mmoho. O ile a tlatswa ke 
Moya o Halalelang esale le popelong ya mmae. Mohla a ne a 
kolobetsa Jordane Lentswe la Modimo (Jesu) le tlile ho yena. 
Kamehla Lentswe le tla ho ba tlatsitsweng ka Moya ka nnete. 
Ke boo bopaki ba ho tlatswa ka Moya o Halalelang. Ke seo 
Jesu a se boletseng etlaba bopaki. O itse, “Mme Ke tla rapela 
Ntate mme O tla le nea Moemedi e mong A tle a dule le lona ka 
ho sa feleng. Ke ho re Moya wa nnete, Oo lefatshe le sa tlo ka le 
o amohela.” Jwale re tseba seo Nnete e leng sona. “Lentswe la 
Hao ke Nnete.” Johanne 17:17b. Hape ho Johanne 8:43, “Ha le 
utlwisise puo ya Ka keng? ke hobane le sitwa ho utlwa Lentswe 
la Ka.” Na le lemohile hobane Jesu o boletse ha lefatshe le ke 
ke la amohela Moya o Halalelang? Be, temaneng eo ke sa tswa 
e bala, le jwalo ba ke ke ba amohela Lentswe. Hobaneng? Ka 
hobane Moya le Lentswe e le ntho e le nngwe, mme ha o na 
le Moya o Halalelang jwaleka baporofeta, Lentswe le tla tla 
ho wena. O ne o tla le amohela. Ho Johanne 14:26, “Empa 

Moemedi, E leng Moya o Halalelang, Eo Ntate a tla Mo roma 
ka lebitso la Ka, ke Yena ya tla le RUTA tsohle, mme o tla le 
hopotsa le tsohle, tseo Ke le boleletseng tsona.” Le mona re 
boela re fumana Lentswe le tla ka baka la Moya wa Modimo. 
Hape ho Johanne 16:13 “Empa e tla re hoba Eo a tle e leng Moya 
wa Nnete (Lentswe) O tla le tsamaisa nneteng yohle, (Lentswe 
la Hao ke nnete), hobane O ke ke wa bua o iqalla tsa Wona: 
empa tseo O di utlwileng (Lentswe la Modimo) O tla di bolela 
(Lentswe) le hona O tla le tsebisa tse tla tla.” (Moya o tlisang 
Lentswe la Boporofeta). Ke batla o elellwe haholo hobane Jesu 
ha a re bopaki ba ho kolobetswa ka Moya o Halalelang e ne e le 
ho bua ka dipuo, ho fetolela, ho porofeta, kapa ho hweletsa le 
ho thala. O itse bopaki etlaba hore o tla dula NNETENG; o tla 
dula Lentsweng la Modimo la mongwaha wa hao. Bopaki bo 
amana le ho amohela Lentswe leo.
 Ho I Bakor. 14:37, “Ekare ha motho a itekanya hoba ke 
moporofeta, kapa motho ya nang le moya, a ke a tsebe hoba 
ditaba tseo ke le bolellang tsona ke melao ya Morena.” Jwale 
mono o a bona. Bopaki ba Moya o ahileng ka hare e ne e 
le ho dumela le ho LATELA seo moporofeta wa Modimo a 
se hlahiseditseng mongwaha wa hae a sa ntse a bea kereke 
madulong. Pauluse o bile a tlameha ho bolella ba neng ba 
hlahisa tshenolo e nngwe, (temana 36) “Ana Lentswe la 
Modimo le tswile ho lona? kapa ke lona feela ba fihletsweng 
ke lona na?” Bopaki ba modumedi wa Mokreste ya tletseng 
Moya ha se ho hlahisa nnete (Lentswe), empa ho amohela nnete 
(Lentswe), le ho dumela le ho etsa ka lona.
 Ana o lemohile ho Tshen. 22:17 “Moya le monyaduwa ba re, 
Tloo,_Le ya utlwang a ke a re, Tloo.” Le a bona, monyaduwa 
o bua Lentswe le tshwanang le la Moya. Ke monyaduwa wa 
Lentswe ya pakang hore o na le Moya. Mongwaheng wa kereke 
e nngwe le e nngwe re utlwa mantswe ana, “Ya nang le tsebe, a 
utlwe seo Moya o se bolellang dikereke.” Moya o aba Lentswe. 
Ha o na le Moya o tla utlwa Lentswe la mongwaha wa hao, 
jwaleka ha Bakreste bao ba sebele ba amohetse Lentswe la 
mongwaha wa bona.
 Na le tshwere mohopolo oo wa ho qetela? Kea phetha, 
mongwaha o mong le o mong wa kereke o qetella ka komelo 
e tshwanang. “Ya nang le tsebe, a ke a (motho ka bomong) 
utlwe seo Moya o se bolellang dikereke.” Moya o aba Lentswe. 
Ke Wona o tshwereng nnete ya mongwaha o mong le o mong. 
Mongwaha o mong le o mong o na le bakgethwa ba oona, 
mme kamehla sehlopha seo se kgethilweng ‘se utlwile 
lentswe,’ mme sa le amohela, ba paka hobane Peo e ne e dutse 
ka ho bona. Johanne 8:47, “Eo e leng wa Modimo o utlwa 
Mantswe a Modimo. Ke ka baka leo le sa utlweng, hobane 
le se ba Modimo.” Ba ile ba hanela Lentswe (Jesu) ekasita 
le Mantswe a Hae a matsatsi a bona, empa peo ya nnete ya 

amohela Lentswe ka hobane e ne e le ba Modimo. “Bana ba 
hao BOHLE ba tla rutwa ke Modimo.” (Moya o Halalelang) 
Isa. 54:13. Jesu o boletse ntho yona eo ho Johanne 6:45. Ho 
ba NTHO E LE NNGWE LE LENTSWE hoa paka hore o wa 
Modimo na mme o tletse Moya na. Molao o mong ha o yo.
 Empa ebe dipuo le phetolelo le dineo tse ding keng? Ke 
diponahatso. Ke seo Lentswe le se rutang. Bala ho I Bakor. 
12:7, “Mme PONAHATSO ya Moya e newa e mong le e mong 
e tle e be molemo ho bohle.” Ebe moo Pauluse a qohollang 
diponahatso tseo.
 Jwale ho tla potso e ntle ena eo ke tsebang le tjhesehella 
ho e botsa. Hobaneng diponahatso e se bopaki ba ho 
kolobetswa ka Moya o Halalelang, hoba o no o ke ke wa 
bonahatsa Moya o Halalelang ka nepo pele o tlatswa ke Moya 
ka nnete? Jwale eka nka be ke re hoo ho lokile, hobane ha 
ke rate ho thonkga batho kapa ho hatikela thuto tsa bona; 
empa hola ke sa le bolelle tshwanelo yohle ya Modimo teng 
nka be ke se mohlanka wa nnete wa Modimo. Ke nnete, ha 
se yona? Ha re ke re shebeng Balaame nakwana feela. E ne 
e le morapedi, a kgumamela Modimo. A utlwisisa mokgwa o 
nepahetseng wa ho hlahisa sehlabelo le ho atamela Modimo, 
empa e ne e se moporofeta wa Peo ya Nnete hoba o ikgethetse 
moputso wa bokgopo, a ba a qetella ka bobe ba ho faposetsa 
bana ba Modimo dibeng tsa bohlola le tshebeletso ya medimo. 
Empa ke mang ya ka itetang sefuba a hana hore Moya wa 
Modimo o iponahaditse ho yena ka e nngwe ya dikabelo 
tse kgabane ka ho fetisisa tsa boporofeta bo tiileng le bo 
tsepameng ka ho feta boo lefatshe le kileng la bo bona? 
Empa o ne a se na Moya o Halalelang. Jwale le hona, le 
nahanang ka Kaiafa, moprista e moholo? Bibele e mmoletse 
a porofetile mofuta wa lefu leo Morena a tla le shwa. Bohle 
re tseba ho se moo a tlalehwang a ne a tletse Moya mme e le 
monna ya tsamaiswang ke Moya seka Simeone moratuwa eo 
wa leqheku kapa mohalaledi ya mosa eo ya bitswang Anna. 
Leha ho le jwalo o ne a tshwere ponahatso e hlwekileng 
ya Moya o Halalelang. Re sitwa ho latola taba eo. Ha ho le 
jwalo ponahatso e ema kae e le bopaki? Ha e yo. Ha o hlile o 
tlatsitswe ke Moya wa Modimo bopaki ba LENTSWE bo tla 
ikahela bophelong ba hao.
 Ha re le bontsheng kamoo ke tebisitseng maikutlo le kamoo 
ke utlwisisang nnete ena ka tshenolo eo Modimo a mphileng 
yona. Jwale pele ke e phetha, ke batla ho bua taba ena. 
Bongata ba lona batho ting le ntumela hobane ke moporofeta. 
Ha ke re ke yena. Ke lona ba e buileng. Empa hammoho re a 
tseba hoba dipono tseo Modimo a mphang tsona HA DI KE DI 
HLOLEHA. LE HANG FEELA. Ha motho a ka paka hore pono 
e kile hloleha ke batla ho e tseba. Jwale erekaha le ntshetse 
morao ho fihla mona, pale ya ka ke ena.

 Dilemong tse ngata tse fetileng mohla ke qalang ke kopana 
le batho ba Pentekosta, e ne e le ha ke etetse e nngwe ya 
dikopano tsa bona tsa ditente teng ho bonahatswa dipuo tse 
ngata, phetolelo ya dipuo, le boporofeta. Haholo bareri ba 
babedi e le bona ba tshwaraneng le mofuta wona wa puo ho 
feta mang feela wa baena ba bang. Ka hla ka natefelwa ke 
dikopano ka ba ka thahasella diponahatso tse fapaneng, kaha 
di ne di teetswe hare ke nnete. E le tabatabelo ya ka e tjhesang 
ho ithuta tsohle tseo beng nka di kgona ka dineo tsena, ka 
hona ka rera ho ikopanya le banna ba babedi bao mabapi 
le tsona. Ka neo ya Modimo e ahileng ho nna, ka tjantjella 
ho tseba moya o nong o dutse monneng wa pele, hore e ne e 
le wa Modimo ka nnete kapa tjhe. Ka morao ho moqoqo o 
mokgutshwane le moena ya mosa eo, ya ikokobeditseng, ka 
tseba hobane e ne e le Mokreste wa makgonthe, ya tiileng. E ne 
e le wa nnete. Mohlankana ya latelang a sa tshwane le wa pele 
ho hang. O ne a iphafa a ikakasa, mme eitse ke sa qoqa le yena 
pono ya feta ka pela mahlo a ka mme ka bona hoba o na nyetse 
mofumahadi ya moriri o mosehla a mpa a phela le ya moriri o 
motshwana mme a tswetswe bana ba babedi ka yena. Haeba ho 
kile ha ba le moikaketsi, eo e ne e le yena.

 Jwale ha nke ke le jwetse, ke ne ke nyarohile. Ana ke ne 
ke sa lokela? Banna ba babedi e ne e le bana, e mong e le 
modumedi wa sebele athe e mong e le moetsadibe wa moipehi. 
LEHA KWANA BOBEDI BA BONA BA NE BA BONAHATSA 
DINEO TSA MOYA. Ka kgathatswa ke pherekano ena. Ka 
ngala tshebeletso eo ho ya batla karabo ho Modimo. Ka kena 
sebakeng sa sephiri ke nnotshi mme teng ka rapela ka Bibele 
ya ka mme ka emela karabo ya Modimo. Kaha ke ne ke sa 
tsebe karolo ya Lengolo leo nka le balang ka phetla kae-kae ho 
Mattheu Bibeleng. Ka bala nakwana ka ntoo bea Bibele fatshe. 
Nakwaneng moya wa foka ka phaposing wa phetla maqephe a 
Bibele ho Baheberu, kgaolo ya botshelela. Ka e bala ka e qeta 
mme ka hla ka kgahlwa ke ditemana tse hlollang tseo, Baheb. 
6:4-9, “Hobane ba seng ba kile ba bonesetswa, ba lekileng 
neo ya lehodimo, ba filweng kabelo Moyeng o Halalelang, 
ba latswitseng Lentswe le monate la Modimo, le matla a 
lefatshe le tlang tlang ho tla, bao ha ba ka wa, ha ho kamoo 
ba ka boelang ba ntjhafatswa kateng hore ba boele ba bake: 
hobane ba boela ba ithakgisetsa Mora Modimo, ba Mo etsetsa 
nyediso. Hobane ha e le lefatshe le inwellang metsi a dipula 
tse le nelang hangata, le medisetsang bao le lemelwang bona 
meroho e molemo, lefatshe le jwalo le ee le fuwe lehlohonolo ke 
Modimo: empa ha e le le medisang meutlwa le dibajwa feela, 
lona le ee le lahlwe, le okamelwe ke thohako; mme taba ya lona 
ya qetello ke ho tjheswa. Empa leha re bua jwalo, haele bakeng 
sa lona baratuwa re tshepile tse fetisang tseo ka botle, tse 
tshwanelang poloko.”

 Ka kwala Bibele, ka e beha fatshe, ka inahana nakwana 
mme ka rapela hape. Ke ntse ke eso ho fumane karabo. Ka 
boela ka iphetlela Bibele feela ke mpa ke sa bale. Hang-hang 
moya wa boela wa fokela ka hara phaposi, mme le maqephe 
a boela a phetla Baheberu wa botshelela mme moya ha o se o 
kgutsitse ya itulela hona moo. Ka boela ka bala mantswe ao, 
mme ha ke badile, Moya wa Modimo wa kena ka phaposing 
yaba ke bona pono. Ponong ka bona monna a apere bosweu 
bo tshekehileng a kena tshimong e sa tswa phetholwa mme 
a jala tlhaku. Le ne le sele le hlakile, mme tjalo e le hoseng. 
Empa hoba shwalane e tshware ha mojadi ya apereng bosweu 
a tsamaile, monna ya apereng botsho a tla mme a jala peo tse 
ding ka sekgukgu hara tseo monna ya apereng bosweu a di 
jetseng. Matsatsi a lebadisana _ letsatsi le pula tsa sitsa mobu; 
mme ka tsatsi le leng hlaku ya hlaha. E ne e le ntle hakakang. 
Empa letsatsi hamorao ha hlaha mahola.

 Koro le mahola tsa hola mmoho. Tsa itjella dijo di le ding 
tsa mobu o le mong. Tsa ba tsa inwella letsatsing le le leng le 
puleng.

 Yaba tsatsi le leng lehodimo le fetoha koporo, mme dijalo 
tsohle tsa qala tsa leketla le ho shwa. Ka utlwa koro di lelatsa 
hlohwana tsa tsona di hweletsa Modimo ho nesa pula. Mahola 
le oona a phahamisa mantswe a oona a rapedisa pula. Ebile 
mahodimo a fifala mme pula ya fihla, mme koro ya boela, 
jwale e se e natlafetse ya phahamisa mantswe a yona ya 
hweletsa ka thapelo, “Ho bokwe Morena.” Mme ho makaleng 
ha ka ka utlwa le oona mahola a tsoseleditsweng a lelala a re, 
“Allelua!”.

 Yaba ke tseba nnete ya tshebeletso ya tente le pono. 
Setshwantsho sa Mojadi le Peo, kgaolo ya botshelela ya 
Baheberu, le ponahatso e hlakileng ya dineo tsa Moya 
letshweleng le kopaneng _tsohle tsa hlaka ka tsela e hlollang. 
Mojadi ya apereng bosweu e ne e le Morena. Mojadi ya apereng 
botsho e ne e le diabolosi. Lefatshe e ne e le tshimo. Dipeo e ne 
e le batho, bakgethwa le ba lahluweng mmoho. Bobedi ba jele 
phepo e tshwanang, metsi le letsatsi. Bobedi ba rapela. Bobedi 
ba amohetse thuso ya Modimo, ka hobane O tjhabisetsa ba 
lokileng le ba babe letsatsi la Hae o ba nesetsa pula. Mme leha 
bobedi ba amohetse lehlohonolo le babatsehang mme bobedi 
bo etetswe ke diponahatso tse babatsehang, PHAPANG E 
KGOLO EO E NE E SA SALETSE, PEO TSA BONA DI NE DI 
FAPANE.

 E boetse e le karabelo ya Matth. 7:21-23 “Ha se bohle ba 
reng ho Nna, Morena, Morena, ba tlang ho kena mmusong 
wa mahodimo; empa ho tla kena ya etsang thato ya Ntate Ya 
mahodimong. Tsatsing leo, ba bangata ba tla ho Nna, Morena, 
Morena, na ha rea ka ra porofeta ka Lebitso la Hao na? na ha 

rea ka ra leleka bademona ka Lebitso la Hao na? na ha rea ka 
ra etsa mehlolo e mengata ka Lebitso la Hao na? Mohlang oo 
Ke tla ba bolella pepeneneng, ke re, Ha Kea ka ka le tseba le 
mehla: Ntloheleng, lona ba sebetsang bokgopo.” Jesu ha a ba 
latole ba entse mesebetsi e meholo e leng e ka finyellwang feela 
ke Moya o Halalelang ka batho. Empa O latotse hoba o kile a 
tsebana le bona. Batho bana e ne e se mengala. Batho bana, e 
ne e le baikaketsi ba kgopo, ba sa sokolohang. Batho bana e ne 
e le peo ya Satane.

 Mme ke moo. O KE KE wa re ponahatso ke bopaki ba ho 
tswalwa ke Moya, ho tlala Moya. Tjhe monghadi. Nka dumela 
hobane ponahatso ya nnete ke bopaki ba Moya o Halalelang 
o etsang mesebetsi e meholo, empa HASE bopaki ba hobane 
motho eo o tletse Moya, esita leha motho eo a ka atelwa ke 
diponahatso tseo haholo-holo.

 Bopaki ba ho amohela Moya o Halalelang kajeno bo sa 
ntse bo tshwana le morao kwana mehleng ya Morena wa rona. 
Ke ho amohela Lentswe la nnete la letsatsi leo o phelang ho 
lona. Jesu ha eso toboketse bohlokwa ba Mesebetsi jwaleka 
ha A entse ka Lentswe. O tsebile hobane ha batho ba ena le 
LENTSWE mesebetsi e tla latela. Ke Bibele eo.

 Jwale Jesu o tsebile ho ritsa ho tshabehang ho tloha 
Lentsweng ho tla hlahela Mongwaha wa Pergame o nong o 
sa saletswe ke dilemo tse makgolo a mabedi ho tloha ponong 
ya Patmose. O tsebile hobane ho ritsa hoo ho tla ba kenya 
Mengwaheng e Lefifi. O tsebile motho a tlohile ho Modimo 
tshimolohong ka ho tlohela Lentswe pele. Ha o tlohela Lentswe 
leo, o tlohetse Modimo. Ka baka leo O Itlhahisa ho kereke 
ya Pergame, ehlile le ho dikereke tsohle tsa mengwaha yohle, 
“Ke nna Lentswe. Ha le fela le batla Borena hara lona, le 
ke le ananele mme le amohele Lentswe. Le se dumelle motho 
kapa letho ho ema pakeng tsa lona le Lentswe leo. See ke le 
neang sona (Lentswe) ke tshenolo ya Ka. NNA KE LENTSWE. 
Hopolang taba eo!”

 Ke a ipotsa hore re ehlile re kgahliswa ke Lentswe le hara 
rona ka ho lekana na. A nke ke le fepele mohopolo mona. Re 
rapela jwang? Re rapela ka Lebitso la Jesu ha ke re? Thapelo 
e nngwe le e nngwe e etswa ka Lebitso la Hae ho seng jwalo 
karabo ha e fihle. Empa ho 1 Johanne 5:14 re bolellwa jwana, 
“Mme tshepo e tiileng eo re nang le yona ho Yena ke hobane 
ha re kopa ntho ka ho rata ha Hae, O a re utlwa; mme ha re 
tseba hoba O a re utlwa, ha re kopa eng le eng, re a tseba 
hobane re na le tseo re di kopileng ho Yena.” Jwale re a botsa, 
“Thato ya Modimo keng?” TSELA E NNGWE FEELA ya 
ho tseba thato ya Hae mme ke ka LENTSWE LA MODIMO. 
Dillo. 3:37, “Ke mang ya ka bolelang taba e ka etsahalang, 
ha Morena a sa laele?” Ke moo he. Ha e le siyo Lentsweng 

o ke ke wa e fumana. Ka baka leo re ke ke ra kopa ha e le 
siyo Lentsweng, mme re ke ke ra qela kapa ra kopa ha e se 
ka Lebitso la Hae. Ke eo hape. JESU (Lebitso) ke LENTSWE 
(thato). Le ke ke la arola Modimo le Lentswe. Ke ntho e le 
NNGWE.

 Jwale mona, Lentswe lena leo A le siileng le ngodilwe 
leqepheng le tlantsweng ke karolo ya Hae ha o le amohela ka 
tumelo bophelong bo tletseng Moya. O boletse hobane Lentswe 
la Hae ke bophelo. Johanne 6:63b. Empa le Yena ke seo a leng 
sona: Johanne 14:6, “Ke Nna Tsela, le Nnete le Bophelo.” Bar. 
8:9b “Ekare ha motho a se na Moya wa Kreste hase wa Hae.” 
Ke eo he, Ke Moya e bile Ke Bophelo. Ke hantle seo Lentswe le 
leng sona; ke hantle seo Jesu a leng sona. Ke Lentswe. Ka baka 
leo ha monna ya tswetsweng ke Moya, ya tlatsitsweng ke Moya 
a kenya Lentswe leo pelong ya hae ka tumelo mme a le bea 
melomong ya hae, kgele ho tshwana leha ho bua BoModimo. 
Thaba e nngwe le e nngwe e tlamehile ho sutha. Satane a ke ke 
a ema ka pela monna eo.

 Hola kereke, morao mono mongwaheng oo wa boraro  
ya tiisetsa tshenolong ya Lentswe le phelang mahareng a 
bona, matla a Modimo a ka be a sa ka a fokotseha kamoo a 
fokotsehileng Mengwaheng eo e Lefifi. Mme le kajeno hantle, 
ha kereke e kgutlela Lentsweng ka tumelo, re ka bua re sa 
dikadike hore letlotlo la Modimo le diketso tse makatsang tsa 
Modimo di tla boela di ema mahareng a yona.

 Bosiu bo bong ha ke ntse ke batla Morena, Moya o 
Halalelang o ile wa ntaela ho nka pene ya ka le ho ngola. Ha ke 
phamola pene ya ka ho ngola, Moya wa Hae wa mpha molaetsa 
wa kereke. Ke batla ho le tlisetsa wona…O amana le Lentswe 
le monyaduwa.

 “Ke sena seo Ke lekang ho o tlisetsa sona. Molao wa 
boikatiso o re ntho e nngwe le e nngwe e hlahise ya mofuta wa 
yona, esita le ho latela Genese 1:11, “Modimo wa re, Lefatshe 
le hlahise jwang, le dimela tse beang peo, le difate tse beang 
ditholwana ka mefuta ya tsona, tse nang le peo ya tsona, 
lefatsheng: mme ha eba jwalo.” Mofuta ofe feela wa bophelo 
o nong o le ka hara peo wa kena semeleng mme ho tloha moo 
ka hara tholwana. Molao wona oo o sebetsa kerekeng kajeno. 
Peo efe feela e qadileng kereke e tla hlaha e boele e tshwane le 
peo ya ho qala kahobane e le peo e tshwanang. Matsatsing ana 
a morao Monyaduwa wa sebele wa Kereke (peo ya Kreste) o 
tla fihlela Lejwe la Sehloho, mme e tla ba kereke e matlahadi, 
moloko o moholohadi, ha a ntse a Mo atamela. Ditho tsa 
Monyaduwa di tla tshwana le Yena hoo ba tla nka setshwantsho 
sa Hae ka sebele. Mona ke hore ba tle ba kopanngwe le Yena. 
Ba tla ba bang. Ba tla fetoha yona ponahatso ya Lentswe la 
Modimo o phelang. Mekgatlo ya dikereke e ke ke ya kgona ho 

hlahisa sena (ke peo e fosahetseng). Ba tla hlahisa ditumelwana 
tsa bona le ditshomo tsa bona, tse tswakilweng le Lentswe. 
Hlakantsuntsu ena e bea sehlahiswa se futswetsweng.
 Mora wa pele (Adama) e ne e le peo-Lentswe le builweng 
la Modimo. O ile a fuwa monyaduwa ho ikatisa. Ke ka hona 
monyaduwa a tlisitsweng ho yena, ho ikatisa hape; ho tswala 
mora e mong wa Modimo. Empa a tlola. A tlola ka baka la ho 
futswela. A kenya monna lefung.
 Mora wa bobedi (Jesu), le yena Peo-Lentswe la Modimo 
le builweng a newa monyaduwa jwalo ka Adama. Empa le 
pele A ka mo nyala, keha le yena a se a wele. Le yena, jwalo 
ka mosadi wa Adama, a bewa tekong ya hobane o tla dumela 
Lentswe la Modimo a phele, kapa a belaele Lentswe a shwe. O 
ile a belaela. A tlohela Lentswe. A shwa.
 Sehlopheng se se nyanyane sa peo ya sebele ya Lentswe, 
Modimo o tla hlahisetsa Kreste monyaduwa ya ratehang, 
Ke morwetsana wa Lentswe la Hae. Ke morwetsana ka 
hobane a sa tsebe letho ka tumelwana tse entsweng ke motho 
kapa ditshomo. Ka monyaduwa le ka ditho tsa hae ho tla 
phethahatswa hohle ho tshepisitsweng ho bonahatswa ke 
Modimo ka har’a morwetsana.
 Lentswe la pallo le tlile ho morwetsana Maria. Empa 
Lentswe leo la pallo e ne e le Yena, ka Sebele, ya n’a tla 
bonahatswa. Modimo o ile wa bonahatswa. Yena, ka Sebele, o 
ile a sebetsa nakong eo a ba a tlatsa Lentswe la Hae la pallo ka 
ho morwetsana. Ke lengeloi le mo tliseditseng molaetsa. Empa 
molaetsa wa lengeloi e ne e le Lentswe la Modimo. Esaia 9:6. 
Nakong eo O ile a phetha hohle ho ngodilweng ka Yena hobane 
a ile a inkela Lentswe la Hae.
 Ditho tsa monyaduwa wa morwetsana di tla Mo rata, mme 
di tla ruwa bokgoni ba Hae, ka hobane E le hlooho ya bona, 
mme matla ohle ke a Hae. Ba ikokobeletsa Yena jwalo ka ha 
ditho tsa mebele ya rona di laolwa ke hlooho tsa rona.
 Lemoha kutlwano ya Ntate le Mora. Jesu o na a sa etse 
letho pele A le bontshwa ke Ntate. Johanne 5:19. Kutlwano 
ena e tla rena pakeng tsa Monyadi le monyaduwa wa Hae. 
O mmontsha Lentswe la Hae la bophelo. O a le amohela. 
Le ka mohla ha a le belaele. Ka hoo, a ke ke a lematswa 
ke letho, esita le ke lefu. Hoba ha peo e jalwa, metsi a tla 
boela a e tsosa. Sephiri sa hona ke sena. Lentswe le ka har’a 
monyaduwa (jwalo ka ha le ne le le ka ho Maria). Monyaduwa 
o na le mohopolo wa Kreste ka hobane a tseba seo A batlang 
se etswe ka Lentswe. O etsa taelo ya Lentswe ka lebitso la 
Hae hobane o tshwere “ho rialo Morena.” Lentswe le ntoo 
phediswa ke Moya mme le phethahatswe. Jwalo ka peo e 
jalwang e ba e nosetswa, e fihlela kotulo e tletseng, e sebetsa 
seo e se baletsweng.

 Ditho tsa monyaduwa di etsa thato ya Hae feela. Ha ho 
motho ya ka ba etsisang ho hong ho sele. Ba na le ‘ho rialo 
Morena’ kapa ba kgutsa. Ba tseba hobane eka kgona ebe 
Modimo ya etsang mesebetsi ka ho bona, a tlatsa Lentswe la 
Hae ka sebele. Ha A qeta mosebetsi wa Hae oohle mohla leeto 
la Hae lefatsheng ka hona jwale O sebetsa ka har’a monyaduwa 
le ka yena. O tseba seo, hoba nako ya Hae ya ho etsa dintho tse 
itseng tseo A tshwanelang ho di etsa jwale e ne e eso ho fihle. 
Empa ka monyaduwa O tla qetella mosebetsi A o sietseng nako 
ena e badilweng.
 Jwale ha re emeng jwalo ka Joshua le Kalebe. Lefatshe la 
rona la pallo le se le bonahala jwalo ka la bona. Jwale Joshua 
e bolela “Jehova-Mopholosi,” mme o tshwantsha moetapele wa 
mehla ya morao ya tlang ho etela kereke jwalo ka Pauluse ya 
tlileng e le moetapele wa ho qala. Kalebe o tshwantsha ba ileng 
ba ema ka botshepehi le Joshua. Hopola, Modimo o ile a qala 
Iseraele e le morwetsana wa Lentswe la Oona. Empa ba batla 
ntho e nngwe. Le kereke ya letsatsi la morao e entse jwalo. 
Elellwa kamoo Modimo o sa kang wa tsamaisa Iseraele, le ho 
e dumella ho kena lefatsheng la pallo ho fihlela e e-ba nako 
ya Hae e badilweng. Jwale mohlomong batho ba ile ba imetsa 
Joshua, moetapele wa bona, mme ba re, “Lefatshe ke la rona, a 
re yeng ho le hapa. Joshua, o a hlahlathela, o tlamehile o bo o 
lahlehetswe ke thomo ya hao, ha o sa na matla a hao a pele. O 
ne o ye o mamele Modimo mme o tsebe thato ya Modimo, o nke 
kgato ka potlako. Phoso e teng ho wena.” Empa Joshua e ne e 
le moporofeta ya romilweng ke Modimo mme a tseba dipallo 
tsa Modimo, ka hona a di emela. A emela qeto e iphotlileng e 
tswang ho Modimo mme hoba nako ya ho tloha e fihle, Modimo 
wa bea boetapele bo feletseng matsohong a Joshua kahobane a 
ile a ema le Lentswe. Modimo o ka tshepa Joshua empa e seng 
ba bang. E tla boela e ipheta letsatsing lena la qetelo. Bothata 
bona bo tshwanang, dikgatello tse tshwanang.
 Nka mohlala oo re ho bonang ho Moshe. Moporofeta 
enwa wa senatla ya tlotsitsweng ke Modimo o tswetswe ka 
mohlolo, a tswalwa ka nako e tshwanelehang ya tokollo ya 
peo ya Abrahama ho tswa Egepeta. Ha a ka a sala Egepeta 
ho tsekisana Mangolo le bona, kapa ho phehisana le baprista. 
O ile a kena lefeelleng ho fihlela batho ba itokiseditse ho mo 
amohela. Modimo wa biletsa Moshe lefeelleng. Ho ema ho 
ne ho se lehlakoreng la Moshe empa ka baka la batho ba sa 
itokisetsang ho mo amohela. Moshe a nahana hobane batho ba 
tla utlwisisa ba mpa ba sitwa.
 Hape ho be le Elia eo Lentswe la Morena le tlileng ho 
yena. Eitse hobane a qete ho porofeta nnete mme sehlopha seo 
motsheo moo e leng pulamadiboho ya sehlopha sa Jesebele wa 
Amerika sa na sa hana ho amohela Lentswe, Modimo wa mo 
tlosa tshimong mme wa otla moloko oo ka dikotsi ka ho latola 

moporofeta le molaetsa oo Modimo a o rometseng. Modimo wa 
mmitsetsa lefeelleng mme a hana ho tswa esita le ho morena. 
Ba ileng ba leka ho mo qobella ho etsa jwalo, ba timela. Empa 
Modimo wa bua ka pono le moporofeta wa Hae ya tshepehang. 
A tswa moo a ipatileng mme a boela a tlisa Lentswe ho 
Iseraele.
 Yaba ho latela Johanne Mokolobetsi, moetellipele ya 
tshepehang wa Kreste, moporofeta wa senatla tsatsing la hae. 
Ha a ka a ya mophatong wa ntata’e, kapa mophatong wa 
Bafarasi_ha a ka a ya mokgatlong ofe kapa ofe wa bodumedi, 
empa a tswela lefeelleng a bileditswe teng ke Modimo. Teng a 
dula ho fihlela Morena a mo romile ka molaetsa, a hoa, ‘Messia 
o atametse.’
 Jwale re ke re amoheleng temoso ya Mangolo mona. Ebe na 
ha se matsatsing a Moshe eo Modimo o ileng wa mo netefatsa 
moo Kore a ileng a hlaha a ba a ema kgahlano le moporofeta 
eo wa senatla? A hanyetsana le Moshe mme a ipolela ha 
le yena a amohetse ho lekanang ho tswa ho Modimo ho ka 
etella batho pele le hobane ba bang le bona ba na le kabelo 
tshenolong e Kgethehileng jwalo ka Moshe. A latola boholo ba 
Moshe. Jwale batho morao kwana, ka mora ho utlwa Lentswe 
la nnete mme ba tlwaele hantle nnete ya hobane moporofeta 
wa sebele o na a netefatswa ke Modimo, ke re batho bao ba 
ile ba kgomarela Kore le dikganyetso tsa hae. Kore e ne e 
se moporofeta ya itshetlehileng ka Mangolo empa batho ba 
palo e kgolo esita le baetapele ba bona ba haptjwa ke yena. 
Ho tshwana ha kakang le baevangedi ba kajeno le mananeo a 
bona a namane ya gauta jwalo ka Kore. Ba shebahala hantle 
bathong jwale ka Kore a ne a shebahala hantle mohlang oo. 
Ba na le madi diphatleng tsa bona, oli matsohong a bona le 
didikwadikwe tsa mollo dikalaneng. Ba dumella bareri ba 
basadi, ba dumella basadi ho kuta meriri ya bona, ho tena 
marikgwe a malelele le marikgwe a makgutshwane, ba 
kgelohe Lentswe la Modimo bakeng sa dithuto tsa mafeelane 
le melawana ya bohata. Hoo ho supa mofuta wa peo e ka har’a 
bona. Empa hase batho bohle ileng ba furalla Moshe le ho 
tlohela Lentswe la Modimo. Tjhe. Bakgethwa ba ile ba ema 
le yena. Ho etsahala jwalo le kajeno hape. Bongata bo tlohela 
Lentswe empa ba bang ba ema le lona. Hopola setshwantsho 
sa koro le mofoka. Lehola le tlamehile ho tlamelwa ho tjheswa. 
Dikereke tsena tsa bokwenehi di ntse di bokeletswa mmoho 
hanyane-ka-hanyane, di loketse mello ya kahlolo ya Modimo. 
Empa koro e tla bokeletswa ho Morena.
 Jwale ke batla o hlokomedisise haholo mona mme o bone 
taba ena. Modimo o tshepisitse hobane nakong ya qetello 
Malakia 4 o tla phethahatswa. Ho loketse jwalo hobane 
ke Lentswe la Modimo le boetseng le phedisitswe ke Moya 
le neng le buuwe ke moporofeta Malakia. Jesu o buile ka 

lona. Ke pejana feela ho ho kgutla ha Kreste labobedi. Mohla 
Jesu a fihlang Mangolo oohle a tlamehile ho tlatswa. Mohla 
moromuwa eo wa Malakia a fihlang lekgathe la Baditjhaba le 
tla be le le mongwaheng wa kereke ya lona ya ho qetela. O tla 
tsepama Lentsweng hantle. O tla nka Bibele yohle ho tloha 
ho Genese ho fihla ho Tshenolo. O tla qala ka peo ya noha a 
tsamye jwalo ho fihla ho lenqosa la dipula tsa hwetla. Empa o 
tla latolwa ke mekgatlo ya dikereke.

 O loketse jwalo hoba e le ho ipheta ha histori ho tloha 
mehleng ya Akabe. Pale ya Iseraele tlasa Akabe e etsahala 
hantle mona Amerika moo moporofeta wa Malakia a hlahang. 
Jwalo ka ha Iseaele e tlohile Egepeta ho ya rapela ka bolokolohi, 
ba sutuletsa batala ntle, ba thea setjhaba se bileng le baetapele 
ba baholo ho tshwana le Davida j.j., yaba ba bea Akabe teroneng 
le Jesebele ya mo laolang ka morao, le rona re entse jwalo 
Amerika. Baholo-holo ba rona ba tlile lefatsheng lena ho rapela 
le ho phela ka bolokolohi. Ba ile ba ntshetsa batala ntle mme ba 
hapa lefatshe. Banna ba dinatla jwalo ka Washington le Lincoln 
ba hlaha empa hamorao banna ba bang ba boleng bo fokolang 
hakaalo ba hlahlama banna bana ba dinatla hoo kapele-pele 
Akabe a bileng a hlwelliswa setulong sa botonakgolo ka Jesebele 
ya mo laelang. Ke nakong e jwaloka ena moo lenqosa la Malakia 
le loketseng ho hlaha. Ebe mehleng ya pula tsa morao ho latela 
makgaola-kgang a Thaba-Karmele. Tadima sena ka hloko jwale 
ho se bona Lentsweng. Johanne e ne e le moetellipele wa Mal. 
3. O ile a jalla dipula tsa selemo mme a latolwa ke mekgatlo ya 
letsatsi la hae. Jesu o tlile mme a tshwarana le makgaola-kgang 
a Thaba ya Ponahalo-e-Kganyang. Moetellipele wa bobedi wa 
Kreste o tla jalla pula ya hwetla. Jesu e tla ba makgaola-kgang 
pakeng tsa mekgatlo le dithuto tsa mafeelane, hobane O tla 
kgutla ho tshehetsa Lentswe la Hae le ho nka monyaduwa wa 
Hae tlhwibilong. Makgaola-kgang a pele e bile Thaba-Karmele; 
a bobedi ya eba Thaba ya Ponahalo-e-Kganyang, mme a boraro 
e tla ba Thaba-Sione.

 Boitshwaro bo makatsang ba Moshe, Elia, le Johanne 
ka ho ikgula bathong ho kena boinotshing bo siile bongata 
bo ferekane. Ha ba lemoha hobane e bile hoba melaetsa ya 
bona e nyediswe. Empa peo e ne e jetswe, tjalo e ne e fetile. 
Kahlolo e ne e tla latela. Ba ne ba phethile kabelo ya bona 
jwalo ka pontsho bathong, ka baka leo kahlolo e ne e tla 
latela.

 Ke a dumela ho latela Tshen. 13:16 monyaduwa o tla lokela 
ho emisa ka ho rera hobane sebata se hloka letshwao letsohong 
kapa phatleng pele tumello ya ho rera e abjwa. Mekgatlo ya 
dikereke e tla amohela letshwao, kapa ba qobellwe ho kgaotsa 
ho rera. Jwale ebe Konyana e tlela monyaduwa wa Yona le ho 
ahlola seotswa se seholo.

 Jwale hopola hobane Moshe o tswaletswe mosebetsi o 
ikgethileng, empa o ne a ke ke a kgona ho phetha mosebetsi 
oo pele a amohetse dineo tse neng di tla mo kgontsha ho etsa 
mosebetsi oo. O ne a loketse ho tswela ntle lehwatateng le ho 
ema mono; Modimo o ne o badile nako e ikgethileng. Ho ne ho 
tshwanetse ho dule Faro ya itseng teroneng, mme le setjhaba 
se ne se tlamehile se be se ne se llela bohobe ba bophelo, pele 
Modimo a ka mo kgutlisa. Ho a tshwana tsatsing la rona.

 Empa re fumanang tsatsing lee la rona? Bongata bo etsa 
mehlolo hoo re fumaneng moloko o thohothelang mehlolo o 
tsebang hanyenyane kapa le letho ka Lentswe, kapa le kgato 
ya nnete ya Moya wa Modimo. Ha ba bona madi, oli le mollo ba 
thabile; ha ho tsotellwe se Lentsweng. Ba ka tshehetsa pontsho 
e nngwe le e nngwe, esita le tse sa dumellaneng le mangolo. 
Empa Modimo o re lemositse bakeng sa hoo. O boletse ho 
Matt. 24 hore matsatsing a morao meya e mmedi e tla bapa hoo 
bakhethwa ba sebele e tlang ho ba bona feela ba ka e arolang, 
hoba e le bona feela ba ke keng ba thetswa.

 O ka arola meya ee jwang? E fetise tekong ya Lentswe 
feela. Ha e sa bolele Lentswe leo, ke ya e mobe. Jwalo ka ha 
e mobe a thetsitse banyaduwa ba babedi ba pele, o tla leka ho 
thetsa monyaduwa wa letsatsi lena la morao, ka ho leka hore a 
itswakanye le dithuto tsa mafeela-felane, kapa ha bonolo feela 
ho furalla Lentswe ho latela pontsho efe feela e mo kgahlisang. 
Empa Modimo ha a e-so bee mehlolo ka pel’a Lentswe. Mehlolo 
e latela Lentswe, jwalo ka mohla Elia a na a laela mosadi ho 
mo lokisetsa senkgwa pele, ho ya ka Lentswe la Morena. Hoba 
a etse kamoo Lentswe le boletseng, pontsho e tshwanelang ya 
latela. Tloo Lentsweng pele mme jwale o ntoo lebella mohlolo. 
Peo Lentswe e matlafatswa ke Moya.

 Moromuwa ofe feela ya romilweng ke Modimo a ka kgona 
jwang ho dumela karolwana feela ya Lentswe le ho latola 
karolo e nngwe ya lona? Moporofeta wa nnete wa Modimo 
tsatsing lena la ho qetela o tla phatlola Lentswe lohle. Mekgatlo 
ya dikereke e tla mo hloya. Mantswe a hae a ka ba thata jwalo 
ka Johanne Mokolobetsi ya ba bitsitseng bomarabe. Empa ba 
rerilweng pele ba tla utlwa mme ba itokisetse ho hlwibilwa. 
Peo ya Abrahama ya Borena, ka tumelo e tshwanang le ya 
Abrahama ba tla kgomarela Lentswe mmoho le yena, hobane 
bobedi ba rerilwe pele.

 Lenqosa la tsatsi la morao le tla hlaha nakong e badilweng 
ke Modimo. Ke nako ya qetelo jwale jwalo ka ha bohle ba tseba, 
hobane Iseraele e lehaeng. Nako efe kapa efe a ka hlaha jwale ho 
latela Malakia. Ka nako ha re mmona, o tla be a inehetse Lentswe. 
O tla bontshwa (o tla suptjwa Lentsweng.  Tshen. 10:7.) mme 
Modimo o tla netefatsa thero ya hae. O tla rera nnete jwalo ka 
Elia homme a itokisetse makgaolakgang a Thaba Sione.

 Bongata bo tla mo utlwisisa ka phoso hoba ba rutilwe 
Mangolo ka tsela e itseng eo ba e hlomang e le nnete. Ha a ema 
kgahlano le seo, ba ke ke ba dumela. Esita le bareri ba bang 
ba nnete ba ke ke ba utlwisisa lenqosa hoba dintho tse ngata 
haholo di nnile tsa rewa nnete ya Modimo ke bathetsi.
 Empa moporofeta enwa o tla fihla, mme jwalo ka ha 
moetellipele wa ho hlaha kgetlo la pele a hlabile mokgosi, 
“Bonang Konyana ya Modimo e tlosang sebe sa lefatshe,” 
ntle le pelaelo o tla hlaba mokgosi ka mokgwa o tshwanang, 
“Bonang Konyana ya Modimo e tla ka kganya.” O tla etsa 
hona, hoba jwalo ka ha Johanne e ne e le lenqosa la nnete ho 
bakgethwa, le enwa ke lenqosa la ho qetela ho bakgethwa le ho 
monyaduwa ya tswetsweng ke Lentswe.”

KRESTE O THOHOLETSA KEREKE

 Tshen. 2:13 “Ke tseba mesebetsi ya hao, le moo o ahileng 
teng, e leng moo Satane a nang le terone ya hae teng: ke tseba 
le hobane o tiisitse Lebitso la Ka; mme ha oa ka oa latola 
tumelo ya hao ho Nna, leha e le mohla Antipase, paki ya ka 
e tshepehang, a bolawang har’a lona, moo Satane a ahileng 
teng.”
 “Ke tseba mesebetsi ya hao.” Ana ke mantswe a le mang 
le a bolellwang moromouwa e mong le e mong wa ba supileng 
ba ikamanyang le batho ba Modimo mongwaheng o mong le o 
mong. Ere ka ha a bolellwa merara e mmedi (wa nnete le wa 
bohata) a tla tlisa thabo le nyakallo dipelong tsa sehlopha se 
seng, empa a tlamehile ho kgwaritsa tshabo dipelong tsa ba 
bang. Hoba leha re bolokeha ka tumelo, mesebetsi e le siyo, 
poloko ya nnete e ye e hlahise mesebetsi, kapa diketso tse yeng 
di kgahlise Modimo. I John. 3:7, “Bana, le se ke la thetswa ke 
motho; ya ETSANG (sebetsang) ho lokileng o lokile, jwale ka 
ha le Yena a lokile.” Efela ha temana ena e bolela letho, ere 
seo motho a se ETSANG ke seo a leng SONA. Jak. 3:11, “Na 
sediba se ka kolla ka mothapo o le mong metsi a monate le a 
babang na?” Bar. 6:2, “Ana rona re shweleng ka nqa ya sebe, 
re ka nna ra phelela jwang ho sona?” Matth.12:33-35, “Kapa 
e-reng sefate se setle tholwana ya sona le yona e ntle; kapa 
e-reng sefate se sebe tholwana ya sona le yona e mpe; hobane 
sefate se tsejwa ka tholwana ya sona. Madinyane a marabe, 
le ka bolela taba tse molemo jwang, le e-na le lonya? hobane 
molomo o buiswa ke seo pelo e tletseng sona. Motho ya molemo 
o ntsha dintho tse molemo letlotlong le molemo la pelo ya hae; 
mme motho ya lonya o ntsha dintho tse lonya letlotlong le 
lonya la pelo ya hae.” Jwale motho ha a tswetswe ke Lentswe 
(Le boetse le tswetswe, e seng ka peo e bolang, e leng ka e sa 
boleng, ka Lentswe la Modimo le phelang le hlolang ka ho 
sa feleng. 1 Petr. 1:23) o tla hlahisa Lentswe. Tholwana kapa 

mesebetsi ya bophelo ba hae e tla ba sebeoa sa mofuta wa 
peo kapa sa bophelo bo ahileng ka ho yena. Mesebetsi ya hae, 
e tla dumellana le Mangolo ke hona. Kgele, nnete ena e tla 
ba qoso e kakang kgahlano le Mongwaha ona wa Pergame. 
Ya sa Lekangweng eo o eme mono, mme o tshwere sabole 
e ntjhotjho e leoditsweng ka nqa tse pedi letsohong la Hae, 
Lentswe la Modimo. Mme Lentswe leo le tla re ahlola letsatsing 
la qetello. Hantle-ntle Lentswe le ahlola hona jwale, hobane le 
ahlola maikutlo le mehopolo ya pelo. Lea hlaba le ee ho kena 
dikgaohanong tsa nama le tsa moya. Le re fetola mangolo a 
phelang a balwang a tsejwang ke batho bohle tlotlisong ya 
Modimo.
 “Ke tseba mesebetsi ya hao.” Ha motho a tshaba hobane 
a ka tshoha a sa kgahlise Modimo, a ke a phethe Lentswe ke 
hona. Ha motho a ipotsa hore o tla utlwa mantswe ao, “O 
sebeditse hantle, mohlanka ya molemo ya kgabane,” a ke a 
phethe Lentswe la Modimo bophelong ba hae, mme ruri o tla 
utlwa mantswe ao a thoriso. Lentswe la nnete e ne e le molao 
mohlang oo; e sa ntse e le molao hona jwale. Ha ho motheo o 
mong o beilweng; loto e nngwe ya ho lekanya ha e yo. Erekaha 
lefatshe le tla ahlolwa ke a le mong e leng Kreste Jesu, le tla 
boela le ahlolwa ka Lentswe. Motho ha a batla ho tseba kamoo 
a ntseng a kgatha tema, a etse kamoo Jakobo a eleditseng 
kateng: “A shebe seipone sa Lentswe la Modimo.”
 “Ke tseba mesebetsi ya hao.” Yare A sa eme mono 
ka Lentswe, a lekola maphelo a bona ka motheo oo A ba 
beetseng oona, O tlamehile a be a ile a kgahlwa haholo, hoba 
bao, jwaleka ka ba tlileng pele, ba ne ba mamella hloriso ya 
bakgopo ba ntse ba kgomaretse Morena ka thabo. Leha ka 
dinako ho ne ho le thata ho sebeletsa Morena, empa ba Mo 
sebeletsa ba Mo rapela ka Moya le ka nnete. Empa sefate sa 
bohata se ne se sa etse jwalo. Jo, ba ne ba hladile bophelo 
bo hahilweng hodim’a Lentswe mme jwale ba ntse ba suthela 
hole-hole le nnete. Diketso tsa bona di ne di paka botebo boo 
ba tebetseng ho bona.

O TIISETSE LEBITSO LA KA

 “Re ka ya ho mang? Ke Wena feela ya nang le mantswe a 
bophelo bo sa feleng!” Ba ne ba tiisitse mohlang oo; ba ne ba 
tiisitse jwale, empa e se ka tshabo e isang lefung jwaloka batho 
ba phelang maphelo a sa beheng. Ba ne ba tiisitse ka matla a 
Hae, ba ena le kgodiso ya Moya reng ba ne ba le bang ka ho 
Yena. Tsebo ya bona malebana le dibe tse tshwaretsweng e ne 
e tiile mme ka hona ba nkile lebitso la ‘Mokreste’ e le bopaki 
bo e tjhaellang. Ba ne ba tseba mme ba rata Lebitso leo le neng 
le le hodim’a lebitso lohle. Mangole a bona a kile a kgumamela 
Lebitso leo. Maleme a bona a kile a le bolela. Sohle seo ba neng 



MONGWAHA WA KEREKE YA PERGAME 161

ba se etsa, ba ne ba etsa tsohle ka Lebitso la Morena Jesu. Ba 
ne ba bitsitse Lebitso leo mme ba tlohile bokgopong, mme ka 
baka la ho ema ha bona jwale ba ne ba itokisetsa ho shwela 
Lebitso leo, ba kgotswe tsoho e molemo.

Inkele Lebitso la Jesu,
Ngwana maswabi le tlokotsi.
Le tla o thabisa le o tshedise.
Le nke hohle mo’ yang teng.
Lebitso le ratehang, Oho le monate hakakang,
Tshepo ya lefatshe le thabo ya lehodimo.

 Esita le palokgolong eo ya bobedi mantswe ao, “Ntate, 
Mora le Moya o Halalelang” a ne a se a hlalositse ‘Boraro 
bo le bong’ ho bongata, mme monahano wa medimo-e-
sehlopha wa Medimo e meraro o se o fetohile thuto ya kereke 
ya bohata. Lebitso le ne le tla tloswa nakwana ka morao ho 
moo, jwalokaha ho hlile ho etsahetse mongwaheng ona, mme 
maemedi a MODIMO O LE MONG O MOHOLO a beilwe tulong 
tsa LEBITSO, Morena Jesu Kreste. Yare ha bongata bo ntse bo 
kweneha bo hamarela boraro bo le bong ho bile ho kolobetswa 
ka ho sebedisa maemedi a BoModimo, Mohlatswana wa nna wa 
kolobetsa ka Lebitso la Jesu Kreste mme ka hona ba tiisetsa 
nneteng.
 Erekaha bongata bo boholo bo hlompholla Modimo hakana, 
bo Mo fetola medimo e meraro, mme bo fetolela Lebitso la 
Hae le letle maemeding, motho wa ipotsa na ebe mehlolo le 
meeka e teelang Lebitso le leholo leo hare e tla nne e etele 
batho na. Ehlile mehlolo eo e ne e bonahatswa ka matla le ka 
bokgabane, leha ruri e ne e sa hlahe sefateng sa bohata. Banna 
ba kang Martin ba ne ba sebediswa ka matla mme Modimo 
o ne a ba pakela ka mehlolo le meeka le ka dineo tsa Moya o 
Halalelang. Lebitso le ne le sa ntse le sebetsa ka matla jwaleka 
ho etsahetse ka mehla le jwalokaha ho sa tla etsahala ka mehla 
moo bahalaledi ba Mo hlomphang ka Lentswe le ka tumelo.

HA O A KA WA LATOLA TUMELO E HO NNA

 Ho Diketso 3:16 mohla Petrose a na a botswa kamoo 
mohlolo o entsweng ho monna wa seritsa Kgorong e Lokileng, o 
hlalositse ka tsela ena, “Ke ka Lebitso la Hae (Jesu) ka tumelo 
Lebitsong la Hae (Jesu) le tiisitseng motho enwa (e beng e le 
seritsa), mme tumelo ya (e tswang) Hae (Jesu) e mo (monna) 
fodisitse hantle-ntle pontsheng ya lona.” Le a bona, ke eo moo 
e leng teng. Lebitso la Jesu, le Tumelo ya Jesu di entse mohlolo. 
Petrose ha a re ke ka tumelo ya hae ya botho ebile ha a re ke ka 
lebitso la hae. O boletse mosebetsi o moholo o entswe ke Lebitso 
la Jesu le sebedisitsweng ka tumelo e tswang ho Jesu. Tumelo 
ena ke yona eo Morena a na a bua ka yona ho Tshen. 2:13. E ne 

e le tumelo ya HAE. E ne e se tumelo HO Yena. Empa e ne e le 
tumelo ya HAE KA SEBELE eo A na a e neile badumedi. Bar. 
12:3 “E mong le e mong ka tekanyo ya tumelo (ho latela temana 
ya 1 banna bana ke BAENA) eo Modimo a mo abetseng yona.” 
Baef. 2:8, “Hobane le bolokehile ke mohau, ha ho tswe (Tumelo) 
ho lona, ke mpho ya Modimo.” Mme ho Jak. 2:1 e boela e re, 
“Banab’eso (lemohang, le yena, o bua le BAENA) tumelo eo le 
nang le yona YA (e seng ho) Jesu Kreste Morena wa rona le se 
ke la e kopanya le ho ya ka tshobotsi ya batho.”
 Mongwaheng oona wa Pergame moo banna ba na ba fetola 
poloko ntho ya batho, ba se ba tlohile nneteng ya hobane 
“Poloko ke ya Morena oa rona,”_ba se ba lahlile thuto ya 
kgetho mme ba se ba buletse mang le mang menyako ya kereke 
le kopano ya bona ya boena ho bohle ba neng ba tshehetsa 
thuto ya bona (ho sa tsotellwe Lentswe), mongwaheng oona 
wa sekgobo se potlakileng, ho ne ho sa na le ba mmalwa ba 
bolokileng tekanyo ya tumelo ya Morena wa rona Jesu Kreste, 
mme ba sa sebedise tumelo eo ho etsa diketso tsa bonatla feela 
ba bile ba hanela ba lekang ho tsitlallela hore ba pholositswe 
ke metheo ya ho ingodisa kerekeng feela. Ba tseba hore ha 
ho motho ya ka dumelang bophelong bosafeleng le ho lokeng 
ha Modimo ka nepahalo empa tekanyo ya tumelo ya Morena 
Jesu, ka Boyena e le siyo. Jwalokaha kereke ya kajeno e tletse 
badumedi ba nama ba tjhaellang tswalo ya morwetsana, madi 
a tsholohileng, ho tsamaya kereke le ho ja selallo, empa ba sa 
tswalwa botjha ho hang, mongwaheng oo wa boraro bothata 
boo bo ne bo le teng. Tumelo ya motho e ne e sa lekana 
mohlang oo mme le jwale ha e a lekana. Ho qosa yona tumelo 
ya yena Mora wa Modimo ho tshelwa pelong ya motho a tle a 
kgone ho amohela Morena wa kganya tempeleng e sa etswang 
ka matsoho.
 Ena e ne e le tumelo e phelang. “Ke phela ka tumelo ya 
Mora wa Modimo.” Pauluse ha a re o ne a phela ka tumelo 
HO Mora wa Modimo. Tumelo ya Mora wa Modimo ke yona e 
neng e mo file bophelo ya ba ya mo boloka a phela ka tlholo ya 
Mokreste.
 Tjhe, ba ne ba eso latole hore poloko eo e ne e le mohlolo 
ho tloha tshimolohong ho fihla qetellong. Ba boloka nnete 
ya Lebitso la Hae le Tumelo ya Hae di ntse di phela mme 
ba hlohonolofatswa ke Morena ba ba ba ballwa e le ba Mo 
tshwanelang.

ANTIPASE MOSHWELA-TUMELO WA KA YA 

TSHEPEHANG

 Ha ho rekoto e nngwe e leng ya Lentswe kapa ya histori 
ya molomo e buang letho ka moena enwa. Athe ebile ha e 

hlokahale. Ho lekane haholo ha a tsebilwe-pele mme a tsebilwe 
ke Morena. Ho lekane haholo ho bona ho tshepeha ha hae ho 
Morena ho ngotswe Lentsweng le phelang. E ne e le Mokreste. 
O ne a bolokile Lebitso la Jesu. A ena le tumelo ya Morena wa 
rona Jesu Kreste mme a ballwa har’a ba phetseng ka yona. A 
ile a arabela mantswe a Jakobo, “Tumelo eo le nang le yona 
ya Jesu Kreste Morena wa rona le se ke la e kopanya le ho ya 
ka tshobotsi ya batho.” A tletse Moya o Halalelang le tumelo 
jwalo ka Setefane, a sa hlomphe motho, a sa tshabe motho; 
mme mohla lefu le ne le dihelwa hodim’a bohle ba neng ba tla 
nka Lebitso leo ba ntoo phela ka tumelo ya Jesu Kreste a ema 
lehlakoreng la bona mme a hana ho kweneha. E, a shwa, empa 
jwalo ka Abele, o pakilwe ke Modimo (lebitso la hae le ngotswe 
Lentsweng), mme leha a shwele, lentswe la hae le sa ntse le 
bua ka har’a maqephe a Lirekoto tsa Modimo tse Halalelang. 
Moshwela-tumelo e mong ya tshepehang a iswa phomolong ya 
hae. Empa Satane ha a ka a hlola mohlang oo, le mohla a na a 
bolaya Kgosana ya Kgotso ha a ka a hlola, hobane jwalokaha 
Satane a ripitlilwe sefapanong, le jwale madi a Antipase a sa 
ntse a hweletsa makgolo a mang a tla jara difapano tsa wona 
mme a Mo latele.

MOO TERONE YA SATANE E LENG TENG

 Lebaka leo ena e leng karolo ya thoriso ya Moya ke hoba 
masole a sebete ana a sefapano a ne a fekisa Satane hantle 
mabaleng a phaposi ya terone ya hae. Ba ne ba hlola ntwa 
ka Lebitso le ka Tumelo ya Jesu hantle ka har’a diahelo tsa 
baetapele ba lefifi. E ne e le thoriso e kgolo hakakang. Jwale 
ka dinatla tsa Davida tse hlasetseng diahelo tsa sera ho tlisetsa 
Davida metsi a timang lenyora, le dinatla tsena tsa tumelo 
tsa hlasela qhobosheane tse lefatsheng tsa mmuso wa Satane, 
mme ka ho rera le ho kgothatsa tsa tlisetsa ba neng ba dutse 
moriting wa lefu metsi a topollo.

 Jwale e re ka ha mantswe ana a lebahaneng le terone 
le seqhobo sa Satane e le karolo ya thoriso ya Modimo ho 
bakgethwa ba Hae, hantle-ntle a haha kalana e ahlolang bobe 
bo neng bo laola kereke.

 PERGAMOSE: Terone le moo Satane a Ahileng Teng. Ho 
ba bangata, dipolelo tsena ho ena le ho fetoha nnete ya histori 
e ne e mpa e le dipapiso feela. Empa ke tsa nnete mme le histori 
ya di paka. Pergame e ne e hlile e le terone le moo Satane a 
ahileng teng. Ho etsahetse ka mokgwa oona:

 Tshimolohong Pergame e ne e se moo Satane (ha ho buuwa 
ka ditaba tsa batho) a neng a ahile teng. Ha e sa le Babylona 
ka boyona le ka dipapiso e le ntlokgolo ya hae. Borapedi ba 
Satane bo qadile motseng wa Babylona. Genese 10:8-10, 

“Kushe a tswala Nimrode; ke yena ya qadileng ho ba matla 
lefatsheng. Ke yena eo e bileng setsomi sa senatla pel’a Jehova. 
Qalo ya mmuso wa hae ya eba Babele, le Ereke, le Akkade, 
le Kalne, fatsheng la Shineare.” Gen. 11:1-9, “Lefatshe lohle 
le ne le na le puo e le nngwe, le mantswe a le mang. Yare ha 
ba falella botjhabela, ba fihlela lehwatata naheng ya Shinare, 
mme ba aha teng. Yaba ba bolellana ba re, Tlong hleng, re 
bope makote, re a bese ka mollo. Ba e-ba le makote bakeng sa 
majwe, le bitume bakeng sa seretse. Jwale ba re, Tlong jwale, 
re ikahele motse le tora hloro ya yona e fihle lehodimong; mme 
re iketsetse lebitso, re tle re se ke ra qhalanyetswa lefatsheng 
lohle. Yaba Jehova o theoha ho tla bona motse le tora, e 
hahuwang ke bana ba batho. Jehova a re, Bonang, ke setjhaba 
se le seng, puo ya bona kaofela e nngwe feela; mme ha e le 
mona ba qadile ho sebetsa: ha ba sa na ho thibelwa, hore ba 
se ke ba phetha tsohle tseo ba di rerileng. A re theoheng he, 
re ferekanye puo ya bona teng, hore e mong a se ke a utlwa 
puo ya e mong. Yaba Jehova o ba qhalanya teng jwalo ba ya 
le lefatshe lohle; ba lesa ho haha motse. Ka baka leo motse oo 
wa rewa Babele; kahobane ke moo Jehova a ferekantseng puo 
ya lefatshe lohle: le moo Jehova a ba qhalanyeditseng teng 
lefatsheng lohle.”

 Babele ke lebitso la pele la Babylona. E bolela pherekano. 
Hantle-ntle e theilwe ke Kushe, mora wa Kama, empa e 
fetohile mmuso o matla wa tshobotsi e tsotwang tlas’a mora wa 
hae, Nimrode, setsomi sa senatla. Nimrode, ho latela tlaleho ya 
Genese wa leshome le motso o le mong le ho latela histori e sa 
hlomphuweng, o ile a tswa mme a etsa dintho tse tharo. O ne 
a batlile ho thea setjhaba se matla, a kgona. O ne a batlile ho 
hodisa borapedi ba hae, a kgona. O ne a batlile ho iketsetsa 
lebitso, le teng a kgona. Dikatleho tsa hae tsa hola hoo mmuso 
wa Babylona o bileng wa bitswa hloho ya gauta har’a mebuso 
yohle ya lefatshe. Nnete ya hore borapedi ba hae bo ile ba 
hlahella ka mahetla e thasisetswa ke nnete ya Lengolo le bo 
nyalanyang le Satane ka botlalo ho Isaia Kga. 14 le ho Tshen. 
Dikga. 17-18. Re ka boela ra kgodisa ka histori hore bo bile ba 
hapa lefatshe lohle mme ebile ke setsi sa tsamaiso e nngwe le 
e nngwe le ya tshebeletso ya medimo, mme ke mokotaba wa 
dithuto tsa tumelo-kgwela, leha kwana mabitso a medimo a 
fapana ho latela dibaka tse fapaneng tsa naha e leng ho latela 
puo tsa batho. Taba ya hore o etseditse yena le balatedi ba hae 
lebitso ha e hloke ho bolelwa, hoba ha feela mongwaha ona o 
hodimo o ntse o tsweletse (ho fihlela Jesu a Itshenola ho baena 
ba Hae) o tla rapelwa a be a hlomphuwe, leha kwana e tla ba 
ka lebitso le fapaneng le la Nimrode, le ka tempele e batlang e 
fapane le eo a na a kgumamelwa ho yona sethatong.

 Erekaha Bibele e sa tshwarane le dinalane tsa ditjhaba tse 
ding ka ho qapodisa, ho tla ba bohlokwa ho batlisisa direkoto 

tsa kgale tse sa hlomphuweng ho fumana karabo ya rona ya 
kamoo Pergame e fetohileng setulo sa borapedi ba Satane 
ba Babylona. Mehlodi e meholo ya ditaba e tla fumanwa 
direkotong tsa Egepeta le setsong sa Gerike. Lebaka mona ke 
hobane Egepeta e okgile mahlale a yona le dipalo tsa yona 
ho Bakalde mme ka lehlakoreng le leng Magerike a okgile ho 
Egepeta. Jwale e re ka ha baprista e ne e le bona ba laolang 
dithuto tsena tsa mahlale, le kahobane mahlale ana a ne a 
sebediswa e le karolo ya borapedi, re se re tseba senotlolo seo 
borapedi ba Babylona bo totisitseng matla a bona dinaheng 
tse pedi tsena. Hape ke nnete hore ha setjhaba se hapa 
setjhaba se seng, borapedi ba mothapisi bo ne bo kakatlelwa 
ke lethapisana. Ho tumme haholo ho thwe Bagerike ba ne ba 
sebedisa matshwao a Zodiaca [dinaledi_Moft.] a tshwanang 
le a Babylona; ho bile ho fumanwe ka hara direkoto tsa kgale 
tsa Baegepeta hore Baegepeta ke bona ba apoletseng Bagerike 
tsebo ya bona ya medimo-e-sehlopha. Ka baka leo dimisteri 
tsa Babylona tsa hasana ho tloha setjhabeng se seng ho ya 
ho se seng sa ba sa bitoha Roma, China, India mme re bile re 
fumana motheo ona oo wa borapedi Amerika e Leboya le e 
Borwa.

 Dihistori tsa boholoholo di dumellana le Bibele di re tumelo 
ena ya Babylona e ne e hlile e se yona tumelo ya sethatho ya 
batho ba lefatse la pele. Ke yona e qadileng ho sesisetsa hole le 
tumelo ya mantlha; empa e ne e se yona ya mantlha. Boranalane 
ba kang Wilkinson le Mallett ba kgodisitse ba ba ba akaretsa 
ho tswa ditokomaneng tsa boholo ba re ka nako e nngwe batho 
bohle ba lefatshe ba ne ba dumela ho MODIMO O LE MONG, 
ya phahameng, ya hlolang ka ho sa feleng, ya sa bonweng, 
Ya bopileng dintho tsohle ka Lentswe la molomo wa Hae, le 
hobane semelo sa Hae se ne se tletse lerato le molemo le toka. 
Empa erekaha Satane a ye a silafatse sohle seo a ka se fihlelang, 
re mo fumana a silafatsa mehopolo ya batho le dipelo ba tle ba 
hanele nnete. Erekaha a lekile kgafeta ho rapelwa eka ke yena 
Modimo e seng mofo le sehlodilweng sa Modimo, o ile a hulela 
ho kgumamela Modimo hole morero e le ho ikgulela ho rapelwa 
mme ka hona a phahamiswe. Ruri o bile a atleha ho phetha 
takatso ya hae ya ho hasanya borapedi ba hae lefatsheng lohle. 
Ketso ena e netefatswa ke Modimo Bukeng ya Baroma, “Leha 
ba tsebile Modimo, ha ba ka ba O tlotlisa ka ho re ke Modimo, 
empa ba fetohile mawatla mehopolong ya bona, mme dipelo 
tsa bona tse hlokang kelello di fifetse di amohetse borapedi 
bo bolang ba bileng ba rapetse tse bopilweng ba furaletse 
Mmopi.” Hopolang, Satane e ne e le sebopuwa sa Modimo 
(Mora’ Mafube). Ka hona re fumana hobane leha pele nnete e 
ne e hasitswe har’a batho, mme bohle ba tshwere nnete e kgolo 
eo, hamorao ha fihla mohla sehlopha se seholo se furallang 
Modimo mme se hasanya mokgwa wa borapedi ba bodiabolosi 

lefatsheng. Histori e paka e re lesika la Sema le emelang nnete 
e sa fetoheng le ile la ema ka thata kgahlano le la Kama le ileng 
la furalla nnete ho kgomarela leshano la diabolosi. Nako ya ho 
kenyeletsa taba ena ha e yo; empa e kenyeletswa ho le bontsha 
hore ho be ho na le ditumelo tse pedi homme tse pedi feela, 
mme e kgopo ya tlala lefatshe lohle.
 Tumelo ya modimo o le mong ya fetoha tumelo ya medimo e 
mengata Babylona. Leshano la diabolosi le diphiri tsa diabolosi 
tsa ropoha kgahlano le nnete ya Modimo le diphiri tsa Modimo 
motseng oo. Satane a fetoha modimo wa lefatshe lena ka nnete 
mme a kopa ho kgumamelwa ke diphofu tsa leqheka leo ho 
etsa hore ba dumele e le yena Morena ka nnete.
 Tumelo ya sera ya medimo e mengata e qadile ka thuto 
ya botrintase. Ke morao mono mehleng ya boholoholo moo 
kgopolo ya “Modimo o le mong ka batho ba bararo” e hlahileng 
teng. Ho makatsa ha kakang ha kajeno baithuti ba rona ba 
thutabomodimo ba eso bone taba ena; empa e re ka ha ho hlakile 
hore ba qhekanyeditswe ke Satane jwaloka baholo ba bona, ba 
sa ntse ba dumela ho batho ba bararo BoModimong. Ke batla re 
ke re bontshwe hang feela Lengolong moo boholo ba thuto eo 
bo fihlelwang teng. Na ha ho makatse hore leha lesika la Kama 
le itsamaetse ka tsela ya lona ya borapedi ba Satane bo neng 
bo kenyeleditse monahano wa motheo wa medimo e meraro 
ha ho mohlala le o mong moo lesika la Sema le dumetseng 
ntho e kang eo leha e le ho tshwara tshebeletso ya borapedi 
bo kenyeletsang esita le ntho e kang eo? Na ha ho makatse ha 
Baheberu ba dumetse, “Utlwa, wena Iseraele, Morena Modimo 
wa hao ke Modimo o le MONG”, hola ho ena le batho ba bararo 
BoModimong? Abrahama, wa lesika la Sema, ho Gen. 18 o bone 
Modimo o le MONG to le mangeloi a mabedi.
 Jwale botrintase bona bo ne bo hlaloswa jwang? Bo ne bo 
hlaloswa ka kgutlo-tharo ya dikgutlo tse lekanang kamoo bo sa 
ntse bo hlaloswa Roma le kajeno. Ho a makatsa, Baheberu ha 
ba eso kakatlele mohopolo o jwalo. Jwale ya nepileng ke mang? 
Na ke Baheberu kapa Bababylona? Kwana Asia mohopolo wa 
medimo e mengata e leng wa medimo e meraro e le ntho e le 
nngwe o ne o hlahiswa ka setshwantsho se nang le dihloho 
tse tharo hodim’a mmele o le mong. Yena o hlaloswa e le 
mahlale a mararo. Kwana India, dipelo tsa bona di bone ho 
tshwaneleha ho mo hlalosa e le modimo o le mong ka dibopeho 
tse tharo. Jwale ruri eo ke thutamodimo e ntle ya letsatsi la 
kajeno. Kwana Japane ho fumanwa Buddha e moholo ya nang 
le dihloho tse tharo tse tshwanang le tseo re di hlalositseng 
pejana. Empa o ipabotseng har’a yona kaofela ke o hlophollang 
mohopolo wa boraro ba Modimo ka sebopeho se menahaneng 
hararo sa: 1. Hloho ya leqheku e tshwantshang Modimo Ntate, 
2. Sedikadikwe seo ho latela diphiri se ne se supa “Peo” e 
bolelang Mora. 3. Mapheyo le setono sa nonyana (leeba). Thuto 

ya Ntate, Mora, le Moya o Halalelang e ne e le ena, baperesone 
ba bararo BoModimong, botrintase bo bitswang jwalo ka nepo. 
Le ka bona ntho e tshwanang Roma. Jwale ha nke ke boele 
ke botse, na ha ho makatse ha diabolosi le barapedi ba hae 
ba ne ba senoletswe nnete ho feta ntat’a tumelo, (Abrahama) 
le ba lesika la hae? Na ha ho makatse ha barapedi ba Satane, 
ba tsebile haholo ka Modimo ho feta bana ba Modimo? Jwale 
ke seo baithuti ba thutabodimo kajeno ba lekang ho re bolella 
sona ha ba bua ka botrintase. Ho tloha jwale le hopole ntho e 
le nngwe ena feela: direkoto tsena ke dinnete mme le taba ena 
ke nnete_Satane o leshano e bile ke ramashano, mme nako le 
nako ha a fihla ka lesedi lefe feela e sa ntse e le leshano. Ke 
mmolai. Mme thuto ya hae ya botrintase e sentse bongata mme 
e tla be sa le e senya Jesu a be a fihle.

 Ho latela histori ha ho a nka nako e telele pele ho etswa 
phethoho mohopolong ona wa Ntate le Mora le Moya o 
Halalelang. Satane a ba tlosa nneteng kgato e le nngwe ka 
nako. Jwale thuto ya BoModimo e neng e ipha sebopeho e se e 
le: 1. Ntate e leng rabosafeleng, 2. Moya o Halalelang o ahileng 
ka har’a mme wa MOTHO. (Na hoo ho le hopotsa ho hong?) 3. 
Mora ya Halalelang, tholwana ya moya oo o ahileng mmeleng 
wa nama, (peo ya Mosadi).

 Empa diabolosi ha a kgolwa. Ha eso iphumamele borapedi 
bo lebiswang ho yena, bo se bo le teng empa kwana hase ka 
kotloloho. Ka hona a tswela pele ho suthisetsa batho hole le 
nnete. Ka diphiri tsa hae o senolela batho ho re erekaha ntate e 
le Modimo o moholo o sa bonweng mme a sa itshunyake ditabeng 
tsa batho, empa kamano ya hae le bona e le ya kgutso, jwale 
ho a hlaka hore eka kgona a rapelwe ka kgutso. Hantle-ntle ho 
bolela ho mo qhelela ka thoko ka moo ho ka kgonwang, ha eba e 
se kahohle-hohle. Le yona thuto ena ya hasana lefatsheng, mme 
hantle kajeno kwana India le bona ditempele tsa mmopi e moholo, 
modimo o kgutsitseng, di le mmalwa ka mokgwa o hlollang.

 Erekaha mmopi-ntate a ne a sa hloke ho kgumamelwa, 
ho totobetse hore tshebeletso e tla sokollelwa ho “Mme le 
Ngwana” e le ditlotla tse kgumamelwang. Egepeta ha fumanwa 
sona setlamo sa mme le mora se bitswa Isisi le Osirisi. India e 
ne e le Isi le Iswara. (Lemohang ho tshwana ha mabitso le 
hona.) Asia e ne e le Cybele le Deoiase. Roma le Gerike tsa 
latela mohlala oo. Le kwana China. Be, nahanang ho hlollwa 
ha baromuwa ba bang ba Roma e Katolike ha ba kena China 
ba fihlela Madonna le Ngwana mme hlohong ya lesea ho tswa 
metjhaedi ya lesedi. Setshwantsho seo se ne se ka fapanyetswa 
le se Motseng wa Mopapa [Vatican_Moft.] haese ho fapana ha 
ditshobotsi tse ikgethang tsa sefahleho.

 Jwale ho a re lokela ho utulla mme le ngwana ba 
sethathong. Sethathong modimotsana wa Babylona e ne e le 

Semiramisi ya n’a bitswa Rhea dinaheng tsa bochabela. O ne a 
sikarile mora diphakeng tsa hae, eo leha e ne e le lesea, a ne a 
hlaloswa a le molelele, a le matla, e le tjaka mme haholo-holo 
a hlile a hohela basadi. Ho Ezek. 8:14 o ne a bitswa Tammuze. 
Hara bangodi ba kgale-kgaleng o ne a bitswa Bacchuse. Hara 
baBabylona e ne e le Ninuse. Lebaka la hore a tshwantshwe 
e le lesea le ka hara diatla a mpa a hlaloswa e le monna e 
moholo ya matla ke hobane o bitswa “Monna-Mora”. Le leng 
la mabitso a hae a tlotliso e ne e le “Mohats’a Mme”, mme 
India moo bobedi bo tsejwang e le Iswara le Isi, yena (monna) o 
hlahiswa e le lesea le dutseng sefubeng sa mosadi wa lona.

 Ho-re Ninuse enwa ke Nimrode wa Bibele re ka e tiisa ka 
ho bapisa histori le rekoto ya Genese. Pompeise o itse, “Ninuse, 
Morena wa Assiria, o ile a fetola mekgwa e bohareng ya 
bophelo ba sekgale-kgale ka takatso ya ho hlola. KE WA PELE 
HO LWANTSHA BAAHISANE BA HAE. A hapa ditjhaba 
tsohle ho tloha Assiria ho fihla Lybia kaha banna bana ba ne 
ba sa tsebe mahlale a ntwa.” Deodoruse o re, “Ninuse ke yena 
morena wa kgale-kgaleng ka ho fetisisa Assiria ya hlahiswang 
historing. Erekaha e ne e le motho wa sebopeho sa ntwa a 
kwetlisa bahlankana ba bangata ka thata mahlaleng a ntwa. 
A bea Babylona tlas’a taolo ya hae le pele motse wa Babylona 
o e-ba teng.” Ka hona re bona Ninuse enwa a qala a ipha 
matla Babylona, a haha Babele mme a hapa Assria, ya e-ba 
morena wa yona, a ntoo tswela pele ho thumakanya mabatowa 
a phatlaletseng moo batho ba sa ithutang ntwa mme ba phela 
ka mekgwa e mahareng jwalokaha Pompeise a bolela. Jwale ho 
Gen. 10, ha e bua ka mmuso wa Nimrode e re, “Qalo ya mmuso 
wa hae ya e-ba Babele, le Ereke, le Akkade, le Kalne fatsheng 
la Shineare. Ha tswa fatsheng leo Assure mme a haha Ninive, 
le Kalah j.j.” Empa bafetoledi ba entse phoso ha ba fotoletse 
Assure e le lebitso hoba ke leetsi, mme ka Sekalde le bolela 
‘ho matlafatsa.’ Ha ho le jwalo ke Nimrode, eo itseng hoba a 
matlafatswe (a ileng a thea mmuso wa hae ka ho bopa lebotho 
la pele la lefatshe leo a le kwetlisitseng ka ho hlakisa masole 
le ka maqiti a ho tsoma) a tshelela ka nqane ho Shineare ka 
lebotho la hae le matla a kokobetsa ditjhaba mme a haha metse 
e kang Ninive, o reeletsweng yena, hoba esita le kajeno karolo 
e ka sehlohong ya dithako tsa motse oo e bitswa Nimrode!

 Erekaha re utulutse hore Ninuse e ne e le mang, jwale 
ho bohlokwa ho utulla hore ntata’e e ne e le mang. Ho 
latela histori e ne e le Bel, mothei wa Babylona. (Eka kgona 
ho lemohuwe mona hore Bel o o theile ka hore ke yena ya 
thakgotseng kgato ena yohle, empa ke mora hae, Ninuse, ya 
o tiisitseng mme ya e-ba morena wa pele j.j.) Empa ho ya ka 
Lengolo, ntat’a Nimrode e ne e le Kushe: “Mme Kushe a tswala 
Nimrode.” Taba ena ha e dule jwalo feela empa re fumana e le 
Kama ya tswetseng Kushe. Jwale, ho latela setso sa Baegepeta 

Bel o ne a bitswa Hermese, mme Hermese e bolela, “MORA 
WA KAMA.” Ho latela histori Hermese e ne e le moporofeta e 
moholo wa tshebeletso ya medimo. E ne e le toloko ya medimo. 
Lebitso le leng leo a na a bitswa ka lona e le Merkure. (Balang 
ho Dik. 14:11- 12)
 Haginuse o bua tjena ka modimo oo o nong o tsebjwa ka 
tsela tse fapaneng e le Bel, Hermese, Merkure j.j, “E se e le 
mengwaha-ngwaha batho ba phela tlas’a mmuso wa Jove (e 
seng Jove Moroma, empa Jehova wa Baheberu ya tlileng pele 
ho nalane ya Maroma) ho se na metse le melao, mme bohle ba 
bua puo e le nngwe. Empa ka mora hoba Merkure (Bel, Kushe) 
a toloke dipuo tsa batho (ke ka baka leo toloko e bitswang 
Hermeneutes) ke yena ya qhalantseng ditjhaba. Pherekano 
ya ntoo qala.” Ho tswa mona ho ka bonwa hobane Bel kapa 
Kushe, ntat’a Nimrode, tshimolohong e ne e le moetapele wa 
dinokwane tse tlositseng batho ho Modimo wa nnete a ba a 
ba kgothaletsa kaha e ne e le “toloko ya medimo” ho inkela 
sebopeho se seng sa borapedi. A ba roteletsa ho tswela pele ka 
tora eo hantle-ntle e hahilweng ke mora wa hae. Kgothaletso 
ena ke yona e hlahisitseng pherekano le karohano ya batho, ka 
baka leo e ne e le bobedi boo, “motoloki le moferekanyi.”
 Kushe, ka baka leo, e ne e le ntat’a tsamaiso ya medimo 
e mengata mme mohla batho ba ne ba etsana medimo, ehlile 
yena, ya e-ba ntat’a medimo. Jwale Kushe o ne a bitswa 
Bel. Mme Bel ho latela tumelo-kgwela ya Maroma e ne e le 
Januse. O tshwantshwa a e-na le difahleho tse pedi mme o ne 
a jere molamu oo ka wona a n’a ferekanya a bile a “qhalanya” 
batho. Ovid o ngola tjena ka seo Januse a ithokileng ka sona, 
“baholoholo ba mpitsitse Chaose”. Ka hona re fumana Kushe 
wa Bibele, lerabele la pele kgahlano le tumelo ya modimo 
o le mong le ne le bitswa Bel, Beluse, Hermese, Januse, j.j. 
har’a batho ba boholoholo. O ne a ipolela a tlisa tshenolo le 
diphetolelo tse tswang ho medimo di ya bathong. Ka ho etsa 
jwalo a dihela kgalefo ya Modimo e qhalanyang batho, ha ba 
ha hlaha karohano le pherekano.
 Jwale ho fihlela mona re bone moo politheime kapa 
tshebeletso ya medimo e mengata e tswang teng. Empa na le 
lemohile ra boela ra fumana ho buuwa ka monna ya bitswang 
Kushe ya n’a tlotliswa ka ho bitswa “ntat’a medimo”? Na 
le elelletswe mona mokotaba wa kgale wa tumelo-kgwela 
tsa mehleng, hore medimo e ne e iketsa setlama se le seng 
le batho? Ke hona moo tshebeletso ya badimo e tswang teng. 
Ka hona re mpe re lekole histori ho fumana tshebeletso ya 
badimo. Be, ho thwe Kushe ke yena ya soteditseng tshebeletso 
ya medimo e meraro ya ntate, mora le moya. Medimo e meraro 
e neng e lekana kahohle. Empa o ne a tseba ka peo ya mosadi 
e tlang, ka hona mosadi le peo ya hae ba tlameha ho hlahella 
setshwantshong. Taba ena e etsahetse mohla Nimrode a 

shwang. Mosadi wa hae, Semiramise o ile a mo etsa modimo, 
mme ka baka leo a iketsa mm’a mora esita le mm’a medimo. 
(Jwalo feela kaha kereke ya Roma e entse Maria modimo. 
Ba re o ne a se na sebe mme e ne e le Mm’a Modimo.) Yena 
(Semiramise) o ne a bitsa Nimrode “Zeroashta” e bolelang, 
“peo ya pallo ya mosadi.”

 Empa ha se kgale ka mora moo ha mosadi a qala a hapa 
maikutlo ho feta mora, mme kapele a suptjwa e le yena ya 
hatikelang noha. Ba mo rea “mofumahadi wa lehodimo” mme 
ba mo halaletsa. Ho tshwana hakakang le kajeno moo Maria, 
mm’a Jesu, a nyollelwang ho motho ya sa shweng mme ha 
jwale ho qala ka Lwetse 1964 lekgotla la Motse wa Mopapa 
le leka ho ruisa Maria boleng boo a se nang bona, hoba ba 
rata ho mmitsa, “Maria Mmuelli wa Mosadi,” “Maria Mm’a 
Badumedi Bohle,” kapa “Mma Kereke.” Ebang ho kile ha ba le 
tshebeletso ya Babilona ya badimo borapeding, ke borapedi ba 
Kereke ya Roma.

 Hase borapedi ba tshebeletso ya badimo feela bo theilweng 
Babylona empa le borapedi ba tlhaho. Ke Babylona moo 
medimo e ileng ya amahanngwa le letsatsi le kgwedi, j.j. Tlotla 
e ka sehlohong tlhahong e le letsatsi le tjhabisang lesedi le ka 
baka la dimelo tsa lona tse fanang ka mofuthu mme ho motho 
eka kganare ya mollo mahodimong. Ka baka leo modimo wa 
sehlooho e tla ba modimo wa letsatsi mme ba ne ba mmitsa 
Baale. Hangata letsatsi le ne le tshwantshwa le sedikadikwe 
sa lelakabe mme yaba kapele ho hlaha noha e teelang lelakabe 
hare. Hase kgale ka morao ha noha e ne e fetoha letshwao la 
letsatsi ya ba ya rapelwa hamorao. Ka hona takatso ya pelo 
ya Satane ya butswa. O ne a kgumamelwa jwaloka Modimo. 
Terone ya hae e ne e hlonngwe. Makgoba a hae a ne a kokobela 
pela hae. Mono Pergame o ne a rapelwa ka sebopeho sa 
noha e phelang. Sefate sa Tsebo ya Botle le Bobe, se neng se 
tshwantshwa jwale ke noha e phelang se ne se sa eka Eva feela 
empa le boholo ba morabe wa batho.

 Jwale Pergame e fetohile terone ya Satane jwang athe 
Babylona e ne e le setulo? Karabo e boela e fumanwa historing. 
Mohla Babylona e ne e wela matsohong a Bamede le Bapersia, 
moprista-morena, Attaluse o ile a baleha motseng a ya Pergame 
le baprista ba hae a nkile dimisteri tse halalelang. Teng a thea 
mmuso wa hae ka thoko ho moedi wa lebatowa-puso la Roma, 
mme a atleha tlasa paballo ya diabolosi.

 Ena e bile kaletso e kgutshwane ya nalane ya borapedi ba 
Babylona le ho fihla ha bona Pergame. Ha ho tikatiko hore 
dipotso tse ngata di siilwe di sa arabjwa mme tse ngata, ntle le 
pelaelo, di ka be di hlahisitswe ho re bonesetsa, empa morero 
mona hase ho hlahloba histori, empa morero ke ho thusa ho 
lekola Lentswe.

KGALEMELO

 Tshen. 2:14-15 “Empa Ke na le ditaba tse seng kae tseo Ke 
di nyatsang ho wena, ke hobane mona o na le ba yang ka thuto 
ya Balaame ya rutileng Balake ho bea kgopiso pel’a bana ba 
Iseraele, ba tle ba je tse hlabetsweng medimo ya bohata, mme 
ba etse bohlola. Hape o na le ba yang ka thuto ya ba-Nikola, eo 
Ke e hloileng.”
 Mongwaheng ona wa Pergame Morena o kgalema dithuto 
tse pedi tseo A di hloileng: 1. Thuto ya Balaame e hlahisitseng 
bohlola le sebe se kgaphatsehang Iseraeleng mane Baale-
Peore, le 2. Thuto ya ba-Nikola, yona e ne e mpa e le diketso 
Mongwaheng wa Efese. Kopanya kgalemelo ena le nnete ya 
hore esale a toboketsa Pergame e le terone ya Satane, mme ho 
bonolo haholo ho bile ho a tshwaneleha ho phethela ka hore ka 
mokgwa o itseng borapedi ba Babylona bo ne bo futswetswe le 
Bokreste.
 Jwale polelo ena hase kakanyo feela empa ke nnete ya 
histori eo re tla e paka ka ho kgutlela historing mohlomong 
36 A.D. mme re fihle Lekgotleng la Nicene la 325. Mohla 
Bakreste (haholo ba-Juda ka tswalo) ba ne ba hasana ho tloha 
Jerusalema ba ile ba ya hohle ba ntse ba bolela Evangedi, 
haholo-holo masinagogeng. Ha ho le jwalo dilemong tse tharo, 
kapa mohlomong ka 36 A.D. Evangedi e ne e isitswe Roma 
ke Janiuse le Andronikase, bao ho latela Baroma 16:7 e ne e 
le baapostola. Teng mosebetsi wa atleha dilemo tse mmalwa 
ho fihlela dikgang tse sa kgaotseng tsa ba-Juda har’a bona di 
qobella Mmusisi Claudiase ho ba leleka Roma. Hoba ba-Juda 
ba lelekwe motseng oo hantle-ntle ha robjwa mokokotlo wa 
kerekena eo. Mohlomong le bona baholo ka ho ba ba-Juda ba 
ne ba tla tsamaya. Mohlape o ne o tla sala o sa aloswa mme 
erekaha Lentswe le ne le sa ngolwa e le mosupatsela ho be 
bonolo ho mohlape oona ho kgeloha kapa ho phothonngwa 
ke bafilosofe le bahetene ba letsatsi leo. Erekaha diphiri tse 
bohale di ne di nanara, le ka baka la ho lokollwa ha moya wa 
antikreste, re fumana historing kerekana ena e Roma e wele ka 
tsela e nyahamisang, mme ya qala ya sutela meetlo ya bahetene 
tlasa mabitso a Bokreste.
 Yare ha lekgathe la ho leleriswa le qeta dilemo tse 13, 
bathei, Janiase le Andronikase, ha ba ka ba kgutla ho fihlela 
ka 54 A.D. Le ka lekanya ho nyaroha ha bona ho fumana 
kereke e reilwe mabitso a Bokreste empa ka bomadimabe e 
le ya bohetene. Ka har’a kereke ho hahilwe dialetare moo ho 
bewang dibano le moo ho sebeletswang meetlo e hlomphuwang 
ya bahetene. Baetapele ba tiileng ba kereke eo ba ke ke ba 
atamelwa, ka hona ba thea kereke e ntjha le ba mmalwa ba 
lekileng ho dula ka botshepehehi, kapa Kereke ya Bobedi ya 
Roma. Modimo ka mohau a sebetsa har’a bona ka mehlolo le 

meeka ha ba ha qalwa kereke ya boraro. Mme leha Kereke 
ya Pele e ne e tlotlolotswe ka ho fetoha bahetene ka borapedi 
mme e SENG Bakreste ya hana ho tela mabitso a yona mme ya 
itulela mme le jwale E SA NTSE e le Kereke ya Pele Ya Roma - 
Kereke ya Roma e Katolike.
 Jwale boholo ba rona re fupile kgopolo e phoso e reng 
mang le mang homme le bohle ba ipitsang Bakreste ba tla 
fetoha tekele ya diabolosi mme sephetho e be tshokelo e 
sehlooho ya mmuso. Empa ha ho jwalo. Kereke ena ya pele e 
ne e qadile ho atleha le ho ngatafala hoo babusisi le balaodi 
ba kabelong ya mmuso ba bileng ba rekolohela kereke eo ka 
mabaka a dipolotiki. Ka hona yare ha baetapele ba Kereke 
ya Pele e Roma ba iphumana ba rekolohelwa, ba qhautsa 
monyetla oo ho fetola mmuso sera sa badumedi ba nnete ba 
qela hore ba hloriswe ha ba sa kene mohlapeng wa bona. E 
mong wa babishopo ba jwalo ba Kereke ya Pele e Roma e 
ne e le Anicetuse ya phetseng palokgolong ya bobedi mme e 
le mehleng ya Polykapo. Hoba motlotlehi Polykapo a utlwele 
hobane Kereke ya Pele ya Bokreste ya Roma e tshophilwe 
meetlong ya bohetene e se e bile e silafaditse nnete ya 
Evangedi, a tloha ho ya ba qeka ho fetoha. A ba bona ba 
namalla ka pel’a ditshwantsho tse reeletsweng baapostola le 
bahalaledi. A ba bona ba hotetsa dikandelare ba tjhesa dibano 
aletareng. A ba bona ba keteka Selallo tlas’a lebitso la Paseka, 
teng ba phahamisa bohojana bo kgidikwe bo hlomphang 
modimo wa letsatsi, ba ntoo tsholla veine e le nyehelo ya 
teboho ho medimo. Empa mohalaledi enwa wa leqheku ya n’a 
haotse dimaele tse 1500 a sitwa ho thibela ho teba ha bona. 
Modimo wa bua ka yena mohla a tsamayang, “Efraime o 
kgomaretse ditshwantsho, mo tlohele,” Hosea 4:15. Polykapo 
ha a ka a hlola a kgutlile.
 Mohlahlami wa Anicetuse ebile mobishopo ya kgopo wa 
Roma ya bitswang Victor. A eketsa mekete e mengata ya 
bahetene le meetlo ka har’a Kereke ya Pele, a ba a leka ka 
bokgoni ba matla a hae ho qhophella dikereke tsa Bakreste 
ba nnete ho kakatlela mehopolo e tshwanang. Ba hana ho 
phethisa kopo ya hae e bile moo a hlohloletsang balaodi ba 
mmuso ho hlorisa badumedi, ho ba hulela lekgotleng, ho ba 
hlahlela teronkong esita le ho bolaya ba bangata. Mohlala 
wa diketso tsa hae tse soro o fumanwa historing moo 
Mmusisi Septimase Serevuse a susumeditsweng ke Callistuse 
(motswalle oa Victor) ho bolaya ba 7000 mane Thessalonika 
ka hobane badumedi bana ba nnete ba ne ba keteka Paseka 
ho latela Morena Jesu mme e seng ho latela borapedi ba 
Astarte.
 Sefate sa bohata se se se tsholla kgalefo ya sona kgahlano 
le Modimo o phelang ka ho bolaya mokgethwa, jwalo ka ha 
Kaine, moholo wa bona, a bolaile Abele.

 Kereke ya nnete ya nna ya tswelapele ho leka ho sokolla 
Kereke ya Pele. Ya hana ho sokoloha. Ya atolosa boholo ba 
yona le tshutsumetso. Ya thakgola letsholo le sa timeng le 
sehollang peo ya nnete. Ba ipolela e le bona homme bona feela 
bao e neng e le baemedi ba nnete ba Morena Jesu Kreste, mme 
ba iphafa ba re ke bona kereke ya ho qala ya Roma, mme e ne 
e le bona feela Kereke ya Pele. Efela e ne e le bona Kereke ya 
Pele, mme EFELA E SA LE BONA.
 Ha ho le jwalo mehleng ya mongwaha wa kereke ya 
boraro re fumana dikereke tse pedi tse qhwaetseng lebitso le 
tshwanang empa phapang e tlokile pakeng tsa tsona. E nngwe 
e ne e furaletse nnete, e inyadisitse medimo mme bophelo 
bo le siyo ho yona. E ne e itswakile mme mehlolo ya lefu, 
(e seng ya bophelo), e e latela. Ditho tsa yona di matla ka 
palo. E rekolohelwa ke lefatshe. E nngwe e le sehlotshwana se 
hloriswang. Empa e latela Lentswe, mme mehlolo ya e latela. 
Bakudi ba fola le bafu ba tsoswa. E phediswa ke Bophelo le 
Lentswe la Modimo. Ha e rate bophelo ba yona, empa e tiisitse 
Lebitso la Hae le tumelo ya Hae ho isa lefung.
 Mme ka baka leo tlatlapo e nyarosang ya mmuso wa 
Roma ya tshollelwa hodim’a badumedi ba nnete ho fihlela 
Konstantine a hlaha mme a ntsha tokoloho ya borapedi. Ho 
bonahala ho na le mabaka a mabedi a ho ntsha tokoloho ena. 
Tabeng ya pele babusisi ba fapaneng ba lokileng ba ne sa 
dumella tlatlapo, empa ha ba ntse ba ikela, ba hlahlangwa ke 
ba bobolai ba Bakreste. E le sehloho hoo pheletsong batho ba 
bileng ba hatella hore Bakreste ba tlohelwe. Lebaka la bobedi 
le tsejwang hantle ke hobane Konstantine o ne a tobane le 
ntwa e mahlo a mafubedu ya ho laola mmuso. Bosiu bo bong a 
bona sefapano se sesweu se hlaha ka pel’a hae torong. A utlwa 
hona e le mohlakolane ho yena hore ha Bakreste ba ka mo 
rapella ho hlola, o tla hapa ntwa. O ile a ba tshepisa tokoloho 
ha a ka hlola. Yaba o a hlola mme tokoloho ya borapedi ya 
ntshwa ka molawana wa Nantes 312 A.D.
 Empa tokoloho ena hlorisong le lefung ha ea ba kgolo 
kamoo e ne e bonahetse pele. Jwale Konstantine e ne e le 
mosireletsi. Jwaloka mosireletsi thohothelo ya hae e batla e 
feta ya mmohi, hoba a qeta ka hore kereke e hloka thuso ya 
hae ditabeng tsa yona. A ba bone ba sa dumellane ditabeng 
tse fapaneng, e nngwe e bile ya kenyeletsa Ariuse, Bishopo 
wa Alksandere, ya rutileng balatedi ba hae hore Jesu e ne e se 
Modimo ka nnete empa sebopuwa se ka tlasana, kaha a bopilwe 
ke Modimo. Kereke ya Bophirimela e ne e kakatletse mohopolo 
o hohlanang le oo, e dumela ha Jesu e ne e le oona moloho wa 
Modimo mme jwalo ka ha ba boletse ‘a leka-lekana le Ntate’. 
Ka baka la ditaba tse jwalo, le ka ho kenngwa ha tshebeletso 
ya bohetene borapeding, mmusisi a epa seboka sa Lekgotla la 
Nicene ka 325 mohopolo e le ho kopanya dihlopha tsohle ba 

tle ba rarolle dikgohlano tsa bona, mme ba fihlele kutlwisiso e 
le nngwe, mme bohle ba be bang. Na ha ho makatse leha taba 
ena e qadilwe ke Konstantine ha ya ka ya shwa empa kajeno e 
sa ntse e phela e le “Lekgotla la Dikereke tsa Lefatshe”? Mme 
moo a sitilweng ho e fihlela ruri, e tla fihlelwa tsatsing lena ka 
mokgatlo wa dikereke tsa lefatshe.

 Jwale boitshunyako bona ba naha ho kereke ke bothoto 
hoba lefatshe ha le utlwisise nnete e fumanwang Lentsweng 
kapa mekgwa ya kereke. Kgele, yona qeto e beilweng ke 
lekgotla e re Ariuse o ne a fositse ebile ya fetolwa dilemo tse 
pedi hamorao ke mmusisi mme ka dilemo tse ngata thuto eo ya 
bohata ya tshwariswa batho.

 Empa ruri Morena o tsebile e sa le pele hobane kereke le 
naha di tla kopana. Lona lebitso leo Pergamose le bolela “ho 
nyalwa ka botlalo”. Mme efela naha le kereke di ne di nyalane; 
dipolotiki le borapedi di kopane. Mahlomela a kopano eo e 
sa le e le mabasetere a nyarosang ka ho fetisisa ao lefatshe le 
kileng la a bona. Nnete ha e yo ho bona, empa ho bona ho 
fumanwa ditsela tsohle tse kgopo tsa Kaine (lebastere la pele).

 Naha le kereke di sa nyalana feela mongwaheng oona, 
empa borapedi ba Babylona ba qhwaelwa Kerekeng ya Pele 
semmuso. Jwale Satane a se a iphumanetse katamelo Lebitsong 
la Kreste mme a hlwelliswa teroneng jwaloka Modimo a 
kgumamelwa. Ka thuso ya kopanelo yaba dikereke di rua 
lefa la mehaho e metle e hlonngweng dialetare tsa mabole 
o mosweu le ditshwantsho tsa bahalaledi ba iketseng. Mme 
hantle mongwaheng oona ke mohla “sebata sa Tshen. 13:3 se 
nang le leqeba le se bolayang: (Mmuso wa Roma ya bohetene) 
se boelang se tsoha mme sa fuwa matla e se e le “Mmuso wa 
Roma e Halalelang.” Roma jwalo ka setjhaba se ruileng dintho 
tsa lefatshe sa kgethulwa habohloko mme kapele se ne se tla 
kgehlemana ka ho shwelella; empa hajwale ho ne ho sa etse 
taba, hoba mmuso wa sona wa borapedi o ne o tla se baballa se 
dutse qhoweng ya lefatshe se busa ho tswa ka hare moo se ne 
se sa tl’o bonahala se etsa jwalo ho tswa ka ntle.

 E re ke supe nnete ya Lengolo e nepileng tabeng ena, hoba 
ha ke batle ha motho a nahana hobane ke fana ka tshenolo 
ya ka _ e sa fumanweng Lengolong. Dan. 2:31-45, “Morena, o 
no o tadima, mme hang ha hlaha setshwantsho se seholohadi. 
Setshwantsho seo se ne se fetisa ka boholo, se phatsima ka 
mokgwa o makatsang, se ne se eme pel’a hao; ponahalo ya sona 
e ne e tshabeha. Hloho ya setshwantsho seo e ne e le ya gauta 
e tshekehileng, sefuba le matshoho a sona e le a silifera, mpa 
le matheka a sona e le a koporo, meomo e le ya tshepe, maoto 
ka nqa e nngwe e le a tshepe ka nqa e nngwe e le a letsopa. 
Ha o ntse o tadima wa bona lejwe le kgephotsweng e seng ka 
matsoho a motho, la thesela setshwantsho maotong a sona a 

tshepe le a letsopa, la a robaka. Yaba tshepe, le letsopa, le 
koporo, le silifera, le gauta, di robakwa hang, tsa e-ba jwale 
ka mooko o fefohang seotlong lehlabula; tsa nkwa ke moya, 
mme nqalo ya tsona ha ya ka ya hlola e fumanwa: lejwe le 
neng le thesetse setshwantsho la fetoha thaba e kgolo, la tlala 
lefatshe lohle. Toro ke yona eo; jwale kwahollo ya yona re tla 
e hlahisa pel’a morena. Morena, ke wena, morena wa marena: 
ya neilweng mmuso, borena, matla le kganya, ke Modimo wa 
lehodimo. Hohle moo bana ba batho le diphoofolo tsa nahana 
le dinonyana tsa lehodimo di ikahetseng teng, O di beile 
maotong a hao, o o entse morena wa tsona tsohle. Hloho ya 
gauta ke wena. Ka mora’ hao ho tla hlaha mmuso o mong, o 
monyenyane ho wa hao, ho ntoo ba mmuso o mong wa boraro 
wa koporo, o tlang ho busa lefatshe lohle. Mme mmuso wa 
bone o tla ba le matla a jwale ka a tshepe: jwale ka tshepe 
ha e robakanya e silakanya ntho tsohle: e, jwale ka tshepe e 
thuhang, o tla robakanya o silakanye ntho tsohle jwalo. Ha e 
le ka seo o se boneng, hoba maoto le menwana ya sona, ka nqa 
e nngwe e ne e le letsopa la mmopi wa dipitsa, ka nqa e nngwe 
e le tshepe, ke hobane mmuso oo e tla ba mmuso o arohileng; 
empa ho oona ho tla ba le ho kang matla a tshepe, hobane 
o bone tshepe e kopantsweng le letsopa. Ha e le menwana 
ya maoto eo e neng e le ya tshepe ka nqa e nngwe, mme ka 
nqa e nngwe e le ya letsopa, ke hobane mmuso oo o tla ba 
matla ka nqa e nngwe, ka ng’e nngwe e be o pshatlehang. Seo 
o se boneng, ha tshepe e ne e kopane le letsopa, ke hobane 
ba tla nyalana ba kopantse meloko ya batho: empa ba ke ke 
ba momahana, jwale ka tshepe ha e sa momahane le letsopa. 
Empa mehleng ya marena ao Modimo wa lehodimo o tla hloma 
mmuso, o ke keng wa senyeha ka ho sa yeng kae: mme borena 
ba oona bo ke ke ba fetela ho sechaba se seng, o tla robaka o 
fedise mebuso eo kaofela, empa oona o tla ba teng ka ho sa 
feleng. Jwale ka ha o bone lejwe ha le kgepholwa thabeng e 
seng ka matsoho a motho, le robaka tshepe, koporo, letsopa, 
silifera, le gauta; Modimo o moholo o tsebisitse morena se tlang 
ho etsahala ka morao ho mehla ena: toro ke ya nnete, mme 
kwahollo ya yona e tiile.” Mona ho senolwa rekoto e nepileng 
ya nako e tlang ho tla, ya histori e-so tlale e porofetilweng ho 
hlaha hodim’a lefatshe ho qala nakong ya Daniele ho fihlela 
Jesu a kgutla a busa e le Mora wa Davida. E tsebjwa e le “Nako 
ya Baditjhaba.” Ka hara yona ho ena le mekgahlelo e mene ya 
histori e tsebilweng ka mmuso o nong o tla laola mokgahlelo 
ka mong: wa Babylona, Bamede-le-Bapersia, Bagerike, 
Baroma. O moholohadi le o n’o ruile borena bo shweletseng 
e le wa Babylona o bapiswang le hloho ya gauta. O latelang 
ka kganya e le wa Bamede-le-Bapersia oo ho latela histori 
kganya ya oona e ne e le katlasana mme o bapiswa le sefuba le 
diphaka tsa silifera. Yaba ho latela mongwaha wa Bagerike oo 
morena wa oona e ne e le molaodi ya bohlale-hlale sesoleng eo 

lefatshe le kileng la mo tseba ka baka leo ha tshwaneleha ha 
o bapiswa le mpa le dirope tsa borase. Kganya ya oona e le ka 
tlasana ho e mmedi ya pele. Qetellong ha fihla mmuso wa ho 
qetela e leng Mmsuo wa Roma o bapiswang le meomo le maoto. 
Empa moo mebuso ya pele e ne e bapisitswe le dimimerale tse 
hlwekileng (gauta e hlwekileng, silifera le borase) mmuso ona 
wa ho qetela e ne e le tshepe e hlwekileng meomong feela, hoba 
ha o fihla maotong e ne e le tshepe e kopaneng le letsopa, mme 
diminerale le mobu ha di ke di kopana mme di hlahise botsitso 
le matla. Empa ha ho jwalo feela, empa ho makatsang haholo, 
maemo a mmuso wona wa ho qetela (wa Roma) a hlollang ‘a ho 
tswakana’ a ne a tla peseletsa hantle ho fihlela Jesu a kgutla.

 Mmuso wona wa Roma ya tshepe (tshepe e lekanya boholo 
le matla a maholo a thumakanyang sera) o no o tla boptjwa 
ke dikarolo tse pedi tsa sehloho. Mme ha hla ha ba jwalo 
hoba mmuso o ile wa arohana dikoto tse pedi_Botjhabela le 
Bophirima. Bobedi ya eba matla a maholo, ya ripitla bohle 
pel’a yona.

 Empa jwalokaha kganya le matla a mebuso yohle a pona, le 
oona mmuso ona  wa qalella wa theleha. Ka hona Roma ya wa. 
Roma ya Bohetene ya Borena bo Busang e sa hlole e le tshepe. 
Ya theleha. Ya fumana leqeba le e bolayang. Jwale Roma e sa 
hlole e kgona ho busa hape. Yaba ke pheto. Ho latela kamoo 
lefatshe le ne le hopola kateng. Empa kamoo lefatshe le ne le 
fositse kateng, hoba hloho eo (Roma) leha e lemetse e ne e se 
leqeba le e isang lefung. (Phetolelo ya Wuest, ya Tshen. 13:3, “E 
nngwe ya dihloho tsa sona yaka e lemetse nameng, mmetso o 
hlahlathilwe. Yaba leqeba la sona le se bolayang le a fola. Mme 
lefatshe lohle la latela Sebata se Hlaha le maketse.”)

 Batho ba sheba Roma. Ba sheba setjhaba sa Ithali. Mme 
ha ba sheba ha ba elellwe hobane Roma ka meedi ya yona e 
thata moo mopapa a nang le sebaka se ikgethang e le mmuso 
wa hae hantle-ntle ke setjhaba ka har’a setjhaba, mme e na le 
manqosa e bile e amohela manqosa. ROMA YA MOPAPA YA 
BOKRESTE BA BOHATA (e bile e bitswa motse o sa feleng_
ha se le nyefolo eo) JWALE E LAOLA KA BORAPEDI KA 
BOKGONI BO FETANG LE MOHLA ROMA YA BOHETENE 
E BUSANG KA BORENA E NENG E LAOLA KA MATLA 
A TSHEPE E HLWEKILENG. Roma ya amohela sehlahlo se 
setjha sa bophelo mohla Konstantine a na a kopanya kereke 
le naha a ba a tshehetsa setlamo seo ka sheshe. Moya o nong 
o susumetsa Roma ya bohetene ke oona moya o susumetsang 
Roma ya Bokreste ba bohata hona jwale. Le ka bona hore ho 
jwalo hoba hajwale le a tseba hore mmuso wa bone ha wa ka 
wa fela; o mpile wa fetola tshobotsi ya wona e ka ntle.

 Hoba Lekgotla la Nicene le fetisetse matla a Roma ea 
dipolotiki kerekeng, yaka ha ho moedi ho seo Kereke ena ya 

Pele ya Bokreste e tla se fihlela. Lebitso, Bokreste, leo pele 
le ne le tlisa hloriso, jwale la fetoha lebitso la batlatlapi. Ke 
mongwaheng wona moo Augustine wa Hippo (354-430) a 
hlommeng molao o reng kereke e tlamehile mme e TSHWANELA 
ho sebedisa matla ha ho hlokahala ho kgutlisetsa bana ba yona 
mohlapeng, le hore kgato ya ho bolaya bakgelohi le bakwenehi 
e ne e dumellwa ke Lentswe la Modimo. Mohla a ne a tseka le 
Badonatise o ngotse tjena^“Efela ho molemo ha batho ba 
tataisetswa ho rapela Modimo ka thuto ho ena le ho kgannelwa 
teng ka tshoso ya kahlolo kapa ka ho utlwiswa bohloko, empa 
ha ho jwalo hoba mokgwa wa pele o hlahisa banna ba kgabane 
ho feta, ka hona bao ba sa ikokobeletseng wona eka kgona ba 
qhelelwe thoko. Hoba bongata bo fumane bo thusitswe (etswe 
re pakile homme re tla paka letsatsi le letsatsi ka boitsebelo) 
ke ho qobellwa pele ka tshoso kapa ho utlwiswa bohloko, e le 
hore hamorao ba tle ba susumetswe ke thuto, ho etsa ketso eo 
thuto e ba rutileng sona…empa kwana leha ba tataiswang 
ka lerato ba fetisa ka bokgabane, ba kenngwang tseleng ka 
tshabo ba bangata ho feta. Hoba ke mang ya ka re ratang ho 
feta Kreste, Ya beetseng dinku bophelo ba Hae? Empa hoba A 
bitse Petrose le baapostola ba bang ka Lentswe la Hae feela, 
mohla A ne a bitsa Pauluse, ha A ka a mo susumetsa ka lentswe 
la Hae feela, a mpa a mo ratlanya fatshe ka matla a Hae; hore 
pheletsong A tle a kgutlise motho ya befileng lefifing la bohetene 
ka ho mo qobella, a tle a labalabele lesedi la pelo, O bile a mo 
otla pele nameng ka bofofu ba mahlo. Kgele, hobaneng Kereke 
e sa tlameha ho sebedisa matla ho qobella bara ba yona ba 
timetseng ho kgutla? Morena ka Sebele o itse, ‘Eyang mebileng 
le meterong le ba qophelle ho kena ka hare.’ Ka baka leo efela ha 
matla ao Kereke e a fumaneng ka kgetho e halalelang mehleng 
ya yona e tshwanelehang, ka makgabane a borapedi le ka 
tumelo ya marena, e le sehlomo seo ba fumanwang mebileng le 
meterong_ke hore ba leng ka hara bokgelohi le ba leng setsing 
sa dikarohano_ba qophellwang ke sona ho kena ka hare, jwale 
ba mpe ba se ke ba fumana ho qophellwa ha bona e le molato.”

 Lenyora la madi le ne le keka kgato ka kgato. Sefate sa 
bohata Spaine jwale sa hlohleletsa Emperor Maximus ho 
kenela tlhaselo ya badumedi ba nnete ba neng ba tshwere 
Lentswe mme mehlolo le meeka e tsamaya le bona. Ka baka 
leo Bishopo Ithacuse a tlisa Baprisilla ba bang Treves (385). 
A ba qosa ka boloi le ka boitshwaro bo hananang le hlweko 
yaba ho bolawa ba bangata. Martini wa Tours, le Ambrose wa 
Milan ba hanyetsa ketso ena, mme thapediso ya bona hore ho 
emiswe hloriso ena ya eba ya lefeela. Hoba hloriso e lelefatswe 
babishopo ba babedi bana ba hana ho rapela le bishopo 
Hydatuse le ba mo tlatsang. Hoa makatsa hore ebe Sinode e 
Treves e ile ya tjhaella dipolao tsena.

 Ho tloha nakong ena, haholo Mengwaheng e Lefifi, re tla 
bona bana ba nama ba hlorisa mme ba timetsa bana ba Moya, 
leha bobedi bo bua ka Ntate a le mong jwalo ka lebakeng la 
Ishemaele le Isaaka. Botsho ba bobodu ba semoya bo tla loela 
mme lesedi la nnete la Modimo le tla nyamela le be le kganye 
ha sesane ha re bua ho latela matshwele. Empa tshepiso ya 
Modimo e tla dula e tiile, “Lesedi le tjhaba lefifing mme lefifi 
le sitwa ho le thibela.”
 Jwale ho fihlela nakong ena ha kea hlahisa ntlha ya histori 
eo ke tshepisitseng ho e ama, ke ho re, ho tshopahana ha 
borapedi ba Nimrode le borapedi ba Bokreste. Le tla hopola 
hobane Atthaluse o ile a baleha Babylona a ya Pergamose a 
hloma mmuso wa hae hole le moo Mmuso wa Roma o ka mo 
nanabelang. Wa atleha ka dilemo, o aloswa ke modimo wa 
lefatshe lena. Yaba letoto la hlahlamano ya baprista ba marena 
le latela Atthaluse ho fihlela mohla puso ya Atthaluse wa III eo 
ka mabaka a tsejwang ke boholo ba Modimo feela a bileng a 
nehela mmuso ho Roma. Yaba Julius Caesar o hapa mmuso ka 
nama le ka semoya hoba a ile a fetoha Mopapa Maximuse wa 
tumelo ya Babylona mme ka hona ya e-ba moprista-morena. 
Lebitso lena la tlotliso la nna la fetisetswa babusising ba 
latelang ho fihlela mohla Maximuse wa III a le hanang. Ho 
latela Stevens History ke hona mohla mopapa a na a hapa 
boetapele bo hannweng ke mmusisi mme kajeno mopapa o sa 
ntse a le teng lefatsheng, mme ke Mopapa Maximuse ka sebele. 
O rwetse mofapahloho wa boraro mme o dula Roma. Mme ho 
Tshen. 17 Modimo ha a sa re Pergamose ke terone ya Satane 
hape ha A sa re ke moo Satane a ahileng teng. Tjhe, phaposi ya 
terone ha e sa le Pergamose, empa ke SEPHIRI Babylona. Ha e 
Babylona empa e ho SEPHIRI Babylona. E motseng o dutseng 
hodim’a dithaba tse supileng. Hlooho ya wona ke antikreste 
hoba o hapile maemo a Kreste e leng Yena feela mmuelli le 
Yena feela ya ka tshwarelang dibe. E, Mopapa Maximuse o na 
le rona kajeno.

THUTO YA BA-NIKOLA

 Tshen. 2:15, “Hape o na le ba yang ka thuto ya ba-Nikola, 
eo Ke e hloileng.”
 O tla hopola hobane Mongwaheng wa Efese ke hlalositse 
lentswe lena, ba-Nikola, le tswa mantsweng a mabedi 
a Segerike: Nikao e bolelang ho hapa, le Lao e bolelang 
phutheho. Bo-Nikola bo bolela, “ho hapa phutheho.” Jwale 
hobaneng ena e le ntho e tshabehang hakaalo? Ho a tshabeha 
hobane le ka mohla Modimo ha a eso bee kereke ya Hae 
matsohong a boetapele bo kgethilweng bo tsamayang ka 
mohopolo o nang le tshekamelo dipolotiking. O beile kereke 
ya Hae tlhokomelong ya banna ba tlotsitsweng ke Modimo, ba 

tletseng Moya, ba phelang Lentswe homme ba etella batho ka 
ho ba fepa Lentswe. Ha A eso ho ka a arola batho ka dihlopha 
e le hore phutheho e etellwe pele ke boprista bo halalelang. Ke 
nnete boetapele bo tlamehile ho halalela, empa ka mokgwa 
o tshwanang phutheho yohle e tlamehile ho halalela. Ho ya 
pejana, ha ho sebaka Lentsweng moo baprista kapa baruti 
kapa ba jwalo e leng babuelli pakeng tsa Modimo le batho, le 
hona ha ho sebaka moo ba kgethehileng borapeding ba bona 
ho Morena. Modimo o batla ha bohle ba rata ba bile ba Mo 
sebeletsa mmoho. Bo-Nikola bo nyahlatsa ditaelo tseo mme 
sebakeng sa hoo ba kgetholla baruti bathong mme ba etse 
baetapele babusi bakeng sa bafo. Jwale hantle-ntle thuto ena 
e qadile e le ketso mongwaheng wa pele. Ho bonahala bothata 
bo itshetlehile mantsweng a mabedi: ‘baholo’ (dipresbeteri) 
le ‘balebedi’ (dibishopo). Leha Lengolo le bontsha ho na le 
baholo ba mmalwa ka kerekeng e nngwe le e nngwe, ba bang 
ba ile ba qala (Ignatiuse har’a bona) ho ruta ha mohopolo 
wa bobishopo e le ho phahamela kapa matla le taolo hodima 
baholo. Jwale bonnete ba taba ke hore lentswe ‘moholo’ le 
bontsha hore motho eo ke mang, athe lentswe ‘bishopo’ le 
bontsha ofisi ya monna yena eo. Moholo ke monna eo. Bishopo 
ke ofisi ya monna eo. ‘Moholo’ e sa le e bua feela ka dilemo tsa 
monna tsa boiphihlelo Moreneng mme e ya nne besale e bua ka 
hona. Ke moholo, eseng hobane a kgethilwe kapa a tlotsitswe, 
j.j., empa hobane a HODILE HO FETA. O rutehile ditaba, o 
kwetlehile, ha a motjha, o tshepahala ka baka la bophihlelo le 
bopaki bo emeng halelele ba bo-Kreste ba hae. Empa, lekgale, 
dibishopo ha dia ka tsa tiisetsa diepistoleng tsa Pauluse, empa 
ho ena le hoo ba lebisa mohla Pauluse a na a bitsa baholo ho 
tloha Efese ho ya Mileta ho Diketso 20. Temaneng ya 17 lengolo 
le re, “baholo” ba bitswa mme temaneng ya 28 ba bitswa 
balebedi (dibishopo). Mme dibishopo tsena, (ntle le pelaelo 
ka mohopolo o sekametseng dipolotiking le ho thohothella 
boholo) ba ngangella hoba Pauluse o fane ka moelelo wa ha 
‘balebedi’ ba enne ho feta moholo wa lehae ya nang le kabelo 
ya boholo kerekeng ya hae feela. Ho bona mobishopo jwale e 
le motho ya ruileng boholo bo namileng hodima baetapele ba 
bangata ba lehae. Kgopolo e jwalo e ne e sa nyalane le Mangolo 
esita le histori, empa hodim’a ho le jwalo esita le monna wa 
boleng ba Polikapo a sekamela lehlakoreng la mokgatlo o 
jwalo. Kahoo, se qadileng e le ketso mongwaheng wa pele sa 
etswa thuto e tletseng homme le hona ho sa le jwalo kajeno. 
Dibishopo le jwale di sa ntse di ipolela matla a ho laola banna 
le ho sebetsana le bona kamoo ba lakatsang, ho ba bea moo 
ba batlang tshebetsong. Hona ho latola boetapele ba Moya o 
Halalelang O boletseng, “Nkgetheleng Pauluse le Barnabase 
bakeng sa mosebetsi oo Ke ba bileditseng oona.” Hona ho anti-
Lentswe le anti-Kreste. Mattheu 20:25-28, “Jesu yare ha ba 
bileditse ho Yena, a re, Le a tseba hoba marena a Ditjhaba a di 

busa, mme baholo ba tsona ba na le puso e thata hodima tsona. 
Ho se ke ha ba jwalo ho lona; empa mang le mang ya ratang ho 
ba moholo hara lona, e ke e be mohlanka wa lona; mme mang 
le mang ya ratang ho ba wa pele hara lona, e be mofo wa lona: 
Jwalo ka Mora motho ya sa kang a tlela ho sebeletswa, empa e 
le ho sebeletsa, le ho neela bophelo ba Hae ho ba topollo ya ba 
bangata.” Matt. 23:8-9, “Empa lona le se ke la bitswa Rabbi: 
hobane Moruti wa lona o Mong, e leng Kreste; mme lona bohle 
le bana ba motho a le mong. Le se ke la bitsa motho lefatsheng 
ntata lona: hobane o Mong feela eo e leng Ntata lona, ke Ya 
leng mahodimong.”
 Ho ka hlakisa sena le ho feta, e re ke hlalose bo-Nikola ka 
mokgwa ona. O a hopola hore ho Tshen. 13:3 e re, “Ka bona 
hloho e nngwe ya sona e hlabilwe eka e ya shwa: empa leqeba 
leo le e bolayang la fola: mme lefatshe kaofela la makala ke 
sona.” Jwale re a tseba hore hloho e neng e lemetse e ne e le 
Puso ya bohetene ya Roma, matla ao a maholo a sepolotiki 
lefatsheng. Hloho ena e ile ya tsoha hape jwaloka “puso ya 
semoya ya Roma e Katolike.” Jwale tadima sena ka hloko. 
Roma ya sepolotiki ya bohetene e entse’ng seo e bileng motheo 
wa katleho ya hae? E, e ile ya “arola le ho hapaka.” Ebile 
peo ya Roma_ho arola le ho hapa. Meno a yona a tshepe a 
tamukanya le ho harolaka. Ya neng a tamukantswe ke yena a 
ke ke a kgona ho tsoha hape jwaloka ka mohla a neng a falatsa 
Katheje mme a mo sila ya eba letswai. Peo yona eo ya tshepe 
e ne e dutse ho yena mohla a ne a tsoha jwaloka kereke ya 
bohata, mme lepetjo la hae esale le dutse le tshwana_arola o 
hapake. Ke bo-Nikola boo mme Modimo o bo hloile.
 Jwale ke nnete e tsebjwang ya histori hore eitse hoba phoso 
ena e hohobele ka kerekeng, banna ba qala ho qhwebeshana 
bakeng sa maemo a bobishopo ka sephetho sa hore maemo 
ana a ne a se a abelwa banna ba rutehileng ho feta le ba 
atlehileng dinthong tsa lefatshe le ba ruileng kelello e elang 
dipolotiki hloko. Tsebo ya botho le mananeo tsa qala ho nka 
sebaka sa bohlale bo Kgethehileng mme Moya o Halalelang 
ha o a ka wa hlola o busa. Ruri bona ebile bobe bo sehloho, 
hobane dibishopo di ile tsa qala ho tshetlamisa hore ha ho sa 
hlole ho hlokeha semelo se bonaletsang sa Bokreste ho ruta 
Lentswe kapa ditshebeletso tse mahlonoko ka kerekeng hoba 
disebediswa le ditshebeletso ke tsona tse etsang taba. Hona ha 
dumella banna ba kgopo (bakgelosi) ho haraswanya mohlape.
 Ka dithuto tsa batho tsa bophahamo ba dibishopo ho 
ya sebakeng seo ba sa se dumellwang Mangolong, kgato e 
hlahlamang e bile ho aba maemo ka mabitso a tlotliso ho ileng  
ha haheha ho fihla tsamaisong e nang le maemo a boholo bo feta-
fetanang; hobane kapele-pele ha ba le diarekabishopo hodima 
dibishopo le dikhadinale hodima diarekabishopo mme mehleng 
ya Bonifase wa boraro ha ba le mopapa hodima bohle, Pontifi.

 Phello ya sehloho ka thuto ya bo-Nikola le kgomathiso 
ya Bokreste le boBabilona ya lokela ho ba seo Ezekile a se 
boneng Kgl. 8:10, “Yaba kea ema; eitse ha ke tadima, ka 
bona ditshwantsho tse ngata tsa dihahabi, le tsa diphoofolo 
tse ilwang, le ditshwantsho tsohle tsa ntlo ya Iseraele, di 
tshwantshitswe ka lerakong ho le pota ka nqa tsohle.” 
Tshen. 18:2, “La howa ka lentswe le phahameng, le phepa 
la re, o wele, o wele, Babilona e moholo, o fetohile moaho 
wa batemona, le letsaba la meya yohle e ditshila, le letsaba 
la dinonyana tsohle tse sa hlwekang tse ilwang, hobane 
ditjhaba tsohle di nwele veine ya bohale ba bootswa ba 
hae.”
 Jwale thuto ena ya bo-Nikola, molao wona o hlonngweng 
ka kerekeng ha oa ka oa nepana hantle le bongata ba batho 
hobane ba ne ba ka bala epistole e fapaneng kapa seratswana 
se tswang Lentsweng se ngotswe ke monna ya itseng wa 
morapedi. Kahoo kereke ya etsang? Ya kgaola baruti ba 
lokileng le ho tjhesa mangolo. Ba re, “Ho qosa thuto e 
ikgethang ho bala le ho utlwisisa Lentswe. Ehlile esitile Petrose 
a boletse hore ditaba tse ngata tseo Pauluse a di ngodileng di 
ne di le thata ho utlwisiswa.” Hoba Lentswe le tloswe bathong, 
kapele-pele ha fihlelwa moo batho ba seng ba mamela feela seo 
baprista ba se buang, le ho etsa seo a ba boleletseng sona. Ba 
bitsa hoo Modimo le Lentswe la Wona le halalelang. Ba hapa 
kelello le maphelo a batho mme ba ba fetola bafo ba boprista 
bo sa seelwang moedi.
 Jwale ha o batla kgodiso ya hobane Kereke ya Katolike 
e batla maphelo le dikello tsa batho, ak’o mamele feela 
phatlalatso ya Theodosiase wa X. Phatlalatso Ya Pele Ya 
Theodosiase.
 Molao ona o ntshitswe hang hoba a kolobetswe ke Kereke 
ya Pele ya Roma. “Rona babusisi ba bararo re lakatsa hore 
balatedi ba rona ba kgomarele ka tiisetso borapeding bo 
rutilweng ke Mohalaledi Petrose ho Baroma, bo nnileng 
ba bolokwa ka botshepehi ka neeletsano le boo hajwale 
bo bolelwang ke pontifi, Damasase wa Roma, le Petrose, 
mobishopo wa Aleksandria, monna wa Boapostola bo 
halalelang ho latela hlomamiso ya Baapostola, le thuto ya 
Evangedi; a re dumeleng ho boModimo bo le bong ba Ntate, 
Mora, le Moya o Halalelang, ka boholo bo lekanang Borarong 
bo Halalelang. Re laela baitlami ba tumelo ena ba bitswe 
Bakreste ba Katolike; re maneha balatedi bohle ba dithoto ba 
ditumelo tse ding ka lebitso la nyediso la bakwenehi, mme 
re hanela le diphutheho tsa bona ho nka lebitso la dikereke. 
Ntle le tsuo ya toka e halalelang, ba tshwanetse ho shebella 
qoso e boima eo boholo ba rona, bo ntse bo eteletswe pele ke 
bohlale ba lehodimo bo tlang ho e lekanya e tshwanetse ho 
dihuwa^”

 Melao e leshome le metso e mehlano ya dikotlo eo mmusisi 
enwa a ileng a e ntsha dilemong tse kaalo ya amoha baevangedi 
ditokelo tsohle ho phetha borapedi ba bona, ho ba ntshetsa ntle 
diofising tsohle tsa tshebetso, le ho ba tshosa ka ditefo, ho ba 
amoha ding tsa bona, ho leleriswa esita le mabakeng a mang, 
lefu.
 Na o a tseba ke’ng? Re habile nq’a eo hantle kajeno.
 Kereke ya Roma e Katolike e ipitsa Mma dikereke. E ipitsa 
ya pele kapa ya tshimoloho. Ehlile ho nepahetse ka botlalo. 
Ebile Kereke ya Pele ya Roma e ileng ya kgehlemana mme ya 
wela sebeng. Ebile ya pele ho etsa mokgatlo. Ka ho yena ho 
fumanwe diketso le thuto ya bo-Nikola. Ha ho motho ya ka 
latolang hore ke mme. Ke mme mme o tswetse baradi. Jwale 
moradi o tswa mosading. Mosadi ya apereng purapera e mmala 
wa sekarelata o dutse hodima maralla a supileng a Roma. Ke 
seotswa mme o tswetse baradi. Baradi bao ke dikereke tsa 
Maprostanta tse tswileng ho yena mme tsa boela tsa kgutlela 
hantle mokgatlong le bo-Nikoleng. Mme enwa wa baradi ba 
dikereke o bitswa seotswa. Ke mosadi ya sa kang a tshepahala 
dikanong tsa hae tsa lenyalo. O ne a nyadisitswe Modimo 
yaba o tloha ho ya feba le diabolosi mme bofebeng ba hae o 
tswetse baradi ba tshwanang le yena hantle. Kopano ena ya 
mme le moradi e kgahlano le Lentswe, kgahlano le Moya, mme 
pheletsong kgahlano le Kreste. Ehlile, ANTIKRESTE.
 Jwale pele ke tswa tema haholo ke batla ho bolela hore 
dibishopo tsena tsa ho qala di ile tsa nahana hobane di 
phahametse Lentswe. Ba bolella batho hore ba ka tshwarela 
dibe tsa bona maipolelong a dibe tseo. Hoo le ho leka e ne e se 
nnete. Ba qala ba kolobetsa masea mongwaheng wa palokgolo 
ya bobedi. Hantle-ntle ba ne ba sebetsa temalo ya kolobetso ya 
tswalo ya bobedi. Ha ho makatse ha batho ba ferekane hakana 
kajeno. Ha ba ne ba kopane hakaalo mohlang oo, mathwasong 
a Pentekosta hakaalo, jwale ba maemong a nyahamisang ho 
feta, hoba ba suthe dilemo tse ka bang dikete tse pedi hole-hole 
le nnete ya tshimoloho.
 Oho, Kereke ya Modimo, ho na le tshepo e le nngwe feela. 
Kgutlela Lentsweng mme o dule le lona.

THUTO YA BALAAME

 Tshenolo 2:14, “O na le ba yang ka thuto ya Balaame ya 
rutileng Balake ho bea kgopiso pela bana ba Iseraele, ba tle ba 
je tse hlabetsweng medimo ya bohata, mme ba etse bohlola.”
 Jwale o ke ke wa ba le lenaneo la bo-Nikola ka kerekeng 
ntle le hore thuto ena e nngwe e kene, le yona. O a bona, ha 
o tlosa Lentswe la Modimo le motsamao wa Moya jwaloka 
mokgwa wa borapedi (ba Nthapelang eka kgona ba Nthapele 

ka Moya le ka nnete) jwale o tla tlameha ho nea batho mokgwa 
o mong wa borapedi ho bo suthela, mme ho fapanyetsa ho 
bolela bo-Balaame.

 Ha re fela re batla ho utlwisisa seo thuto ya Balaame e leng 
sona kerekeng ya Testamente e Ntjha re tla lokela ho boela 
morao le ho bona seo e ne e le sona kerekeng ya Testamente ya 
Kgale mme re e sebedise mongwaheng oo wa boraro le ho boela 
re e nyollela hape lekgatheng la jwale.

 Pale ena e fumanwa ho Numere Kgaolo ya 22 ho tswella 
ka 25. Jwale rea tseba hore Iseraele e ne e le setjhaba se 
kgethilweng sa Modimo. E ne e le Mapentekosta a tsatsi la 
bona. Ba ne ba tshabetse tlasa madi, ba kolobetswa bohle 
Lewatleng le Lefubedu mme ba nyoloha ba tswa metsing ao 
ba hobela Moyeng ba thala tlasa matla a Moya o Halalelang 
nakong eo Meriama, moporofeta wa mosadi, a tiletsang moropa 
wa hae. Jwale, ka mora nako e itseng leetong bana bana ba 
Iseraele ba fihla Moabe. Lea hopola hore Moabe e ne e le mang. 
E ne e le mora Lota ka e mong wa baradi ba hae, mme Lota ka 
lehlakoreng le leng e le motswala Abrahama, kahoo Iseraele le 
Moabe ba ne ba amana. Ke batla o bone seo. BaMoabe ba ne ba 
tseba nnete, e leng hore ba ne ba e phela kapa tjhe.

 Kahoo Iseraele ya fihla meeding ya Moabe mme ya romela 
manqosa ho morena ka polelo e reng, “Re baena. Re dumelleng 
ho haola naheng ya lona. Ha batho ba rona kapa diphoofolo 
tsa rona di ja kapa di nwa ho hong, re tla thabela ho lefa 
hona.” Empa Kgosi Balake a fehelwaka haholo. Hlooho eo 
ya sekgakgatha seo sa ba-Nikola e ne e se mothating wa ho 
dumella kereke ho parola ka dipontsho tsa yona le meeka le 
ditshupo tsa mefuta-futa tsa Moya o Halalelang, ka difahleho 
tsa bona tse bekenyang ke kganya ya Modimo. Ho ne ho le kotsi 
haholo, kaha a ka nna a lahlehelwa ke o mong wa mokgopi 
wa hae. Kahoo Balake a latola ho dumella Iseraele ho feta. 
Hantle-ntle, a ba tsoha hona, a bileng a etela moporofeta wa 
mothapuwa ya reilweng Balaame le ho mo kopa ho bua pakeng 
tsa hae le Modimo le ho qela ya Matlawohle ho rohaka Iseraele, 
ho ba hlokisa matla. Mme Balaame, ka ho labalabela ho ba le 
kabelo ditabeng tsa dipolotiki le ho fetoha monna ya tummeng, 
ehlile a thabela ho etsa jwalo. Empa ka ho bona hobane o 
lokela ho atamela hoo, le ho fumana tokelo ho Modimo ho 
rohaka batho kaha a ne a ke ke a ho etsa ka boyena, a tloha 
mme a botsa Modimo hore a ka fuwa tumello ya Hae ho ya. 
Jwale na hoo ha ho tshwane le ba-Nikola bao re ba fumanang 
kajeno? Ba rohaka mang le mang ya sa yeng ka tsela ya bona.

 Yare ha Balaame a qela tumello ho Modimo ho ya, Modimo 
wa mo latolela. Kgele ya hla ya ba sehlabi! Empa Balake a 
ngangella, a bile a mo tshepisa meputso e meholwanyane le 
tlotla. Kahoo Balaame a kgutlela ho Modimo. Jwale karabelo 

e le nngwe ho tswa ho Modimo e loketse e b’e ne lekane. Empa 
e seng ho Balaame ya nang le ditaba-tabelo tsa hae. Hoba 
Modimo a bone lonya la hae, A mmolella ho ema le ho tsamaya. 
Hang-hang a qhaneha esele ya hae mme ke eo a tloseletsa. O 
tlamehile a be a lemohile hore e mpa e le thato ya Modimo e 
dumeletsweng mme a ke ke a kgona ho ba rohaka leha a ka 
ya makgetlo a mashome a mabedi mme a leka ka makgetlo a 
mashome a mabedi. Kamoo batho ba tshwanang le Balaame 
kajeno! Ba dumela ho Medimo e meraro, ba kolobetswe ka 
maemedi a mararo a lebitso bakeng sa LEBITSO, mme leha ho 
le jwalo Modimo a nne a romelle Moya hodima bona jwaloka ha 
A entse hodima Balaame, mme ba nne ba dumele hore ba nepile 
hantle, mme bo-Balaame ke bana ka ho tlala. O a bona, thuto 
ya Balaame. Tswela pele leha ho le jwalo. Etsa ka mokgwa wa 
hao. Ba re, “Be, Modimo o re hlohonolofaditse. Ho tlamehile ho 
be ho lokile.” Kea tseba O le hlohonolofaditse. Ha ke latole seo. 
Empa ke yona tsela ya mokgatlo eo Balaame a e nkileng. Ke 
phepetso Lentsweng la Modimo. Ke thuto ya bohata.

 Kahoo Balaame a theosa ka bohlaha le tsela ho fihlela 
lengeloi le tswang ho Modimo le eme tseleng ya hae. Empa 
moporofeta eo (bishopo, khadinale, modula-setulo, presidente 
le mookamedi ya moholo) o ne a pompaletse dintho tsa Moya 
ke mohopolo wa tlotliso le botumo le moputso a sitwa ho 
bona lengeloi le emeng ka sabole e tsomutsweng. Ke moo le 
eme ho thiba moporofeta ya hlanyang. Esele e nyenyane ya le 
hlokomela ya kgelohela pele le morao ho fihlela e kgobeletse 
leoto la Balaame lerakong la majwe. Esele ya kgirita mme 
ya hana ho tsamaya. E ke ke ya kgona. Kahoo Balaame a 
tshethemela fatshe mme a qala a e shapa. Yaba esele e qala 
e bua le Balaame. Modimo wa buisa esele ka puo. Semelo sa 
esele eo se ne se sa kgopama; e ne e le peo ya ho qala. Ya re ho 
moporofeta ya pompetseng, “Na ha se nna esele ya hao, mme 
na ha kea o pepa ka botshepehi?” Balaame a arabela, “E, e, o 
esele ya ka mme o nnile wa mpepa ka botshepehi ho fihla lena; 
mme ha ke sa kgone ho o tsamaisa, ke tla o bolaya^wee! taba 
ena keng, ke bua le esele? Ho a hlolla, eka ke utlwile esele e 
bua homme ke e fetola.”

 Modimo o nnile wa bua ka dipuo kamehla. O buile moketeng 
wa Belshatsare mme hape le Pentekosta. O sa ntse a etsa jwalo 
hape le kajeno. Ke tlhokomediso ya kahlolo e tlang ka potlako.

 Ebile lengeloi le iponahatsa ho Balaame. La bolella 
Balaame hore hola esebe ka esele a ka be a timetse esita le 
jwale ka ho phephetsa Modimo. Empa yare ha Balaame a 
tshepisa ho kgutlela morao, a kgutliswa ka tayo e thata ho 
bolela feela seo Modimo a mo neileng sona.

 Kahoo Balaame a theosa mme a haha dialetare tse supileng 
bakeng sa diphoofolo tse hlwekileng tsa sehlabelo. A hlaba 

pheleu ho supa ho tla ha Messia. O tsebile seo a loketseng ho 
se etsa ho atamela Modimo. A ena le enjene e lokileng; empa e 
se na setimi; ho a tshwana le jwale. A o kgona ho bo bona, bo-
Nikola? Iseraele ke eo o tlase mono phuleng a nyehela setjheso 
se tshwanang, a etsa dintho tse tshwanang empa ke a le mong 
feela ya na ena le dipontsho tse latelang. Ke a le mong feela 
ya na ena le Modimo pakeng tsa bona. Sebopeho se ke ke sa o 
fihlisa kae kapa kae. Se ke ke sa nka sebaka sa ponahatso ya 
Moya. Ke se etsahetseng Nisea. Ba hloma thuto ya Balaame, e 
seng thuto ya Modimo. Mme ba kgetshemela; ee, ba wa. Ya eba 
batho ba shweleng.
 Hoba setjheso se etswe, Balaame o ne a itokiseditse ho 
porofeta. Empa Modimo wa raranya leleme la hae a ba a sitwa 
ho ba rohaka. A ba hlohonolofatsa.
 Balake o ne a hlokofetse haholo, empa ho se letho leo 
Balaame a ka le etsang ka seporofeto. Ho se ho ile ha buuwa 
ke Moya o Halalelang. Kahoo Balake a laela Balaame ho 
theohela tlase, phuleng, le ho hlahloba dintlha tsa bona tse 
mpe ho bona haeba ho se mokgwa o itseng ho ba rohaka. 
Masene ao Balake a sebeditseng ke wona masene ao ba 
a sebedisang kajeno. Mekgatlo e meholo ya dikereke e 
tadima dihlotshwana, mme ntho efe feela eo ba e fumanang 
hara bona ho bea kgopiso ba e hotolla mme ba e phatlole. 
Ha batho ba mehla ena ya kajeno ba phela sebeng, ha ho 
mang ya buang letho ka yona; empa ere feela e mong wa 
bakgethwa a kene molekong mme ke moo lesedi ka leng 
le e hlahatsang naheng yohle. E, Iseraele e bile le dintlha 
tsa yona tse fokolang (tsa nama). Ba ena le lehlakore la 
bona le sa lokelang ho rokwa; empa hodima ho hloka 
phethahalo ha bona, ka morero wa Modimo o sebetsang ka 
boikgethelo, ka mohau e seng ka mesebetsi, BA ENA LE 
LERU MOTSHEHARE LE TOPALLO YA MOLLO BOSIU, 
BA ENA LE LEFIKA LE TEILWENG, NOHA YA KOPORO 
LE MEHLOLO LE MEEKA. Ba ne ba netefatswa_e seng ka 
ho bona, empa ho Modimo.
 Modimo wa se ke wa hlompha letho la ba-Nikola bao ka 
di-PHD, di-LLD, le di-DD tsa bona mmoho le mekgatlo ya 
bona yohle e babatsehang le tse ntle ka ho fetisa tseo motho 
a ka iphafang ka tsona; empa Wa hlompha Iseraele hoba e 
ne e-na le netefatso ya Lentswe hara yona. Ruri Iseraele ha 
ya shebahala e bentshitswe haholo, kaha e ne e sa tswa tswa 
Egepeta palehong ya maqakabetsi, empa leha ho le jwalo e 
ntse e le batho ba hlohonolofaditsweng. Hohle hoo ba kileng 
ba ho tseba dilemong tse tlolang makgolo a mararo e le ho 
alosa mehlape, ho lema masimo le ho ba makgoba tshabong ya 
lefu tlasa Baegepeta. Empa jwale o ne a lokolohile. Ka boholo 
bo ikgethang ba Modimo e le setjhaba se hlohonolofetseng. 
Ruri Moabe o ne a mo seholla. Ditjhaba tse ding tsa etsa jwalo, 

le tsona. Kamehla mokgatlo o seholla ba sa iketsang mokgatlo 
mme mohlomong ka maikemisetso ba ba sotetse mokgatlong 
kapa ho ba senya ha ba sa batle ho tla.

 Jwale motho a ka mpotsa, “Moena Branham, o etswa 
ke’ng ho nka Moabe a ne a hlophisitswe athe Iseraele yena 
o ne a se jwalo? Kgopolo e jwalo o e fumana kae?” Ke e 
fumana hantle mona Bibeleng. E tshwantshwitse yohle hona 
mona. Ntho e nngwe le e nngwe e ngotsweng Testamenteng 
ya Kgale mokgweng wa pale e ngoletswe tayo ho rona re tle 
re ithute ka yona. Ke ena mona hantle ho Numere 23:9, “Kea 
mmona, Ke le qhoweng ya mafika; Kea mmoha Ke le hlorong 
ya dithaba; bonang, ke setjhaba se ahang se NNOTSHI, se SA 
BALWENG LE DITJHABA.” Ke eo he. Modimo o tadimile 
fatshe ho tswa qhoweng tsa mafika, e seng phuleng e itseng 
ho sheba dintlha tsa bona tse mpe le ho ba qosa. Modimo a ba 
bona kamoo A na a batla ho ba bona_ho tswa bophahamong 
ba lerato le mohau. Ba ne ba ikahela ba NNOTSHI mme ba 
sa hlophiswa. Ba se na morena. Ba ena le moporofeta, mme 
moporofeta a ena le Modimo ka ho yena ka Moya; mme 
Lentswe le tla ho moporofeta homme Lentswe le ye bathong. 
E ne e se ditho tsa U.N. E ne e se ditho tsa Lekgotla la 
Dikereke tsa Lefatshe, tsa Baptise, Presbeteriane, Assembly 
of God kapa sehlopha se seng. Ba ne ba sa hloke ho ingodisa. 
Ba ne ba kopantswe le Modimo. Ba ne ba sa hloke keletso 
e tswang lekgotleng lefe feela_ba ena le “Ho rialo Morena” 
hara bona. Allelua!

 Jwale leha kwana Balaame a tsebile mokgwa o lokileng 
wa ho atamela Modimo le hona a kgonne ho hlahisa tshenolo 
e tswang ho Morena ka kabo e ikgethileng ya matla, hodima 
ho le jwalo e ntse e le bishopo sehlopheng sa bohata. Hobane 
o bile a etsa’ng ho rekolohelwa ke Balaake? A loha leano leo 
Modimo a na tla tshwanela ho sebetsana le Iseraele ka lefu. 
Jwaloka ha Satane a tsebile hore a ka thetsa Eva (ho mo dihela 
sebeng sa nama) ka hona a qose Modimo ho diha kahlolo ya 
Hae ya lefu kgahlano le sebe, ka baka leo Balaame o tsebile 
hore a ka etsa Iseraele a sitwe, Modimo a tle a tshwanele ho 
sebetsana le bona ka lefu. Ha ho le jwalo a rera mokgwa wa 
ho ba tshedisetsa mose o kwano ho ikopanya sebeng. A ntsha 
dimemo ho tjhakela mokete wa Baale-Peore (tloong le rapele le 
rona). Jwale Iseraele, ntle le pelaelo, ba ne ba bone mekete ya 
Baegepeta ka hona ba utlwa ho se hobe hakaalo ho ya shebella 
feela mme mohlomong ho keteka le batho. (Etswe phoso ekaba 
efe kopanong? Re tlamehile ho ba rata ha ke re, ho seng jwalo 
re ka ba hapa jwang?) Ho loka ha ho ke ho kgopisa mang kapa 
mang_kapa ho ya kamoo ba ne ba hopola kateng. Empa eitse 
ha basadi bao ba tjhatjhehisang ba ba-Moabe ba qala ba tjhaya 
tjhao le ho hlobola ha ba ntse ba ferella ba bidikoloha ba 
ebesela ba bile ba kolokoteha ba ntoo tshwephoha, ditakatso 

tsa raoswa ka hara ba-Iseraele mme ba ngokelwa bohloleng 
homme Modimo kgalefong wa hlaba dikete tse mashome a 
mane le metso e mebedi tsa bona.
 Mme ke seo Konstantine le bahlahlami ba hae ba se 
entseng Nisea le ka mora Nisea. Ba memela batho ba Modimo 
sebokeng. Mme yare ha kereke e dula fatshe ho ja, le ho ema e 
bapala (ba nka kabelo mekgweng ya bokereke, ditshebeletsong 
tse mahlonoko tsa bodumedi, le meketeng ya bohetene e 
reeletsweng ka mesebetsi ya Bokreste) e ile ya pitlwa; e ne e 
entse bohlola. Yaba Modimo o a tswa.
 Ka nako ha motho mang le mang a furalla Lentswe la 
Modimo le ho ikopanya le kereke ho ena le ho amohela Moya o 
Halalelang, motho eo o a timela. O shwele! Ke seo a leng sona. 
O se ke wa ikopanya le kereke. O se ke wa kena mokgatlong le 
hona ho haptjwa ke dithuto tsa bohata le meetlo leha e ka ba 
ntho efe feela e nkang sebaka sa Lentswe le Moya kapa o ya 
shweleng. Ho fedile. O shwele. O arohane le Modimo ka ho sa 
feleng!
 Ke se etsahetseng mongwaheng o mong le o mong ha esale. 
Modimo o lokolla batho. Ba tswa ka madi, ba hlatsuwe ka 
Lentswe, ba feta hara metsi a kolobetso le ho tlatswa ka Moya; 
empa ka mora nakwana lerato la pele le a phola mme motho wa 
horeng a thole mohopolo wa hore ba lokela ho bopa mokgatlo e 
le ho ipoloka le ho iketsetsa lebitso, homme ba itlhopise hantle 
ho boela morao molokong wa bobedi mme ka nako tse ding 
esita le pejana ho moo. Ha ba sa na Moya wa Modimo, empa 
sebopeho sa borapedi feela. Ba shwele. Ba ikgopamisitse ka 
dithuto tsa bohata le sebopeho mme ha ho bophelo ka ho bona.
 Ka baka leo Balaame a etsisa Iseraele bohlola. Ana o a 
tseba hore bohlola ba nama ke wona moya o tshwanang le 
o dutseng borapeding bo hlophisitsweng? Ke itse moya 
wa bohlola ke moya wa mokgatlo. Mme bafebi bohle ba tla 
fumana kabelo ya bona letsheng la mollo. Ke seo Modimo o se 
nahanang ka mokgatlo. E monghadi, seotswa le baradi ba sona 
ba tla ba ka hara letsha la mollo.
 Mekgatlo ya dikereke hase ya Modimo. Ha eso be yona 
mme e ke ke ya hlola. Ke moya wa bohata o arolang batho ba 
Modimo ho bopa tsamaiso ya ditulo tsa boholo bo fetanang le 
phutheho e tlwaelehileng; mme ka baka leo, ke, ke moya wa 
bohata o arolang batho bathong. Ke seo mokgatlo le phutheho 
tse mabitso di se etsang. Ka ho hlophisa ba ikarola Lentsweng 
la Modimo, mme ba ikgulele bohloleng ba moya.
 Jwale ela hloko hore Konstantine o ile a nea batho mekete 
e ikgethileng. E le mekete ya kgale ya bohetene ka mabitso 
a matjha a qotswitsweng kerekeng, kapa dintlheng tse ding 
ditshebeletso tsa Bokreste tsa nnkuwa tsa silafatswa ka mekete 
ya bohetene. A nka tshebeletso ya modingwana wa letsatsi mme 

a e fetolela ho Mora Modimo. Bakeng sa ho keteka ka Tshitwe 
21, e leng nako eo ka tlwaelo ba neng ba keteka mokete wa 
modimo wa letsatsi, ba o fetisetsa ho Tshitwe 25 le ho o bitsa 
letsatsi la tswalo ya Mora Modimo. Empa rea tseba hore O 
hlahile ka Mmesa mohla bophelo bo hlahang, e seng ka Tshitwe. 
Le hona ba isa mokete ho Astarte mme ba o bitsa keteko ya 
Paseka moo Mokreste a lokelang ho keteka lefu le tsoho ya 
Morena. Hantle-ntle e ne e le mokete wa bohetene ho Astarte.
 Ba hloma dialetare ka hara kereke. Ba kenya kahare 
ditshwantsho. Ba nea batho seo ba se bitsitseng tumelo 
ya baapostola, leha kwana o ke ke wa e fumana ka hara 
Bibele. Ba ruta batho ho kgumamela baholo-holo ka hona 
ba fetola Kereke ya Roma e Katolike kereke ya tonana ka 
ho fetisa e rapelang meya e robetseng. Nonyana e nngwe le e 
nngwe e ditshila e le ka hara letsaba leo. Le jwalo o fumana 
Maprotestanta le mekgatlo ya bona ba etsa ntho yona ena.
 Ba ja dintho tse hlabetsweng medimo ya bohata. Jwale ha 
ke re ba ne ba ja dinama tse hlabetsweng medimo ya bohata 
ka nnete. Hoba leha lekgotla la Jerusalema le buile kgahlano 
le tse jwalo, Pauluse ha a ka a e phahamisa hakaalo jwaloka 
ha a boletse hore medimo ha se letho. E ne e mpa e le taba ya 
letswalo haese moo e neng e kgopisa moena ya fokolang mme 
lebakeng leo e sa dumellwa. Ho feta moo, Tshenolo ena e ama 
Baditjhaba mme e seng ba-Juda kaha tsena ke dikereke tsa 
Baditjhaba. Ke bona taba ena ka lesedi leo ke bonang mantswe 
a Morena ka lona, “Ha le sa je nama ya Ka le sa nwe madi a Ka 
ha le na bophelo ka ho lona. Motho a ke ke a phela ke bohobe 
feela empa o tla phela le ke polelo tsohle tse tswang molomong 
wa Modimo.” O tla elellwa hobane ho ja ka nepo ke ho nka 
kabelo ha ho hopotswe taba tsa moya. Ka baka leo eitse ha 
batho bana ba ntse ba kgumamela ditshwantsho, ba hotetsa 
dikandelare, ba kgetha matsatsi a bohetene a phomolo, ba 
ipolela dibe tsa bona ho batho (taba tseo tsohle ke tsa borapedi 
ba diabolosi,) ya eba ba nka-kabelo le diabolosi eseng ho 
Morena. Ba ne ba kene tshebeletsong ya medimo ya bohata e 
leng hore ba ne ba amohela kapa tjhe. Ba ka bua tsohle tseo ba 
di batlang hore dialetare le dibano di beilwe mono feela ho ba 
hopotsa dithapelo tsa Morena kapa e leng hore ba di lekanya 
di bolela’ng; mme ba ka re ha ba rapela pela ditshwantsho e 
mpa e le ho tjhaella; le hore ha ba ipolela ho baprista, hantle-
ntle dipelong tsa bona ho etsetswa Modimo, le hore ha ba re 
baprista ba ba tshwarela, ntlha ke hore o ho etsa ka Lebitso la 
Morena; ba ka bua sohle seo ba se batlang empa ba nka kabelo 
borapeding bo tummeng ba ba-Babilona, e leng ba Satane mme 
ba ikopantse le medimo ya bohata mme ba febile moyeng, ho 
bolelang lefu. Ba shwele.
 Ka baka leo kereke le mmuso tsa nyalana. Kereke ya 
ikopanya le medimo ya bohata. Ka matla a ba tshehetsang 

a mmuso ba utlwa jwale ho re, “Mmuso o tlile mme thato ya 
Modimo e qobeletswe hodima lefatshe.” Ha ho makatse ha 
Kereke ya Roma e Katolike e sa lebella ho kgutla ha Morena 
Jesu. Ha ba dumele dilemo tse sekete. Ba na le dilemo tsa bona 
tse sekete hantle mona. Mopapa o a busa hona jwale mme 
Modimo o busa ka ho yena. Ka baka leo mohla A tlang ho ya 
ka bona, e loketse ho ba mohla mahodimo a matjha le lefatshe 
di lokiswang. Empa ba fositse. Mopapa ke hlooho ya kereke ya 
bohata, mme dilemo tse sekete di tla ba teng, empa mohlang seo 
se tswelang pele a ke ke a ba ho tsona. O tla be a le kae-kae feela.

KGALEMELO

 Tshen. 2:16, “O bake ha ho se jwalo Ke tla phakisa ke tle ho 
wena, ke lwane le bona ka sabole ya molomo wa Ka.”
 A ka hlola a reng? Ana Modimo a ka tlodisa mahlo hodim’a 
sebe sa ba jereng Lebitso la Hae lefeela? Mokgwa wa ho 
fumana mohau horeng ya sebe o mong feela, BAKA. Ipolele 
hoba o molato. Tloo ho Modimo bakeng sa tshwarelo le bakeng 
sa Moya wa Modimo. Ena ke taelo e tswang ho Modimo. Ho 
hloka kutlo ke lefu, hoba O re, “Ke tla lwana le wena ka sabole 
e molomong wa Ka.” Sebata se lwantshitse bahalaledi, empa 
Modimo o tla lwana le sebata. Ba lwantshitseng Lentswe ka 
tsatsi le leng ba tla fumana Lentswe le ba lwantsha. Ke ntho e 
kotsi ho fokotsa, kapa ho ekeletsa Lentswe la Modimo. Hoba 
ba le fetotseng, ba etsa ka lona ka ho rata ha bona, pheletso 
ya bona e tla ba efe ha e se lefu le tshenyeho? Empa le jwale 
mohau wa Modimo o sa ntse o meketsa, “Bakang.” Khele, 
mehopolo ya ho baka ha se le ho babatseha. Ke tla ke le feela 
matsohong a ka, ke mpa ke itshwarella ka sefapano sa Hao. Ke 
tla ka maswabi a ka. Ke bakela ha ke le seo ke leng sona, le seo 
ke se entseng. Jwale ke madi, ha ho letho ha e se madi a Jesu. E 
tla ba eng? Pako, kapa sabole ya lefu? Ho ho wena.

MEPUTSO

 Tshen. 2:17, “Ya nang le tsebe a utlwe seo Moya o se bolellang 
dikereke. Ya hlolang Ke tla mo fa ho ja manna a patilweng, Ke 
be ke mo fe le lejwe le lesweu, leo ho ngodilweng ho lona lebitso 
le letjha, le sa tsejweng ke motho ha e se ke ya le amohelang.”
 Molaetsa ka mong wa kereke ka nngwe o phaella 
modumedi, ho mo kgothaletsa ho ba mohlodi ka hona a 
putswe ke Morena. Mongwaheng ona Moya o tshepisa manna a 
patilweng le lebitso le letjha le ngodilweng lejweng le lesweu.
 Jwale erekaha o mong le o mong wa melaetsa ena o lebiswa 
ho ‘lengeloi’_(moromuwa e leng motho) kabelo ya hae ke 
boikarabelo bo boholo le moputso o kgabane. Modimo o etsetsa 

banna bana ditshepiso tse ikgethileng, jwalo ka lebakeng la 
baapostola ba leshome le metso e mmedi ba dulang hodim’a 
diterone tse leshome le metso e mmedi ba ahlola meloko e 
leshome le metso e mmedi ya Iseraele. Hape, le hopole hobane 
Pauluse o filwe tshepiso e ikgethang: ya ho hlahisa batho ba 
monyaduwa wa letsatsi la hae ho Jesu, 2 Bakor. 11:2 “Hobane 
ke le boulela ka poulelo ya Modimo; ke tswe ke le lebelleditse 
monna a le mong, ke tle ke le hlahise pela Kreste le le jwale 
ka morwetsana ya se nang sekodi.” Ho tla ba jwalo le ka 
moromuwa e mong le e mong ya tshepahetseng Lentsweng la 
hora le ho mongwaha wa hae. Ho tla ba jwalo letsatsing la 
ho qetela. E tla ba moputso o ikgethang o tshwanang le o 
neilweng Pauluse. Ke kgolwa boholo ba lona bo hopola ka moo 
ke boletseng ke nnile ka tshaba ho shwa esere mohlomong ka 
kopana le Morena mme A sa tl’o thabiswa ke nna kaha ke Mo 
swabisitse hangata. Be, hoseng ho hong ke sa nahanne hoo ke 
paqame diphateng mme hang ka haptjwa ke pono e hlollang ka 
ho fetisisa. Ke re e ne e hlolla kahobane nkile ka bona dipono 
tse dikete mme le ka mohla ha ho moo e kileng ya ka ke siya 
mmele wa ka. Empa ke nna eo ke ne ke nkilwe; yaba ke hetla 
ho sheba mosadi wa ka, ka bona mmele wa ka o robetse pel’a 
hae mono. Ka ntoo iphumana sebakeng se setle ka ho fetisisa 
seo nkileng ka se bona. E ne e le paradeisi. Ka bona matshwele 
a batho ba batle ka ho fetisisa le ba thabileng ka ho fetisisa bao 
nkileng ka ba bona. Bohle eka ba batjha_nka re dilemong tsa 
bo 18 ho fihla ho bo 21. Ho se moriri o moputswa kapa leswebe 
kapa bohole hara bona. Meriri ya basetsana bohle e lepella ho 
fihla mathekeng a bona, bahlankana bona e le ditjaka mme ba 
le matla. Kgele, kamoo ba ileng ba nkamohela. Ba nkopela mme 
ba mpitsa moena’ bona ya ratwang, ba sa phetse ho mpolella ba 
re ba thabetse ho mpona. Ha ke ipotsa ke re batho bana ke bo 
mang, e mong pel’a ka a re, “Ke batho be’no.”
 Ka botsa ka tsoto e kgolo, “Batho baa ke ma-Branham 
kaofela ha bona?”
 A re, “Tjhe, ke meya ya hao.” A ntoo supa mofumahadi e 
mong a re, “O bona mofumahadi e motjha eo o no o mo tsotile 
nakwana e fetileng. O ne a le dilemo tse 90 mohla o no o mo 
hapela Morena.”
 Ka re, “Kgele banna, ha ke nahana hore ke yona ntho eo ke 
ne ke e tshaba.”
 Monna eo a re, “Mona re phomotse re emetse ho kgutla ha 
Morena.”
 Ka arabela, “Ke batla ho Mmona.”
 A re, “O ke ke wa Mmona hona jwale; empa O tla kgutla 
kapele, mme mohla A kgutlang O tla tla ho wena pele, mme 
o tla ahlolwa ka Evangedi eo o e rerileng, mme rona re tla ba 
setjhaba sa hao.”

 Ka re, “O re ke tla botswa batho bana bohle?”
 A re, “E mong le e mong. O tswaletswe boetapele.”
 Ka mmotsa, “Na e mong le e mong o tla jara boikarabelo? 
Mohalaledi Pauluse yena?”
 A arabela, “O tla ikarabela ka letsatsi la hae.”
 “Be,” ka re, “Ke rerile Evangedi eo Pauluse le yena a e 
rerileng.” Yaba matshwele ao a hoeletsa, “Re phomotse tabeng 
eo.”
 E, kea bona hore Modimo o tla putsa baromuwa ba Hae 
bao ka botshepehi ba phethileng boikarabelo bo beilweng 
hodim’a bona. Ha ba fela ba amohetse tshenolo ya Lentswe 
ya mongwaha oo mme ba rera ka botshepehi tsatsing la 
bona, mme ba phela seo ba se rerileng, ba tla fuwa moputso o 
moholo.
 Jwale ka mohopolo ona kelellong, boela o shebe temana. 
“Ke tla mo fa manna a patilweng.” Re tseba bohle hobane 
manna e ne e le dijo tsa mangeloi; e le seo Modimo a na a 
se theolela hodim’a jwang molemong wa Iseraele mehleng ya 
bophaphathehi ba bona. E ne e le dijo tse phethehileng. Ho ne 
ho makatsa kamoo maphaketsana ao a dijo a n’a ba phedisa 
hantle mmeleng. Ho se motho ya kulang. E le phetho seo ba se 
hlokang. Mohla areka e ne e hahuwa ba ne ba kenye manna a 
mang ka hara yona. Yaba areka e potetswa ka morao ho lesira 
mme ke moprista e moholo feela ya n’a ka le atamela mme a 
tlamehile ho tshwara madi a sehlabelo. Bohobe bo theohileng 
lehodimong, bo neng bo tshwantshwa ke manna, ba theoha 
lehodimong ka letsatsi le leng ba fetoha Bophelo ho bohle ba 
dumelang ho Yena. O itse, “Ke Nna bohobe ba ho phela. Ke 
Nna bohobe ba ho phela bo theohileng lehodimong, mang le 
mang ya jang bohobe bona o tla phela ka mehla.” Mohla A n’a 
tsamaya A re siela Lentswe la Hae, “Motho a ke ke a phela ka 
bohobe feela empa le ke Lentswe le leng le le leng le tswang 
molomong wa Modimo.”
 Lentswe la Hae e ne e le bohobe. E ne e le manna 
a phethehileng, ao, ha motho a ka phela ka wona, a sa tl’o 
shwa le ka mohla o le mong. Empa ka pele ka mora lefu la 
bontate, ha bonahala ho se motho ya tsebang nnete ya makoma 
mme nakong e kgutshwane keha eka manna ana a patetswe 
batho. Empa Modimo mongwaheng o mong le o mong wa 
qalella ho busetsa tshenolo ya se neng se patilwe ho fihlela 
tsatsi lena la ho qetela ho latela Tshen. 10:7, moporofeta o 
tla kgutla a senole diphiri tsohle mme Morena a ntoo kgutla. 
Jwale mongwaheng o mong le o mong, ke re, baromuwa ba 
amohetse nnete e patilweng. Empa ha ba e amohela molemong 
wa bona ba nnotshi. Empa eka mohla barutuwa ba koptjwang 
ho abela bongata mahobe le dihlapi; Jesu o ba file dijo tse 
ngwathilweng, empa ba boela ba di abela batho. Modimo o fa 

mohlodi manna a Hae a patilweng. Ha ho mokgwa o mong. A 
ke ke a kwahollela ba hanang se seng se senotswe matlotlo a 
Hae.
 Seo ke se buileng ka moromuwa wa mongwaha ka mong ya 
amohelang ho Modimo karolwana ya nnete ya tshimoloho ya 
Pentekosta se tshwantshwa Testamenteng ya Kgale moo Moshe 
a laetsweng ho olla dipaente tse tharo le halofo tsa manna 
le ho di kenya ka har’a nkgo ya gauta ka morao ho lesira la 
sehalaledisiso. Teng moprista e moholo wa moloko ka mong a 
ka kena ka madi a sehlabelo. Jwale a ka ngwatha karolwana 
ya manna (hoba a ne a sa bole) ao e neng e le karolo ya a 
tshimoloho mme aa je. Jwale mongwaheng o mong le o mong 
moromuwa wa Morena wa mongwaha oo o filoe tshenolo ya 
Modimo ya lekgathe le badilweng leo. Hang hoba moromuwa 
a bonesetswe ke nnete, o ne a tlisetsa batho nnete eo. Mme bao 
ditsebe tsa bona di ne di butswe ke Moya ba utlwe nnete eo, ba 
e dumele, ba phele ka yona.
 Jwale hape, ho be le mohopolo wa ho ba le kabelo manneng 
a patilweng a ka moso. Ke kgolwa e tla ba ho nka kabelo e sa 
feleng tshenolong ya Jesu Kreste mengwaheng e sa feleng e tla 
tlang ho tla. Re ne re ka qala kae ho tseba menono e patilweng 
e sa fihlellweng ya Boleng ba Hae ka sebele? Hohle hoo re 
nnileng ra labalabela ho ho tseba, dipotso tsa rona tsohle tse 
sa arabelwang, tseo tsohle di tla senolwa. Re tla di fuwa ke 
Kreste E leng bophelo ba rona. Kgele, ka dinako tse ding re 
itekanya re tseba lethonyana ka Yena le Lentswe la Hae tlase 
mona, mme ho monate haholo, ho a re thabisa; empa ka tsatsi 
le leng mohla nama ya rona e fetohang, Yena le Lentswe leo ba 
tla fetoha seo re eso ho lore se ka etsahala le ka mohla.
 Hape e bolela mona e re O tla fa mohlodi lejwe le lesweu le 
lebitso le letjha ka har’a (e seng hodim’a) lejwe, le tsejwang ke 
ya le amohelang feela. Jwale monahano wa lebitso le letjha ke 
o tsebahalang. Abrame o ile a fetolelwa ho Abrahama, Sarai 
ho Sara, Jakobo ho Iseraele, Simone ho Petrose, le Saule ho 
Pauluse. Mabitso ana a hlahisitse phethoho, kapa a reilwe ka 
baka la phethoho. Ke hoba Abrame le Sarai ba fetolwe mabitso 
ke Morena ba bileng ba lokisetswa ho amohela mora ya tlang. 
Lebakeng la Jakobo, o na a tlamehile ho hlola mme a ntoo 
rewa kgosana. Lebakeng la Simone le Saule, hoba ba amohele 
Morena, phethoho ya bona ya fihla. Mme kajeno e mong le 
e mong wa rona badumedi ba sebele o fetotswe lebitso. Re 
Bakreste. Ke lebitso la kopanelo har’a rona bohle. Empa ka 
tsatsi le leng re tla boela re fetolwa; ruri re tla fuwa lebitso le 
letjha. E ka ba mohlomong lebitso leo e ne e le lebitso la rona 
la nnete la tshimoloho le ngotsweng Bukeng ya Bophelo ya 
Konyana e sa le ho thewa lefatshe. O tseba lebitso leo, empa 
rona ha re le tsebe. Ka letsatsi le leng ka boithatelo ba Hae, le 
rona re tla tseba.

 Lejwe le lesweu. Ho hotle hakakang. Setshwantsho se seng 
sa mohalaledi ya putswang ke letsoho la Modimo ka baka la 
diteko tsa hae hodim’a lefatshe ke sena. Le a tseba, ka mora 
Konstantine, kereke ya bohata e bile e kgona ho ina letsoho 
la yona letlotlong la naha mme ya haha matlo a matle a 
tletseng diemahale tse ntle. Diemahale tsena, tse betlilweng 
ka mabole o mosweu, hantle-ntle e ne e le medingwana ya 
Roma e boetseng e reilwe bahalaledi. Dikereke le mekgabo ya 
tsona di ne di kgahleha ka ho ikgetha, esita le kajeno motho o 
a iponela. Empa Modimo a le siyo ho tsona. Modimo o ne a le 
hokae? A ena le bahalaledi ba Hae ka har’a ntlo e nyenyane, 
kapa ka har’a lefika, kapa lebatoweng la dithaba tse hlaha 
moo ba ipatetseng ditho tsa kereke ya bohata. Ba se na mehaho 
e metle, dihlopha tse apesitsweng tsa mmino, diaparo tse ntle, 
le dikgahleho tse ding tsa lefatshe. Empa jwale tshepisong 
e ikgethang ena ho badumedi ba nnete ba mengwaha yohle, 
Modimo O itse o tla ba putsa ka botle bo tlokomang bo hlolang 
ka ho sa feleng. Barui ba ka nna ba nyatsa mafutsana. Ba ka 
nna ba thesemetsa bokgothokgotho kerekeng e le hore e tle e 
hlomphe moabi eo ka ho maneha papetlana ya mabole kapa 
sefika sa mofuta se pepeswang pontsheng ya bohle ba tle ba 
thoholetse. Ka letsatsi le leng Modimo Ya bonang le ya tsebang 
tsohle o tla boela a rorisa mohlolohadi ya ntshitseng tsohle tsa 
hae, leha ekaba dipeni tse pedi feela, mme Yena, ka Sebele, o 
tla putsa ka matlotlo a lehodimo.
 E, manna a patilweng le lebitso le letjha ka hara lejwe. 
Morena o lokile hakae ho rona ho re putsa ka bokgabane 
hakaale, rona ba se nang tokelo hakaale. Kgele, ke batla ho 
itokisetsa ho etsa thato ya Hae ka mehla, le ho bokella matlotlo 
lehodimong.

KGAOLO YA BOTSHELELA

MONGWAHA WA KEREKE YA THIATHIRE

Tshenolo 2:18-29

 Ngolla lengeloi la kereke ya Thyatire o re; Ke tsena tse 
bolelwang ke Mora Modimo, Eo mahlo a Hae a leng jwale 
ka kgabo ya mollo, le maoto a Hae a tshwanang le koporo e 
benyang;
 Ke tseba mesebetsi ya hao, le lerato la hao, le tshebeletso 
ya hao, le tumelo ya hao, le mamello ya hao, le hoba mesebetsi 
ya hao; ya morao e fetisa ya pele.
 Empa Ke na le ditaba tsee ke di nyatsang ho wena, ke 
hobane o dumella Jezebele, mosadi eo ya ipitsang moporofeta, 
ho ruta le ho kgelosa bahlanka ba Ka hore ba tle ba etse 
bohlola, mme ba je dinama tse hlabetsweng medimo ya bohata.
 Ke mo file sebaka sa ho baka bohloleng ba hae; empa ha a 
ka a baka.
 Bona, Ke se ke tla mo dihela diphateng, mme ba febileng 
le yena ke tla ba kenya tlokotsing e kgolo, ha ba sa bake 
diketsong tsa bona.
 Ke tla bolaya bana ba hae ka lefu; mme dikereke tsohle di 
tla tseba hobane Ke Nna Ya lekolang matheka le dipelo; mme 
Ke tla putsa e mong le e mong ka ho lekanang mesebetsi ya 
hae.
 Ha e le lona, le ba bang ba Thyatire, ba sa yeng ka thuto 
eo ba sa kang ba tseba matebo a Satane, kamoo ba a bitsang 
kateng; Ke a le bolella hore nke ke ka le bea boima bo bong.
 Feela le nne le tiise seo le nang le sona Ke be ke fihle.
 Ya hlolang, mme a tiisetsa ho etsa mesebetsi ya Ka ho isa 
qetellong, Ke tla mo fa mmuso hodima ditjhaba:
 O tla di disa ka lere la tshepe; mme di tla thuhwa jwale ka 
dipitsa tsa letsopa: kamoo le Nna Ke nkileng taelo ho Ntate.
 Ke tla mo fa naledi ya meso.
 Ya nang le tsebe, a utlwe seo Moya o se bolellang dikereke.

THIATIRE

 Ho latela histori, motse wa Thiatire e ne e le o sa nkelweng 
hlohong ka ho fetisisa har’a metse yohle e supileng ya Tshenolo. 
O ne o dutse meeding ya Mysia le Ionia. O teetswe hare ke 
dinoka tse ngata, di mpa di tletse diboko tse momonang madi. 
Tshobotsi e tlotlwang ka ho fetisisa ya oona e le hobane o ne o 
ruile haholo ka baka la dihlopha tsa dibopi tsa dipitsa, basuhi 

ba matlalo, balohi, batho ba tswakang mebala, baetsi ba 
diaparo, j.j. Lydia, morekisi wa purapera, o ne a tswa motseng 
oona. Ebile moya wa pele wa Pauluse Europa.
 Jwale lebaka leo Moya o kgethileng motse oona jwaloka 
o nang le dielemente tsa moya tsa mongwaha wa bone e ne 
e le ka ba ka la borapedi ba oona. Borapedi ba sehlooho ba 
Thiatire e ne e le tshebeletso ya Apollo Tyrimnaiose e neng e 
hokantswe le ya sehlopha se rapelang mmusisi. Apollo e ne e 
le modimo wa letsatsi, a tla hlahlama ntata’e, Zeuse, boholong. 
A tsejwa e le ‘moleleka bobe’; e le mookamedi wa melao ya 
borapedi le dikotlo (mekgwa ya pheko, boinyatso ditshitong 
kapa molatong). Plato o buile tjena ka yena, “O hlalosetsa 
batho tsamaiso ya ditempele, dihlabelo le ditshebeletso tsa 
medimo, ntle le moo meetlo e amanang le lefu le ka mora 
bophelo.” A fetisetse tsebo ya hae ya ‘bokamoso’ le ‘thato ya 
ntata’e’ ho batho ka boporofeta le ka mantswe a buuwang. 
Mona Thiatire tshebeletso ena e ne e tsamaiswa ke mosadi ya 
neng a dula hodim’a setulo se maoto a mararo mme ere a sa 
hapuwe moyeng a bolele melaetsa ya hae.
 Metso ya bodumedi bona e ne e hlokomeleha. Matla a bona 
a nyarosang a na a sa itshetleha feela sedikeng sa sephiri, 
empa a na a itshetlehile ntlheng ya hobane motho e ne e ke 
ke ya ba setho sa sehlopha sena se fang batho bophelo e se 
setho sa tempele ya borapedi ba Apollo. Mang le mang ya na 
a hana ho nka kabelo meketeng ya medimo le meketeng ya 
botahwa ya bohlola o ne a thibelwa ho ba setho sa mekgatlo 
ena ya mongwaha wa palokgolo ya pele. Hore motho e tle e be 
karolo ya bophelo ba phedisano le bophelo ba moruo motho a 
tlamehile ho sebeletsa medimo ya bohetene.
 Ho bohlokwa ho elellwa hobane lona lebitso leo Thiatire 
le bolela, “Mosadi ya Laolang.” Ka hona mongwaha ona o 
hlaloswa ka matla a laolang, matla a hapakang bohle ka 
sehloho, a hlolang bohle mme a ba busa ka kgatello. Jwale 
mosadi ya laolang ke thohako e kgolo ka ho fetisisa lefatsheng. 
Monna ya bohlale ka ho fetisisa eo lefatshe le kileng la mmona 
e ne e le Salomone, mme o itse, “Yaba ke leka ka pelo ya 
ka ho tseba, le ho botsa, le ho batla bohlale le kelello, le ho 
tseba hoba bokgopo ke bowatla, le bothoto ke bohlanya; mme 
ka fihlela hoba MOSADI eo pelo ya hae e kang matlowa le 
difi, eo matsoho a hae e leng ditlamo: O BABA HO FETISA 
LEFU, ya molemo pel’a Modimo o tla mo phonyohela; empa 
MOETSADIBE o tla tshwaswa ke yena. Tadima, sena seo ke se 
fumaneng, ho rialo mmoledi, ha ke ne ke ntse ke nahana taba e 
nngwe le e nngwe hore ke fihlele lebaka la yona; seo pelo ya ka 
e ntseng e se batla, ha e-so ho se fumane. Ho ba sekete monna 
ke mo fumane; empa ho bohle mosadi ha kea mo fumana.” 
Moek. 7:25-28. Pauluse o itse, “Ha ke dumelle mosadi ho ruta 
kapa ho LAOLA.” Ho qala Tshimong ya Edene ho tswela pele, 

e sa le mosadi a pheheletse o bile a atleha ho laola monna, 
mme hantle kajeno lefatshe ke la mosadi mme modimotsana 
wa Amerika ke mosadi ya hlobotseng. Jwalo ka modimotsana 
ya lepellang mahodimong (le hopole hobane diphaka tsa hae e 
ne e le meqala ya tshepe) o ne a hlalosa tshobotsi ya Mongwaha 
wa Efese kapa wa pele, ka hona matla a hae a hola a ba a 
ikgapela boholo bo phethehileng, boholo bo laolang ka semelo 
sa hae sa tshepe bo bo kakang.

 Jwale mosadi ha a rerelwa ho rua semelo sa tshepe. Eka 
kgona, ho latela Lengolo le Halalelang, a ikokobeletse motho e 
motona. O laelwa hona. Mosadi eo e leng motho wa makgonthe 
e motshehadi, botshehadi ba sebele, o tla rua tlhaho eo. E seng 
sekatana sa monyako. Ha ho motho wa makgonthe e motona 
ya ka etsang motho e motshehadi sekatana sa monyako. Empa 
o tla batla ho buswa mme a se ke a laola monna, kahobane e le 
hloho ya lelapa. Efela ha a roba setshwantsho seo Modimo a mo 
etseditseng sona, o kgopame. Motho mang le mang e motona 
ya dumellang mosadi ho busa o robile setshwantsho seo mme 
le yena o kgopame. Ke ka baka leo mosadi A KE KENG A 
APARA SE TSHWANANG LE SA MONNA KAPA A KUTA 
MORIRI WA HAE. Le ka mohla ha a lokela ho apara liaparo 
tse tshwanang le tsa motho e motona kapa ho kuta moriri 
wa hae. Ha a etsa jwalo o hata ka har’a mmuso wa motho e 
motona o bile o nka taolo mme o a ikgopamisa. Mme ha mosadi 
a hapa sefala etswe e le seo A LAELWANG HO SE SE ETSE, 
o supa moya oo a leng wona. Ka ho ba mosadi ya laolang ke 
antikreste mme dipeo tsa Kereke ya Roma e Katholike di ahile 
ho yena leha kwana a ka hana taba ena ka mefehelo. Empa ha 
ho FIHLWA LENTSWENG, Modimo e be nnete mme lentswe 
la motho e be leshano. Amen.

 Ha re kgutleleng tshimolohong. Popong ya tshimoloho ya 
tlhaho jwaloka ha re e tseba kajeno, Modimo o entse tsohle 
ka bobedi ka bobedi, e tona le e tshehadi. Ho ena le dikgoho 
tse pedi - mokoko le sethole. Ho ena le makgomo a mabedi, 
sethole le poho. Le ho theoha jwalo ka mola. Empa ha ho 
fihlwa ho monna, a le mong feela. Ba ne ba se babedi. Adama 
o na a entswe ka setshwantsho sa Modimo. E ne e le mora 
wa Modimo. Jwalo ka mora wa Modimo a ke ke a lekwa a ba 
a tlola. E se ntho e ka etswang eo. Ka baka leo Modimo wa 
ngwatha kgwabi ya monna ho hlahisa tlolo. Mosadi ha a tswa 
seatleng sa Modimo a le motjha e le sehlahiswa sa sebele sa 
Modimo. O ntshitswe ho monna. Mme mohla Modimo o no o 
mo ntsha ho monna o ne a fapane hole le dithole tse ding tseo A 
di bopileng. O ne a ka ekwa. Ha ho sethole se seng tlhahong se 
ka nyehlang boitshwarong; ke motho e motshehadi feela ya ka 
angwang mohlomong nako efe kapa efe. Mme bofokodi boo ba 
hae ba dumella Satane ho mo eka ka sebopeho sa noha, mme bo 
beile mosadi maemong a makatsang pel’a Modimo le Lentswe 

la Wona. Ke setshwantsho sa ntho tsohle tse nyatsehang, tse 
ditshila le tse nyonyehang ka nqa e nngwe, mme ka nqa e 
nngwe ke setshwantsho sa ntho tsohle tse hlwekileng le tse 
ntle, le tse halalelang tse amohelwang ke Moya le ho fuwa 
mahlohonolo a Modimo. Ka nqa e nngwe o bitswa seotswa 
se tahilweng ke veine ya bootswa ba sona. Ka nqa e nngwe 
o bitswa Monyaduwa wa Kreste. Ka nqa e nngwe o bitswa 
Sephiri Babylona, manyala pel’a Modimo; mme ka nqa e nngwe 
o bitswa Jerusalema e Mocha, mm’a rona. Ka nqa e nngwe o 
mobe o kgopo o tlotloleha hoo qetellong a akgelwang letsheng 
la mollo e le yona feela nqalo e mo tshwanelang; ka nqa e 
nngwe o phahamisetswa lehodimong, o arola terone ya Modimo 
e le yona feela nqalo e tshwanelang mofumahadi ya jwalo.
 Mme Mongwaheng ona wa Kereke ya Thiatire ke MOTHO 
E MOTSHEHADI YA LAOLANG. Ke Sephiri Babylona. 
Ke seotswa se seholo. Ke Jesebele moporofeta wa bohata. 
HOBANENG? Ka hobane motho e motshehadi wa makgonthe 
o ikokobeletsa Modimo. Kreste ke hloho ya hae. Ha a na 
lentswe ha e se la Hae, ha ho menahano ha e se ya Hae, ha ho 
ketapele ha e se ya Hae. Empa ho etsahala’ng ka kereke ee? 
E lahletse Lentswe ka ntle, e timeditse Dibibele le dingolwa 
tsa bohlokwa tse halalelang. E fenethile ba neng ba bolela 
nnete. E hapile marena, mahosana le dichaba_e laola mabotho 
mme e ngangella hore ke yona mmele wa nnete wa Kreste le 
hore bomopapa ke manqosa a Kreste. E ekilwe ke diabolosi 
ka botlalo hoo e bileng ya fetoha moeki wa ba bang. Ke 
monyaduwa wa Satane mme e tswetse borapedi ba hae ba bana 
ba bonyatsi.
 Ha e sa le e laola Mongwaheng yohle e Lefifi. Ya ripitla ya 
timetsa ka dilemo tse makgolo a robong. E bolaile bonono, e 
sentse mahlale, ya hlahisa lefu hoo lesedi la Nnete le batlileng 
le tima kaofela ha ba ha sala hlasenyana feela. Oli le veine 
tsa batla di emisa ho phalla; empa leha e laotse mebuso ya 
ba ya laela batho bohle ho ikahela ho yona, ho ne ho ena le 
sehlotshwana sa Modimo mme boahi ba sona bo le lehodimong, 
mme o sitilwe ho ba timetsa. Modimo wa baballa mohlatswana 
wa Wona; o ke ke wa timetswa mohlang oo. Kereke ena ya Roma 
e ne e le ya bohetene e bile e le kgopo jwalo ka Mofumahadi 
Athalia ya lekileng ho bolaya peo yohle ya borena mme ya ka o 
tla atleha, empa MODIMO WA BABALLA A LE MONG, mme 
ho yena ha tswa batshepuwa ba bang. Le jwalo Modimo wa na 
wa baballa mohlatswana bosiung bo bolelele boo bo lefifi mme 
ka nnete ya bona ho qeteletse ho hlahile Luthere.
 Mang le mang ya tsebang letho ka Kereke ya Roma e 
Katholike le sebopeho sa borapedi ba yona a ka bolela lebaka 
leo motse oo wa Thiatire o kgethilweng ke Moya ho tshwantsha 
kereke ya Mengwaha e Lefifi. Ke eo, hantle ka pel’a mahlo a 
rona.

MONGWAHA

 Mongwaha wa Thiatire o nkile nako e telele ho e fetisa 
yohle, dilemo tse ka bang 900, ho tloha ka 606 ho fihla ka 1520.

MOROMUWA

 E ne e se e le kgale kereke e arohane dikoto tse pedi, ya 
Bophirimela le ya Botjhabela. Nako le nako ho ne ho hlaha 
mohlabolli ho se seng sa dihlopha tseo mme ka nakwana a 
tataisetse karolwana ya kereke eo kamanong e teba-tebileng 
le Modimo. Bophirimela monna ya jwalo e ne e le Francis wa 
Assisi. A ka a atleha nakwana, qetellong mosebetsi wa hae wa 
senngwa ke boholo ba Roma. Peter Waldo wa Lyons, mohwebi 
ya tetseng bophelo ba hae ba lefatshe, a ba mafolofolo haholo 
ho sebeletsa Morena mme a hulela bongata ho Yena; a mpa a 
phokwa mosebetsing wa hae a ba a abelwa manong ke mopapa. 
Dihlopha tsa Bophirima le tsa Botjhabela ha di a ba le monna 
eo mohlomong e ka bang moromuwa wa mongwaha wona ha 
ho shebjwa ka lesedi la Lengolo. Leha ho le jwalo, ha ba le 
banna ba babedi British Isles, bao tshebeletso ya bona e ne e 
ka emela teko ya nnete ka Lentswe le ka ketso. E ne e le St. 
Patrick le St. Columba. Lotho e ntshitse St. Columba ho ba 
moromuwa.

 Leha moromuwa wa Mongwaha wa Thiatire e ne e le St. 
Columba, ke batla ho tshwarana nakwana le bophelo ba St. 
Patrick e le mohlala ho rona hape le ho shanotsa Roma ha e re 
St. Patrick e ne e le setho sa yona esita le jwalo ka ha Joan wa 
Arc e ne e se sona. Patrick e ne e le mora wa kgaitsedi ya St. 
Martin torotswaneng ya Bonavern mabopong a noka ya Clyde. 
Yare tsatsi le leng ha a nts’a bapala lebopong le dikgaitsedi tsa 
hae tse pedi, mashodu a lewatle a fihla a ba kwetela boraro ba 
bona. Moo dikgaitsedi di ileng tsa iswa, ha ho motho ya tsebang, 
empa Patrick (lebitso la hae e ne e le Succat) a rekisetswa 
morenana Ireland e ka Leboya. Mosebetsi wa hae e le ho alosa 
dikolobe. Ho etsa hona a kwetlisa dintja. Dintja tsa hae di 
ne di kwetlisitswe hantle hoo batho ba bangata ba tswileng 
hole le haufi ho tla di reka. Boinotshing ba hae a sokolohela 
ho Modimo mme a bolokeha. Tabatabelo e mahlonoko ya ho 
phonyoha le ho kgutlela hae ho batswadi ba hae ya toota. A loha 
leano le atlehisitsweng haholo ke bokgoni ba hae ba bokwetlisi. 
A ruta dintja ho robala hodima hae le ho kgurumetsa mmele wa 
hae ka hloko le ho se tlohe pele di laelwa. Ka hona ka tsatsi le 
leng eitse ha mong’a hae a rekisa dintja tse mmalwa, Patrick a 
laela dintja, ntle le moetapele wa sehlopha, ho kena mokorong. 
Moetapele wa sehlopha eo a mo qhwaileng ka sephiri a baleha a 
hana ho hlwella. Yare monghadi le moreki ba sa ile ho lata ntja, 
Patrick a kena mokorong a ba a qhwaya dintja ho mo pata. 

Yaba o letsa molodi o bitsetsa moetapele wa sehlopha ho kena 
mokorong le hodim’a hae. Ere ka ha Patrick a na a sa bonahale 
kae kapa kae moreki a nyolla seile a sesisetsa lewatleng. Hoba a 
kgodise hore molaodi o hole haholo ho kgutlela morao, Patrick 
a boela a etsetsa dintja pontsho e nngwe e di laelang ho tsosa 
moferefere. Yaba o a bitoha a bolella molaodi a re ha a sa mo ise 
lebopong la ha’bo o tla laela dintja ho tswela pele ka moferefere, 
mme yena o tla hapa sekepe. Leha ho le jwalo, molaodi e ne e le 
Mokreste, mme hoba a utlwe pale ya moshanyana a mo theola 
lebopong la ha’bo ka thabo. Teng Patrick a kena sekolo sa 
Bibele mme a kgutlela Ireland moo a hapetseng Morena meya 
e dikete ka Lentswe le ka matla a Modimo ka dipontsho le ka 
meeka. Ha ho mohla a kileng a fihla Roma hape ha ho mohla a 
kileng a rongwa ke Roma. Bonnete ba taba ke hore mohla Roma 
e ne e tsitsa sehlekehlekeng mme ba bona nako e butswitse, ba 
bolaya Bakreste ba 100,000 ba sehlopha sa ho qala se nnileng sa 
ata ka dilemo sona se ile sa tliswa ho Morena ke St. Patrick.

 Ha dilemo di batlile ho ba 60 ka morao ho lefu la St. 
Patrick, Columba a tswallwa County Donegal, North Ireland, 
a tswallwa lapeng la borena la Fergus. Ya eba moithuti ya 
bohlale, ya ineetseng, a ithuta boholo ba Mangolo ka hloho. 
Modimo wa mmitsetsa boromuweng ka lentswe le hlakileng. 
Hoba a utlwe lentswe la Modimo, ho se letho le ka mo 
thibelang, mme tshebeletso ya hae e mohlolo ya etsa hore 
boranalane ba bangata ba mmalle pel’a baapostola. Tshebeletso 
ya hae ya mehlolo e le meholo hoo ba bang (haholo baithuti ba 
Roma) ba bileng ba hloma ho ena le pheteletso direkotong.

 Ho le leng la maeto a hae a boromuwa, eitse ha a atamela 
motse o dikilweng ke marako, a fihlela dikgoro di mo kwaletse. 
A hweletsa Modimo ka thapelo ho kena dipakeng le ho mo 
dumella ho finyella batho a tle a rere. Empa yare a sa rapela 
baupelli ba mabala ba mo hlokofatsa ka mantswe a phahameng. 
Yaba o qalella ho bina pesalema. Ha a nts’a bina, Modimo wa 
eketsa modumo wa lentswe la hae hoo a bileng a pupetsa mehoo 
ya bahetene. Hang menyako ya ipula ka boyona. A kena mme a 
bolela Evangedi, a hapela ba bangata ho Morena.

 Ka mohla o mong yare a kwaletswe ka ntle ho motsana, a 
se a tloha a ikela, mora wa morenana a tlokelwa ke bolwetse 
hampe-mpe, esita le ho isa lefung. St. Columba a batlwa hang-
hang a boela a bitswa. Eitse ha a rapela thapelo ya tumelo 
moshanyana a fola hang-hang. E bile motse oo o bulelwa ho 
bolellwa Evangedi.

 Evangedi e hlwekileng e neng e bolelwa ke Columba le 
basebetsi-mmoho le yena ya hasana Scotland yohle, ya e 
sokollela ho Modimo. Ya ba ya kgaphatseha ya kena Ireland 
le ho haola hodimo Europa e ka Leboya. Leano la hae la ho 
hasa Evangedi e le moo banna ba ka bang leshome le metso e 

mmedi ba tlas’a moetapele ba yang sebakeng se setjha mme 
ba hahe motse o hlahisang Evangedi. Har’a banna bana ba 
leshome le metso e mmedi ho be le babetli ba patsi, baruti, 
baboledi, j.j., bohle ba rutehile Lentswe ba phela ka kgalalelo. 
Koloni e nyenyane ena e ne e haeletswa ke lerako. Kapele tulo 
ena e dikanyeditsweng e teelwe hare ke baithuti le malapa a 
bona matlung a bona, ba ithute Lentswe ba bile ba itokisetsa 
ho tswa ho ya sebeletsa Morena e le baromuwa, baetapele, 
le baboledi. Banna bana ba ne ba lokolohile ho nyala leha 
bongata bo sa ka ba nyala, ba tle ba sebeletse Modimo hantle. 
Ba itulela ba sa thuswe ke naha, mme ka hona ba iketela hole 
le dipolotiki. Ho ena le ho futuhela ditumelo tse ding ba ruta 
nnete kaha ba dumetse hore nnete e ne e le sebetsa se lekaneng 
ho phethahatsa merero eo Modimo a n’a ba beetse yona. Ba ne 
ba lokolohile ho Roma ka botlalo.

 St. Columba e bile mothei wa sekolo se seholo sa Bibele 
sehlekehlekeng sa Hy (lebopong le ka Borwa-bophirima ho 
Scotland). Mohla a n’a fihla mono sehlekehleke se ne se nyopile 
se le majwe se bile se sa kgone ho ba medisetsa dijo kaofela ha 
bona. Empa Columba a jala peo ka letsoho le leng athe le leng 
le phahamisitswe thapelong. Kajeno sehlekehleke seo se ballwa 
hara tse nonneng ka ho fetisisa lefatsheng. Sehlekehlekeng 
sena sa Bibele ha tswa baithuti ba hlwahlwa ba abetsweng 
bohlale le matla a Modimo.

 Yare ke sa bala nalane ya mohlanka e moholo enwa wa 
Modimo le ka mosebetsi o moholo a o entseng, pelo ya ka ya 
hlabehiswa ho fumana hore matla a mopapa, ka ho thoothela 
ho fupara batho bohle, a ile a fihla mme qetellong a silafatsa 
masimo ana a boromuwa a senya nnete ho ya kamoo Columba 
a e rutileng.

TUMEDISO

 Tshen. 2:18, “Ke tsena tse bolelwang ke Mora Modimo, Eo 
mahlo a Hae a leng jwale ka kgabo ya mollo, le maoto a Hae a 
tshwanang le koporo e benyang.”

 Tshenolo ya BoModimo ho Mongwaha wa Thyatire ke ho 
re Jesu ke Mor’a Modimo. Mehleng ya nama ya Hae O ne a 
tsebjwa jwale ka Mora Motho. Empa ho tloha mohlang oo ha 
re sa Mo tseba ka nama. Ha E sa le Mora Motho, Moporofeta e 
Moholo, Eo diporofeto tsohle di ne di ikahetse ho Yena. Yena 
Ya Tswetsweng a Nnotshi o kgutletse sefubeng sa Ntate. Jwale 
re Mo tseba ka matla a tsoho. O tsohile mme O Ithuetse matla 
a Hae a maholo mme o hodima tsohle le hodima bohle e tle e 
be thoriso ya kganya ya Hae. Ha A arollelane kganya ya Hae le 
motho. A ke ke a neela boetapele ba Hae ba kereke ho motho e 
mong.

 O sheba Thyatire, mme mona motseng wona le mongwaheng 
oo wa bone O bona hlompho eo e leng ya Hae a nnotshi, e 
neilwe e mong. Mahlo a Hae a tukiswa ke mollo wa kgalefo le 
kahlolo ha A bona Apollo a tshajwa jwalo ka Mora Modimo, 
athe ke Yena a Nnotshi Ya Tswetsweng wa Ntate. Kahlolo ya 
Hae e lokela ho tukela borapedi ba Mongwaha wa Thyatire 
hampe hakakang ha e le moo ditho tsa kereke tse fetohileng 
barapedi ba bahetene ba mora wa modimo (Apollo mora wa 
Zeuse), ba phahamisa morena wa motho ba mo kgumamela, ba 
ntse ba tsheheditswe ke matla a naha. Hoba ke hantle seo A na 
a se bona. Kereke ya Roma e Katholike, e ne e qwedisitswe ka 
botlalo tshebeletsong ya medimo e theilweng hodima meetlo 
ya modimo wa letsatsi (Apollo) e ne e phahamisitse motho e 
mo entse modimo (mopapa) ka lenyalo la kereke le naha. Hoba 
Thomas Aquinas le Alverus Pelagius ba e hlalositse ka ho hlaka 
ba re: “Mopapa ho ba mmohang ka leihlo la moya, o bonwa 
e se motho, empa Modimo. Boholo ba hae ha se bo beelwang 
meedi. Ha a rata a ka tlaleha taba e lokile mme a ka amoha 
mang le mang ditshwanelo tsa bona ha a bona ho tshwaneleha. 
Kakaretso ya ho belaela matla ana a yang ka lefatshe lohle ke 
ho kwallwa pholoso. Dira tse kgolo tsa kereke ke bakgelohi ba 
hanang ho jara joko ya kutlo ya nnete.”
 “Mmuelli o mong feela pakeng tsa Modimo le batho, ke 
motho eo Kreste Jesu (Mora Modimo.)” I Tim. 2:5. Empa 
mopapa wa Roma o fetotse Lentswe. O le entse, “mmuelli o 
mong pakeng tsa Modimo le motho (e seng batho)”. Ka hona 
jwale ke yena ya buang pakeng tsa mmuelli le batho. Empa 
ha ho mmuelli e mong ka ntle ho Mora. Mopapa o re poloko e 
tliswa ke kereke ya Roma. Empa poloko ha e yo ho e mong ka 
ntle ho Mora wa Modimo. Ha ho makatse ha mahlo a tukiswa 
ke kahlolo. Ha ho makatse ha maoto eka koporo e benyang A 
sa emetse ho hatakela mebuso e kgopo ya lefatshe lena e be e 
fetohe phofo le lerole. Ho lebohuwe Modimo ka maoto a matla 
ao a koporo. Ke oona a re jaretseng kahlolo. Ha jwale ke wona 
motheo wa rona hoba tsohle tseo A di ruileng ke tsa rona. Re 
eme re entswe setlama se le seng le Yena, Jesu Mora Modimo.
 Ke mongwaheng wona moo re boneng ho tsoha tumelo ya 
Mohammede e latolang Mora Modimo ya ntoo ikemisetsa ho 
bolaya bohle ba ipitsang Bakreste.
 Hape ebile mongwaheng wona moo kereke ya bohata e 
latotseng molao wa pele wa Modimo o Matlaohle ya ba ya 
thakgoha ka lebelo ho tlola molao wa bobedi hobane e ile ya 
bea mopapa tulong tsa Jesu Kreste mme ya thea ya ba ya 
qobella borapedi ba medimo hoo e neng e le lefu ho bohle ba 
hanang ho bolokela diemahale madulo ka hara kereke. Tlasa 
mmusisi wa mosadi, Empress Theodora, feela, ho tloha ka 842 
ho fihla ka 867 ha bolawa bahalaledi ba fetang 100,000 ka baka 
la ho fetola ditshwantsho tseo ntho ya lefeela.

 Ruri mongwaha wona o tlamehile ho baka kapa o 
lahlehelwe ke tsohle. Morena wa kganya ke eo o eme, Modimo 
wona Modimo wa nnete_Lentswe la Hae le qheletswe thoko, 
boleng ba Hae ba nyatsuwa, empa matsoho a batho le dipelo 
tsa batho di sitwa ho Mo theola. Leha ba Mo latola, O sa ntse a 
tshepahala. “Le se tshohe mohlatswana; ke thato ya Ntata lona 
e molemo ho le nea mmuso. Mme mohla ke fihlang ka maoto a 
koporo le ka mahlo a tukang Ke tla iphetetsa; phetetso ke ya 
ka; Ke nna ya tla phetetsa,” ho bolela Morena.

THORISO

 Tshen. 2:19, “Ke tseba mesebetsi ya hao, le lerato la hao, 
le tshebeletso ya hao, le tumelo ya hao, le mamello ya hao, le 
mesebetsi ya hao; ya morao e fetisa ya pele.”

 Le mona re fumana selelekela sa mantswe a tshwanang, 
“Ke tseba mesebetsi ya hao.” Mora wa Modimo, ka Sebele, o 
itse, “Dumelang ho Nna ka baka la mesebetsi.” A toboketsa 
mesebetsi ya Hae mohla a leng lefatsheng. Mesebetsi eo A e 
entseng e ne e lokisitswe pele ke Modimo ho susumetsa tumelo 
e ka ho Yena. E ne e le karolo e kgolo ya tshebeletso ya Hae. 
Moya wa Hae o Halalelang ka hara moapostola Pauluse o itse, 
“Hobane re mosebetsi wa Wona, re bopetswe ho Kreste Jesu 
mesebetsi e molemo, eo Modimo o e lokisitseng pele, re tle re 
itsamele ho yona.” Baef. 2:10. Mesebetsi e ne e le ho susumetsa 
tumelo e ka ho Yena kaha e ne e tla supa kamano le Yena, yona 
eo Pauluse a e hlalositseng e le “ho bopelwa ho Yena.”

 Jwale mesebetsi e sitwa ho nka ditulo tsa tumelo ho 
Modimo ha ho buuwa ka pholoho ya rona. Empa mesebetsi e ye 
e supe tumelo e seng e beilwe ho Yena. Mesebetsi e metle e ke 
ke ya o pholosa, empa e ye e tswe bophelong bo pholositsweng e 
le tholwana ya Modimo. Ke dumela mesebetsing e metle. Esita 
le motho ya sa bolokehang eka kgona a etse mesebetsi e metle 
mme a e etse ka bokgoni ba matla a hae. Ho leng hobe mahlong 
a Modimo keha batho ba etsa mesebetsi e mebe ba ntoo re ba 
sebeletsa Morena. Ke seo babishopo le bomopapa le bolaodi 
ba Roma bo ne bo se etsa. Ba ne ba bolaya, ba holofatsa, ba 
etsa bobe bohle ka Lebitso la Morena. Ba phela maphelo a 
kgahlano le seo Lentswe le se rutang le tiile. Letsatsing le 
lebe leo badumedi ba nnete ba ne ba kganya jwale ka lesedi 
le bonesang tulong e lefifi ha ba ntse ba etsa hantle kamehla; 
hoba ba ne ba busetsa thohako ka hlohonolofatso, mme ba 
etsa ka nnete ho hlompha Modimo esita leha bongata bo ile ba 
bolaelwa hona.

 Temaneng ena O rorisa bana ba Hae kahobane ba ne ba 
phela maphelo a fetohileng. Mesebetsi ya bona e ne e paka 
Moya o motjha ka hare. Batho ba ne ba bona mesebetsi ya bona 

e metle mme ba rorisa Modimo. E monghadi, ha o le Mokreste 
o tla etsa ho lokileng. Mesebetsi ya hao e tla bontsha hore pelo 
ya hao e lokile. Mme e ke ke ya ba ntho eo o e manehang, hoba 
o tla etsa se ratwang ke Yena leha o sa bonwe ke motho ho mpa 
ho bona Modimo feela, mme o tla etsa thato ya Hae esita leha 
ho ka o qosa bophelo ba hao.

 “Ke tseba lerato la hao, le tshebeletso ya hao, le tumelo ya 
hao le mamello ya hao.” Le tla elellwa hobane lerato la bona le 
kentswe pakeng tsa ‘mesebetsi’ le ‘tshebeletso’. Mme ke wona 
madulo a le tshwanelang, hoba ha lerato le le siyo mesebetsi 
ya rona le tshebeletso ya rona ha di amohelwe ke Modimo. 
Pauluse ha a bua le Bakorinthe o itse, “Ha ke se na lerato, ha 
ke letho, mme ha lerato le le siyo tsohle tseo ke di etsang ha 
di thuse letho.” Jwale le ka bona hantle mona hore badumedi 
bana ba ne ba sa kgeme le maemo a ba-Nikola bao ba neng 
ba etsa mesebetsi ho bolokeha kapa ho tsotwa ke batho. Ba ne 
ba etsa mesebetsi ya bona ka lerato la Modimo le tshetsweng 
dipelong tsa bona ke Moya o Halalelang. Lerato leo la dipelo 
tsa bona e ne e le lerato la Modimo ho batho ba Wona. Jesu 
o itse, “Batho ba tla tseba hobane le barutuwa ba KA, ha le 
ratana.” Bahetene ba neng ba bona maphelo a Bakreste ba pele 
ba ne ba re, “Bonang ba ratana hakakang.” Johanne o itse, “E 
mong le e mong ya ratang o tswetswe ke Modimo.” I Johanne 
4:7.

 Ke batla ho eletsa hantle mona. Ho thwe matsatsing a 
qetelo lerato la ba bangata le tla tapa ka baka la ngatafalo 
ya bokgopo. Ho Laodisea, kapa mongwaha wa ho qetela, 
ho ithata, le ho rata dintho tsa nama ho tla nka sebaka sa 
lerato la nnete la Modimo. Re hlokwa ho ipaballa kgahlano 
le kgahlamelo ya sebe matsatsing ana a qetelo. Ba bangata ba 
thatafala haholo kahobane ba eso ho elellwe tshebetso ya moya 
wa letsatsi la ho qetela. Ke nako ya ho atamela Modimo le ho 
Mo dumella ho tlatsa maphelo a rona ka lerato la Hae, ho seng 
jwalo re tla tshwarwa ke mohatsela wa kereke ya letsatsi la ho 
qetela, mme re tla hana nnete ya Modimo e leng yona feela e 
kgonang ho re thusa.

 Dilemong tseo tse lefifi tse tshabehang sefate sa nnete sa 
morara se ne se tiisitse lerato la sona ho Modimo le lerato la 
sona ho baena. Modimo o bile o ba rorisa ke hona.

 “Ke tseba tshebeletso ya hao.” Jesu o itse, “E moholo ho 
feta ho bohle ke mohlanka wa bohle.” Monna ya bohlale o kile 
a tshwaela malebana le polelo eo. Ke sena seo a se buileng, 
“Ke histori feela e ka pakang nnete ya maele ao.” Monna eo 
o na a nepile. Banna bohle ba baholo ka nnete ba histori e ne 
e le basebeletsi. Ba neng ba batla ho sebeletswa; ba neng ba 
hatella; ba neng ba batla ho ba dihloho kamehla, ba ile ba 
kokobela ka dihlong. Esita le barui ba sa kang ba sebedisa 

leruo la bona ka nepo ba nyatsuwa ke Modimo. Empa sheba 
histori mme o tla fumana banna ba baholo ka nnete e ne e 
le basebeletsi ba bang. Histori e ka sitwa ho thooletsa ba 
sebeleditsweng haholo, empa kamehla e ye e rorise ba neng ba 
sebeletsa ba bang haholo. Jwale a re lebiseng taba eo ho rona. 
Esita le jwaloka ha Mora wa Motho a sa tlela ho sebeletswa, 
empa e le ho sebeletsa, le rona re lokela jwalo ho latela mohlala 
oo. Mmoneng ha A inama maotong a baapostola a hlatswa 
maoto a bona a kgathetseng a ditshila. A re, “Seo Ke se etsang 
jwale ha le se tsebe, empa le tla se tseba hamorao. Empa seo 
le boneng Ke se etsa, le lona e ka kgona le se etse.” A fetoha 
mohlanka hore Modimo a tle a Mo phahamisetse boholong bo 
hodimo. Mme ka tsatsi le leng mohla kahlolo ya bahalaledi e 
dulang re tla Mo utlwa a re, “O bile kgabane, MOHLANKA 
ya molemo ya tshepehang, kena menyakeng ya Morena.” Ho 
fetoha mohlanka ho boima kamehla. Empa bohle ba beang 
maphelo a bona mme ba a beela ba bang ka tsatsi le leng ba 
tla dula le Yena teroneng ya Hae. Hohle ho tla fuwa moputso o 
tshwanelehang. “A re sebeletseng Morena, letsheare lohle, A re 
boleleng tsa lerato la Hae le paballo, Phelo ha bo fetile re qetile 
mosebetsi, Mabitso ha a balwa ke tla ba teng.”

 “Ke tseba tumelo ya hao.” Jwale mona ha a bue jwalo ka ha 
A buile ho kereke ya Pergame, “o tiisitse tumelo ya KA.” Ha A 
sa bua ka tumelo ya Hae, empa O ba rorisetsa ho tshepahala ha 
bona. Mme ha A etsa jwalo O boela a bua ka ‘mamello’ ya bona. 
Jwale tumelo le mamello di tsamaya mmoho. Etswe mamello e 
hlahiswa ke tumelo, hoba ho Jak. 1:3 e re, “Ho lekwa ha tumelo 
ya lona ho hlahisa mamello.” Ruri tsela e nngwe ya ho fumana 
mamello ha e yo. E ka kgona e hlahiswe ke ho lekwa ha tumelo 
ya rona. Bar. 5:3, “Tshwenyeho e hlahisa mamello.” Kamoo 
Modimo a nkelang ho totiswa ha mamello ya rona hodimo 
kateng ho bonwa ho Jak. 1:4, “Mme mamello e ka kgona e 
phethehe tshebetsong ya yona, le tle le be ba phethehileng ba 
hodileng ruri, bao ho sa hlokweng letho ho bona.” Morero wa 
Modimo ka rona ke Phetheho. Mme phetheho eo ke mamello 
- ho ema ho Modimo le ho emela Modimo. Wona ke mosebetsi 
o hahang semelo. Modimo o ile wa rorisa bahalaledi bana 
ba Mengwaha e Lefifi hakakang. Ba ne ba ena le mamello 
ya dikonyana tse iswang hlabong, ka boithatelo, ba ntse ba 
sebeletsa Modimo ka tumelo. Ke pheto seo ba neng ba se batla 
bophelong, e leng ho sebeletsa Morena wa bona feela. Moputso 
wa bona o ne o tla ba moholo hakakang.

 “Ke tseba mesebetsi ya hao; ya morao e fetisa ya pele.” Ke 
polelo e makatsang ena. Eitse ha lefifi la mongwaha le ntse le 
eketseha; ha lenane la mabitso a hlomphuwang a bashwela-
tumelo le ntse le eketseha letsatsi le letsatsi, le bona ba eketsa 
ho sebetsa ka matla, le bona ba eketsa tshebeletso ya bona, 
mme le tumelo ya bona ya hola. Ke koduwa e kakang ha lerato 

la Mongwaha wa Efese le ile la qepha. Mme ruri ha ho moo ho 
buuwang ka keketseho ya mosebetsi wa lerato mengwaheng 
e meng; ha e se mongwaheng wona, mongwaheng o lefifi ka 
ho feta hara yona, teng ba Mo sebeletsa le ho feta. Ke thuto 
e kakang eo. Tshebeletso e ntle ena ya lerato ho Morena ha e 
kgaotse, empa e a eketseha. Ke sona sephiri seo. E re sera se 
leke ho phoka tshebeletso ya rona ho Morena_ karabelo ya 
rona ke tshebeletso e ngata ho feta. Ha bafokodi ba lliswa ke 
tshabo, ke yona nako ya ho hoa tlholo.
 “Ke tseba mesebetsi ya hao, ya morao e fetisa ya pele.” 
Jwale re se re boletse ra re, mongwaha ona o bitswa Mengwaha 
e Lefifi ka hobane efela e ne e le nako e lefifi ka ho fetisisa 
historing yohle. E ne e le mongwaha wa Mopapa Innocent III ea 
n’a ipolela “e le moemedi wa Kreste _ ya busang a phahametse 
kereke le lefatshe,” ke yena ya qadileng POTSISISO eo tlasa 
bobusisi ba hae ho tsholotsweng madi a mangata ho feta 
nakong efe kapa efe ntle le Tlhabollong. E ne e le mongwaha 
wa Ponokrasi, puso ya diotswa. Sagariuse wa III o ne a ena le 
nyatsi mme “a tlatsa sehlopha sa mmino sa mopapa ka direthe 
le bara ba bonyatsi mme a hlanamisa palesise ya mopapa a e 
fetola lehaha la dinokwane.” Anastashia III o ile a bipetsoa 
ke Marozia serethe sa Sagariuse a ba a shwa. John XI e ne e le 
mora wa Marozia wa bonyatsing. John XII e ne e le setloholo 
sa Marozia mme yena o ne a “tlolele bahlolohadi le barwetsana 
mme a bolawa ke monna ya befileng wa mosadi eo a ntse a 
boka.” E ne e le mongwaha wa Mopapa Schism ka hobane 
methapo e mmedi ya bomopapa (o mong o busang o tswa 
Avignone le o mong o busang ho tswa Roma) e ne e rohakana 
mme e lwantshana. Bomopapa bana ba se molato wa diketso 
tse hlephileng feela tsa thobalano (ba tswala bana ba bangata 
ba bonyatsi, ba etsa bosodoma j.j.) empa ba boetse ba ntse ba 
jere molato wa ho rekisetsa borafantisi ba hodimo diofisi tsa 
boprista.
 E ne e le mongwaha wa lesedi le kganyang hasesane 
haholo, empa badumedi ba mmalwa bao ba sebetsa ka 
tjheseho e fetisisang ha lefifi le ntse le eketseha ho fihla ho 
ella mafelong a mongwaha mohla ho ne ho hlaha bongata 
bo lekileng ho hlahisa ditlhabollo. Mekgathala ya bona e 
ne e tletse tjheseho hoo e bileng ya batalatsa mmila wa 
tlhabollo e tla hlahlama. Ke moo Lentswe le buang jwana 
ka mongwaha oo, “mesebetsi ya hao ya morao (qetellong ya 
mongwaha) e fetisa ya pele.”
 Lentswe, Thyatire, le bolela dintho tse fapaneng hara 
tsona ke “Sehlabelo sa Kamehla.” Ba bangata ba dumela e le 
boporofeta bo malebana le Mmisa e leng nyehelo ya kamehla 
ya sehlabelo sa Kreste. Ke mohopolo o kgabane oo, empa 
hape le ka nna la bua ka sehlabelo se sa feleng maphelong le 
mekgathaleng ya badumedi ba nnete ba Morena.

 Ruri bahalaledi bana ba Thyatire e ne e le lebebe, ba ne ba 
tletse Moya o Halalelang le tumelo, e bopetsweng mesebetsi e 
molemo, ba bontsha thoriso ya Hae, ba sa rate maphelo a bona, 
ba mpa ba nehela tsohle ka thabo e le sehlabelo se monate ho 
Morena.

KGALEMELO

 Tshen. 2:20, “Empa Ke na le ditaba tse seng kae tseo Ke 
di nyatsang ho wena, ke hobane o dumella (lesitse) Jesebele, 
mosadi eo ya ipitsang moporofeta, ho ruta le ho kgelosa 
bahlanka ba Ka hore ba tle ba etse bohlola, mme le ho ja 
dintho tse hlabetsweng medimo ya bohata.”
 Jwale ka temana ena ke batla hore o theohele temaneng 
ya 23 mme o bone nepahatso ya nnete e kgolo eo ke sa le ke e 
tlisetsa maikutlo a hao ho tswella. “Ke tla bolaya bana ba hae 
ka lefu; mme dikereke tsohle di tla tseba hobane ke Nna ya 
lekolang matheka le dipelo.” Ke boletse nakong ena yohle ke re 
hantle-ntle ho na le dikereke tse pedi, leha Moya o bua le tsona 
ka bobedi mongwaheng o mong le o mong, eka hoja e le nngwe 
feela. Mona ho tlalehwa ka ho hlaka hore ho na le dikereke, 
mme e boela e hlakisa hakaalo e re eka tse ding tsa dikereke 
tseo ha DI tsebe e le Yena ya lekolang matheka le dipelo. O 
tla ba bontsha bonnete ba taba eo. Jwale, dikereke tse sa tlo 
ka di tseba nnete ee ke dife? Ehlile ke sehlopha sa sefate sa 
morara wa bohata kahobane badumedi ba nnete ba tseba ruri 
hore kahlolo e qala ka tlung ya Modimo, mme bao erekaha e 
le ba tshabang Modimo, ba ikahlola ke hona ba tle ba se ke ba 
ahlolwa.
 Jwale ebe Modimo dikereke tsee o di bitsetsang tsa Wona 
athe ke sefate sa bohata sa morara? Nnete ke kahobane e 
le Bakreste. Empa ha se Bakreste ba Moya. Ke Bakreste ba 
nama. Ba mpa ba inketse Lebitso lefeela. Mareka 7:7, “Empa 
ba ntshebeletsa lefeela, ha ba ruta dithuto tseo e leng melao 
ya batho.” Empa ruri ke Bakreste ho seng jwalo ke eng? 
Mohammede ke Mohammede. Ke borapedi ba hae ho sa 
tsotelehe kamoo a bo phelang hoba o dumellana le mohopolo 
wa seo Korane e se rutang. Le jwalo Mokreste ke Mokreste ha 
feela a dumela ha Jesu e le Mora wa Modimo, ya tswetsweng 
ke morwetsana, a thakgiswa a shwa a ba a boela a tsoha, hore 
Ke Mopholosi wa batho, j.j. (Ntlha ke ho re, Mongwaheng wa 
Laodisea ho tla ba le ba ipitsang Bakreste kahobane ba dumela 
melemong e menyenyane ya Jesu, leha ba mpa ba ipolokela 
tokelo ya ho latola BoModimo ba Hae. Ma-Christian Scientists 
esita le boholo bo rerang Social Gospel ba se ba entse jwalo.) 
Ke Mokreste wa dipolelo feela mme ke setho sa kereke. Empa 
Eo ha se modumedi wa NNETE kapa wa Moya. Modumedi ya 
jwalo o kolobeleditswe mmeleng wa Kreste mme ke setho sa 



208 PHATAKANYO YA MENGWAHA E SUPILENG YA KEREKE

Hae. Leha ho le jwalo, tsela ya Modimo ke ho tlohela lehola le 
koro di hole hammoho di sa fotholwe. Ke molao wa Modimo 
oo. Letsatsi la tsona la ho tlangwa le ho tjheswa le a tla; empa 
e seng jwale.

 Ka baka leo Moya o bua le sehlopha sena se kopaneng. 
Ka lehlakoreng le leng O a rorisa, mme ka ho le leng O a 
khalema. O buile ho lokileng ka modumedi wa nnete. Jwale O 
hlokomedisa seo sefate sa bohata sa morara se tlamehang ho se 
etsa ho lokafatswa pel’a Morena.

MOSADI EO JESEBELE

 Moapostola Jakobo o re bontshitse mehato e hatuwang ke 
sebe. Jak. 1:14-15, “Empa motho e mong le e mong o ye a lekwe 
ke ho hohelwa le ke ho tjhatjhehiswa ke takatso eo e leng ya 
hae. Mme takatso hoba e emare, e tswala sebe, mme sebe ha 
se phethehile, se tswala lefu.” Jwale seo ke setshwantsho se 
hlahang hantle mengwaheng ya kereke. Jwalo kaha sebe se 
qadile ka maikutlo feela, le jwale lefu la kereke le qadile ka 
dinthwana, diketso tse sa reng letho tsa Banikola. Ho tloha 
diketsong sa fetoha thuto. Ho tloha thutong sa hamarela matla 
a mmuso le ho kenngwa ha bohetene. Jwale mongwaheng 
ona se ya ho moporofeta (moruti) wa sona wa mosadi mme se 
tsamaye jwalo se be se iphumane ka hara letsha la mollo, hoba 
e le hona hantle moo se tla fella teng, lefung la bobedi.

 Jwale mohweletso wohle wa Modimo kgahlano le 
mongwaha ona wa bone o fumanwa moo A buang phatlalatsa 
kgahlano le moporofeta enwa wa mosadi, Jesebele. Mme ho 
utlwisisa hantle lebaka la Hae la ho bua kgahlano le yena 
tjena, re tla lokela ho sheba pale ya hae Bibeleng mme ha re 
fumana seo a se entseng morao moo, re tla tseba se etsahalang 
nakong ena.

 Ntho ya pele ya bohlokwa haholo eo re ithutang yona ka 
Jesebele ke hore ha SE moradi wa Abrahama, le ho kenngwa 
ha hae melokong ya Iseraele ha se ka kamohelo ya moya jwalo 
kaha ho etsahetse ka Ruthe, Momoabe. Tjhe monghadi. Mosadi 
enwa e ne e le moradi wa Ethebaale, kgosi ya Sidone (I Marena 
16:31), eo e neng e le moprista wa Astarothe. A ile a hlwella 
terone ka ho bolaya ya tlileng pele ho yena, Phelese. Ka baka 
leo hona moo re bona hantle hoba e ne e le moradi wa mmolai. 
(Hona ho re hopotsa Kaine.) Le tsela eo a fetohileng karolo ya 
Iseraele ha ya ba ya metjha ya moya eo Modimo o ne o e rerile 
pele ho amohela Baditjhaba; empa o kene ka LENYALO la 
Akabe, kgosi ya meloko e leshome ya Iseraele. Ka baka leo 
kopano ena jwalo kaha re bone e ne e se ya Moya; e ne e le 
ya dipolotiki. Ka baka lena mosadi enwa ya na a phahamile 
medingwaneng o ne a se na le takatso e nyenyane ya ho rapela 

Modimo o le Mong wa Nnete, empa o tlile ka sepheo sa boikano 
ho kgelosetsa Iseraele hole le Morena. Jwale Iseraele (meloko e 
leshome) ba ne ba se ba tseba hore ho rapela namane ya gauta 
ho jwang, empa mohlang oo ba ne ba sa inehella medingwana, 
kahobane Modimo o ne a rapelwa le molao wa Moshe o ne o 
tsebjwa. Empa ho tloha mohla lenyalo la Akabe ho Jesebele, 
tshebeletso ya medimo ya bohata ya keka ka mokgwa o kotsi. 
Ke mohla mosadi enwa e ne e ba moprista ditempeleng tseo a 
di hahetseng Astarothe (Venuse) le Baale (modimo wa letsatsi) 
ha Iseraele e ne e fihla ntlheng ya maqakabetsi a bophelo ba 
yona.
 Ka mohopolo ona re qala re bona seo Moya wa Modimo o 
se hlomahanyang mongwaheng ona wa Thiatire. Ke ena moo e 
leng teng.
 Akabe o nyetse Jesebebele mme morero e le wa dipolotiki 
ho tiisa le ho matlafatsa mmuso wa hae. Ke hantle seo kereke 
e se entseng mohla e ne e nyalwa tlasa Konstantine. Bobedi 
ba kopane ka mabaka a dipolotiki, ba mpa ba e behela 
maikutlo a moya. Jwale ha ho motho ya ka nkgodisang ka hore 
Konstantine e ne e le Mokreste. E ne e e le mohetene ya na a 
ikgakanya ka mokgabo wa Bokreste. A ile a taka difapano 
tse tshweu dithebeng tsa masole. Ke yena mothei wa Masole a 
Columbus. O ile a hloma sefapano qhoweng ya St. Sophia ka 
hona a qala moetlo.
 Ebile mohopolo wa Konstantine ho kopanya bohle mmoho, 
bahetene, Bakreste ba dipolelo le Bakreste ba Nnete. Ka mora 
nakwana yaka o tla atleha hoba badumedi ba nnete ba ile 
ba tla ho sheba ha ba ke ke ba kgutlisa ba neng ba lahlile 
Lentswe. Hoba ba elellwe ho hloleha ha bona ho ba busetsa 
nneteng, ba tlameha ho ikarola mmeleng wa sepolotiki. Hoba 
ba etse jwalo, ba bitswa bahanyetsi mme ba hloriswa.
 Ha nke ke bolele mona hore re fumana ho etsahala yona 
ntho eo hona jwale. Batho bohle ba kopana mmoho. Ba ngola 
Bibele e tla dumellana le motho e mong le e mong wa bona 
e leng mo-Jude, mo-Katolike kapa Maprotestanta. Ba na le 
Lekgotla la Nicene ya bona ba mpa ba le bitsa Ecumenical 
Council. Mme na o a tseba mekgatlo ena yohle e lwantsha 
bo mang? E lwantsha Mapentekosta a nnete. Ha ke bue 
ka mokgatlo o bitswang Pentekosta. Ke bua ka bao e leng 
Mapentekosta kahobane ba tlatsitswe ka Moya o Halalelang 
mme ba ena le dipontsho le dineo mahareng a bona kahobane 
ba tsamaya ka nnete.
 Mohla Akabe a na a nyala Jesebele tlasa dipolotiki o ile a 
rekisa ka tokelo ya hae ya boholo. Ha o ikopanya le mokgatlo 
o rekisa ka tokelo ya hao ya boholo, moena, o batla ho dumela 
kapa tjhe. Mokgatlo o mong le o mong wa Maprotestanta o 
kileng wa tswa mme wa kgutlela teng o rekisitse ka tokelo ya 

wona ya boholo, mme ha o rekisa ka boholo ba hao, o futsitse 
Esau_o tla lla o bake kamoo o batlang, empa ho ke ke ha o 
thusa. Ntho e nngwe feela eo o ka e etsang ke ho re, “Tswa ho 
yena, setjhaba sa ka, mme o se ke wa kenella dibe tsa hae!” 
Jwale ha o nahana ke fositse, ako arabe potso e le nngwe ena 
feela. Motho o teng ya phelang ya ka mpolellang ka kereke 
kapa motsamao wa Modimo o kileng wa fuwa tsoseletso wa 
ntoo tsoha hape hoba o kgutlele mokgatlong o hlophisitsweng? 
Bala nalane ya hao. O ke ke wa fumana le e nngwe_le e le 
nngwe feela.

 E ne e le hora ya kgitla bosiu mohla Iseraele e ne e ikopanya 
le lefatshe mme ba tlohela tsa Moya ho nka tsa sepolotiki. E ne 
e le hora ya kgitla bosiu Nicaea ha kereke e ne e etsa ntho yona 
ena. Ke hora ya kgitla bosiu hona jwale ha e le mona dikereke 
di kopana hammoho.

 Jwale hoba Akabe a nyale Jesebele o ile a mo dumella 
ho nka ditjhelete tsa mmuso ho haha matlohadi a mabedi a 
ho rapela Astarothe le Baale. Ena e neng e hahetswe Baale 
e le kgolo hoo Iseraele yohle e ne e ka tla rapela teng. Mme 
mohla Konstantine le kereke ba ne ba nyalana o ile a fa kereke 
mehaho, a hloma dialetare le ditshwantsho, mme a hlophisa 
boholo bo no bo se bo ntse bo bopeha.

 Hoba Jesebele a tshehetswe ke mmuso a qobella borapedi 
ba hae bathong a bolaya baporofeta le baprista ba Modimo. 
Ha mpefala hoo Elia, moromuwa wa letsatsi la hae, a bileng a 
nahana a setse a nnotshi; empa Modimo o ne a ena le ba 7 000 
ba sa kang ba otla ka lengole pela Baale. Le hona jwale ka ntle 
mono hara mekgatlo ya Baptists, Methodists, Presbeterians, j.j., 
ba teng ba tla tswa ba kgutlele ho Modimo. Ke batla o tsebe 
hore, ha jwale, ha ke kgahlano, mme ha ke eso be kgahlano 
le batho. Ke mekgatlo ena_ditsamaiso tsa mekgatlo tseo ke 
leng kgahlano le tsona. Ke lokela ho ema kgahlano le yona 
kahobane Modimo a e hloile.

 Jwale re ke re kgefutse motsotso mona re boele re hlahlobe 
seo re se buileng ka borapedi ba Thiatire. Ke itse ba ne ba 
rapela Apollo (yena e le modimo wa letsatsi) le mmusisi. Jwale 
Apollo enwa o ne a reilwe ‘moleleka bobe.’ O ne a leleka bobe 
bathong. A ba hlohonolofatsa e bile e le modimo wa bona ruri. 
O ne a tlamehile ho ruta batho. O ne a hlalosa borapedi, le 
ditsamaiso tsa tempele, ditshebeletso tsa medingwana, tsa 
mahlabelo le lefu le tsa bophelo ka morao ho lefu. Mokgwa 
oo a na a etsa hona e le ka moporofeta wa mosadi ya dutseng 
hodima setulo se maoto-mararo a hapuwe moyeng. Kgele! 
Ana o a e bona? Moporofeta enwa wa mosadi ya bitswang 
Jesebele ke enwa mme o ruta batho. Mme thuto ya hae e eka 
bahlanka ba Modimo ho etsa bohlola. Jwale bohlola bo bolela 
‘tshebeletso ya medimo.’ Ke seo bo se bolelang ka puo ya 



MONGWAHA WA KEREKE YA THIATHIRE 211

moya. Ke kopano e seng molaong. Kopano ya Akabe le kopano 
ya Konstantine bobedi di ne di se molaong. Bobedi ba entse 
bohlola ba moya. Mofebi e mong le e mong pheletso ya hae ke 
letsha la mollo. Modimo o boletse jwalo.

 Jwale he, thuto ya Kereke ya Katolike (kereke ke 
botshehadi, ke mosadi) e latola Lentswe la Modimo. Mopapa 
e leng Apollo ka seqo ho latela mohopolo wa sejwale o rutile 
batho ho ikopanya le medingwana. Jwale Kereke ya Roma e 
fetoha moporofeta wa bohata wa mosadi bathong hobane o 
tlositse Lentswe la Morena bathong mme o ntsha maikutlo 
a hae malebana le se hlokwang ho tshwarelwa dibe, hore 
mahlohonolo a Modimo a tliswa ke eng; mme le baprista ba 
bile ba tiisa hore ba na le matla e seng bophelong feela empa 
le lefung. Ba ruta ka bobona hore pelekatori e teng, empa 
o ke ke wa e fumana Lentsweng. Ba ruta ha dithapelo le 
dimmisa le ditjhelete di tla o ntsha pelekatoring ho o kenya 
lehodimong. Tsamaiso yohle e theilweng hodima dithuto 
tsa yona e fosahetse. Ha e a thewa motheong o tiileng wa 
tshenolo ya Modimo Lentsweng la Wona empa e theilwe 
lehlabatheng la yona la mashano a bodiabolosi, a ritsang, a 
tebang.

 Kereke e tlohile mokgatlong ho ya ditsamaisong tse mabitso 
tsa bodumedi ka baka leo ya fetela dithutong tsa bohata. Ke 
nnete. Maroma a Katolike ha a dumele hobane Modimo o 
Lentsweng la Hae. Tjhe monghadi. Hola ba dumetse ba ne ba 
tla lokela ho baka le ho kgutlela morao, empa ba re Modimo 
o kerekeng ya Hae. Hoo ho fetola Bibele pale ya Kereke e 
Katolike. Ha ho jwalo. Bona seo ba se entseng ka kolobetso 
ya metsi. Ba e tlositse Kolobetsong ya Sekreste ba e fetola ya 
bohete ya maemedi a lebitso. Tloo ke o phethele boiphihlelo ba 
ka le moprista wa Katolike. Ngwanana eo ke ne ke ile ka mo 
kolobetsa o ile a boela a fetoha Mokatolike, yaba moprista o 
lakatsa ho mpotsa tsa hae. A mpotsa kamoo a kolobeditsweng. 
Ka mmolella ha ke mo kolobeditse ka Kolobetso ya Bokreste e 
leng yona feela ya mofuta wa yona eo ke e tsebang. Ke ile ka 
mo pata metsing ka Lebitso la Morena Jesu Kreste. Moprista 
a mpolella ha Kereke ya Katolike e kile ya etsa jwalo. Hona 
moo ka mmotsa mohla Kereke ya Katolike e ne e etsa jwalo, 
kaha ke ne ke badile nalane ya bona mme ke sa ka ka fumana 
seo a mpoleletseng sona. A re e fumanwa Bibeleng, mme Jesu 
ke yena ya hlophisitseng Kereke ya Katolike. Ka mmotsa 
hore Petrose efela e ne e le mopapa wa pele. A tiisa jwalo 
ka Petrose. Ka mmotsa hore na dimmisa di etswa ka Selatini 
sepheo e le ho tiisa ho sa fetohe ha tsona le ka mohla na. A re 
ke nnete. Ka mmolella hore ke nahana hore ba hlahlathetse 
hole-hole le seo ba bileng le sona qalong, ka mo behela hore ha 
Kereke ya Katolike e fela e dumetse Buka ya Diketso ka nnete, 
ke fela ke le Mokatolike wa boholo-holo. A re ho nna Bibele 

ke rekoto ya Kereke ya Katolike mme Modimo o kerekeng. 
Mono ka mo hanyetsa kahobane Modimo o Lentsweng la Hae. 
Modimo e be nnete mme motho a be leshano. Ha o fokotsa kapa 
o eketsa Bukeng eo, Modimo o tshepisitse ho eketsa dikotsi ho 
ba eketsang le ho tlosa kabelo ya bona Bukeng ya Bophelo ha 
ba fokotsa ho yona. Tshen. 22:18, 19.
 Ere ke o bontshe kamoo Kereke ya Roma e Katolike e 
dumelang hobane Modimo o kerekeng ya Hae bakeng sa 
Lentswe. Qotso e tswang bukeng ya diketsahalo tsa Mopapa 
John wa 23 ke ena. “Boiphihlelo ba ka dilemong tsena tse tharo 
ke le Mopapa, ho tloha mohla ke ne ke amohela tshebetso ena 
ka ‘tshabo le ka thothomelo’ ka kutlo e hlwekileng Thatong ya 
Modimo, e leng eo ke e jarisitsweng ke Kholeshe e Halalelang 
ya Dikhadinale sebokeng, bo pakela nnete ena e akaretsang 
mme ke tshwanelo le sepheo sa ka sa mehla ho tshepahala ho 
yona; ka tshepo e tiileng ho Modimo, ho tsohle tse lebahanang 
le jwale, le ka kgutso yohle e phethahetseng ho tse lebahanang 
le bokamoso.” Mopapa enwa o re Modimo o buile ka kereke 
ho senola thato ya Wona. Ho fosahetse hakakang. Modimo o 
Lentsweng la Wona mme o bua ka Lentswe ho senola thato 
ya Hae. O boela a re o beile tshepo e feletseng mantsweng a 
batho o bile o a mamela ka kgutso. E utlwahala hamonate 
empa e fosahetse hakakang. Jwalo ka kgopamiso ya Tshimo 
ya Edene.
 Jwale ha re feteleng mona ho Tshen. 17 re shebe mosadi 
enwa, kereke, e phelang ka boporofeta ba bohata e seng ka 
Lentswe la Modimo. Modimo o mmitsa seotswa se seholo 
temaneng ya 1. Hobaneng e le seotswa? Kahobane a sebeletsa 
medimo. O tlameletse batho thutong yona ena. Pheko ya 
tshebeletso ya medingwana ke efe? Lentswe la Modimo. Ka 
hona mosadi enwa ke seotswa kahobane o tlohetse Lentswe. 
Ke eo o dutse hodima metsi a mangata, a bolelang matshwele 
a batho. Ruri ena e tlamehile ho ba kereke ya bohata hoba 
kereke ya Modimo e nyenyane_e tla fumanwa ke ba seng ba 
kae.
 Elellwa kamoo a shebehang mahlong a Modimo, ha ho 
tsotelehe o shebahala hantle hakakang ho batho le hore o 
utlwahala a rutehile bohlale hakakang. O tahilwe habohlaswa 
bootsweng ba hae. Jwale o na a tahilwe ke madi a bahalaledi. 
Jwalo ka Jesebele ya bolaileng baporofeta le baprista mme a 
fedisa batho ba Modimo ba sa kang ba batla ho kgumamela 
le ho rapela Baale. Mme ke se entsweng ke Kereke e Katolike 
hantle. Ba ile ba bolaya ba hanneng ho ikokobeletsa puso ya 
mopapa. Bao ba neng ba batla Lentswe la Modimo sebakeng 
sa mantswe a batho ba ne ba bolawa, ka tlwaelo ka mekgwa e 
sehloho. Empa kereke ena e neng e sebetsa ka lefu e ne e lefu 
ka boyona e mpa e sa tsebe. Bophelo bo ne bo le siyo ho yona 
mme ho se dipontsho tse mo latelang.

SEBAKA SA HO BAKA

 Tshen. 2:21; “Ke mo file sebaka sa ho baka bohloleng ba 
hae; empa ha a ka a baka.” Na o a tseba kereke ena e ne e feta 
Akabe ka bokgopo? Na o a tseba hore o ile a baka nakwana 
a tsamaya ka bokgabane pela Modimo? O ke ke wa rialo ka 
Kereke ya Roma e Katolike. Tjhe monghadi. Ha eso ho ka e 
baka empa e bolaile ka manganga e mong le e mong le bohle 
ba lekileng ho e thusa ho baka. Ke nalane eo. Jwale Modimo ha 
wa ka wa tswelapele feela ho hlahisa baromuwa mongwaheng 
o mong le o mong empa O ile a hlahisa ba bang ba bathusi ba 
kgabane ba baromuwa bao. Modimo wa fa mongwaha o mong 
le o mong ba bang ba banna ba Wona ba kgabane mme ba etsa 
tsohle tseo ba ne ba di kgona ho busetsa kereke ho Modimo. 
Ruri Modimo o mo file monyetla le thuso ya ho baka. Na o 
kile a baka a ba a itshupa jwalo ka ditholwana tsa hae? Tjhe 
monghadi. Ha eso ho ka a etsa jwalo mme a ke ke a etsa jwalo. 
O tahilwe. O lahlehetswe ke kelello tsa hae ditabeng tsa moya.
 Jwale o se ke wa ferekana wa qala wa nahana hore Kereke 
ya Roma e bakile polaong ya yona ya bahalaledi kahobane e 
leka ho kopana le Maprotestanta ka ho rala meetlo ya yona ho 
dumellana le Ditumelwana tsa Maprotestanta. Le ka mohla 
ha e-so inyatse ya ipolela e bile phoso ka dipolao tsa yona tse 
kgolo. Mme e bile e ke ke ya etsa jwalo. Mme ha ho tsotelehe 
kamoo e bonahalang e le bonolo e le mosa hajwale, e tla boela 
e tsoha e bolaya, hoba polao e larile pelong ya yona e kgopo e 
sa bakang.

HO DIHUWA KAHLOLO YA SEOTSWA

 Tshen. 2:22-23, “Bona, Ke se ke tla mo dihela diphateng, 
mme ba febileng le yena ke tla ba kenya tlokotsing e kgolo, 
ha ba sa bake diketsong tsa bona. Ke tla bolaya bana ba hae 
ka lefu; mme dikereke tsohle di tla tseba hobane ke Nna Ya 
lekolang matheka le dipelo, mme ke tla putsa e mong le e mong 
wa lona ka ho lekanang mesebetsi ya hae.”
 Eng? Mosadi enwa o na le bana? Mme ke sehlola? Ha ditaba 
di eme tjena mme a fumane bana ka bootswa ba hae o tlamehile 
ho tjheswa ka mollo jwalo kaha Lentswe le boletse. Ehlile hoo 
ke nnete. Eo ke pheletso ya hae kahobane o tla tjheswa ka 
mollo. Pheletso ya hae ke letsha la mollo. Empa ako eme o 
nahane ka bana bana motsotswana. Mosadi ke yena ya tswalang 
bana. Ho hlakile hobane mosadi enwa o itswaletse bana empa 
ba mo futsitse ka diketso. Mpontshe kereke e le nngwe e kileng 
ya tswa mokgatlong ya se ke ya kgutlela teng hape. Ha ho le e 
le nngwe. Le e le nngwe. Maluthere ba ile ba tswa yaba ba etsa 
mokgatlo ba kgutlela teng mme kajeno ke mathe le leleme le 
tsamaiso ya dikereke. Mamethodise ba ile ba tswa yaba ba etsa 

mokgatlo ba kgutlela teng hape. Mapentekosta ba tswa yaba 
ba etsa mokgatlo ba kgutlela teng hape. Ho na le e nngwe e tla 
tswa, mme ho bokwe Modimo ba ke ke ba etsa mokgatlo ba 
kgutlela teng kahobane ba tseba nnete. Sehlopha seo e tla ba 
monyaduwa wa letsatsi la ho qetela.

 Jwale e boletse mona hore seotswa sena se ne se e-na le 
bana. Jwale e ne e le eng? E ne e le baradi, hoba e ne e le 
dikereke tse tshwanang le yena. Jwale taba e kgahlang ke ena. 
Jesebele le Akabe ba ne ba na le moradi. Moradi eo a nyalwa 
ke Jorame mora Josafate mme ho 2 Marena 8:16 e re “Jorame 
a tsamaya mekgweng ya mohwehadi wa hae.” A kena hantle 
tshebeletsong ya medimo ka lenyalo lena. A tataisetsa Juda e 
tshabang Modimo e kgumamelang Modimo tshebeletsong ya 
medimo. Ke sona seo baradi bana bohle ba dikereke ba se 
entseng, jwalo kaha ke o bontshitse. Ba ye ba qale ka nnete 
ba ntoo nyalwa mokgatlong mme ba tlohele Lentswe ba nke 
meetlo, ditumelwana j.j. Jwale ha nke ke fetise taba ena. Ho 
Baheb. 13:7 e re, “Mamelang ba le busang ba le boleletseng 
Lentswe la Modimo.” Ke Lentswe le re busang, e seng motho. 
Jwale monna jwaloka molekane ke hloho ya mosadi. O a mo 
busa. Empa kereke le yona, ke mosadi, mme ya e busang ke 
Lentswe. Jesu ke Lentswe. Ha e hana Lentswe e amohela hloho 
efe feela ke sehlola. Jwale mpolelle kereke e le nngwe e sa kang 
ya tlohella Lentswe ya nka meetlo le ditumelwana. Tsohle ke 
dihlola_moradi, o futsitse mmae.

 Kahlolo ya seotswa le bana ba sona e tla ba efe? E tla 
ba mekgahlelo e mmedi. Pele O itse, “Ke tla mo dihela 
diphateng.” Ho latela karolo ya ho qetela ya temana ya 22 e 
tla ba diphate tsa matshwenyeho, kapa tlokotsi e kgolo. Ke 
hantle se boletsweng ke Jesu ho Math. 25:1-13. Ho ne ho ena 
le barwetsana ba leshome. Ba ba hlano ba ne ba le bohlale ha 
ba ba hlano e ne e le mawatla. Ba ba hlano ba bohlale ba ne 
ba na le oli (Moya o Halalelang) empa ba bang ba ba hlano ba 
se na letho. Hoba mohoo o utlwahale, “Bonang Monyadi ke eo 
a etla,” ba ba hlano ba mawatla ba lokela ho titima ba batla 
oli ha ba bahlano ba bohlale ba kena lenyalong. Ba ba hlano 
ba setseng ka ntle ba tlohellwa matshwenyeho a maholo. Ke 
se tla hlahela bohle sa tlo kena tlhwibilong. Ke se tla hlahela 
seotswa le baradi ba sona. Bobeding, e re o tla ba bolaya ka 
lefu kapa ho latela phetholelo e hlakileng, “Ba ke ba bolawe 
ka lefu.” Ke puo e makatsang ena. Re ka re, “motho a bolawe 
ka ho fanyehwa, kapa ka motlakase kapa ka tsela efe feela.” 
Empa ena e re, “Ha ba bolawe ka lefu.” Lefu ka bolona ke 
mohlodi wa lefu la bona. Jwale ke batla o bone taba ena ka ho 
hlaka kahoo ke tla boela ke qotsa papiso ya rona ya moradi wa 
Jesebele ya nyalwang tlung ya Juda mme ka hona a e kenye 
hantle tshebeletsong ya medingwana ho qosa Modimo ho 
neela Juda lefung. Ke seo Baalame a se entseng, le yena. Ka 

baka leo Jesebele ke enwa ka bohetene ba hae. Hodimo mane 
Juda o na a kgumamela Modimo hantle a bile a phela tlasa 
Lentswe. Yaba moo Jesebele a nyadisang Jorame moradi wa 
hae. Motsotsong oo seo se etsahalang, Jorame o fetola batho 
basebeletsi ba medimo e sele. Motsotsong oo lenyalo leo le ne le 
etsahala keha Juda a shwele. Lefu la moya la kena. Motsotsong 
oo kereke ya pele ya Roma e ne e etsa mokgatlo, e ile ya shwa. 
Motsotsong oo Maluthere a na a etsa mokgatlo, lefu la kena 
mme ba eshwa. Mapentekosta ba fihla qetellong mme ba etsa 
mokgatlo. Moya wa baleha, leha ba sa dumele taba ena. Empa 
O entse jwalo. Lenyalo leo la hlahisa lefu. Yaba ho fihla lesedi 
la Oneness la BoModimo. Le bona ba etsa mokgatlo ba shwa. 
Eitse hobane mollo wa Modimo o theohele Nokeng ya Ohio ka 
1933 tsoseletso ya phodiso ya haola le lefatshe, empa ha e a tla 
ka mokgatlo ofe feela. Modimo o tswetse ka ntle ho mekgatlo 
ya Mapentekosta, ka ntle ho mekgatlo, mme le seo A tla se etsa 
tsamaong ya nako, se tla etswa ka ntle ho mekgatlo. Modimo 
a ke ke a sebetsa ka bafu. A ka sebetsa feela ka ditho tse 
PHELANG. Ditho tse phelang tseo di ka ntle ho Babilona.

 Ka baka leo o a bona, “Lefu” kapa “Mokgatlo” tsa fihla, 
mme kereke ya shwa, kapa ho e hlakisa lefu la haha moo 
nakwana pele ho moo ho no ho busa BOPHELO feela. Jwalo 
kaha Eva wa pele a tlisitse lefu bathong le jwalo mokgatlo le 
wona o tlisitse lefu, hobane mokgatlo o tswalwa ke basenyi 
ba babedi, bo-Nikola le bo-Baalame, bao mosebetsi wa bona 
o ileng wa atlehiswa ke Jesebele moporofeta wa mosadi. Jwale 
Eva o na a tlamehile ho tjheswa le noha ka ketso ya bona 
e nyarosang. Empa Adama a kena dipakeng, a inkela yena 
ka potlako mme a phonyoha ke hona. Empa e tla re hobane 
borapedi bona ba bo-Satane bo tsamaye mopotoloho wa 
mengwaha yohle, ha ho motho ya tla kena dipakeng, mme o tla 
tjheswa le mokgelosi wa hae, hoba sehlola le bana ba sona le 
antikreste le Satane mmoho bohle ba tla fumantshwa kabelo 
ya bona letsheng la mollo.

 Hona mona ke tla be ke iketella pele mme mohlomong 
karolwana ena nka e bolokela molaetsa wa mongwaha wa ho 
qetela, empa eka ho lokile ho e kenya hona jwale hoba e bua e 
totobetse ka mokgatlo le ka se tla o hlahela. Mme ke batla ho o 
hlokomedisa. Tshen. 13:1-18, “Yaba ke bona sebata se nyolohang 
lewatleng, se nang le dihlooho tse supileng le dinaka tse 
leshome; dinakeng tsa sona se ne se rwetse meqhaka e leshome; 
mme dihloohong tsa sona ho ngodilwe mabitso a nyefolang 
Modimo. Sebata seo ke se boneng se ne se tshwana le lengau; 
maoto a sona a ne a le jwaloka maoto a bere; mme molomo wa 
sona o ne o le jwaloka molomo wa tau; mme drakone ya se fa 
matla a yona, le terone ya yona, le borena bo boholo. Ka bona 
hlooho e nngwe ya sona e hlabilwe eka e ya shwa; empa leqeba 
leo, le e bolayang, la fola, mme lefatshe kaofela la makala 

ke sebata. Ba rapela drakone kahobane e neile sebata matla 
a yona, ba rapela le sebata, ba re, Ke mang ya lekanang le 
sebata, mme ke mang ya ka tsebang ho lwana le sona? Sa newa 
molomo o bolelang ditaba tse kgolo, le dinyefolo; mme sa fuwa 
matla a ho lwana ka dikgwedi tse mashome a mane a metso e 
mmedi. Sa ahlamisa molomo wa sona ho nyefola Modimo, ho 
nyefola lebitso la Wona, le tabernakele ya Wona, le ba ahileng 
lehodimong. Sa newa ho lwantsha bahalaledi, le ho ba hlola. 
Hape, sa newa matla hodima mefuta yohle, le hodima merabe 
yohle, le hodima dipuo tsohle. Mme se tla rapelwa ke bohle 
ba ahileng lefatsheng bao mabitso a bona a sa kang a ngolwa 
Bukeng ya Bophelo ya Konyana e hlabilweng, esale lefatshe le 
thewa. Ya nang le tsebe a utlwe. Ya isang ba bang kgolehong, 
o tla ya kgolehong le yena; mme ekare ha motho a bolaya ka 
lerumo, e ka kgona le yena a bolawe ka lerumo. Ke moo ho tla 
bonahala mamello le tumelo ya bahalaledi. Ka bona sebata se 
seng se nyolohang lefatsheng, se nang le dinaka tse pedi tse 
jwaleka tsa konyana se mpa se bua jwaleka drakone. Sa etsa 
ka matla wohle a sebata sa pele pontsheng ya sona, mme sa 
etsa hore lefatshe le ba ahileng ho lona, ba rapele sebata sa 
pele, seo leqeba la sona le bolayang le neng le fodile. Hape, sa 
etsa mehlolo e meholo ho isa le ho theola mollo lehodimong, 
hore o wele fatshe pontsheng ya batho. Sa thetsa ba ahileng 
lefatsheng ka mehlolo eo se filweng matla a ho e etsa pela 
sebata, sa bolella ba ahileng lefatsheng hore ba etsetse sebata, 
se neng se hlabilwe ka lerumo, sa ba sa pholoha, setshwantsho. 
Sa fuwa matla a ho kenya phefumoloho setshwantshong sa 
sebata, hore setshwantsho sa sebata se tsebe ho bua, sa etsa le 
hore ho bolawe bohle ba hanneng ho kgumamela setshwantsho 
sa sebata. Mme sa etsa hore bohle, ba banyenyane le ba baholo, 
ba ruileng le ba fumanehileng, ba sa ruwang le ba ruilweng, 
ba amohele letshwao letsohong le letona la bona, leha e le 
phatleng tsa bona; le hore ho se be motho ya tsebang ho reka, 
leha e le ho rekisa, ha a se na letshwao, kapa lebitso la sebata, 
kapa palo ya lebitso la sona. Ke moo bohlale bo leng teng. Ya 
hlalefileng a bale palo ya sebata; hobane ke palo ya motho; 
palo ya sona ke makgolo a tsheletseng a mashome a tsheletseng 
a metso e tsheletseng.”

 Kgaolo ena e supa matla a Kereke ya Roma e Katolike le 
seo e tla se etsa ka mokgatlo. Hopola hore sena ke sefate sa 
morara wa bohata. Leha se ka bitsa Lebitso la Morena, se etsa 
jwalo ka thetso feela. Hlooho ya yona ha se ya Morena empa e 
le ya Satane. Pheletsong e qetella e ikentse setlama le sebata ka 
botlalo. Seotswa se kaletseng sebata se mmalwa wa sekarelata 
se bontsha ka ho qoholeha matla a sona e le a modimo wa 
dikgoka (Satane) e seng Modimo wa rona, Morena Jesu Kreste.

 Temn. 17, e bontsha e tiisa hore se tla fumana taolo ya 
moruo wa lefatshe ka botlalo, hobane ha ho motho ya ka 

rekang le ya ka rekisang, ka ntle ho yena. Sena se suptjwa 
ke Tshen. 18:9-17 e bontshang maqhaama a hae le dikgosi, 
mahosana, bahwebi ba dikepe, bohle ba amana le Roma le 
moruo.

 Ho Tshen. 13:14, re ithuta hore sebata se jala tshwaetso 
ya sona ka setshwantsho seo se se hahetsweng. Setshwantsho 
se entsweng ke mokgatlo wa dikereke lefatsheng ka bophara, 
moo dikereke tsohle tse hlophisitsweng di tlang ho kopana le 
tsa Roma e Katolike (ba e etsa esita le jwale.) Eka kopano 
ena e tla ema ka morero wa ho kgina matla a bokomonisi. 
Empa bokomonisi jwaleka Nebukadnesare bo hlahiseditswe ho 
tjhesa nama ya seotswa, Roma e tla hlolwa mme e tla timetswa. 
Hlokomela hore hohle moo kereke ya Roma e ileng, bokomonisi 
bo ile ba latela. Ho loketse jwalo. Mme ere ke o hlokomedise 
jwale, o se ke wa nahana bokomonisi e le bona feela sera sa 
hao. Tjhe monghadi. Ke Kereke ya Katolike hape, esita le ho 
feta moo.

 Jwale ha re bale Tshen. 13:1-4 mme o bapise sena le Tshen. 
12:1-5. Tshen. 13:1-4, “Yaba ke bona sebata se nyolohang 
lewatleng, se nang le dihlooho tse supileng le dinaka tse 
leshome; dinakeng tsa sona se ne se rwetse meqhaka e leshome; 
mme dihloohong tsa sona ho ngodilwe mabitso a nyefolang 
Modimo. Sebata seo ke se boneng se ne se tshwana le lengau; 
maoto a sona a ne a le jwaleka maoto a bere, mme molomo 
wa sona o ne o le jwaleka molomo wa tau; mme drakone ya 
se fa matla a yona, le terone ya yona, le borena bo boholo. 
Ka bona hlooho e nngwe ya sona e hlabilwe eka e ya shwa; 
empa leqeba leo, le e bolayang, la fola, mme lefatshe kaofela la 
makala ke sebata. Ba rapela drakone kahobane e neile sebata 
matla a yona, ba rapela le sebata, ba re, Ke mang ya lekanang 
le sebata, mme ke mang ya ka tsebang ho lwana le sona?” 
Tshen. 12:1-5, “Yaba mohlolo o moholo wa hlaha lehodimong, 
e le wa mosadi ya apereng letsatsi, kgwedi e le tlasa maoto a 
hae, a rwetse hlohong mofapahloho wa dinaledi tse leshome 
le metso e mmedi. E ne e le moimana, mme a hoa a setse a le 
pelehing, a utlwa bohloko ba ho beleha. Mohlolo o mong hape 
wa hlaha lehodimong, e le wa drakone e kgolo, e kgubedu, e 
nang le dihlooho tse supileng, dinaka tse leshome, le meqhaka 
e supileng hloohong tsa yona. Mohatla wa yona o ne o hulanya 
karolo ya boraro ya dinaledi tsa lehodimo, mme o ne o di lahlela 
lefatsheng. Drakone ya ema pela mosadi ya belehang, hore e tle 
e je ngwana hae ha a se a mmelehile. A beleha mora, ngwana 
e motona, ya tla alosa ditjhaba tsohle ka lere la tshepe; mme 
ngwana hae a nkelwa ho Modimo le teroneng ya Wona.” Satane 
le borapedi ba hae ba boSatane ba ka hara dibatana tsena 
bobedi. Ho Tshen. 14, sebata se neng se lemaletse lefu sa mpa 
sa boela sa phela ke Roma ya bohetene ya bobusisi e ileng ya 
khehlemana ha e fenethwa ke babarebare kahoo ya lahlehelwa 

ke matla a yona nakwana. Empa ya boela ya a fumana ka Roma 
ya mopapa. O a e bona na? Setjhaba se neng se busa ka ho 
thuhakanya tsohle le se ileng sa tuma ka ho fetisisa ka matla a 
sona a bobusisi, pheletsong se bile sa lemalla lefu. Matla a sona 
a ile a fela nameng ha re bua ka taolo ya mabotho j.j. Empa sa 
tsoha tlasa Konstantine, hoba Roma ya mopapa e kentse metso 
lefatsheng lohle, mme le matla a hae ke a phethahetseng. O 
sebedisa dikgosi le bahwebi mme borapeding ba hae bo kotsi 
le ka matla a ditjhelete o busa e le modimo wa mosadi wa 
mongwaha wa jwale. Hape ke drakone e neng e emetse ho 
metsa ngwana e motona. Heroda o ile a leka ho bolaya Morena 
Jesu empa a hloleha. Ka morao ho moo Jesu o ile a thakgiswa 
ke sesole sa Roma, empa jwale o nketswe teroneng.
 Jwale hammoho le seo ke sa tswa se bua, o hopole toro 
ya Daniele. Karolo ya ho qetela ya setshwantsho, matla a ho 
qetela a lefatshe a ne a le maotong. E ne e le tshepe le letsopa. 
Bona tshepe ke Mmuso wa Roma. Empa jwale ha e sa le tshepe 
e tiileng. Letsopa le tswakane le yona. Leha ho le jwalo e teng 
e bile e laola ditaba tsa lefatshe ditjhabeng tsa demokerasi le 
tsa puso ya boshwabotshwere. Kereke ya Roma e ditjhabeng 
tsohle. E itswakile ho tsona hohle.
 Ako ntumelle ho o tshwepolela ha nyenyane ka tshepe le 
letsopa. Hopola mohla Krushchev a ne a otlanya seeta sa hae 
hodima tafole ya U.N.? Teng ho ne ho kopane ditjhaba tse 
hlano tsa botjhabela le tse hlano tsa bophirimela. Krushchev 
o ne a emetse Botjhabela mme Mopres. Eisenhower a buella 
Bophirimela. Ka se-Rassia, Krushchev ke letsopa mme 
Eisenhower e bolela tshepe. Baetapele ba baholo ba babedi ba 
lefatshe, menwana e mmedi e meholo ya maoto e entsweng ka 
tshepe le letsopa, e ne e bapile. Re fihlile pheletsong ya ntho 
ena yohle.
 Temn. 4 e a botsa, “Ke mang ya ka tsebang ho lwana le 
sebata?” Jwale hona jwale ho na le mabitso a mang a maholo 
lefatsheng. Ho na le ditjhaba tse ding tse kgolo, empa ha 
jwale Roma e a busa. Mopapa o dutse setulong se ka pele sa 
mokganni. Le matla a hae a tla nna a eketseha. Ha ho motho 
ya ka tsebang ho lwana le yena.
 Temn. 6 “Yaba o ahlamisa molomo wa hae ho nyefola.” (Ba 
ruta dithuto tseo e leng melao ya batho, barutehi, bahlalefi, 
ba ratang menate, ba nang le sebopeho sa borapedi empa ba 
latotse matla a bona.) A nyefola Lebitso la Modimo_a fetolela 
Lebitso leo ho maemedi a lebitso mme a hana ho fetoha.
 Temn. 7 “Mme sa newa matla ho lwantsha bahalaledi.” 
Tlhoriso_lefu ho badumedi ba nnete mme tsohle di etswa 
ka Lebitso la Morena e le hore Lebitso la Modimo le tle le 
nyefolwe, jwaleka ha ho etsahala Rassia, ka baka la seo 
borapedi ba Katolike bo se entseng mono.

 Temn. 8, “Mme bohle ba ahileng lefatsheng (bao mabitso 
a bona a sa kang a ngolwa Bukeng ya Bophelo ya Konyana e 
hlabilweng, esale lefatshe le thewa) ba tla se rapela.”

 Ho lebohuwe Modimo hobane dinku di ke ke tsa mo 
kgumamela. E mong le e mong o tla thetswa ntle le bakgethwa 
ba nnete. Empa ba ke ke ba thetswa. Hoba ba utlwa Lentswe 
la Modisa mme ba Mo latela.

 Jwale he, sheba taba ena, eo re lekileng ho o bontsha yona. 
Peo ena ya lefu e qadileng mongwaheng wa ho qala_peo ena 
ya mokgatlo, pheletsong jwale e hodile ho fihlela e fetoha 
sefate seo nonyana e nngwe le e nngwe e ditshila e dulang ho 
sona. Leha a bile a ipolela ho ba moabi wa bophelo, ke moabi 
wa lefu. Tholwana ya hae ke LEFU. Ba nkang kabelo ho yena 
ke bafu. Tsamaiso ena e matla ya kereke ya lefatshe e thetsang 
lefatshe ka ho re ho yona ho fumanwa poloko ya nama le ya 
moya e a thetsa mme e timetsa matshwele. Mme yena hase 
lefu le entsweng motho feela, empa setopo sena se shweleng sa 
sebata ka bosona se tla bolawa ka lefu e leng letsha la mollo. 
Oho, eka batho ba ka lemoha pheletso ya ho dula ha bona ho 
yena e tla ba efe. “Tswang ho yena, hobaneng le tla shwa?”

KGALEMELO YA HO QETELA

 Tshen. 2:23. “Ke tla bolaya bana ba hae ka lefu; mme 
dikereke tsohle di tla tseba hobane Ke nna ya lekolang 
matheka le dipelo; mme Ke tla putsa e mong le e mong wa lona 
ka ho lekanang mesebetsi ya hae.”

 Modimo o shebile pelo. Seo ha se e-so fetohe le ka 
mohla. Mme se ke ke sa fetoha le ka mohla. Mona, jwaleka 
mengwaheng yohle ho na le dihlopha tse pedi, bobedi di itseka 
di re tshenolo ya tsona e tswa ho Modimo le kamano ya tsona 
le Modimo. “Leha ho le jwalo motheo wa Modimo o eme o 
tiile, ka tiiso ena, Morena o tseba bao e leng ba Hae.” 2 Tim. 
2:19, “Morena o lekola matheka.” Lentswe lena ‘lekola’ le 
bolela ‘ho ya le mehlala’ kapa ‘ho sala morao.’ Modimo o sala 
mehlala ya mehopolo (matheka) ya rona morao; O tseba se ka 
hara dipelo tsa rona. O bona mesebetsi ya rona e leng yona 
nepahatso ya sebele ya se dutseng ka hara rona. Pelong ke 
hona moo ho tswang ho loka kapa bokgopo. Morero wa rona, 
merero ya rona_tsohle di tsebjwa ke Yena ha A tadima ketso 
e nngwe le e nngwe. Mme ketso e nngwe le e nngwe, lentswe 
le leng le le leng le tla behwa kahlolong mohla ho fanwang ka 
boikarabelo ba maphelo a rona. Tshabo ya Modimo e ne e le 
siyo ho sefate sa morara wa bohata mme ruri ba tla phetetswa. 
Bohle ba bitsang Lebitso la Hae, ba ke ba phele ka mokgwa o 
tshwanelang bahalaledi. Re ka thetsa batho empa le ka mohla 
re ke ke ra thetsa Morena.

PALLO YA MATSATSI AO A LEFIFI

 Tshen. 2:24-25. “Ha e le lona, le ba bang ba Thyatire, ba 
sa yeng ka thuto eo, ba sa kang ba tseba matebo a Satane, 
kamoo ba a bitsang, Kea le bolella hore Nke ke ka le bea 
boima bo bong. Feela, le nne le tiise seo le nang le sona, Ke be 
ke fihle.” Jwale pele re kena pallong eo ha nke ke bontshe hape 
hore kereke eo Moya o buang ka yona bukeng ena e botjwa ke 
merara e mmedi e nang le makala a lohanang. “Ha e le lona, le 
ba bang ba Thyatire, ba sa yeng ka thuto eo.” Ke eo. O bua ka 
dihlopha tse pedi. Se seng se bolokile thuto, athe se seng hase a 
e boloka. Ke tseo, di jalehile hohle bophareng ba ditjhaba mme 
thuto ya e nngwe e hanela e nngwe. E nngwe ke ya Modimo, e 
tseba matebo a Hae, e nngwe ke ya Satane, e tseba matebo a 
Satane.

 “Nke ke ka le bea boima bo bong.” Lentswe le emelang 
boima ke mojaro kapa kgatello. Kgatello ya Mengwaha e Lefifi 
e ne e le ho tenyetseha, kapa ho robakwa. Ho ikokobetsa kapa 
ho shwa. E ne e le patlisiso, matla a empire e tshehetsang 
borapedi ba Satane. Hlophisa kapa o lefe ka bophelo ba hao. 
Mongwaha o mong le o mong o bile le dikgatello tsa oona. Ho 
tea mohlala kgatello ya tonana ya mongwaha wa ho qetela 
ke kgatello ya maruo, ho phela ka boiketlo le ho fehelwa ha 
methapo mongwaheng o raraneng oo e kang ha rea lokela ho 
phela ho wona. Eka morwalo wa mongwaha wona wa bone 
o ne o totobetse. E ne e le ho latola Roma, ho emela Lentswe 
esita le ho isa lefung.

 “Ba sa kang ba tseba matebo a Satane.” Eka basekaseki ba 
tlohetse temana ena ka hobane ba ne ba sitwa ho lekanya thuto 
kapa boiphihlelo bo bolelwang ke polelwana ena. Hantle-
ntle ho bonolo ho tseba se bolelwang. Ha re tsebeng pele seo 
matebo a Modimo a leng sona, mme lehlakore le leaneng le 
wona le tla itotobatsa e le matebo a Satane ruri. Ho Baef. 
3:16. “Kea rapela hore A le nee, ka monono wa kganya ya 
Hae, hore le tiiswe ka matla mothong wa ka hare ke Moya wa 
Hae; Kreste a tle a ahe dipelong tsa lona ka tumelo; e le hore, 
ha le se le meletse leratong, le theilwe ka ho lona, le be ba ka 
utlwisisang le bahalaledi bohle bophara ba lona, le bolelele ba 
lona, le botebo ba lona, le ho phahama ha lona; mme le tsebe 
lerato la Kreste, le fetisang tsebo yohle, le tle le tlale botlalo 
bohle ba Modimo.” Jwale ho latela ditemana tsena, ha motho a 
fihlelwa ke matebo a Modimo bophelong ba hae, ke boiphihlelo 
ba nnete ba Moya wa Modimo o ahang ka hare ho yena, mme 
kelello ya hae e ba e boneswa ke bohlale le tsebo ya Modimo ka 
Lentswe. Empa matebo a Satane ebe moo a tla leka ho senya 
hona. O tla leka kamehla ho hloma phapanyetso ya bonnete 
bona ba Modimo. Ebe o tla ho etsa jwang? O tla tlosa tsebo ya 
nnete ya Modimo_a timetse Lentswe ka ho hlahisa la hae, “Na 

Modimo o itse?” Jwale ebe o fapanyetsa boleng ba Kreste ka 
ntho e nngwe meyeng ya rona. O tla etsa hona, jwalokaha a ile 
a ngoka Iseraele ho etsa jwalo; ka motho ya busang e le morena 
tulong tsa Modimo. Boiphihlelo ba tswalo ya bobedi bo tla 
nyatsuwa ho amohelwe ho ngodisa kerekeng. Matebo a Satane 
a ne a fihletswe mongwaheng oo. Mme tholwana ya matebo ao 
a Satane ke mashano, dipolao le diketso tse nyarosang tsa tlolo 
ya molao.

MEPUTSO

 Tshen. 2:26-29. “Ya hlolang, mme a tiisetsa ho etsa 
mesebetsi ya Ka ho isa qetellong, Ke tla mo fa mmuso hodima 
ditjhaba; O tla di disa ka lere la tshepe, mme di tla thuoa jwale 
ka dipitsa tsa letsopa, kamoo Ke nkileng taelo ho Ntate. Ke tla 
mo fa naledi ya meso. Ya nang le tsebe a utlwe seo Moya o se 
bolellang dikereke.”
 “Ya hlolang, mme a boloka mesebetsi ya Ka ho isa 
qetellong.” Ho ya ka dipolelo tsa Moya maloka le mesebetsi 
ho a hlaka hore Morena o leka ho bontsha batho ba Hae 
mohopolo wa Hae malebana le mesebetsi e molemo. O bua 
ka mesebetsi makgetlo a mane. Mme jwale O re, ya tiisetsang 
ho etsa mesebetsi ya Hae a tshepahala ho isa qetellong o tla 
fuwa matla hodim’a ditjhaba, mme o tla ba matla, e be morena 
ya tshwanelehang, ya sa tenyetseheng ya ka hebisanang le 
maemo afe kapa afe ka bonatla, hoo le sera se bohale-hale 
se tla thuhakwa ha ho hlokahala. Ponahatso ya matla a hae 
a busang e tla tshwana le ya Mora hantle. Taba ena e hlolla 
haholo. Empa ha re shebeng pallo ena ka lesedi la mongwaha. 
Roma e matla ka tshehetso ya mmuso, e ithusa ka dikgosi le 
mabotho le boramelao, e a robaka mme e thumakanya bohle ka 
pela yona. O se a bolaile dimillione mme o sa ntse a lapetse ho 
bolaya dimillione tse ding tse hanang ho namalla pel’a hae. O a 
hloma o bile o kokobetsa dikgosi ka mokgwa o sa mamelleheng 
nako le nako ha a kgona. E, boitshunyako ba hae bo se bo 
kgehlemantse ditjhaba kahobane a rerile ho timetsa bakgethwa 
ba Modimo. Mesebetsi ya hae ke mesebetsi ya diabolosi, ka 
hobane o a bolaya o thetsa jwaloka ha le yena a entse. Empa 
ho tla fihla letsatsi leo Morena a tla re, “Beang dira tsa Ka 
pela Ka mme le di bolaye.” Mohlang oo ba lokileng ba tla 
ema le Morena wa bona mohla kgalefo ya Hae e lokileng e 
tsholohelang hodima banyefodi. Ba lokileng ba hlahang le Yena 
ka kganya, ba tla timetsa bohle ba ileng ba senya lefatshe mme 
ba bolaya bahalaledi ba Modimo. Wona e ne e le mongwaha 
wa ho fana ka lerama le leng, wa tsieleho e tshabehang; empa 
letsatsi le tla fihla mohla nnete e tla hlola mme ke mang ya ka 
emang mollong wa lona mme a bolokeha? Ke balopollwa ba 
Morena feela.

 “Ke tla mo fa naledi ya meso.” Ho latela Tshen. 22:16, le 2 
Pet. 1:19, Jesu ke Naledi ya Meso. “Ke Nna motso le lehlomela 
la Davida, naledi e kganyang ya hosasa.” “Ho fihlela meso e ba 
e hlaha, mme naledi ya hosasa e tjhabela dipelong tsa lona.” 
Moya, ka baka leo, o etsetsa bakgethwa ba Mengwaha e Lefifi 
tshepiso e amanang le Yena esita le mengwaheng e tla latela.
 Jwaleka ha re se re boletse, Jesu o Iketsa setlama se le seng 
le baromuwa ba mongwaha o mong le o mong. Ho Yena ba 
amohela tshenolo ya Lentswe la lekgathe ka leng. Lentswe lena 
la tshenolo le ntsha mokgethwa wa Modimo lefatsheng le ba 
kenya bonngweng bo phethehileng le Jesu Kreste. Baromuwa 
bana ba bitswa dinaledi kahobane ba kgantsha lesedi le 
adinngweng kapa lesedi le hadimiswang ke Mora, e leng Jesu. 
Ba boela ba bitswa dinaledi ka hobane e le ‘mafiso a lesedi’ 
bosiu. Ka hona hara lefifi la sebe, ba kgantshetsa batho ba Hae 
lesedi la Modimo.
 Ena ke Mengwaha e Lefifi. Haholo ho fifetse ka hobane 
Lentswe la Morena le batla le patetswe batho ka botlalo. 
Tsebo ya Ya Hodimodimo e se e batla e fedile. Lefu le otlile 
palo e kgolo ya badumedi hoo boholo ba diemo tsa bona bo 
thefutsweng. Dintho tsa Modimo letsatsing lena di notong e 
tlase ka ho fetisisa, mme ya ka Satane o tla hlola batho ba 
Modimo ruri.
 Ha ho kile ha ba le batho ba hlokang ho tshepiswa ho rua 
lefatshe leo bosiu bo leng siyo ho lona, e ne e le batho bao ba 
Mengwaha e Lefifi. Mme ke ka baka leo Moya o ba tshepisang 
naledi ya meso. O re ho bona Naledi e Kgolo, e leng Jesu, 
Ya ahileng Leseding leo ho seng motho ya ka le atamelang, 
mmusong o tlang ho hlaha o tla ba kgantsha ka boteng ba Hae 
ka sebele. A ke ke a hlola a sebedisa dinaledi (baromuwa) ho 
kgantsha lesedi lefifing. E tla be e le Jesu, ka BoYena, a bua 
le bona fahleho di tadimane A ntse a arola mmuso wa Hae le 
bona.
 Naledi ya hosasa ke yona e bonahalang ha mafube a letsatsi 
a qala a hlaha. Mohla Letsatsi la rona, (Jesu) a tlang, ha ho sa 
tla hlokwa baromuwa; O tla re tlisetsa molaetsa wa Hae wa 
kgothatso ka BoYena; mme ere A sa busa mmuso wa Hae, mme 
re ntse re phela ka pela sefahleho sa Hae, lesedi la Lentswe le 
tla eketsa kganya ya lona letsatsing la rona le phethehileng.
 Seo re ka se labalabelang se ka phahamelang Jesu ka 
BoYena e ka ba sefe? Ana Yena ha se dintho tsohle, e leng 
Tsohle tse Phethehileng?
 Ya nang le tsebe a utlwe seo Moya o se bolellang dikereke. 
Amen. Leha ho le jwalo, Morena Modimo, ka Moya wa Hao, re 
ke re utlwe nnete ya Hao.

KGAOLO YA BOSUPA

MONGWAHA WA KEREKE YA SARDA

Tshenolo 3:1-6

 Ngolla lengeloi la kereke ya Sarda, o re: Ya tshwereng 
Meya e supileng ya Modimo le dinaledi tse supileng, o bolela 
tsena, o re: Ke tseba mesebetsi ya hao, le hoba o na le botumo 
ba ho phela, athe o shwele.
 Lebela, mme o tiise ho sa setseng ho seng ho ya shwa; 
hobane ha Kea ka ka fihlela mesebetsi ya hao e phethehile 
pel’a Modimo.
 Hopola hle kamoo o filweng, le kamoo o utlwileng, o se 
boloke, mme o bake; hobane ha o sa lebele, Ke tla tla ho wena 
ka mokgwa wa leshodu, mme o ke ke wa tseba nako eo Ke tla 
tla ho wena ka yona.
 Empa o na le mabitso a ba seng ba kae Sarda, ba sa kang 
ba silafatsa diaparo tsa bona; ba tla tsamaya le nna ka diaparo 
tse tshweu, kahobane ba loketswe ke hona.
 Ya hlolang, yena o tla apeswa diaparo tse tshweu, mme 
Nke ke ka hlakola lebitso la hae Bukeng ya Bophelo, empa Ke 
tla bolela lebitso la hae pel’a Ntate le pel’a mangeloi a Hae.
 Ya nang le tsebe a utlwe seo Moya o se bolellang dikereke.

SARDA

 Sarda e ne e le motsemoholo wa Lydia ya boholo-holo. 
O tlohile matsohong a marena a Lydia ho ya ho Bapersia 
mme ho tloha moo ho ya ho Aleksandere e Moholo. O ne o 
fediswe ke Antiokase e Moholo. Yaba moo marena a Pergame 
a hlahlamang mmusong ho fihlela Maroma a busa. Mehleng 
ya Teberiase wa na wa senngwa ke dithothomelo tsa lefatshe 
le mafu a sewa. Kajeno ke qubu ya lesupi mme ha ho dule 
batho.
 Ka nako e nngwe motse wona o ne o le bohlokwa haholo 
moruong. Pliny o itse bonono ba ho taka boya bo qapilwe 
mona. E le setsi sa ho taka boya le ho loha dikapeiti. Ho hlile 
ho ena le silifera le gauta e ngata tikolohong eo mme ho thwe 
tjhelete ya gauta e ne e qale ho tjhetwa mona. Hape o ne o ena 
le mmaraka wa makgoba.
 Bodumedi ba motse wona e ne e le borapedi ba mekgwa e 
hananang le hlweko ba modimotsana Cybele. Dithako tse kgolo 
tsa tempele di sa ntse di ka bonwa.
 O tla hopola hore Mongwaheng wa Pergame ke itse 
mohopolo wa boBabilona wa “mme le mora” o tsejwang e le 



224 PHATAKANYO YA MENGWAHA E SUPILENG YA KEREKE

Semiramise le Ninuse o ile wa fetoha Cybele le Deoiuse wa 
Asia. Ditshwanelo tse qhwaelwang bobeding bona di re hlakela 
ho feta ha re ba lekola ba bapile.
 Mora e ne e le modimo wa letsatsi; mme yena e le 
modimotsana wa kgwedi.
 Mora e ne e le morena wa lehodimo; mme yena e le 
mofumahadi wa lehodimo.
 Mora e ne e le mosenodi wa ho loka le nnete; mme yena e le 
wa bonolo le lereko.
 Mora e ne e le mmuelli; mme yena e le mmuelli wa mosadi.
 Mora a ena le senotlolo se bulang le se kwalang dikgoro tsa 
lefatshe le sa bonweng; mme yena a tshwere se tshwanang le se 
etsang jwalo.
 Mora e ne e le moahlodi wa bafu; mme yena a eme 
lehlakoreng la hae.
 Mora hoba a bolawe, a tsoha mme a nyolohela lehodimong; 
mme yena a isitswe mono ke mora ka mmele.
 Jwale wona modimo wona Roma o no o filwe lebitso la 
tlotliso la Morena wa rona: o bitswa Mora wa Modimo athe 
yena o bitswa mm’a Modimo.
 Jwale ke seo re se fumaneng morao kwana mengwaheng 
e meng e mmedi, moo kgopolo ya ‘mme le mora’ e bileng ya 
bapiswa ka boholo bo tshosang. Empa jwale lemoha hore esita 
le jwaloka ha ho etsahetse morao Babylona moo borapedi 
ba mora bo qadileng ho fekiswa ke borapedi ba mme, hoo, a 
bileng a qala a ithuela madulo a mora. Re bona mongwaheng 
wona borapedi ba Sarda ba bohetene e le borapedi ba mosadi. 
Ke Cybele feela, e seng Cybele le Deoiuse. Mme o se a ikgapetse 
madulo a Mora ka sebele, o se a babaletswe ka ditshwanelo 
tsa BoModimo. Sohle seo motho a lokelang ho se etsa ke ho 
hlophisa mabitso a hae a fapaneng a tlotliso le ho hopola 
ditokelo tse ratehang tse fuwang Maria ke Kereke ya Roma ho 
utlwisisa moo bodumedi ba mongwaha wona bo tswang teng.
 Dintho tse pedi di mmakaditse ka matla ha ke sheba 
borapedi bona ba Cybele. Ntlha e nngwe e le hobane o ne 
a kgwesa senotlo jwaleka Januse hoo ha mo ruisa boholo bo 
lekanang le ba Januse, (senotlolo sa lehodimo le lefatshe le 
diphiri) le ntlha ya hore barapedi ba ho itjhapa ho fihlela 
madi a phorosela mebeleng ya bona, ke ntho e etswang ke 
Makatolike a ikutlwang a sotleha jwaloka Morena kajeno.
 Ntlha ya hore wona ke mongwaha wa pele ho phunyeletsa 
ka Roma ya mopapa le wa ho qala o hlileng wa atleha, ntle le 
pelaelo o ile wa befisa moporofeta wa mosadi Jesebele ho tiisa 
le ho hatella thuto ya hae ya borapedi ba Maria kgahlano le 
Maprotestanta a neng a mo tima kabelo efe feela leanong la 

Poloko haese mohau oo a o filweng ke Modimo e le morwetsana 
ya kgethetsweng ho beleha Lesea. Eitse ha Luther a tiisa thuto 
ya hae ya tokafatso ka tumelo ba itshwarella mesebetsing, ho 
itlhokofatsa, merapelo le mekgwa e meng e siyo mangolong. 
Mme yare ha Bakreste ba lokolotsweng ba tlotlisa Mora, 
Maroma a Katolike a eketsa ho etsa Maria modimo ho 
fihlela mongwaha wa palokgolo ya mashome a mabedi 
o bona (kgahlano le baithuti ba Roma ba maemo a hodimo 
thutabomodimong) Mopapa Pius a nyollela Maria tlotlisong ka 
mmele o tsositsweng. Ruri thuto eo ke ya bo Babilona ya mora 
ya jereng mm’ae ka mmele ho kena lehodimong.
 Ha ho makatse ha mongwaha wona wa bohlano o 
tswelapele o ipapisitse hantle le mengwaha e meng mme o tla 
etsa jwalo ho fihlela o fella letsheng la mollo moo seotswa 
le bana ba sona ba bolawang lefung la bobedi. Ke boo he, 
borapedi ba Maria, borapedi ba Cybele. Etswe, na o no o tseba 
hobane Cybele e ne e le Astarte eo Jezebele e ne e le moprista 
wa hae mme a behela Iseraele kgopiso ka ditshebeletso tsa 
boitshwaro bo hlephileng tseo a ne a di etsa? E, ke seo a neng a 
le sona Bibeleng.

MONGWAHA

 Mongwaha wa Sarda kapa wa kereke ya bohlano o 
tsweletse ho tloha ka 1520 ho fihla ka 1750. Ka tlwaelo o bitswa 
Mongwaha wa Hlabollo.

MOROMUWA

 Moromuwa ho mongwaha wona ke moromuwa ya tsejwang 
haholo mengwaheng yohle. E ne e le Martin Luther. Martin 
Luther e ne e le morutehi ea bohlale le wa botho bo mosa. E ne 
e le ha a ntse a ithutela ramolao mohla bolwetse bo bolelele le 
lefu la motswalle ya haufi di mo qosang ho hlokofala malebana 
le maemo a bophelo ba hae ba moya. A ba a kenela tulo ya 
baitlami ya Augustine e Erfurt ka 1505. Teng a ithuta filosofe 
le Lentswe la Modimo. A phela bophelo ba boitlhokofatso bo 
shweletseng empa diketso tsohle tsa ka ntle tsa sitwa ho phoka 
maikutlo a hae a sebe. O itse, “Ke itlhokofaditse ho isa lefung 
ho thea kgotso le Modimo, empa ke ne ke le lefifing mme ha ke 
a e fumana.” Motlatsa-mogenerale wa boitlami boo, Staupitz, 
a mo thusa ho fumana pono ya hore poloko ya hae e lokela 
ho ba boiphihlelo ba ka hare ho ena le mesebetsi ya borapedi. 
Ka kgothatso ena, a tswelapele ho batla Modimo. Hamorao 
ya eba moprista. Ho fihlela mona a eso ho pholoswe. Ya eba 
moithuti ya mahlahahlaha le ya tebileng wa Lentswe le mothei 
wa mesebetsi e meholo ya thutamodimo e sa leng teng le jwale. 
A tsongwa jwaloka moruti le moreri ka baka la tsebo ya hae 

e tebileng le botshepehi bo boholo. Ho phethahatsa kano eo a 
ikanetseng yona a ya Roma. Teng a bona lefeela la mesebetsi 
e laelwang ke kereke e neng e lokela ho tlisa pholoho, mme 
Lentswe la Modimo la thefula pelo ya hae, “Ba lokileng ba 
tla phela ka tumelo.” Ha a kgutlela hae nnete ya evangedi ya 
Lengolo lena ya tlala mohopolo wa hae mme a lokollwa sebeng 
mme a tswallwa mmusong wa Modimo. Hang ka mora mona a 
nyollwa ya eba Ngaka ya Kgalalelo mme a rongwa, “ho nehela 
bophelo ba hae bohle ho bala le ho hlalosa ka botshepehi le ho 
sireletsa Lengolo le halalelang.” Sena a se etsa, mme a se etsa 
ka matla ho fihlela pelo ya hae le dipelo tsa ba mo potileng 
di tiisitswe hodima nnete ya Lentswe. Hang-hang Lentswe 
la qwaketsana phatlalatsa le ditlatlapo tsa ditumelwana le 
dithuto tsa kereke.
 Kahoo eitse ha Leo X eba mopapa, mme yare John Tetzel 
a sa tlile ho rekisa ditlankana tsa tshwarelo ya sebe, Luther 
a se ke a ba le boikgethelo haese ho ema kgahlano le thuto 
ena e kgahlano le Lengolo. Pele, a thwathwaretsa kgahlano 
le yona ho tswa sefaleng a ntoo ngola dipeelo tsa hae tse 95 
tse tumileng tseo ka Mphalane 31, 1517 a di kgokgothetseng 
monyako wa Castle Church.
 Ka nakwana keha Jeremane e se e tuka mme hlabollo e 
kene. Jwale ho ke ho hopolwe hobane Martin Luther e ne e se 
yena feela ya hanyetsang Kereke ya Roma e Katolike. E ne e 
mpa e le e mong wa ba bangata. Ba bang ba hanela bomopapa 
ka matla ao ba ipelesang wona esita le a nakwana a moya, mme 
esitile le hara bomopapa ho bile le dihlabollo tse nyenyane 
tsa nakwana. E, ba teng ba bangata ba tsositseng ditaba, 
empa lebakeng la Luther, nako ya Modimo e ne e butsweditse 
tshisinyeho ya makgonthe e tle e be qalo ya kgutlisetso ya 
kereke bakeng sa tsholoho ya Moya o Halalelang tsamaong ya 
nako.
 Jwale Martin Luther, ka boyena, e ne e le Mokreste ya 
hlokolosi ya tletseng Moya. Ntle le pelaelo e le monna wa 
Lentswe hoba o ne a sa rua tjheseho e hlwahlwa feela ya 
ho le bala empa ho le fumantsha bohle hore bohle ba tle ba 
phele ka lona. A fetolela Testamente e Ntjha a e nea batho. 
Mosebetsi wona o minyang matla a o etsa ka boyena, a hlophise 
seratswana ka makgetlo a ka bang mashome a mabedi. A 
ipokella sehlopha sa barutehi ba Baheberu bao hara bona ho 
no ho ena le Bajuda mme a fetolela Testamente ya Kgale.
 Mosebetsi wona wa Luther o motonana e sa le wona 
mosebetsi oo mesebetsi yohle e hlahlamang ya Lengolo 
Jeremane e theilweng hodima wona.
 E ne e le moreri ya matla le moruti wa Lentswe, mme o 
ile a tsitlallela haholo-holo dilemong tsa hae tse qalang tsa ho 
hlahella ka mahetla setjhabeng, hore Lentswe e ne e le motheo 

o le mong feela. Ka baka leo a ema kgahlano le mesebetsi e le 
tsela ya pholoho le kolobetso e le tsela ya tswalo ya bobedi. 
A ruta bobuelli ba Kreste bo sa kenyeletsang motho esita le 
jwaloka ha mohopolo wa mantlha wa Pentekosta o boletse. E 
le monna ya inehetseng haholo ho rapela mme a ithutile hore 
ha eba a lokela ho sebetsa haholo, mme nako e mo hatelletse 
habohloko, eka kgona boholo ba nako ya hae a bo abele 
Modimo ho netefatsa ditholwana tse kgotsofatsang. O tsebile 
seo ho lwana le diabolosi e ne e le sona mme ho thwe Satane 
o kile a itlhahisa ho yena, yaba o mo hasa ka lefiso la enke, a 
mo laela ho tsamaya. Ka mohla o mong a etelwa ke bakgelohi 
ba babedi ba mo ngoka ho ikopanya le bona ho leleka baprista 
bohle le di Bibele. A lemoha moya o ho bona yaba o a ba 
leleka.
 Ho ngotswe tjena ka Ngaka Martin Luther ho Sauer’s 
History Vol. 3, leqephe 406 hore e ne e le, “moporofeta, 
mmoledi, mmui wa dipuo, mofetoledi, mothong a le mong, o ne 
a babaletswe ka dineo tsohle tse robong tsa Moya.”
 Ho fuduhileng pelo ya hae ka Moya o Halalelang, ha 
ba ha fetoha qobana le letala le pakileng hore nnete e ne e 
kgutlela kerekeng jwaloka ha e tsebilwe Pentekosta, e ne e 
le thuto ya tokafatso: pholoso ka mohau, mesebetsi e le siyo. 
Kea elelloa hore Ngaka Luther o ne a sa dumele feela, le 
ho rera tokafatso, feela, empa oo ya eba mokotaba wa hae 
wa sehlooho etswe ho ne ho lokela jwalo hoba ke thuto 
ya motheo ya nnete ya Lentswe. O tla tsejwa kamehla e le 
sebetsa se letsohong la Modimo se tsoseleditseng nnete ena. 
E ne e le moromuwa wa bohlano mme molaetsa wa hae e le, 
“BA LOKILENG BA TLA PHELA KA TUMELO.” Ruri re 
dumela hore o tsebile mme o bile a ruta hore eka kgona re 
tlohe tumelong ho ya tumelong. Kutlwisiso ya hae e tsotwang 
ya boikemelo, kgetho, boitherelopele le dinnete tse ding e mo 
supa e le monna e moholo Lentsweng, ke boela ke bua, jwalo 
ka boranalane, Modimo o mo sebedisitse ho emisetsa batho 
folaga ya Modimo kgahlano le mesebetsi_ “Ba lokileng ba tla 
phela ka tumelo.”
 Jwalokaha ke se ke boletse, mongwaha ona o reilwe ke 
boranalane, Lekgathe la Hlabollo. Ke hantle haholo. Ke seo 
o ne o le sona. O ne o loketse jwalo hoba Martin Luther e ne 
e le mohlabolli, e seng moporofeta. Jwale kea tseba buka ya 
nalane e mmitsa moporofeta, empa hase hore buka ya nalana e 
nepile, hoba ha ho rekoto e abelang Martin Luther ditshwanelo 
tsa moporofeta wa nnete wa Modimo ho latela mohopolo wa 
Mangolo wa lentswe leo. E ne e le moruti ya tshekehileng ya 
nang le diponahatso tse ding tsa Moya bophelong ba hae mme 
re rorisa Modimo ka hona. Ka baka leo o sitilwe ho tataisetsa 
kereke nneteng yohle jwaloka ha monna ya kang moapostola 
Pauluse eo e beng e le moapostola le moporofeta a kgonne.

 Jwale tsamaong ya nako re fumana ho hlaha phethoho e 
kgolo mokgweng wa hae wa ho laola ditaba tse mo tlamang. 
Pele ho moo a le mosa, a hloka tshabo, a ena le mamello mme 
kamehla a emela Modimo ho rarolla mathata. Empa yaba 
lepetjo la hae le teelwa hare ke matshwele. Morero wa bona 
e se wa moya ruri. Ba mpa ba susumetswa ke dipolotiki. Ba 
ne ba batlile ho roba joko ya mopapa. Ba sa batle ho romela 
tjhelete Roma. Ha hlaha bakgelohi. Kapele-pele a hulelwa 
ditabeng tsa dipolotiki le diqetong tse ka ntle ho sedikadikwe 
sa kereke leha kwana kereke ka thapelo, thero le boitshwaro 
e ka haha motheo o tlamehang ho elwa hloko. Mathata ana a 
dipolotiki a toota a ba a qobellwa ho kena sekgoqetsaneng se 
ke keng sa furallwa sa bobuelli pakeng tsa boranaha le balemi 
ba mobu. Diqeto tsa hae tsa fosa habohloko hoo moferefere o 
bileng wa tsoha mme ha bolawa dikete. Maikemisetso a hae 
a ne a le matle, empa yare hobane a ithare Evangeding ya 
Kereke-Mmuso a tlameha ho kotula sefefo.

 Empa hodima tseo tsohle, Modimo wa sebedisa Martin 
Luther. Ho se ke ha thwe maikemisetso a hae a ne a le mabe. 
Ho mpe ho thwe dikahlolo tsa hae di hlolehile. Ruri hola 
MaLuthere a ka kgutlela thutong ya hae mme a sebeletsa 
Modimo jwaloka ha moena ya kgabane enwa a Mo sebeleditse, 
ruri batho bao e ka ba tlotla le thoriso ho Modimo o moholo le 
Mmoloki, Jesu Kreste.

TUMEDISO

 Tshen. 3:1, “Ya tshwereng Meya e supileng ya Modimo le 
dinaledi tse supileng, o bolela tsena.”

 Hang hape jwalo ka mengwaheng e mene e fetileng Moya o 
re senolela Morena wa rona ya mosa ka ho re tekela ditholwana 
tsa Hae tse babatsehang. Kgetlong lena O eme mahareng 
a kereke, re Mmona e le Ya tshwereng Meya e supileng ya 
Modimo le dinaledi tse supileng. Rea tseba hore dinaledi tse 
supileng ke bomang, empa re lokela ho fumana hore Meya e 
supileng e bolela’ng.

 Yona polelo ena e fumanwa makgetlo a mane Bukeng ya 
Tshenolo. Tshen. 1:4, “Ho tswa ho Meya e supileng E leng pela 
terone ya Hae.” Tshen. 3:1, “Ya tshwereng Meya e supileng 
O bolela tsena.” Tshen. 4:5, “Teroneng ya Hae ho ne ho tswa 
mahadima le diaduma le mantswe; mme pela terone ho 
ne ho tuka dilampi tse supileng tseo e leng Meya e supileng 
ya Modimo.” Tshen. 5:6, “Yaba ke bona, Konyana E kang e 
hlabilwe, e eme mahareng a terone le a dibopuoa tse nne, le 
mahareng a baholo, e na le dinaka tse supileng, le mahlo a 
supileng, e leng Meya e supileng ya Modimo, e rometsweng 
kahohle lefatsheng.”

 Le ho qala feela, re tseba ruri hobane ditemana tsena di 
fela di sa rute thuto e ntjha le e thulanang le Johanne 4:24a 
“Modimo ke Moya (o le mong).” Empa hona ho tshwana le 1 
Bakor. 12:8-11 moo re fumanang Moya o le MONG o Itlhahisa 
ka mekgwa e ROBONG. Ka mokgwa ona rea tseba Meya e 
supileng ya Modimo e bolela Moya o le mong le o tshwanang 
o hlahang ka mokgwa o menahanang hasupa. Jwale ho Tshen. 
4:5 yona Meya e supileng ena e bitswa ‘dilampi tse tukang’ pela 
Morena. Ereka ha Johanne a sa sebedisa letho kamehla haese 
ditshwantsho tsa Testamente ya Kgale ho Tshenolo re kgutlela 
ho Testamente ya Kgale mme re fumana ho Diprov. 20:27 ho re 
“moya wa motho ke lebone la Jehova.” Meya e supileng ena e 
fumanwa e amana le motho. Johanne Mokolobetsi ho Johanne 
5:35 o ile a rewa ‘lesedi le tukang’ athe e loketse ho fetolelwa 
e le ‘lebone le tukang’. Hape ho Tshen. 5:6 Meya e supileng 
e suptjwa e le mahlo a supileng. Ho Zak. 4:10, “Hobane ke 
mang ya ka nyedisang letsatsi la taba tse nyenyane? ba tla 
thaba, ha ba bona loto ya ho lekanya letsohong la Sorobabele, 
mahlo a supileng e leng mahlo a Jehova.” Ho hlaka ruri hobane 
lentswe, ‘bona’ le bua ka banna. Ka hona lebakeng lena re 
bona mahlo a Morena e le banna_ehlile e tla be e le banna ba 
tlotsitsweng, ba tletseng Moya o Halalelang, hoba ditshebeletso 
tsa Modimo ha di matleng a banna empa a Moya o Halalelang. 
Ha re kopanya ditshibollo tsa rona tsa Mangolo ho a hlaka hore 
Meya e supileng ya Modimo e bua ka tshebeletso e tswellang ya 
Moya o le mong o Halalelang maphelong a banna ba supileng 
bao Modimo A itlamanyang le bona haufi-ufi. Ke mahlo a Hae, 
mme ke dilampi tsa Hae. Hore banna bana ke bo mang ho ka 
bonwa habonolo hoba polelo e latelang e ba bitsa dinaledi tse 
supileng tseo re seng re di tseba e le barongwa ba supileng ba 
mengwaha e supileng. Hoo ho hotle hakakang. Bona, naledi 
e reretswe ho hadimisa lesedi bosiu, hoba letsatsi le diketse. 
Ho jwalo morongwa (ya bapiswang le naledi) wa mongwaha o 
mong le o mong o ne a lokela ho hadimisa lesedi la Mora. Bohle 
ba entse hona ka Moya o Halalelang.

 Pauluse e ne e le morongwa wa pele mme o buile ho Bag. 
1:8 hore ha lengeloi, morongwa ofe feela, moemedi ofe feela, 
ho sa tsotelehe e ne e le mang_ha a bolela evangedi e ho sele 
ho e boletsweng ke Pauluse, a nehelwe anathema. Pauluse a 
tseba ka mora ho tsamaya ha hae diphiri tse sehloho di tla 
kena. A tseba hobane ha Satane, ka sebele, a ka itlhahisa e 
le lengeloi la lesedi ha kakang manqosa a hae. Ka baka leo 
o hlokomedisa hore Evangedi ena e tla be e sa le e tshwana. 
Jwale Pauluse o ne a kolobeditse ka Lebitso la Jesu a ba a 
boela a kolobetsa batho ba neng ba sa qwediswa jwalo. A bea 
kereke taolong mme a ruta tshebediso e nepileng ya dineo tsa 
Moya a ba a thasisetsa hore di lokela ho dula kerekeng Jesu 
a be a fihle. Ka hona barongwa ba latelang, bohle ba setseng 



230 PHATAKANYO YA MENGWAHA E SUPILENG YA KEREKE

ba tshelela, ka Moya o le mong o Halalelang, ba tla tukiswa ke 
mollo o le mong mme ba tjhabisa lesedi le le leng la Evangedi 
ya Jesu Kreste mme diponahatso di ba latele. Na Irenease o ne 
a tshwanelaha? E. Martin yena? E. Columba yena? E. Martin 
Luther yena? Ehlile bo. Wesley yena? Ee monghadi, o ne a 
ena le tshebeletso e kgolo a ba a rapella pere ya hae ho fola 
homme ya fola. Ke moo he. Mengwaha e supileng ya kereke 
le barongwa ba supileng ba ne ba tshwana, mme Pauluse o 
dihetse anathema ho motho ya itlalehileng e le morongwa a 
mpa a tshwere evangedi e sele a bile a phela ka lesedi le sele.
 Jwale na polelo eo ya ka ya ho qetela e hokana le Lentswe 
lohle? E. Lentsweng ho thwe mang le mang ya eketsang bukeng 
ena kapa a tlosa ho yona, o tla otlwa a be a ahlolelwe tsuo ke 
Modimo. Modimo o itse, “Ke tla eketsa dikotsi tse ngotsweng 
bukeng ena kapa ho tlosa kabelo ya hae Bukeng ya Bophelo.” 
Tshen. 22:18.
 Ka baka leo re bona Meya e Supileng hantle-ntle e bua 
ka Moya o le Mong wa Modimo o etsang thato le Lentswe la 
Modimo melokong e fapaneng. Ke rata ho tshwantsha hoo ho 
tswa Lentsweng. Moya wa Modimo o no o le hodima Elia ka 
matla. Yaba wona Moya oo o dula hodima Elisha ka tshebetso 
tse pedi. Mengwaha e mengata hamorao, wona Moya Oo re 
o bitsang Moya wa Elia e le hore re tle re kgone ho hlalosa 
tshebeletso ya Wona, o ile wa kgutla wa dula hodima Johanne 
Mokolobetsi. Ka tsatsi le leng wona Moya oo o qohollwang 
ka tshebetso e tshwanang o tla dula hodima monna bakeng 
sa pheletso ya mongwaha wa kereke ya Baditjhaba. Hape: 
Lengolo le re Modimo o tlotsitse Jesu wa Nazaretha ka Moya 
o Halalelang le ka matla mme A tsamaya a etsa hantle, a 
fodisa bohle ba neng ba hateletswe ke diabolosi. Eitse ha Jesu 
a tsamaya A laela barutuwa ba Hae ho ema ho fihla mohla 
Pentekosta e leng mohla wona Moya o no o le hodima Hae o 
tlang ho kgutla le ho tsholohela hodima bona le ho ba tlatsa. 
Ebe moo mmele o ‘bitsitsweng’ oo (kereke) o tlang ho Mo emela 
hodima lefatshe, ho nka sebaka sa Hae. Mme ka hobane Moya 
O no o le ka ho Yena o tla ba ka ho bona, ba tla etsa mesebetsi e 
tshwanang. Mme motho mang le mang eo e leng Mmele wa Jesu 
Kreste ka nnete (kereke ya nnete) o tla bonahatsa mesebetsi e 
tshwanang le ya Jesu le ya kereke ya Pentekosta hobane Moya 
o tshwanang o tla ba ka ho bona. Kereke efe feela e se nang 
Moya le diponahatso e tla lokela ho ikarabela ho Modimo.
 Mona hape ho thwe dinaledi tse supileng tsena, kapa 
barongwa ba supileng ba mengwaha e supileng di letsohong la 
Hae. O di tshwere. O tseba hantle ha eba di tshwerwe letsohong 
la Hae di amana le matla a Hae. Ke seo letsoho le se supang. Le 
hlalosa matla a Modimo! Le boholo ba Modimo. Ha ho le a mong 
ho bona ya tlileng ka matla a hae le boholo. Ke seo Pauluse a se 
boletseng. Ha ho motho ya ka hlang a leka. Ho hlokwa boholo 

ba Modimo le matla a Moya o Halalelang. Evangedi e rerwa ka 
boholo ba Modimo ka matla a Moya. Banna bana bohle ba ne ba 
natlafaditswe ke Moya o Halalelang. Bohle ba ema kgahlano le 
lefatshe. Ba ne ba ka kgona ho etsa hoo. Ba ne ba tletse Modimo. 
Ba ne ba ROMILWE kapa ba laetswe ke Modimo e SENG ka 
bobona kapa banna ba bang.
 Jwale ba ne ba ena le seo lefatshe le ne le ke ke la se 
fumana. Jesu o itse mohla A tsamayang O tla romela Moya 
wa Hae Oo lefatshe le ke keng la o amohela. Hoo ke nnete. 
Lefatshe, kapa ditsamaiso tsa lefatshe di sitilwe Mo amohela. 
Ke seo mokgatlo o leng sona_ke tsamaiso ya lefatshe. Ak’o 
mpontshe kereke ya tsamaiso ya lefatshe e tletseng Moya o 
Halalelang. Ke batla ho e bona. Ha o ka mpontsha kereke e 
jwalo o ntse o fumana phoso Lentsweng. Tjhe monghadi. Ha 
ho le a mong wa barongwa bana ya neng a hlophisitse. Ba ne 
ba ntshetswa ntle kapa ba intsha hoba ba ne ba ahlolwa ke 
sebe sa mokgatlo. Moya o Halalelang o ka hla dula kahara 
mokgatlo athe mokgatlo ke wona o nkang sebaka sa Moya mme 
bodumedi bo hlophilweng bo nka sebaka sa Lentswe? Hopola, 
“Mokgatlo” ke “LEFU.” E ke ke ya ba ka mokgwa o mong. Ha 
lefatshe le nka taolo, Moya o a tswa.
 E, Moya hase Meya e supileng empa o le MONG. O tla 
besale o tshwana mme o sebetsa ka ho tshwana. Mme 
barongwa ba supileng ba tla ba le Moya o tshwanang le ho 
ruta Lentswe le tshwanang le ho ba le matla a tshwanang. 
Mme ha kereke e fela e le kereke ya nnete e tla ba le Moya o 
tshwanang le Lentswe le diketso tsa bonatla tseo ba bileng le 
tsona Pentekosta. E tla ba kereke ya Pentekosta ka boiphihlelo; 
mme ho tla ba le dipuo, le phetolelo le boporofeta le diphodiso. 
Modimo o tla kena hara yona mme Modimo O tla ipolela hara 
yona jwaloka ha A entse kamehla. Allelua! Mme e tla be e SA 
hlophiswa. O se lebale hoo.
 Jwale rea bona hore Jesu Kreste o Itshenola mengwaheng 
ka Moya wa Hae ka hara barongwa. Ba tshwana le Moshe 
ho bana ba Iseraele. Jwaloka ha a ne a tshwere tshenolo ya 
letsatsi la hae, ho jwalo morongwa e mong le e mong o na 
a tshwere tshenolo ya Modimo le tshebeletso ya letsatsi leo. 
Ka baka leo ha re bona barongwa ba dutse letsohong la Hae, 
re bona Morena A Itlamanya le banna bana mme a ba fa 
matla a Hae. Ho Ikamahanya ha Hae le kereke yohle ha ho 
a lekana, e leng seo re se boneng mohla A bonwang a eme 
hara dilampi tse supileng tsa gauta. Ebile ha ho a lekana 
ha re bona tshebeletso e mehlahlo e mehlano ya Baefese ba 
bone (baapostola, baporofeta, baruti, baboledi, badisa). Hoba 
mongwaheng o mong le o mong kereke e a kgeloha, mme hase 
phutheho feela empa le sehlopha se tshebeletsong ya bodisa_
badisa le dinku ba phoso. Ebe moo Modimo a Itlhahisang 
temeng jwalo ka Modisa e Moholo ditshebeletsong tsa banna 

bana ba supileng ho tataisetsa batho ba Wona morao nneteng 
le matleng a kgaphatsehang a nnete eo. Modimo o ka hara 
batho ba Hae_batho ba Hae bohle, hoba efela ha motho a 
se na Moya wa Kreste hase wa Hae. Mme Yena ke Lentswe. 
E tla be e le Lentswe le bonwang ka ho batho. Empa O beile 
boetapele bo ikgethang banneng bana ba boikgethelo ba 
Hae le ka bohlale bo tiileng ba boithatelo ba Hae. Ba hlaha 
hang mongwaheng o mong le o mong. Moya o ka ho bona o 
a tshwana. Hona ho fapana hakakang le bokgelohi ba Roma. 
Ba na le monna wa kgetho ya bona_e mong o hlahlama e 
mong_ha ho ya hlahisang matla a Modimo_ha ho ya dulang 
Lentsweng la Modimo_e mong o fapana le ya tlileng pele 
ho yena mme a eketse seo a se batlang eke hoja ke Modimo. 
Modimo ha a yo yona. Empa O ho morongwa wa Hae mme 
mang le mang ya batlang botlalo ba Modimo o tla latela 
morongwa jwalo kaha morongwa le yena e le molatedi wa 
Morena ka Lentswe la Hae.

 “Ya tshwereng Meya e supileng ya Modimo le dinaledi tse 
supileng.” Tshen. 3:1. Jwaloka ha Morena enwa A itsebahaditse 
le motho nameng ka mmele, hape O boela A itsebahatsa le 
motho ka Moya wa Hae ka hara motho. “Bana ke ba ka,” ho 
bolela Morena. Barongwa ba supileng ba tletseng Moya ke ba 
Morena. Ba ka nna ba hlalwa. Ba ka nna ba tsekiswa. Ruri, ho 
latela kelello tsa botho ba bonahala ba se na le tokelo_leha 
ho le jwalo, ke barongwa ba mongwaha wa bona. Modimo o 
sebedisitse Abrahama (a bua leshano), A sebedisa Moshe (a 
bopa), Jonase (a hloka kutlo), Samsone (a etsa sebe), Davida 
(a bolaya). A ba a sebedisa Joshua, le Josefa. Mme ba dikodi 
tse tshabehang ba bangata haholo ho bao nalane ya bona e 
kang e phethahetse. BOHLE E NE E LE BA HAE, MME E 
SA LE BA HAE. Ha ho motho ya ka hanang taba eo. O ba 
sebedisitse ka Moya o Halalelang oo A o kentseng ho bona. Ba 
ile ba ema kapa ba wela ho Mong’a bona. Mme ka ho bona ha 
phethahatswa thato e ikemetseng ya Modimo. Ere histori e ka 
ntle e leke ho hanetsa taba ena, e sa ntse e tiile. Modimo wa 
RabosaFeleng o sa ntse a tsamaya hara dilampi tse supileng 
tsa gauta mme o romela barongwa ba Hae ka Moya wa Hae ka 
Lentswe ho batho ba mongwaha o mong le o mong.

KGALEMELO

 Tshen. 3:1b, “Ke tseba mesebetsi ya hao, le hoba o na le 
botumo ba ho phela, athe o shwele.” Tshen. 3:2b, “Hobane ha 
kea ka ka fihlela mesebetsi ya hao e phethehile pela Modimo.” 
Jwale mona, ruri, ke ntho e hlollang haholo. Mongwaheng o 
mong le o mong ho fihlela ntlheng ena Moya o qadile pele 
ka ho rorisa badumedi ba nnete, o ntoo nyatsa morara wa 
bohata. Empa lekgatheng lena ho fumanwa Morena le 

Lentswe la Hae ba hlobohuwa ka ho totobala ho hananang 
le boitshwaro hoo molaetsa wohle ho mongwaha ona wa 
bohlano o dumang tsuo.
 “Ke tseba mesebetsi ya hao.” Ke mesebetsi efe ena e 
nyolohetseng pela Morena mme ya Mo swabisa? Be, o a 
tseba hobane mongwaha o mong le o mong o ne o qaphana 
le mongwaha o latelang, ka baka leo re fumana tswelliso ya 
mesebetsi ya mongwaha wa bone e kenella ho wa bohlano. 
Jwaloka ha o lemoha ruri mesebetsi eo e ne e le:
 1. Boetapele ba Moya o Halalelang bo ne bo pupeditswe ke 
puso ya batho.
 2. Lentswe le hlwekileng la Modimo le molemo wa lona 
o phallelang batho bohle wa nyahlatswa sebakeng sa 
ditumelwana, ditshomo, ditsamaiso tsa kereke, j.j.
 3. Ho rapela ka Moya le Dineo tsa Moya le tsohle tse 
amanang le kopano ya makgonthe ya bonngwe ba bahalaledi 
di ile tsa qhelwa mme ha hlongwa thapelo e akaretsang le 
borapedi bo pepeneneng ba medimo, mekete ya bohetene, j.j.
 4. Bodumedi ba Maria bo ne bo ithuela maemo a hodima 
borapedi ba Bakreste, ba ikgapela maemo a BoModimo mme 
Mora a phetholwa setulong sa Hae se tswileng ka mahetla se 
ka hodim’a dintho tsohle ho theolelwa mofong wa motho ya 
reilweng mopapa, ya ipitsitseng moemedi wa Kreste.
 Ba lwantshitseng kereke e kgopo ena ya anti-Kreste ba 
ne ba timeditswe. Ba neng ba dula ho yona ba iphumane e 
le disebediswa tsa kereke e ka bang balemi kapa marena. 
Maphelo a bona e se a bona, hape maphelo a bona e ne e 
se a Kreste, empa e le baruuwa ba Kereke ya Roma ka 
mmele, pelo le moya. Ba bua ka madi a Kreste, empa ba reka 
pholoso ya bona ka tjhelete, ba bile ba reka tshwarelo ya 
dibe ka gauta kapa ka ho itlhokofatsa. Hara bona barui ba 
iphumanela maemo a nyakallisang mohla Mopapa Leo wa X a 
ba dumellang ho reka ditlankana tsa dibe tse eso etswe ba tle 
ba kgone ho loha maano a botlokotsebe ba bona ka letswalo 
le thotseng ba ntoo tswelapele ho a phethisa, ba tseba hobane 
mopapa o se a tshwaretse dibe tsa bona. Lentswe la Modimo 
le ne le tlositswe ho bona, ka hona ke mang ya neng a ka 
tseba nnete! Erekaha nnete e tswa Lentsweng feela, batho ba 
ne ba kwaletswe lemeneng le lefifi la Kereke ya Roma, ba 
emetse lefu, mme ka mora lefu ho latele kahlolo. Empa seotswa 
se seholo, se tahilweng ke madi a bashwelatumelo mme se sa 
nahane ka kahlolo, sa thekesela se le hlaha ho bolaya batho ka 
lefu la moya le la mmele.
 Jwale ho ella mafelong a mongwaha wa bone etswe e ne e 
tla boela eba qalo ya mongwaha wa bohlano, ho thibellwa ha 
Konstantinopole ke Matheki ha qosa barutehi ba Botjhabela 
ba tshwereng dingolwa tsa Segerike ho ya nq’a Bophirimela. 

Bohlweki ba Lentswe le dithuto tsa badumedi ba nnete tsa 
hasakanngwa ke hona. Mme barutehi bana ba tshekehileng 
ba ne ba se bohlokwa-hlokwa feela empa ha sibollwa le 
metjhini e tlanyang e bileng motheo wa ya rona mehleng ena, 
ya nolofatsa tlhahiso ya dibuka. Ka baka leo re fumana ho 
kgoriswa tlala e kgolo le tlhokahalo ya Bibele. Modimo wa 
hlahisa banna ba bangata ba matla mme Luther ya eba e 
mong wa bona. Calvin le Zwingli ya eba dirumula tse ding 
tse pedi mme ntle le bana, ha ba le ba bangata-ngata ba sa 
tsejweng haholo. Kwana, leha hona hohle e ne e se lefeela, 
bonneteng mosebetsi o matla wa Modimo o ne o sitiswa ke 
bona banna bana. Ntho e le nngwe, HA BA KA BA hanela 
lenyalo la Kereke-Mmuso la Lekgotla la Nicene empa hantle-
ntle ba ntsheletsa momahano eo. Ho sireletswa ha Evangedi 
ke mmuso ha amohelwa leha kwana ho se Lentswe le e 
tshehetsang. Leha re bona “bokgopo ba motho bo tlotlisa 
Modimo,” diketsong tse kang moo Henry wa Borobedi a 
tshehetsang tlhabollo mme a hanetsa boholo ba mopapa, ketso 
eo e ne e le hole le nnete ya Pentekosta ekasita le tshireletso 
ya Modimo o matlawohle.
 Leha Luther a ne a sa phetse ho ruta kgahlano le 
boitshunyako ba ka ntle ditabeng tsa kereke ya lehae o sitilwe 
ho hlwekisa dikelello tsa banna mohopolong wa “Bobishopo, 
Arekabishopo” wa kereke ya mmuso. Ka hona kereke ya nka 
kgato e nepileng empa e ntse e bofilwe, ka hona nakong e 
kgutshwane keha e boetse e holehilwe lemeneng lona leo athe e 
ne e lekile ho phonyoha.
 Le teng senwelo sa mesebetsi e manyala se ne se eso 
tlale. Luther a se ke a hlohleletsa ntwa feela ka kahlolo ya 
hae e fokolang mme ka hona a hlahise lefu la matshwele; 
empa moifo wa Zwingli o bile wa hlorisa le ho hlahlela 
Ngaka Hubmeyer wa morapedi tjhankaneng, mme leha o sa 
ka wa mo fanyeha sefateng, ho bua nnete ke wona o jereng 
boikarabelo bo boholo hoba pheletsong lefu la hae la mollo le 
bakilwe ke hona. Mme Calvin le yena ha a salla morao, hoba 
a tsekella hore ho tshwarwe Servetus ya kileng a bona a ba 
a ruta bonngwe ba BoModimo. Yaba Mmuso o qosa moena 
enwa, mme Calvin a nyahamiswa ke ho mmona a tjheswa 
thupeng.
 Ha eba ho kile ha ba le nako ya tjantjello ya diphutheho 
tsa bodumedi e bile nakong ena ya matswalo. Mantswe a 
Comenius a hlalosa haholo ka lekgathe lena. Comenius o 
ngotse “NTHO E LE NNGWE E HLOKWANG”. O tshwantsha 
lefatshe le seolo, mme o supa fera ya ho tswa e le ho tela dintho 
tse sa hlokahaleng, le ho kgetha ntho e le nngwe e hlokwang_
Kreste. Sehlophahadi sa baruti, o re ke sona sesosa sa mekga 
e mengata, eo haufi re se re tla e hlokela mabitso. Kereke e 
nngwe le e nngwe e ikuka e le yona ya nnete, kapa bonnyane 

karolo e hlwekileng, e tshwereng nnete ho feta mono, athe 
hara tsona di hlorisana ka lehloyo le kgopo. Poelano e ke ke 
ya lebellwa hara bona; ba buseletsa bora ka mehopolo ya bora 
e se nang poelano. Ho tswa Bibeleng ba tjheta ditumelwana 
tsa bona tse fapaneng; tsena ke diqhobosheane tsa bona le 
marako a ba sireletsang ao ba inatlafatsang ka mora wona 
mme ba phoke dihlaselo tsohle. Nke ke ka re maipolelo ana 
a tumelo_hoba mabakeng a mang re ka re ho jwalo_a mabe 
ka bowona. A fetoha hoo, leha ho le jwalo, hobane ke dibeso 
tsa mollo wa bora; ho di lahlela hole-hole ke hona feela ho 
ka qalang mosebetsi o phekolang maqeba a Kereke. “Seolong 
sena sa mekga le maipolelo a fapaneng ao motho e leng setho 
sa wona; lerato la phehisano^Ho folwa molemo wa’ng teng? 
Na ho kile ha rarollwa kgang e le nngwe ya borutehi? Le 
kgale. Ho mpa ho nyolohile palo ya tsona. Satane ke ramahlale 
e moholo; ha a eso fekiswe phehisanong ya mantswe^Ka 
tlwaelo mantswe a batho a utluwa ho feta Lentswe la Modimo 
tshebeletsong ya Kgalalelo. Mang le mang o itlatlarietsa 
kamoo a batlang, kapa o kganna nako ka borutehi bo 
mathumisa mme o hanetsa dipono tsa ba bang. Ka tswalo e 
ntjha le kamoo motho a tshwanelang ho fetolelwa setshwanong 
sa Kreste ho ba le kabelo Tlhahong e Kgethehileng (2 Petrose 
1:4), ho batla ho sa buuwe letho. Mabapi le matla a dinotlolo, 
Kereke e batla e lahlehetswe ke matla wohle a ho tlama, ho 
setse matla a ho lokolla feela^Disakramente, tse abjwang e 
le ditshwantsho tsa bonngwe, le lerato, le tsa bophelo ba rona 
ho Kreste, di fetotswe lebaka la qabang e bohale, le sesosa sa 
lehloyo le kopanetsweng, setsi sa mekga e arohaneng^Ka 
bokgutshwane, Bokreste bo fetohile seolo. Tumelo e pshatlilwe 
maqhetswana a sekete mme o fetolwa mobarebare ha o sa 
amohele e nngwe ya tsona^Ke ntho efe e ka thusang? Ke 
ntho e le nngwe feela e hlokahalang, ho kgutlela ho Kreste, 
ho sheba ho Kreste e le yena feela Moetapele, le ho tsamaya 
mehlaleng ya Hae, ho beella ditsela tse ding tsohle ka thoko 
hore bohle re be re finyelle pheo, mme re fihlele bonngwe 
ba tumelo (Baef. 4:13). Jwaloka ha Mong’a lehodimo a hahile 
ntho yohle hodima Mangolo le rona re tlameha ho tela 
ditabatabelo tsohle tse ikgethileng tsa maipolelo a rona le ho 
kgotsofalla Lentswe le senotsweng la Modimo e leng la rona 
bohle. Re tlamehile ho hweletsa re tshwere Bibele matsohong 
a rona: Ke dumela seo Modimo a se senotseng Bukeng ena; 
ke tla boloka melao ya Hae ka kutlo; ke itshepisitse ka seo A 
se tshepisitseng. Bakreste, theetsang tsebe! Bophelo bo bong 
feela, empa Lefu le tla ho rona ka mehlahlo e dikete. Kreste o 
mong feela, empa boAntikreste ba dikete^Tsebang ke hona, 
lona Bakreste, ntho e le nngwe e hlokahalang. Kgutlelang ho 
Kreste ho seng jwalo le tla ya tshenyehong jwaloka Antikreste. 
Ha le hlalefile mme le batla ho phela, latelang Moetapele wa 
Bophelo.

 “Empa, lona Bakreste, nyakallang ka ho nkelwa ha lona 
hodimo.”^ “Utlwang dipolelo tsa Moetapele wa lona wa 
Lehodimo, ‘Tloong ho Nna.’”^ “Arabelang le le ntswe leng, 
‘E, re a tla’”.

 Jwale ke sa tswa re lekgathe lena le tsheheditse kgolo e 
sehlahlo ya meya e hlophisang borapedi. Ha boitshwaro ba 
Bakorinthe ba “Nna ke wa Pauluse, nna ke wa Kefase” bo kile ba 
pepeswa, e ne e le jwale. Ho ne ho ena le MaLuthere, BaHusite, 
moifo wa Zwingli, j.j. Ho kumeha ho hokaalo ha Mmele ho ne ho 
tepeletsa. Ba ena le lebitso la hore ba phela athe ba shwele. Ehlile 
ba ne ba shwele. Ba shwele motsotsong oo ba hlophisang ka 
oona. Dihlopha tse kgolo tsa hlophisa mme tsa ithara lenyalong 
la mmuso. Yaba ke phetho. Yaba ho fedile ka bona. MaLuthere 
a neng a nyatsitse Kereke ya Roma e ne e le ana. Ba ne ba tsebile 
bokgopo ba dimomahano tsa dipolotiki le tsa semoya_leha ho le 
jwalo Luthere (jwaloka mohla Petrose a ne a thefulwa ke sekala 
sa ba-Judaizere) a tswelapele mme a etsa mmuso mosireletsi wa 
tumelo, sebakeng sa Modimo. Ke ena phutheho e hlophilweng ya 
pele le ya tonana e tswileng ho seotswa, empa eitseha Luthere a 
shwa keha e se e ipopetse bolaodi bo tshwanang le boo e kileng 
ya bo lwantsha nakwana ka mora moo. Kgato ena ya Modimo, 
mehleng ya moloko wa bobedi keha e se e kgutletse tlasa phuka 
ya mme. E ne e kgutlile mme e sa ka ya tseba. Ba ne ba nyolotse 
lebitso la bona ka hodima Lebitso la Hae. Hape, ba ne ba iphelela 
lebitso la bona. Mme diphutheho tsohle tse hlophilweng di etsa 
ntho eo kajeno. Di phela lebitso la tsona, mme e seng Lebitso la 
Morena Jesu Kreste. Taba eo e bonwa habonolo hoba kereke ka 
nngwe e tsejwa kamoo e rapelang kateng empa tse tsejwang ka 
matla a Modimo ha di yo. Teko ya hao ke eo. Mme ke batla ho o 
lemosa hantle mona hore lekgathe lena le ne le se na mehlolo le 
meeka hara lona. Ba tela matla a Modimo molemong wa matla 
a mmuso. Ba kgomarela lebitso la bona; ba hodisa mabitso a 
bona. E ne e le moya oo wa kgale o sotetsang motho e mong le 
e mong mohlapeng wa wona. Kajeno Mabaptise a batla hore 
Mamethodise a tshelele ka kwano ho Mabaptise. Mamethedise 
a tswile ho ya sokolla Mapresbeteriene. Mme Mapentekosta a ba 
batla kaofela. E mong le e mong o ipoledisa a kgona ho hlahisa 
ho kgabane a bile a tshwere tshepo e kgolwanyane_ntho e kang 
monyako wa lehodimo, kapa bonnyane, tsela e isang kgorong e 
tlokomang. Hona hohle ke koduwa e kakang.

 Moya wona wa bodumedi bo hlophisitsweng o ngodisitse 
diphutheho tsohle bukana ya tsona ya dithuto le ho ruta 
ditumelwana tsa bona, ho hloma diofisi tsa bona le mebuso 
ya dikereke mme e nngwe le e nngwe e itseka e le yona, 
homme yona feela, e buellang Modimo kaha e le yona e nang 
le ditshwanelo tse fetisisang. Jwale haese sona se etswang ke 
mopapa le Kereke ya Roma! Ba boetse morao mono ho mm’a 
bona, seotswa, mme ha ba tsebe.

 Ha ke kwala dintlha tsa temana ena, “o na le lebitso la 
hore o a phela athe o shwele,” ke sitwa ho le tobokeletsa ka 
matla hore mongwaha ona, leha o tlisitse hlabollo, ho ena 
le ho bokwa ke Modimo o ne o komelwa ka thata, hobane 
O JETSE PEO YA BODUMEDI BO HLOPHILWENG BO 
BILENG BA HLOPHISETSA MORAO HO SEOTSWA, ka 
mora hoba Modimo a bule monyako wa ho phonyoha. Kgato 
e nyahlatsang Kereke ya Katolike ha e hlaha, bonneteng ntho 
yohle e ne e sa itshetleha ka Moya, empa e le ya sepolotiki 
ho feta moo. Boholo ba batho ba emela Boprotestanta 
kahobane jwaloka ha ke boletse, ba ne ba hloile tsamaiso 
ya Boroma ya bokgoba ba dipolotiki le ba tjhelete. Ka baka 
leo, ho ena le hore motsamao wona ebe o moholo wa Moya o 
tshwauwang ka tshusumetso ya Moya o Halalelang jwaloka 
mohla Modimo a ne a sebedisa ditsela tse hlwekileng feela tsa 
Moya ho phethahatsa ditabatabelo tsa Hae mane Pentekosta, 
ruri e ne e le MOSEBETSI OO TSHENYEHO YA MOTHO E 
RORISITSENG MODIMO, mme ditholwana tsa bapa le mohla 
Iseraele e tswang Egepeta mme e phaila lehwatateng, ba sa ka 
ba fihla Lefatsheng la Kanana. Leha ho le jwalo, ha fihlelwa 
tse kgolo hoba joko ya Roma e ne e robilwe ka mmoho, jwale 
batho ba ne ba ka amohela Lentswe la Modimo le ho inehela 
tshusumetso ya Moya tshabo ya pele e se e le siyo. Hona ha 
bulela mongwaha o moholo wa boromuwa o n’o tla latela 
monyako.
 Jesebele wa Thiatira o ne a sa ikemisetsa ho fuparolla 
phuparo ya hae hodima batho, mme ka hona re bona moradi 
wa hae Athalia a phahamisa hloho ya hae Mongwaheng wa 
Sarda ditshepo e le hore a ka kgona ho bipetsa peo ya nnete ka 
mananeo a hae a mokgatlo.

TLHOKOMEDISO

 Tshen. 3:2, “Lebela mme o tiise ho sa setseng ho seng ho ya 
shwa hobane ha kea ka ka fihlela mesebetsi ya hao e phethehile 
pel’a Modimo.”
 Eka ho ka be ho thwe Mongwaha wa Sarda e ne e le 
kgutlisetso ho ena le hlabollo. Nke ke ka rialo. Lentswe ha le 
o bitse kgutlisetso, empa ruri le o bitsa hlabollo. Hoja e bile 
kgutlisetso, mongwaha oo e ne e tla ba mongwaha o mong 
wa Pentekosta. Empa e ne e se oona. Taba e kgabane e ka 
buuwang ka wona e le, “O tiise ho setseng, ho seng ho ya 
shwa.” Ho ne ho ena le ntho e haellang. Kgele, e, ehlile e ne e 
le teng. Mongwaha ona o ne o ena le tokafatso, o mpa o fositse 
kgalaletso le Kolobetso ka Moya o Halalelang. Ke seo leano la 
Modimo la mantlha le ne le le sona. Ke seo ba bileng le sona 
Pentekosta. Ba ne ba lokafaditswe, ba halaleditswe, mme ba 
tlatsitswe ka Moya o Halalelang. Be, nkutlweng hleng, morero 

ka ho lokafatswa le ho haleletswa ke hore qetellong o tle o 
kolobetswe ka Moya o Halalelang. Kereke e entswe ka sepheo 
seo. Ke tempele ya Modimo e tlatsitsweng ka Modimo, e leng 
Moya o Halalelang. Wona Moya o n’o dutse ho Jesu mohla a ne 
a le lefatsheng mona, O mo fileng ho etsa mesebetsi e meholo 
eo A e entseng wa kgutlela hodima kereke mane Pentekosta ba 
tle ba etse mesebetsi eo A e entseng. Mongwaha ona o ne o sena 
mesebetsi eo. Kgele, ba ne ba ena le Lentswe le ngodilweng, 
(empa e seng Lentswe le senotsweng). Lena e ne e le lekgathe 
la hlabollo. Empa le se ke la tshoha mohlatswana, Modimo o 
itsalo, “Ke tla kgutlisetsa,” mme hlabollo ena e tla ba qaleho 
ya ntho ena. O ne a tla (ho latela tshepiso ya Hae) nka kereke 
ho e tlosa matebong a Satane a Mengwaheng e Lefifi ho iswa 
Matebong a Modimo ao ba a fumaneng Pentekosta le dilemong 
tsa pele tse mmalwa kereke e theilwe.

 Jwale u hlokomele, mme o utlwisise hona. Temaneng ya 
bobedi eo ke e badileng e itse, “Hobane ha Kea ka ka fihlela 
mesebetsi ea hao e phethehile pela Modimo.” Na o tseba seo ‘e 
sa phetheha’ e se bolelang ruri? Ke ‘e sa tlalang.’ Mongwaha 
ona e ne e le mongwaha o sa tlalang. E ne e mpa e le qalo ya 
ho kgutlela morao. Ke ka hona ke itseng Bibele e o bitsitse 
Hlabollo_e seng kgutlisetso. O qadile ka thuto ya tokafatso e 
ne bolela hore poloko yohle e ne e le ya Modimo. Kgele, kamoo 
Luthere a rerileng boholo bo ikemetseng ba Modimo le kgetho. A 
tseba hore tsohle di ne di tswa mohaung. A kgetholla kereke a e 
tlosa bolaoding ba tsamaiso ya bokereke. A heletsa medingwana 
ya diseto. A leleka maipolelo ho baprista. A nyatsa mopapa. Ho 
ne ho le hotle ho bile ho babatseha, ha a qala, empa Modimo 
dilemong tse 1500 pele ho moo o ne a itse, “Luthere, ke wena 
ya tla qala dintho, empa mongwaha wa hao o tla bona ntho eo 
yohle e sa tlala, hoo Ke ho siela hamorao.” Alleluia, Modimo wa 
rona o a busa! O tseba qetello e sa le qalong. E, Luthere e ne e le 
moromuwa wa Hae. Ho ne ho sa shebahale jwalo, ha re lekola 
dikodi. Empa ho kile ha ba le monna ya bitswang Jonase, le 
yena a ba le dikodi bophelong ba hae. E ne e le moporofeta leha 
nna le wena re ke ke ra rata ho rialo ho latela motheo oa kamoo 
a sebeditseng kateng. Empa Modimo o tseba bao e leng ba Hae 
mme thato ya Hae e etswa jwaloka ha A entse ka Jonase. O entse 
thato ya Hae ka Luthere mongwaheng oo, mme O tla etsa thato 
ya Hae ho isa pheletsong.

 Jwale wona e ne e le mongwaha o sa tlalang. E ne e le 
mongwaha wa hlabollo. Empa Modimo o no o e batlile jwalo. 
Ke batla ho o bapisetsa hoo ka moo nkileng ka e lekanyetsa 
moena ya kgabane wa Moluthere e leng presidente ya kholese 
e babatsehang ya thupelo kwana ntle Bophirimela. Ke ne ke 
memilwe ha hae ho ja tinare le yena le ho qoqa le yena ka 
Moya o Halalelang. A hlollwa ke dintho tse ngata mme a re ho 
nna, “Rona Maluthere re tshwere’ng?”

 Ka re, “Be, le na le Kreste.”
 A re, “Re batla Moya o Halalelang. O nahana re na le 
Wona?”
 Ka re, “Le dumela nq’a Wona, ka puo e nngwe.”
 A re, “O bolela’ng, ha o re ka puo e nngwe? Rona re lapetse 
Modimo. Re badile buka ya Pentekosta le dineo tsa Moya, 
ka hona ba bang ba rona ra fofela California ho kopana le 
mongodi. Ha re fihla moo a re ho rona leha kwana a ngotse 
buka, o ne a se na dineo. Jwale eitse ha re bona ponahatso ya 
dineo molaetseng wa hao ra batla ho bua le wena, hoba ruri o 
tlamehile ho tseba letho ka tsona.”
 Jwale kholeshe ya moena enwa e ka ntle koana mahaeng 
mme e dikilwe ke polasi ya diakere tse ngata moo baithuti ba 
ka sebetsang mme ka hona ba lefelle thupello ya bona. O bile o 
na le difekteri tse kgemang le polasi ho tlatseletsa monyetla wa 
mosebetsi. Ka hona ka sebedisa masimo a hae ho tshwantsha 
ka re, “Monna o kile a tswa a lema koro setsheng sa hae. A 
fothola dikutu, a hleka majwe, a e phethola a e phophotha 
makote a ntoo jala koro ya hae. O shadima tshimo hoseng ho 
hong le ho hong; empa hoseng ho hong mobung o lehalaopa 
a bona ho hlaha maqobanyana a mangata. A re, ‘Ho bokwe 
Modimo ka tshimo ya ka ya koro.’” Yaba kea mmotsa, “Na 
monna eo o ne a ena le koro?”
 A re, “Be, ka hlakoreng le leng, e.”
 Ka re, “Ka puo e nngwe, e; mme e ne e le lona Maluthere 
hlabollong, le hlahisa qoba ya lona, o a bona? Koro ya qala 
ya mela. (Ka mora ho bola ha yona kgabareng ya Mengwaha 
e Lefifi). Ka mor’a menoko e mmalwa ha hlaha litlhaka tse 
ntle tse kgolo, mme ka letsatsi le leng leng ha hlaha tjellane 
ya silika. Tjellane eo ya silika ya nyemotsa maqoba mme ya 
re, “Lona Maluthere a kgale a porometseng ha le na letho. 
Shebang rona, rona re bajadi, baromuwa ba baholo. Tsatsi la 
rona ke lekgathe la boromuwa.” Mongwaha oo wa tjellane e ne 
e le Mongwaha wa Wesele. E ne e le baromuwa ba baholo ba re 
hlolang le mongwaheng wa rona. Mongwaha oo o entse’ng? O 
hasakane jwaloka pholene moyeng.
 “Jwale kgato e latelang ke efe? Ha re bua ka tatelano re 
nahana hoo e le ho boptjwa le ho kotulwa ha thollo_pitikoloho 
e tletseng. Empa ha ho jwalo. Ho sa na le mokgahlelo o 
latelang. Mokgahlelo oo ke mohla ho boptjwang lekgapetla 
kapa mooko o kgurumetsang peo. Mme ke sona se etsahetseng 
hantle pitikolong ena ya Moya. Mathwasong a mongwaha oa 
palokgolo ya mashome a mabedi, qalong ya Mongwaha wa 
Laodisea, ho ile ha jaleha tumelo e reng Moya o Halalelang 
o ne o tsholoha jwaloka ha O entse mane Pentekosta. Batho 
ba ne ba bua ka dipuo mme ba ipolela ba kolobeditswe ka 
Moya o Halalelang ka bopaki ba ho bua ka dipuo. Empa ke 

tsamaile hangata hara masimo, mme mono ho ella mafelong a 
lehlabula ke kgole diqwapi tsa koro ke di hohle letsohong la 
ka ho fumana thollo e itseng, ho makaleng ha ka keha HO SE 
THOLLO YA KORO MOOKONG OO, LEHA KWANA RURI 
EKA KORO E TENG MONO. Ke setshwantsho se phethehileng 
sa ho reilweng motsamao wa Pentekosta. Hore ena ke ntlha 
e pakilweng ho fumanwa batho bana ba HLOPHISITSE 
HODIMA THUTO mme ba boela ba ipofa jwaloka ha mokgatlo 
o tlileng pele ho bona o entse, ho paka hore ho ena le ho ba 
peo ya nnete, e ne e le mooko kapa lekoko le sireletsang peo ya 
koro e tla latela. Mokgahlelo ona wa mooko e ne e le lekgathe 
le kotsi leo Jesu a buileng ka lona ho Matt. 24:24, “ho thetsa le 
bona bakgethwa hola e le ntho e ka etswang.” Khele, batho ba 
utlwile eka hoja lekoko lena, leo ho thweng ke Mongwaha wa 
Pentekosta e ne e le peo ya nnete. Empa ho pakilwe e le mojari 
ya thotang bophelo ho bo isa mongwaheng oo kgutlisetso ya 
nnete e fihlang ho wona mme Koro Monyaduwa a bonahatswa 
ka matla a builweng ke Ezek. 47:2-5, ‘Yaba o nntshetsa ka 
ntle ka tsela ya monyako wa leboya, a ntsamaisa ho pota ntlo 
ka tsela e ka ntle ho ya fihlela monyakong o isang ka ntle ho 
leba nga botjhabela; ka bona metsi a phalella a etswa ka ho 
le letona. Eitse ha monna eo a tswela ka nga botjhabela, o na 
a e-na le kgwele letsohong la hae mme a lekanya sebaka sa 
ditswe tse sekete, a ntshedisa metsi ao; metsi ao a na a fihla 
maqaqailaneng a maoto. A boela a lekanya ditswe tse sekete, 
a boela a ntshedisa metsi; metsi a fihla mangoleng. A boela a 
lekanya ditswe tse sekete, a ntshedisa; teng metsi a na a fihla 
lethekeng. A boela a lekanya ditswe tse sekete; e be e se e le 
noka eo ke sitwang ho e tshela: hobane metsi a na a le mangata, 
e le metsi a tshwanetseng ho tshelwa ka ho sesa, e le noka e ke 
keng ya tshelwa feela.’

 “Mme kamoo e entsweng ke ka thato e phethehileng ya 
Modimo le leano. Ka puo e nngwe ho ka thwe Maluthere a 
bile le Moya o Halalelang tlasa tokafatso; ka puo e nngwe 
Mamethodise a bile le Wona tlasa kgalaletso mme kajeno O a 
kgutla, kgutlisetso_Moya o Halalelang o mona.”

 “Lebela mme o tiise ho sa setseng ho seng ho ya shwa.” 
Jwale mehopolo e toboketsang mantswe a mabedi, “lebela” 
le “tiisa” e a latela. Ho lebela ha ho a fupa mohopolo wa 
ho phaphama feela empa ho ba sedi. Ho se etse jwalo ke ho 
bulela kotsi le tahlehelo. Ho tiisa ho bua ho feta ho matlafatsa 
feela, ho bolela ho lohlamisa le ho thea ntho ya ka mehla. 
Melao e mmedi ena e bua ka NNETE e setseng mme le yona 
e se e le mothating kapa “e seng e” ya shwa. Tlhahiso ena ya 
Moya e mphihlela ka setshwantsho. Sehlopha sa makgoba, se 
holehilweng ka botlalo nameng le moyeng se tsoha se tsohetse 
baholehi ba sona matla se bile se balehile (etswe e le seo Sardis 
e se bolelang: ba phonyohileng.) Ba ile ba phallelwa mme ba 

lahlehelwa ke kunohadi ya bona le poko. Ha ba ka ba boela ba 
haptjwa, empa hohle ho ka buuwang ke hore ba phonyohile_
ha ba phonyoha ho iphotlileng jwalokaha ho etsahetse ka ba 
bang ho latela Lentswe. Ba ne ba lahlehetswe ke tokoloho ya 
bona e ngata. Jwale Morena o re, “Nka re le boetse kgolehong; 
le hlokomele le se kgutlele teng. Ho ipoloka ha lona ho kgutlela 
teng e be ka ho ba sedi le dule le lebetse mabapi le ditaba tsa 
kgoleho ya lona ho seng jwalo le tla timellwa ke tsohle. Ipheng 
matla jwale ka se le saletseng le lohlanye seo le se bolokileng 
e be sa kamehla mme ka ho etsa jwalo le pheme tahlehelo ya 
ka moso. Wona e tla ba monyetla wa lona wa ho tlatsa seo 
le sa kang la se tlatsa.” Empa na ba ile ba tswelapele? Tjhe 
monghadi. Ha ba ka ba mamela lentswe la Moya yaba moo 
mongwaha o mong o kenang kgolehong ka hona Modimo wa 
tsosa ba bang ba tla ntsheletsa thato ya Wona. Modimo wa 
tlodisa borapedi ba Maluthere mahlo hodimo jwaloka ha A 
entse ka ba bang bohle, mme ba ke ke ba hlola ba kgutla. 
Modimo wa lokela ho tswelapele mme mongwaheng o motjha a 
hlahise nnete e nngwe le kgutlisetso e feta-fetang.

KAHLOLO

 Tshen. 3:3, “Hopola hle kamoo o filweng kateng le kamoo 
o utlwileng kateng, o se boloke mme o bake. Hobane ha o sa 
bake, Ke tla tla ho wena ka mokgwa wa leshodu, mme o ke ke 
wa tseba nako eo Ke tla tla ho wena ka yona.”

 Ke batla ho bala phetolelo e nngwe (Wuest) ya temana ena, 
“Hopola hle, ke hona, kamoo o amohetseng kateng (nnete e 
le tebeletso ya kamehla) le kamoo o (e) utlwileng kateng mme 
o dule o (e) sireleditse, o be o fetole mohopolo wa hao hang-
hang.” Ho tswa temaneng ena ho a totobala hore Modimo o 
ba file nnete e le tebeletso ya ka mehla. E ne e amohetswe 
mme ba ke ke ba e hlothwa. Jwale ho tla shebjwa seo ba tla 
se etsa ka yona, hore ba tla e ela hloko kapa tjhe. Mme hoo 
ke nnete. Ba ne ba beetswe motheo wa nnete wa Evangedi 
yohle, “Ba lokileng ba tla phela ka tumelo”, “Poloko ke ya 
Morena.” Ba ne ba utlwile nnete ya Bibele e heletsang dithuto 
tsa Roma mme e fetola boholo bohle ba mopapa ntho ya lefeela. 
Ba tsebile nnete ya hobane kereke ha e pholose. Ba utlwisisa 
selallo sa Morena. Ba ne ba tjhabetswe ke lesedi la kolobetso 
ya metsi. Ba ntshetsa diseto ka ntle. Nnete? Kgele ha ho eso 
be le mongwaha wa banna ba bangata hakana ba tjhabisang 
lesedi le le kana. Ba ena le lesedi le lekaneng ho ntjhafatsa 
tsamaiso yohle ya kgale ka botlalo kapa ho qala botjha le ho 
dumella Modimo ho ba tsamaisa, taelo hodima taelo, molao 
hodima molao. Ba ne ba amohetse nnete. Ba ne ba e batlile 
mme ba e utlwile. Empa potso e le hore, ba e utlwile jwang? 
Ba ne ba e utlwile ka mokgwa wa ho haha hodima yona kapa 

na e ne e le ka mohopolo oo Bagerike ba bangata ba ne ba o 
senotse_ntho e ka tsennkollwang mme ya fetolwa thuto ya 
monahano? Ehlile Lentswe la nnete le enneng le ne le utluwa 
ka boqhetseke, kanthebo e tshwanela ho ba tshebetso ya lona 
ka sebele, hoba Modimo o ne a batlile ha ho fetolwa mohopolo 
malebana le lona. Ha lena efela e le Lentswe la Modimo, etswe 
e le lona, jwale eka kgona le mamelwe. Ho hana ho utlwa ho 
tla tlisa kahlolo. Enere ha balebedi ba tempele e halalelang ba 
fumanwa ba robetse, ba ne ba shapuwa mme diaparo tsa bona 
di tjheswa. Morena o tla ba etsang ba hlephisitseng bolebedi ba 
bona mongwaheng wona?
 “Ke tla tla ka mokgwa wa leshodu.” Sarda ya kgale e ne e 
sa phetse ho tlatlatjwa ke batshwaruwa ba lepellang maralleng 
ba ubella mme ba kgothotsa batho. Ka baka leo ba tsebile 
hantle se bolelwang ke Moya ha o no o re ho kgutla ha Morena 
ho tshwana le hwa leshodu. Phadimeho le boitlhopho ke tsona 
feela tse tla lekana ho itokisetsa ho kgutla ha Hae. Jwale rea 
tseba wona ke molaetsa ho morara wa bohata, hoba ho kgutla 
ha Morena ho tla tshwana le mehla ya Nohe. Ba robedi ba 
bolokehileng ba ne ba eleletswe morwallo o lopaletseng, mme 
ka ho elellwa ba itokisa mme ba bolokeha. Empa lefatshe la 
bakgopo la hoholwa. Leha kwana ba kopane le ba lokileng 
letsatsi le letsatsi mme ba utlwa nnete, ba e qhela ho fihlela 
nako e tlola. Batho bao ba mohopolo wa nama o hwammeng 
mohlang oo ba bapisa Bakreste ba maipolelo a molomo feela 
bao kajeno maphelo a bona a tletseng dintho tsa lefatshe, mme 
ba di thabela hoo ba sa lakatseng dintho tsa Moya, mme ha ba 
elellwe ho hang, le hona ha ba itlhophela ho hlaha ha Hae.

THORISO

 Tshen. 3:4, “Empa o na le mabitso a ba seng bakae ba Sarda 
ba sa kang ba silafatsa diaparo tsa bona; ba tla tsamaya le Nna 
ka diaparo tse tshweu; kahobane ba loketswe ke hona.”
 Ehlile lentswe ‘mabitso’ le bolela ‘batho’ jwaloka ha e bolela 
ho Diketso 1:15 ka bao ba phaposing e ka hodimo, “bongata ha 
ba balwa bo batlile ho ba 120.” Empa ho nna e feta ho bapiswa 
ha batho feela; e hotolla nnete e sa le e tekwa mongwaheng 
o mong le o mong o boletsweng ke Morena wa rona ka ho 
toboketsa ho hoholo. Ke ena: tsamaiso ya kereke ya mengwaha 
ena e bopilwe ke merara e mmedi, wa nnete le wa bohata. 
Modimo morerong wa Wona wa boikemelo o ba kopantse 
bohle mmoho, ho ba bitsa kereke. Bona kamoo mongwaheng 
ona A kgalemmeng, a re “ho kereke ya”_e seng “dikereke 
tsa” Sarda,_empa ho di etsa kgwabi e le nngwe_“kereke 
ya”^“Ke tseba mesebetsi ya hao^o shwele^mesebetsi 
ya hao ha ya tlala^” A ntoo tswelapele_“O (kereke ena ya 
Sarda) na le ba seng bakae ba lokileng, ba seng kgopo jwale 

ka ba bangata. Bana ba tsamaya ka diaparo tse hlwekileng 
mme ba lokelwa ke Nna.” Jwale batho bana e leng bahalaledi 
ba nnete ba Modimo ba ne ba tsamaya “hohle ba kgahlisa 
Morena.” Diaparo tsa bona di ne di hlwekile. O a bona mehleng 
eo diaparo di ne di phuphutha tseleng mme di pheule lerole le 
ditshila. Bana ba ne ba lebela kamoo ba tsamayang kateng 
ba tle ba se bodiswe ke lefatshe. Ba ne ba le Moyeng mme 
ba tsamaya ka Moya. Ba ne ba halalela mme ba se na sekodi 
pel’a Hae. Ka baka leo ba ne ba phethahatsa morero wa bona 
hobane ke seo Baef. 1:4 e se bolelang e le morero wa Modimo ka 
rona, “re tle re halelele mme re hloke sekodi pel’a Hae.”

 Jwale ho tswa temaneng ena e supang mokgethwa wa 
Modimo e le “Mabitso a Mmalwa,” o ka bona ka ho hlaka 
seo re nnileng ra se ruta ka mongwaha oona. O ne o hloka 
sebopeho. O ne o SA TLALA. O ne o rathilwe diphatsa-phatsa, 
mme Modimo a o kgalema kaofela ha oona. O ne o tetema 
o kula mme o se o ya shwa. E ne e se lekgathe le tlokomang 
leo boranalana ba Maprotestanta ba ruileng mohopolo wa 
nama ba lekileng ho le etsa lona. Kgabanyo e le nngwe e 
potlakileng ya sefate seo e se bona se tletse mafu se bajuwe, 
se hloka mahlaku mme se se na tholwana ha e se tholwana 
tse mmalwa tse holofetseng tse tletseng diboko di se di wela 
mobung ka potlako. Empa bea butle! Shebisisa hantle. Mane 
hlorong, leseding la letsatsi, ho no ho ena le ‘dithakangwaha’ 
tse mmalwa _ ‘Mabitso a Mmalwa’ _ a phethehileng ho Yena 
hoba ba ne ba tswetswe ke Yena, ba tlatsitswe ka Yena mme ba 
tsamaya le Yena ka Lentswe la Hae.

 Ho bokwe Modimo ka ba ‘mmalwa bao’.

 “Mme ba tla tsamaya le Nna.” Ke sona seo Modimo a reng 
O tla ba fa sona ka kgato ena e tsepameng. Ke eo karolo ya lefa 
la bona A ba beetsetseng lona. Efela ha ba rata ho tsamaya 
le Yena hara mekgathala le maraba a bophelo mme ba fetoha 
thoriso ho Yena, O ne a tla ba putsa. Ha A lebale mokgathala 
wa rona wa lerato. Kamehla Modimo o tla re putsetsa 
boikgathatso ba rona ba ho Mo kgahlisa.

 E, ba ne ba tsamaile lefatsheng mme ba sa ka ba nka kabelo 
ho tsa lona. Ha ba ka ba dumella ho hlolwa ke ditsamaiso tsa 
lefatshe. Mohla mabitso a tummeng a mongwaha a na ineetse 
mashanong a mmuso le ho ela dintho tsa dipolotiki hloko 
ho e-na le ho ela dintho tsa Moya hloko mme ba le tseleng ya 
bona e kgutlelang lefatsheng, ba seng bakae bana ba emela 
Lentswe la Modimo, mme ka hona ba tlotlisa Morena. Jwale le 
Yena o tla ba putsetsa hona. Hoba ba tla tsamaya le Yena ka 
bosweu. Ba ile ba iponahatsa le Yena lefatsheng mme jwale O 
tla Iponahatsa le bona Jerusalema e Motjha. Mme boiponahatso 
boo ha se le ho babatseha! Ho a nthabisa empa ho boela ho 
ntepeletsa ha ke hopola boikokobetso ba Hae, hoba o tla elellwa 

hobane ha A apara mmala o fapaneng le wa bahalaledi, jwale 
ka ha baetapele ba lefatshe ba ee ba etse. Tjhe, ba tshwana le 
Yena; le Yena o tshwana le bona. Ba tshwana le Yena, esita le 
jwale ka ha Johanne a boletse; hoba “ba Mmona kamoo A leng 
kateng.”

 “Hoba ba tshwanelwa ke hona.” Na o elellwa Ya buang 
taba ena? Ke Jesu, Ya Tshwanelehang, ka Sebele. Ke Yena feela 
Ya balwang a ena le tshwanelo ya ho nka buka letsohong la Eo 
Ya dutseng teroneng. Mme jwale Enwa Ya Tshwanelehang o 
re ho bahalaledi ba Hae, “Le tshwanelwa ke hona.” Ke Enwa 
moo A leng teng, Yena feela Ya nang le tshwanelo ya ho ahlola, 
(etswe kahlolo eohle e neilwe Yena,) mme O re, “Le tshwanelwa 
ke hona.” Mantswe ana a hlolla jwalo ka mantswe a ho Bar. 
8:33b, “Modimo o re ke lokile.” (Phetolelo ya Way). Ka hara 
lesedi le lesweu leo la ho loka ha Modimo, utlwa lentswe le 
monate la Jesu ha A re, “Ke bana ba Ka bana. Ba lokile. Ba 
tshwanelwa ke hona. Ba tla tsamaya le Nna ka bosweu.”

TSHEPISO YA MOHLODI

 Tshen. 3:5, “Ya hlolang, yena o tla apeswa diaparo tse 
tshweu: mme Nke ke ka hlakola lebitso la hae Bukeng ya 
Bophelo, empa Ke tla bolela lebitso la hae pel’a Ntate le 
mangeloi a Hae a halalelang.”

 “Ya hlolang, yena o tla apeswa diaparo tse tshweu.” 
Hantle-ntle ke pheta-pheto ya temana ya 4, moo ho buuwang ka 
ba mmalwa ba sa kang ba silafatsa diaparo tsa bona. Re ne re 
ena le puo dilemong tse fetileng eo ntle le pelaelo e qotsitsweng 
temaneng ena. E ne e re, “Mose wa hao o hlweke.” Ho ne 
ho bolela: o se ke wa itshunya dinthong tse belaetsang; ba 
bang ba tla itshunya mme o ka tshwana o lekwa ho itshunya, 
kapa motho a ka leka ho o sunya teng; empa o emele thoko le 
yona yohle ka ho kgetha tsela e tsamaelang hole le yona. Jwale 
Modimo o tla putsa bao ba latelang keletso ena. Ba tla apeswa 
bosweu jwaloka ha le Yena a apere bosweu. Petrose, Jakobo 
le Johanne ba Mmone hodima Thaba ya Ponahalo e Kganyang 
mme diaparo tsa Hae di le tshweu jwale ka lesedi. Bahalaledi 
ba tla apeswa jwalo. Diaparo tsa bona di tla kganya, bosweu 
bo tlokomang.

 Le a tseba re phela nakong ya qetelo. Ke mongwaha wona 
moo dikereke di tla kopana mmoho. Mme jwaloka ha di laola 
dipolotiki tsa lefatshe hona jwale, di se di tla laola ditjhelete tsa 
lefatshe. Mohlang oo, ha o se setho sa mokgatlo wa dikereke tsa 
lefatshe, o ke ke wa reka kapa wa rekisa. O tla lahlehelwa ke 
tsohle. Bao ba ileng ba tshepahala ho Modimo mme ba boloka 
diaparo tsa bona di hlwekile ditshileng tsena tsa ‘tsamaiso-ya-
lefatshe’ ya ditaelo tsa kereke ba tla tlatlapuwa thepa ya bona 

nameng. Ba tla beelwa moleko o thata wa ho inehela. Bareri 
ba tla inehela ka boitatolo ba hore ba tla sebeletsa Modimo 
ka hara moralo wa tsamaiso ya sebata ya antikreste. Ba tla 
inehela mashano le mano a bolaodi. Mme batho ba tla sala 
badisa bana ba bohata morao ho kena hlabong hantle. Empa 
bohle ba tla fumanwa ba le feela kahlolong. Ba ke ke ba fuwa 
diaparo tseo tse tshweu; hape ba ke ke ba tsamaya le Yena. O 
ke ke wa tsamaya ka diaparo tse dikodi tsa lefatshe, o ntse o 
tshwarana le diabolosi ka letsoho mona, o ntoo lebella ho dula 
le Modimo. Ke nako ya ho tsoha le ho utlwa lentswe la Modimo 
le hweletsang, “Tswang ho yena (borapedi bo hlophisitsweng) 
setjhaba sa Ka, le se ke la kenella dibe tsa hae, le tle le se ke la 
welwa ke dikotlo tsa hae.” Amen. Modimo o a bua. Hanelang 
borapedi ba lefatshe jwaloka ha le hanela lefu la sewa. Lesang 
ho tsamaya le lefatshe mme le sweufatse diaparo tsa lona ka 
pako le ka madi a Konyana. Empa o e etse hona jwale, hoba 
hosasa e ka ba morao haholo.

 “Mme ya hlolang, Nke ke ka hlakola lebitso la hae Bukeng 
ya Bophelo.” Hape-hape re kena karolong e thata ka ho 
fetisisa ya Lentswe. Temana ena ha e okolwa ka hodimo e tla 
sebediswa ke MaArminiane le MaCalvinise ho phetha merero 
ya bona. MaArminiane ba tla hlalosa temana ena e hlakola 
Jhn. 6:37-44 ruri, “Hohle hoo Ke ho newang ke Ntate ho tla 
fihla ho Nna; mme ya tlang ho Nna Nke ke ka mo lahlela ntle. 
Hobane Ke theohile lehodimong, e seng ho etsa ho ratwang ke 
Nna, empa e le ho etsa ho ratwang ke Ya Nthomileng. Mme 
ho rata ha Ntate Ya Nthomileng, ke hore Ke se lahle letho la 
tsohle tseo A Nneileng tsona, Ke mpe ke di tsose la letsatsi la 
bofelo. Yaba Ba-Juda ba Mo seba, kahobane A kile a re, Ke 
Nna bohobe bo theohileng lehodimong. Mme ba re, Na eo hase 
Jesu, mor’a Josefa, Eo re tsebang ntata wa Hae le mmae? Jwale 
O bolela jwang ha A re, Ke theohile lehodimong? Empa Jesu a 
ba araba a re, Le se ke la seba hammoho. Ha ho motho ya ka 
tlang ho Nna ha a sa hulwe ke Ntate Ya Nthomileng: mme Nna 
Ke tla mo tsosa ka letsatsi la bofelo.” Boarminiane bo fetola 
thato ya Ntate, morero o se nang boikemelo, empa takatso ya 
boikgothatso feela A sa emella morao ho bona seo batho bohle 
ba tla se etsa ka dineo tsa Hae tse molemo le tsa mohau, esita 
le ka bophelo bo sa feleng.

 MaCalvinise ha a bone letho la seo. Temaneng ena ba bona 
matshediso a tiileng a fuwang bahalaledi ba mahlomoleng, 
ba imetsweng, hore leha dinako di ka ba bohloko hakakang, 
tlatlapo e ka nyarosa hakakang, hoba mohlodi ke eo, “ya 
dumelang hore Jesu ke Kreste,” lebitso la hae le ke ke la 
hlakolwa bukeng eo. Ba bang ba boela ba re ‘Buka ena ya 
Bophelo’ hase ‘Buka ya Bophelo ya Konyana.’ Empa ka tlwaelo, 
ha motho a okola temana ka hodimo, o hlaha ka kutlwisiso e 
okotsweng.

 Kgonahalo ya ho hlakolwa ha lebitso direkotong tsa 
Modimo ha e a tshwanelwa ho hlahlojwa ka tlwaelo feela, 
hoba ho fihlela jwale barutehi ba radile qeto e reng Modimo o 
ngola mabitso a ba tswalwang labobedi Bukeng ya Bophelo ya 
Konyana mohla ba tswalwang botjha; mme ha ho ena le lebaka 
le qosang ho hlakolwa ha lebitso leo, sebaka se salang rekotong 
se tla tshwana le pele ho ngolwa lebitso mono. Hona ho hlile ho 
thulana le thuto ya Lentswe halekgolo.

 Qalong ya tekolo ya rona, ho ke ho tsebjwe hobane HA 
HO Lengolo le le LENG le rutang hobane Modimo ha jwale o 
ntse a bokella direkoto tsa mabitso. Hoo hohle ho phethilwe 
pele ho thewa lefatshe, jwaleka ha re tla supa haufi. Hape, 
hase taba ya ho iphumana re kene dihlopheng tse pedi tsa 
batho tseo bobedi di bileng le monyetla wa ho amohela bophelo 
bo sa feleng, moo sehlopha se seng se bo amohetseng mme 
mabitso a bona a ngolwa rekotong athe ba bang ba hanneng 
mabitso a bona a se ke a ngolwa. Hantle-ntle re tla bontsha 
ka Lengolo hore matshwele a neng a sa tswalwa labobedi a 
tla kena bophelong bo sa feleng. Leha hona ho utlwahala ho 
makatsa, ke nnete ya makoma. Re tla boela re bontsha hore 
ho na le sehlopha sa batho seo ka mor’a hoba mabitso a bona 
a ngolwe rekotong eo pele lefatshe le thewa, MABITSO AO A 
KE KE KE A HLAKOLWA TLASA MAEMO AFE KAPA EFE; 
empa ho tla boelwa ho bontshwa hore sehlopha se seng SEO 
MABITSO A SONA A NA A NGODILWE REKOTONG EO 
PELE LEFATSHE LE THEWA MABITSO A BONA A TLA 
HLAKOLWA.

 Le ho qala feela, motheo wa ditlaleho tse reng ‘Buka ya 
Bophelo ya Konyana’ hase yona ‘Buka ya Bophelo’ ha o yo. 
Buka ya Bophelo e ka bitswa Buka ya Bophelo ya Konyana, 
kapa Buka ya Bophelo ya Kreste, kapa esita le Buka ya Hao 
le Buka ya ba Phelang. Ho yona ho ngodilwe mabitso feela. 
Tshen. 13:8, “Mme se (sebata) tla rapelwa ke bohle ba ahileng 
lefatsheng, bao mabitso a bona a sa kang a ngolwa Bukeng ya 
Bophelo ya Konyana e hlabilweng e sa le lefatshe le thewa.” 
Tshen. 17:8, “Sebata seo o se boneng se ne se le teng, mme ha 
se yo; se se se tla nyoloha sekoting, se ntoo ya tahlehong: mme 
ba ahileng lefatsheng bao mabitso a bona a sa kang a ngolwa 
Bukeng ya Bophelo ha e sa le lefatshe le thewa ba tla makala, 
ha ba bona sebata hobane se ne se le teng, mme ha se yo, athe 
se tla boela se be teng.” Tshen. 20:12-15, “Ka ntoo bona bafu, 
ba banyenyane le ba baholo, ba eme pel’a Modimo; ha phetlwa 
dibuka: ha phetlwa le buka e nngwe, e leng Buka ya Bophelo: 
mme bafu ba ahlolwa ka tse ngodilweng dibukeng tseo, e leng 
ka mesebetsi ya bona. Lewatle la busetsa bafu ba ho lona; 
lefu le lebitla tsa ntsha bafu ba ho tsona: e mong le e mong a 
ntoo ahlolwa ka mesebetsi ya hae. Lefu le lebitla tsa akgelwa 
letsheng la mollo. Ke lona lefu la bobedi. Mme e mong le e 

mong ya sa kang a fumanwa a ngodilwe Bukeng ya Bophelo a 
akgelwa letsheng la mollo.” O ka bona hobane leha bo buuwa 
ka dibuka tse ding, kamehla ho lebiswa bukeng e le NNGWE e 
bolokileng mabitso. Ho Tshenolo e bitswa ‘Buka ya Bophelo ya 
Konyana’, kapa ‘Buka ya Bophelo’.

 Jwale buka ena e beilwe hokae? Luka 10:17-24, “Ba 
mashome a supileng ba kgutla ba thabile, ba re, Morena, re 
hlotse le bona batemona ka Lebitso la Hao. A re ho bona, Ke 
ne ke tadima Satane a e-wa lehodimong jwalo ka lehadima. 
Bonang, Ke le neile matla a ho hata dinoha le diphepheng, le 
matla ohle a sera: mme ha ho letho le tla le etsa hampe, Leha 
ho le jwalo, le se ke la thaba kahobane le hlola meya; haholo 
le thabe, kahobane mabitso a lona a ngodilwe lehodimong. Ka 
yona nako eo Jesu a inyakallela Moyeng, a re, Kea O rorisa, 
Ntate, Morena wa lehodimo le lefatshe, kahobane ditaba 
tsena O di patetse ba bohlale le ba kelello, mme O di senoletse 
masea: ho jwalo, Ntate; hobane ke kamoo O Ithatetseng kateng. 
Dintho tsohle Ke di neilwe ke Ntate: mme ha ho ya tsebang 
hoba Mora ke Mang, ha e se Ntate: le hoba Ntate ke Mang, ha 
e se Mora, le eo Mora a ratang ho mo senolela Yena. A ntoo 
reteleha ho barutuwa ba Hae, a re ho bona ba le kathoko, Ho 
lehlohonolo mahlo a bonang tseo le di bonang: Hobane Ke re 
ho lona baporofeta ba bangata le marena ba ratile ho bona tseo 
le di bonang, mme ha ba ka ba di bona; le ho utlwa tseo le di 
utlwang, mme ha ba ka ba di utlwa.” Ruri Buka ya Bophelo e 
bolokilwe lehodimong, mme e tla hlahella kahlolong e kgolo 
ya Terone e Tshweu. Ditemaneng tsena Jesu o itse MABITSO 
a bona a na a ngodilwe lehodimong. A na a ngodilwe Bukeng 
ya Bophelo, hoba ke hona moo mabitso a bewang teng. Jesu o 
na a bua le ba mashome a supileng (temn. 17), empa A boela a 
bua le ba leshome le metso e mmedi (temn. 23). Bana bohle ba 
ne ba nyakaletse ha batemona ba na ba ikokobeletsa bona ka 
Lebitso la Jesu. Karabo ya Kreste ya e-ba, “Le se ke la thaba 
kahobane le hlola meya, haholo le thabe kahobane mabitso a 
lona a ngodilwe lehodimong (Buka ya Bophelo).” O tla elellwa 
mona hobane Judase e ne e le e mong wa ba lelekang batemona 
ka Lebitso la Jesu, empa rea tseba e ne e le diabolosi, mor’a 
timelo. Jhn. 6:70-71, “Jesu a ba araba a re, Ana hase Nna Ke 
le kgethileng lona ba leshome le metso e mmedi, athe e mong 
wa lona ke diabolosi? O na a bolela Judase Iskariota, mor’a 
Simone: hobane ke yena ya neng a tla Mo eka, e le e mong wa 
ba leshome le metso e mmedi.” Jhn 17:12, “Enere ha Ke sa na 
le bona lefatsheng, Ka na ka ba boloka ka Lebitso la Hao: Ke 
sireleditse bao O Nneileng bona, mme ha ho le a mong wa bona 
ya timetseng, ha e se mor’a timelo: hore Lengolo le etsahale.” 
Jhn 13:10-11, 18, “Jesu a re ho yena, ya seng a hlatswitswe ha 
a sa na ho hlatsuwa ha e se maoto feela, mme etlaba o se a 
hlwekile kahohle, lona le hlwekile empa e seng bohle. Hobane 

O na a tseba ya tla Mo eka; ke ka baka leo a itseng, ha lea 
hlweka bohle. Ha ke bue ka lona kaofela: Ke tseba bao Ke ba 
kgethileng: empa ke hore Lengolo le tle le etsahale le reng, 
ya jang bohobe le Nna o Nthahile ka serethe sa hae.” Jwale 
efela ha puo e bolela letho re tshwanetse bohle ho amohela 
hobane Judase o kgethilwe ke Jesu. (Jhn 13:18), leha ho le jwalo 
o na a sa hlweka. (Jhn 13:10-11), Judase le yena o na a neilwe 
Jesu ke Ntate. Jhn 17:12. (Ho ke ho e lemohuwe mona hobane 
“kgetho” le ho fuwa di bapiswa hantle le setshwantshong sa 
Moshe le Faro, Jakobo le Esau, hobane leha Esau le Faro ba 
na ba tsebilwe pele ba babedi, ba na ba reretswe kgalefo, athe 
bofelo ba Moshe le Jakobo e ne e tla ba tlotliso. 1 Pet. 2:8-9a 
e bontsha batho ba lahlilweng ka nqeng ya nnete le bao e 
leng bakgethwa “bao ba kgopjwa ke Lentswe, kahobane ba 
sa dumele: etswe e le ntho eo ba e abetsweng. Empa ha e le 
lona le moloko o kgethilweng.”) Judase o na a badilwe le ba 
leshome le metso e mmedi a bile a abetswe kabelo tshebetsong 
ya lentswe pele ho Pentekosta. Dik. 1:16-17, “Banna ba heso, ho 
no ho tshwanela hore Lengolo le etsahale, le porofetilweng ke 
Moya o Halalelang ka molomo wa Davida le lekanyang Judase, 
eo e bileng motsamaisi wa ba tshwereng Jesu. Hobane o na a 
balwa har’a rona, mme o na a abetswe tshebeletso ena.” Kabelo 
e neilweng Judase har’a ba leshome le metso e mmedi a ntoo 
lahlehelwa ke yona, e ne e se hosele le ditshebeletso tsa ba 
bang ba leshome le motso o le mong, hape e ne e se tshebeletso 
e kathoko ya bodiabolosi e soteditsweng har’a ditshebeletso tsa 
ba bang. Dik. 1:25, “Hore a nke kabelo ya tshebeletso ena le ya 
boapostola bona, Judase a bo kgelohileng, ho ya sebakeng see e 
leng sa hae.” Judase, diabolosi, o lahlehetswe ke tshebeletso e 
abilweng ke Modimo e le ya Moya o Halalelang, a ba a ipolaya 
mme a YA SEBAKENG SEE E LENG SA HAE. Lebitso la hae 
le ne le bile le ngodilwe Bukeng ya Bophelo. Empa Lebitso la 
hae le ile la hlakolwa.

 Jwale pele re lelekisa mohopolo ona wa Judase, ha re 
kgutleleng ho Testamente ya Kgale mme re bone moo Modimo 
a entseng ntho yona eo. Ho Gen. 35:23-26, bara ba Jakobo ba 
na ba le leshome le metso e mmedi ka palo mme mabitso a 
bona a na a latela: Rubene, Simeone, Levi, Juda, Isaakare 
le Sabulone; Josefa le Benjamine; Dane le Nefthali; Gade le 
Asere. Mahlomela a bara bana ba leshome le metso e mmedi 
a fetohile meloko e leshome le metso mmedi ya Iseraele ntle 
le Josefa ya sa kang a ba le leloko le bitswang ka yena, hoba 
paballong ya Modimo ho no ho tla ba le meloko e leshome le 
metso e meraro, mme bara ba babedi ba Josefa ba fuwe tlotla 
ya ho etsa ba leshome le metso e mmedi ba be leshome le metso 
e meraro. O a tseba, ehlile, hona ho no ho le bohlokwa kaha 
Levi a ile a kgethelwa Modimo bakeng sa boprista. Ka baka 
leo eitse ha Iseraele e tswa Egepeta mme Modimo a ba nea 

tabernakele lefeelleng, re fumana moloko wa Levi o sebeletsa 
meloko e leshome le metso e mmedi e leng Rubene, Simeone, 
Isaakare, Juda, Sabulone, Benjamine, Dane, Nefthali, Gade, 
Asere, Efraime le Manasse. Hlahlamano ya mabitso e hlaloswa 
ka mokgwa ona ho Num. 10:11-28. Ha ho moo Josefa kapa Levi 
ba bitswang teng. Empa ha re sheba ho Tshen. 7:4-8, moo e 
reng, “e leng ba tshwailweng melokong YOHLE ya bana ba 
Iseraele,” e ba bitsa ka tsela ena: Juda, Rubene, Gade, Asere, 
Nefthali, Manasse, Simeone, Levi, Isaakare, Sabulone, Josefa, 
Benyamine. Re kgutletse melokong e leshome le metso e mmedi 
mme Levi le Josefa ba balwa har’a bona, empa Dane le Efraime 
ha ba yo.

 Potso e a hlaha jwale, hobaneng meloko e mmedi ena e 
hlakotswe? Karabo e ho Deut. 29:16-20, “Hobane lea tseba le 
lona kamoo re neng re ahile lefatsheng la Egepeta kateng; le 
kamoo re fetileng har’a ditjhaba tseo le tsamaileng har’a tsona 
kateng; le bone manyala a tsona, le ditshwantsho tsa tsona, tse 
entsweng ka mahong le ka majwe, ka silifera le ka gauta, tse 
leng har’a tsona: Iponeleng ke hona hore kajeno ho se be monna 
har’a lona, kapa mosadi, kapa ntlo, kapa leloko, leo pelo tsa 
lona di ka fapohang Jehova Modimo oa rona ho ya sebeletsa 
medimo ya ditjhaba tseo; mme ho se ke ha e-ba ho lona motso 
o hlahisang bore le lengana; E mong ha a utlwile dipolelo tsa 
thohako ya kano ena ya lona, ekare ha a ithorisa pelong ya hae, 
a re, Ke tla ba le kgotso, leha ke tsamaya kamoo pelo ya ka e 
thata e lakatsang kateng, hore ke timetse se noseditsweng le 
se omileng: Jehova o tla hana ho mo tshwarela, empa kgalefo 
ya Jehova le poulelo ya Hae di tla tukela motho eo, dithohako 
tsohle tse ngodilweng bukeng ena di tla mo wela hodimo, mme 
Jehova o tla hlakola lebitso la hae tlas’a lehodimo.” Mona ho 
dihuwa thohako hodima tshebeletso ya medimo, kapa bohlola 
ba moya. Moloko o no o fapohela tshebeletsong ya medimo 
lebitso la oona le ne le hlakolwa. Mme pale ya meloko e mmedi 
eo mabitso a yona a hlakotsweng ka lebaka la tshebeletso ya 
medimo e fumanwa ho 1 Mar. 12:25-30, “Ha e le Jeroboame a aha 
Sikeme Thabeng ya Efraime, a dula teng; a ntoo tloha a ya aha 
Peniele. Jeroboame a bua pelong ya hae a re, Jwale mmuso o tla 
boela tlung ya Davida: Ha setjhaba sena se ka nna sa nyoloha 
ho ya hlaba mahlabelo tlung ya Jehova Jerusalema, dipelo tsa 
setjhaba sena di tla boela ho mong a sona, Roboame morena wa 
Juda, mme ba tla mpolaya, ba tle ba boele ho Roboame morena 
wa Juda. Morena a imamela jwalo, a ntoo etsa manamane a 
mabedi a gauta, a re ho setjhaba, Le ile halelele Jerusalema; 
ba-Iseraele, medimo ya lona ke ena, e le nyolotseng naheng ya 
Egepeta. Yaba o bea e nngwe Bethele, e nngwe a e bea Dane. 
Taba ena ya e-ba kgopiso: hobane setjhaba sa ya kgumamela 
namane, ho fihlela Dane.” Hosea 4:17, Efraime o kgomaretse 
ditshwantsho: mo tlohele.

 Elellwa ka ho kgetheha hobane kahlolo ya tshebeletso 
ya medimo e ne e le ho hlakolwa ha lebitso la moloko oo 
‘tlas’a lehodimo.’ Deut. 29:20. Ha ho thwe le tla hlakolwa 
‘lehodimong,’ empa tlas’a lehodimo. Mme ho dutse ho le jwalo, 
hoba jwale Iseraele e kgutletse Palestina, mme hang Morena o 
tla tshwaya 144, 000 ya bona. Empa palong eo Dane le Efraime 
ha ba yo.

 Tshen. 7:4-8, “Mme ka utlwa palo ya ba tshwailweng: e 
le dikete tse lekgolo le nang le mashome a mane a metso e 
mene e leng ba tshwailweng melokong YOHLE ya bana 
ba Iseraele. Ba leloko la Juda ba tshwailweng ba ne ba le 
dikete tse leshome le metso e mmedi. Ba leloko la Rubene ba 
tshwailweng ba ne ba le dikete tse leshome le metso e mmedi. 
Ba leloko la Gade ba tshwailweng ba ne ba le dikete tse 
leshome le metso e mmedi; Ba leloko la Asere ba tshwailweng 
ba ne ba le dikete tse leshome le metso e mmedi. Ba leloko la 
Nefthali ba tshwailweng ba ne ba le dikete tse leshome le metso 
e mmedi. Ba leloko la Manasse ba tshwailweng ba ne ba le 
dikete tse leshome le metso e mmedi. Ba leloko la Simeone ba 
tshwailweng ba e ba le dikete tse leshome le metso e mmedi. Ba 
leloko la Levi ba tshwailweng ba ne ba le dikete tse leshome le 
metso e mmedi. Ba leloko la Issaskare ba tshwailweng ba ne ba 
le dikete tse leshome le metso e mmedi. Ba leloko la Sabulone 
ba tshwaileng ba ne ba dikete tse leshome le metso e mmedi. Ba 
leloko la Josefa ba tshwailweng ba ne ba le dikete tse leshome 
le metso e mmedi. Ba leloko la Benyamine ba tshwailweng 
ba ne ba le dikete tse metso le leshome e mmedi.” (Elellwa, 
Dane le Efraime ha ba yo). Jwale mmoho le sena bona Dan. 
12:1 e buang ka ho tshwauwa ha bana ba dikete tse lekgolo le 
nang le mashome a mane le metso e mene mehleng ya tiiso ya 
botshelela le nako ya Mahlomola a Maholo kapa tlokotsi ya 
Jakobo. “Mehleng eo Mikaele kgosana eo e kgolo, e emelang 
bara ba setjhaba sa heno o tla hlaha: mme matsatsi a matswalo 
a tla ba teng, ao a jwalo a e-song ho be teng e sa le ditjhaba di 
hlaha ho tla fihla nakong eo: empa mehleng yona eo setjhaba sa 
heno se tla bolokeha e leng bohle BOHLE BA NGODILWENG 
BUKENG.”

 Leha ho le jwalo, ka mor’a nako ena ya mahlomola, 
(mehleng ya dilemo tse sekete,) jwalo ka ha e bonwa ke 
Ezekiele ho 48:1-8, le 22-29 re bona meloko e kgutletse hape 
hlahlamanong e Halalelang. Empa, esale mohla Efraime le 
Dane ba kgomarelang medimo, ba ile ba shwa, mme meloko eo 
ha e sa elwa hloko. Jwale ke lemoha hobane ha e sa le ho tloha 
tshenyehong ya Jerusalema, direkoto tsohle tsa meloko yohle 
di lahlehile, hoo ho seng motho ya nang le bonnete ba moloko 
oo a tswang ho oona, EMPA MODIMO O A TSEBA. Modimo 
o moholo O kgutlisetsang Iseraele Palestina o tseba hantle 
moloko oo Moiseraele e mong le e mong wa sebele a tswang ho 

oona, mme ho dikete tseo tsohle tse lekgolo le nang le mashome 
a mane a metso e mene tse phuthehang Dane le Efraime ba tla 
ba siyo.

 Meloko ya Iseraele ke ena. Ezek. 48:1-8 le 22-29, “Jwale ke 
ana mabitso a meloko. Ho tloha pheletsong e ka nga leboya 
ho isa pel’a tsela ya Hethlone, ho ya nga Hamathe. Le ho tloha 
Hatsare-Enone, moeding wa Damaseka, ka nga leboya, ho ya 
fihla pel’a Hamathe; le ho nka botjhabela ho leba bophirimela; 
ke naha ya Dane. Moeding wa Dane, ho tloha botjhabela ho isa 
bophirimela, ke Asere. Moeding wa Asere, ho tloha botjhabela 
ho isa bophirimela, Nefthali. Moeding wa Nefthali, ho tloha 
botjhabela ho isa bophirimela, ke Manasse. Moeding wa 
Manasse, ho tloha botjhabela ho isa bophirimela, ke Efraime. 
Moeding wa Efraime, ho tloha botjhabela ho isa bophirimela, 
Rubene. Moeding wa Rubene, ho tloha botjhabela ho isa 
bophirimela, ke Juda. Moeding wa Juda, ho tloha botjhabela 
ho isa bophirimela, j.j. Ho tloha naheng e ruilweng ke ba-
Levi, le ho e ruilweng ke motse, e le karolo tse mahareng a 
naha ya marena, sebaka se tlohang moeding wa Juda ho ya 
fihla moeding wa Benyamine, e tla ba sa MARENA. Ho ntoo 
ba dikarolo tsa meloko e setseng, pele ke Benyamine. Ho tloha 
botjhabela ho isa bophirimela, moeding wa Benyamine, ho 
tloha botjhabela ho isa bophirimela, ke Simeone. Moeding wa 
Simeone, ho tloha botjhabela ho isa bophirimela, ke Issaskare. 
Moeding wa Issaskare ho tloha botjhabela ho isa bophirimela, 
ke Sabulone. Moeding wa Sabulone, ho tloha botjhabela ho 
isa bophirimela, ke Gade. Moeding wa Gade, ka nga borwa, 
katlase, j.j.

 Setshwantsho se seng seo re ka se qotsang ke pale 
ya Iseraele ha e falla lefatsheng la Egepeta ho ya Kanana. 
Morero wa Modimo mongwaheng ona e ne e le ho NTSHA 
Iseraele, le ho ba KENYA ka hare, hore ba tle ba Mo sebeletse. 
Ka hona eitse ha ba falla Egepeta BOHLE ba tswile tlas’a 
madi a konyana ya sehlabelo; BOHLE ba fetile har’a metsi 
a kolobetso Lewatleng le Lefubedu; BOHLE ba nyakalliswa 
ke mehlolo e meholo; BOHLE ba jele manna; BOHLE ba 
nwele lefikeng; mme ho latela mahlohonolo a totobetseng a 
bonahalang ka ntle le diponahatso BOHLE ba nkile kabelo 
ka mokgwa le ka tekano e lekanang. Empa, eitse ha ba fihla 
Moabe ha shwa bohle ba bileng le seabo moketeng wa Baale-
Peore. Ditopo tsa bona tsa rapalla feelleng, hoba e le hona 
moo ba hanneng Lentswe la Modimo mme ba le furalla. 
Jwale ke sona seo Baheb. 6:1-9 e buang ka sona, e leng taba e 
ntshitsweng ka hlokomelo haholo Mongwaheng wa Pergame. O 
ke ke wa tsamaya ka karolo ya Lentswe feela, o tshwanela ho 
nka Lentswe LOHLE. Batho ba teng ba bonahalang ba kene 
dinthong tsa Modimo mohlomong ka dipheresente tse lekgolo. 
Ba tshwana le Judase. Ha ho motho ya tsebileng mofuta wa 

motho eo Judase e ne e le yena ntle le Jesu. Ka baka leo ha 
fihla tsatsi leo Judase a etsisitseng Iseraele hantle Baale-Peore. 
A qeta ka hore o tla ikgomahanya le mara a morara wa bohata 
- ho kena ditjheleteng, mokgatlong wa dipolotiki o kgahlano 
le Lentswe, borapedi bo kgahlano le Kreste mme a etsa jwalo. 
A thetswa! Ba bang ba leshome le motso o le mong tjhe. Ba ke 
ke, hoba e ne e le karolo ya bona bakgethwa. Ka baka leo yare 
ha Judase a tloha mme a eka Morena, lebitso la hae le ile la 
hlakolwa Bukeng ya Bophelo. (Tshen. 22:19).

 Jwale kea kgolwa o eleletswe hobane bao ba mabitso a 
bona a na a le Bukeng ya Bophelo e ne e le karolo ya tsamaiso 
ya borapedi ba letsatsi leo e neng e teela Modimo wa nnete 
hare mme ba Mo rapela, leha kwana ba ne ba sa rapele ka 
Nnete (Lentswe.) Jwaloka Judase ha ba ka ba tsamaya tsela 
yohle. Bona kamoo Judase a na a kgethilwe ke Modimo. A 
rupeletswe nneteng. A fuwa kabelo tsebong ya diphiri. A 
abetswe tshebeletso ya matla mme a fodisa bakudi le ho leleka 
batemona ka Lebitso la Jesu. Empa mohla mokgaola-kgang 
a fihlang, a ithekisa ho fumana gauta le matla a dipolotiki. A 
se ke a nyolohela Pentekosta ho amohela Moya wa Modimo. 
O na a se na Moya. O se ke wa etsa phoso ka taba ena, motho 
ya kolobeditsweng mmeleng wa Kreste ka nnete ke Moya 
o Halalelang a amohela botlalo ba Moya o Halalelang o tla 
dula LENTSWENG TSELA YOHLE. Ke bona bopaki ba ho 
kolobetswa ka Moya o Halalelang. Judase o ile a hloleha. 
Matshwele a hloleha hona moo. Mme ha ba hlolwa ke ho 
tswelapele Lentsweng leo, mabitso a bona a tloswa Bukeng ya 
Bophelo.

 Ho hlakisa ho phumulwa ha lebitso Bukeng ya Bophelo eka 
kgona re atolosetse mehopolo ya rona ho Iseraele matsatsing a 
Moshe. Ex. 32:30-34, “Ka hosasane, Moshe a re ho setjhaba, 
Le sitilwe ka tshito e kgolo: jwale a nke ke nyolohele ho 
Jehova; mohlomong nka etsa pheko ya tshito ya lona. Moshe 
a boela ho Jehova, a re, Oho, tjhaba sena se sitilwe ka tshito 
e kgolo, ha se iketseditse modimo wa gauta. Jwale, hoja O 
ka ba tshwarela tshito ya bona; ha ho se jwalo, hlakola hle, 
lebitso la ka, bukeng ya Hao eo O e ngodileng. Jehova a re ho 
Moshe, ya Ntshitelang, ke yena eo Ke tla mo hlakola bukeng 
ya Ka. Jwale tloha, o ise setjhaba moo Ke o boleletseng: bona 
Lengeloi la Ka le tla o etella pele: mme tsatsing leo Ke otlang 
ka lona Ke tla ba otlela tshito ya bona.” Ho hlaka le ho feta 
hore ha e sa le ho hlakolwa mabitso, mme a tla be e sa le a 
hlakolwa Bukeng ya Bophelo pele nako e fela. Lebakeng lena 
le ikgethang e ne le ka baka la tshebeletso ya medimo, esita le 
jwaloka ha Dane le Efraime ba lahlehetswe ke ditshwanelo tsa 
bona e le meloko ka ho rapela manamane a gauta. Bohle ba na 
ba rapela medimo mabitso a bona a na a hlakolwa Bukeng ya 
Bophelo.

 Mohla Iseraele e ne e tela tsamaiso ya Modimo topallong ya 
mollo, mme e fapoha ho ya rapela manamane a gauta mabitso 
a bona a ile a hlakolwa Bukeng ya Bophelo. Ex. 32:33 (Ya 
Ntshitelang, ke yena eo Ke tla mo hlakola bukeng ya Ka.) 
Efela ha ho fapohela medimong ho qosa kotlo ya ho hlakolwa 
ha mabitso Bukeng ya Bophelo, hakaalo ho latolwa ha Jesu 
Kreste ke Iseraele e le Messia ho tla qosa kotlo e tshabehang. 
Ho jwalo hantle. Ho Pesal. 69 e hlomahanyang boikokobetso 
ba Jesu e bolela jwana temn. ya 21:28, “Ba Nneile nyooko e le 
dijo tsa Ka; mme ho nyorweng ha Ka ba Nnositse asene. Tafole 
ya bona e ke e ba fetohele lemena: le sefi boiketlong ba bona. 
Mahlo a bona a ke a ntshofale, a lese ho bona; matheka a bona 
a ke a kgwehle kamehla. O tshollele bohale ba Hao hodima 
bona mollo wa kgalefo ya Hao o ba fihlele. Meaho ya bona e 
ke e fetohe dithako; ho se ke ha eba motho ya dulang ditenteng 
tsa bona. Hobane ba hlorisa Eo O Mo otlileng; ba rata ho bolela 
mahloko a bao O ba hlabileng. O eketse makgopo a bona ka 
makgopo a mang; ba se ba e-ba le kabelo ho lokeng ha Hao. 
Ba hlakolwe Bukeng ya ba Phelang, ba se ke ba ngolwa le ba 
lokileng.” Mohla ba-Juda ba ne ba latola Jesu Modimo o ile 
wa ba furalla ruri ho reteleha ho ba-Ditjhaba. Dikt. 13:46-48 
“Yaba Pauluse le Barnabase ba ba bolella pontsheng, ba re, 
ho no ho tshwanetse hoba Lentswe la Modimo le bolellwe lona 
pele: erekaha le le hana, mme le ikahlola e le lona hore ha lea 
tshwanelwa ke bophelo bo sa feleng, bonang, re reteleha ho 
ba-Ditjhaba. Hobane Morena o re laetse jwalo ka lentswe, le 
reng, Ke o beile lesedi la Ditjhaba, hore o be poloko ya tsona 
ho isa pheletsong tsa lefatshe. Yare ha ba-Ditjhaba ba utlwa 
hoo, ba thaba, ba tlotlisa Lentswe la Morena: mme ba neng ba 
kgethetswe bophelo bo sa feleng ba dumela.”

 Hona hase ho eletsa hobane ha ho sa tla sala mabitso a 
tswang melokong ya Iseraele Bukeng ya Bophelo, hoba ba 
bangata ba bona (empa e seng matshwele) ho ya ka molao 
wa kgetho ba tla ba mongwaheng wa kereke ya ba-Ditjhaba 
mme ba tla kena mmeleng wa Jesu Kreste, ho bontshang 
hobane mabitso a bona a hlile a sala Bukeng ya Bophelo. 
Hape, jwaleka ha re tla bontsha, ho latela matshwele a ba-
Juda ba bolaetsweng-tumelo ba tiiso ya bohlano ba tla fuwa 
diaparo tse tshweu le bophelo bo sa feleng ke Morena. Hape 
dikete tse lekgolo le nang le mashome a mane le metso e mene 
ba tla tshwauwa ho tleng ha Hae, ho pakang ha mabitso a 
bona a sa ka a phumulwa le bona. Empa ho tshwana leha ho 
hlomahantswe ka nepo ho Pesal. 69 hore bao mabitso a bona 
a hlakolwang ke ba babe bao kapa bahanyetsi ba kgopo ba 
Kreste le batimeletsi ba batho ba Hae.

 Jwaloka ha Iseraele (e kgethilweng ke Modimo) ka bongata 
e ile ya tela ditokelo tsa bona Bukeng ya Bophelo ka ho 
latola Jesu, ka mokgwa o tshwanang boholo ba kereke ya ba-



254 PHATAKANYO YA MENGWAHA E SUPILENG YA KEREKE

Ditjhaba le bona bo tla tsuwa ka sephetho sa ho hlakolwa ha 
mabitso a bona Bukeng ya Bophelo ka ho latola Lentswe mme 
ka ho etsa jwalo ba kene mokgatlong wa dikereke tsa lefatshe e 
leng setshwantsho se hahetsweng sebata.

 Ho na le ntlha e lokelwang ke ho bonwa mona. Kahlolong 
e kgolo ya Terone e Tshweu ho tla arolwa batho. Buka ya 
Bophelo e tla phetlwa ho be ho phetlwe buka e nngwe. Matt. 
25:31-46, “Mohla Mor’a Motho a tlang a teetswe hare ke kganya 
ya Hae, mangeloi a ena le Yena kaofela, ke moo A tla dula 
teroneng ya kganya ya Hae: Ditjhaba tsohle di tla bokellwa 
pel’a Hae; mme O tla kgetha ba bang ho ba bang, jwaloka 
modisa ha a kgetha dinku ho dipodi: O tla bea dinku ka 
letsohong la Hae le letona, a bee dipodi ho le letshehadi. Ke 
moo Morena a tla bolella ba ka letsohong la Hae le letona, a 
re, Tloong, lona ba hlohonolofaditsweng ke Ntate, le amohele 
mmuso oo le o lokiseditsweng ha e sa le lefatshe le thewa: 
Hobane Ke na be ke lapile, mme le kile la Nnea ka ja: Ke na be 
ke nyorilwe, mme le kile la Nnea ka nwa; Ke na be ke le moeti 
mme la Nkenya ka tlung ha lona: Ke na be ke hlobotse mme la 
Nkapesa: Ke na be ke baba, mme le tlile ho Mpona: Ke na be 
ke le teronkong, mme la tla ho Nna. Etlaba hona ba lokileng 
ba Mo arabang, ba re, Morena, ke neneng re kileng ra O bona 
O lapile mme ra O nea wa ja? leha O nyorilwe mme ra O nea 
wa nwa: Ke neneng re O boneng O le moeti, mme re kileng ra 
O kenya tlung ha rona? leha O hlobotse, mme ra O apesa? Ke 
neneng re O boneng O baba, mohlomong O le teronkong, mme 
ra ya ho Wena? Morena o tla ba araba a re ho bona, Ka nnete, 
Kea le bolella ke re, Tseo le di entseng e monyenyane ho baena 
ba Ka, le di entse ho Nna. Jwale O tla re ho ba ka letsohong la 
Hae le letshehadi, Tlohang ho Nna, lona ba rohakilweng, le ye 
mollong o sa feleng, o lokiseditsweng diabolosi le mangeloi a 
hae: Hobane Ke na be ke lapile, mme ha lea ka la Nnea ka ja: 
Ke na be ke nyorilwe, mme ha lea ka la Nnea ka nwa: Ke na be 
ke le moeti, mme ha lea ka la Nkenya tlung ha lona: Ke na be 
ke hlobotse, mme ha lea ka la Nkapesa: Ke na be ke le pabong, 
le teronkong, mme ha lea ka la tla Mpona: Ke moo le bona ba 
tla Mo araba ba re, Morena, ke neneng re kileng ra O bona o 
lapile, leha O nyorilwe, leha O le moeti, leha O hlobotse, leha 
O baba, kapa O le teronkong mme re sa ka ra O thusa? Ke moo 
A tla ba araba a re, Ka nnete Ke re ho lona, Erekaha le sa ka 
la etsa jwalo ho e mong wa ba banyenyane bana, ha lea ka la 
Nketsa jwalo le Nna. Mme bona bao ba tla ya bohlokong bo sa 
feleng: empa ba lokileng ba tla ya bophelong bo sa feleng.”

 Tshen. 20:11-15, “Yaba ke bona terone e tshweu e kgolo, 
le e Mong ya dutseng hodima yona, yaba lefatshe le lehodimo 
di baleha pel’a sefahleho sa Hae: mme ha dia ka tsa hlola 
di fumanelwa sebaka. Ka ntoo bona bafu, ba banyenyane 
le ba baholo, ba eme pel’a Modimo; ha phetlwa dibuka: ha 

phetlwa le buka e nngwe, e leng Buka ya Bophelo: mme bafu 
ba ahlolwa ka dintho tse dibukeng tseo, e leng ka mesebetsi 
ya bona, Lewatle la busetsa bafu ba ho lona: lefu le lebitla tsa 
ntsha bafu ba ho tsona: e mong le e mong a ntoo ahlolwa ka 
mesebetsi ya hae. Lefu le lebitla tsa akgelwa letsheng la mollo. 
Ke lona lefu la bobedi. Mme e mong le e mong ya sa kang a 
fumanwa a ngodilwe Bukeng ya Bophelo a akgelwa letsheng 
la mollo.” Ba lokileng le bakgopo ba tla ema kahlolong ena. E 
rialo. BA LOKILENG BANA E KE KE YA BA MONYADUWA 
HOBA MONYADUWA O DUTSE LE YENA KAHLOLONG. 1 
Bakor. 6:2-3, “Na ha le tsebe hobane bahalaledi ba tla ahlola 
lefatshe? mme ha esita lefatshe le tla ahlolwa ke lona, na ha le 
lokele ho ahlola ditseko tse nyenyane na? Ana ha le tsebe hore 
re tla ahlola mangeloi na? re fetisa hakakang ho ahlola ditaba 
tsa bophelo ba jwale? Tshen. 3:21, “Ya hlolang Ke tla mo fa ho 
dula le Nna teroneng ya Ka, jwaloka ha le Nna ke hlotse, mme 
Ke dutse le Ntate teroneng ya Hae.” O a bona, monyaduwa o 
dutse le Yena teroneng. Ereka ha a lokela ho ahlola lefatshe o 
lokela ho dula le Yena kahlolong. Ke seo Daniele a se boneng 
hantle. Dan. 7:9-10, “Ka tadima ho fihlela diterone di ba di 
bewa, mme Moholo wa matsatsi a dula, seaparo sa Hae se ne 
se le sesweu jwalo ka lehlwa, moriri wa hloho ya Hae o no o le 
mosweu jwalo ka boya ba nku bo hlatswehileng: Terone ya Hae 
e ne e tswa malakabe a mollo, le mabidi a Yona a na a le jwale 
ka mollo o tukang. Noka ya mollo e ne e tswa ho Yena e matha 
pel’a Hae: O ne a sebeletswa ke dikete tsa dikete, dimillione 
tsa dimillione di ne di eme pel’a Hae: baahlodi ba dula, mme 
dibuka tsa phetlwa.” O a bona, e sa le tema e tshwanang, hoba 
dikete tsa dikete tse Mo sebeletsang ke monyaduwa, hoba ke 
mang ya sebeletsang monna wa hae ha e se mofumahadi?

 Jwale potso e a hlaha, hobaneng ba lokileng bana ba le 
kahlolong? Ha ho sebaka seo ba ka hlahang ho sona, hobane 
ho na le ditsoho tse pedi feela mme ere kaha ba sa ka ba 
tshwanelwa ke ho kena tsohong ya pele ba tshwanetse ho 
hlahella tsohong ya bobedi e leng tsoho e isang kahlolong. 
Ba tshwanelwang ke tsoho ya pele (monyaduwa) ha ba ema 
kahlolong. Johanne. 5:24, “Ka nnete-nete, Ke re ho lona, Ya 
utlwang Lentswe la Ka, mme a dumela ho Ya Nthomileng, o 
na le bophelo bo sa feleng (ke hore, modumedi e se e le morui 
wa bophelo bo sa feleng boo a bo ruileng hona jwale) ha a ka 
ke a tla kahlolong (a ke ke a tla tsuong, ke sona seo e se buang) 
empa o tlohile (kamehla) lefung ho kena bophelong.” Empa 
hlokomedisisa, Jesu o tshwanetse a ba a ena le sehlopha se 
seng mohopolong se tla amohela bophelo bo sa feleng tsohong e 
itseng. Se tla bo fumana tsohong, KAHA SE SA BO FUMANA 
PELE JWALOKA SETHO SA MONYADUWA. Jhn. 5:28-
29, “Se makaleng ke hoo, hobane nako ya tla, eo BOHLE ba 
mabitleng ba tla utlwa lentswe la Hae, mme ba tla tswa ho 



256 PHATAKANYO YA MENGWAHA E SUPILENG YA KEREKE

oona; ba entseng hantle, ba tsohele bophelo, mme ba entseng 
hampe, ba tsohele tsuo.” Jwale bohle rea tseba hobane Jhn. 
5:28-29 HASE TLHWIBILO hoba e le ba shwetseng ho Kreste 
feela ba tlang ho tsoha mabitleng hammoho le monyaduwa 
ya phelang nakong eo e leng ya saletseng lefatsheng. 1 Bathes. 
4:16-17, “Hobane Morena ka sebele o tla theoha lehodimong ka 
mohoo, ka lentswe la arekangeloi, le ka terompeta ya Modimo: 
mme ba shwetseng ho Kreste ba tla tsoha pele: Ebe moo rona 
ba phelang ba saletseng nakong eo re nkelwang marung 
hammoho le bona, ho ya kgahlanyetsa Morena sebakeng: 
mme ka mokgwa o jwalo re tla ba le Morena kamehla.” Empa 
ho Jhn. 5:28-29 e re BOHLE ba tla tswa lebitleng. Ke tsoho 
e tshwanang le eo ho buuwang ka yona ho Tshen. 20:11-15 
moo BAFU ba tlisitsweng pel’a Morena mme ba ahlolwa ka 
mesebetsi ya bona, mme bohle bao mabitso a bona a sa kang a 
fumanwa Bukeng ya Bophelo ba lahlelwa letsheng la mollo.

 Jwale re tobana le potso ya hobaneng ba loketse ho fuwa 
bophelo bo sa feleng kahlolong athe Diepistole di bonahala di 
supa ka ho kgetheha hobane motho o tlameha ho ba le Moya 
wa Kreste kapa a timele. Leha eka ho jwalo, ha rea lokela ho 
nyatsa mantswe a Jesu Ya supileng a ba a teka hore ba bang 
ba fumanwang Bukeng ya Bophelo ba tla amohela bophelo bo 
sa feleng pele ho tsoho ya batho bohle kapa ka morao ho yona. 
Pauluse ha a qhele nnete ena hoba o re ho Bafil. 3:11, “Hore 
mohlomong le nna nke ke fihlele tsoho ya bafu.” Jwale polelo 
ena e hlolla haholo. Re tseba BOHLE hobane re tla kena tsohong 
re batla kapa tjhe. Bohle ba tla tsoswa. Ka baka leo ehlile 
Pauluse o ne a sa re, “Hore KA MOKGWA O MONG le nna ke 
fihlele tsoho ya bafu.” Nnete ya taba ke hore, ha a rialo. Mokgwa 
o nepileng wa ho e bala ke wona, “Hola mohlomong nka fihlela 
‘tsoho e sa amaneng’ le ba shweleng.” Mona hase ho finyella 
tsoho ya bohle kapa ya bobedi, empa ho finyella tsoho ya pele, 
eo ho thweng ka yona, “Ho lehlohonolo ho Halaletse ba nang le 
kabelo tsohong ya pele, hobane lefu la bobedi ha le na matla ho 
ba jwalo, empa e tla ba baprista ba Modimo le ba Kreste mme ba 
tla busa le Yena dilemo tse sekete.” Tsoho ya pele ha e amane le 
lefu la bobedi ka letho. Moo ke pheletsong ya dilemo tse sekete 
mohla bafu ba BANG BOHLE ba boelang ba phela hape. Mme 
ka letsatsi leo ba bang ba tla hlaha mme ba fumane bophelo 
bo sa feleng athe ba bang bao ba tshwaswe ke lefu labobedi. 
Jwale ha re hloke ho noha ka bao ba fuwang bophelo tsohong ya 
bobedi. Re bolellwa ba fuwe bophelo kahobane ba bile mosa ba 
loka ho “Baena.” Bao ba tsoswang ba ntoo lahlelwa letsheng la 
mollo ba etswa jwalo hoba ba entse “Baena” hampe. Ereka ha 
lena e le Lentswe la Modimo re e amohela habonolo feela. Kgang 
ha e yo mona, ke polelo e pala feela ya nnete.

 Ho hlakisa ho feta, hlokomela mantswe a Matt. 25:31-46 ka 
ho kgetheha. Ha e re modisa o hlile o kgetha dinku ho dipodi, 

empa ho JWALO KA modisa ha a arola dinku ho dipodi. Tsena 
hase dinku lekgatheng lena le ikgethang la nako (Kahlolo ya 
Terone e Tshweu). Dinku di lesakeng la Hae, di utlwile kodu 
ya Hae (Lentswe) mme di ile tsa Mo latela. DI SE DI ENA LE 
BOPHELO BO SA FELENG MME HA DI KA KE TSA TLA 
KAHLOLONG. Empa bana HA BA NA bophelo bo sa feleng, 
mme ba kahlolong ke hona. Ba dumellwa ho KENA bophelong 
bo sa feleng. Empa ba dumellwa tlasa mabaka afe ho kena 
bophelong bo sa feleng? Ruri hase hodima lebaka la hoba ba 
se ba ruile bophelo ba Hae jwalo ka monyaduwa, empa ba bo 
fuwa kahobane ba bile mosa ho baena ba Hae. Hase baena ba 
Hae: hoo ho ne ho tla ba etsa majalefa mmoho le Jesu. HASE 
majalefa a letho ntle le bophelo. Ha ba arolelwe terone j.j. le 
Yena. MOHLOMONG MABITSO A BONA A NA A LE TENG 
BUKENG YA BOPHELO MME HA A KA A HLAKOLWA. 
Mme jwale ka baka la lerato la bona ho batho ba Modimo baa 
hlomphuwa mme baa bolokeha. Ntle le pelaelo batho bana ba 
sebeleditse bana ba Modimo mme ba ba thusa. Mohlomong 
jwalo ka Nikodema le Gamaliele ba ileng ba emela bana 
nakong ya tlokotsi.
 Ha e utlwahala eka ke “kgutlisetso,” le ele hloko jwale, 
hoba bakgopo HA BA kgutlisetswe, empa ba lahlelwa letsheng 
la mollo. Le wona mabitso a ba bangata bao ba timeditsweng 
a ne a le Bukeng ya Bophelo; empa a hlakolwa kahobane ba 
sa ka ba hlompha batho ba Modimo bao e neng e le Lentswe le 
bonahaditsweng le phelang (diepistole tse phelang) letsatsing 
la bona.
 Jwale re ke re hlakelwe haholo mona. Tsena hase ditjhaba 
tse ahlolwang mme di kena dilemong tse sekete kahobane 
di phuthile tsa ba tsa thusa ba-Juda. Hoo ho hlakiswa ke 
qetello ya ditemana tsena. “Mme bona bao (ba babe) ba tla ya 
bohlokong bo sa feleng (letsha la mollo), empa ba lokileng ba 
tla ya bophelong bo sa feleng.” Ha ho direkoto tsa kahlolo tse 
PEDI moo bakgopo ba lahlelwang letsheng la mollo. Ke sebata 
le moporofeta wa bohata feela ba ahlolwang pheletsong ya 
mahlomola a maholo. Tjhe, ena ke kahlolo ya Terone e Tshweu, 
mme ba ahlolwa ka tse ngodilweng dibukeng.
 Ke tsohong ya bobedi moo “meya e ka tlasa aletare” jwalo 
kaha ho tekilwe tiisong ya bohlano (Tshen. 6:9-11) e abelwang 
diaparo tse tshweu, mme ehlile bophelo bo sa feleng, ho seng 
jwalo lebaka la diaparo tse tshweu le ka be le le siyo. “Eitse 
hoba E manolle tiiso ya bohlano, ka bona katlasa aletare 
meya ya ba bolaetsweng Lentswe la Modimo, le bopaki boo 
ba neng ba bo tiisitse: Ya howa ka lentswe le phahamileng, ya 
re, Morena, Ya halalelang wa nnete, U tla dieha ho le hokae 
le ho ahlola le ho lefetsa madi a rona ho ba ahileng lefatshe? 
Yaba e mong le e mong o newa seaparo se selelele se sesweu; 
mme ba bolellwa hore, ba ke ba phomole ho se hokae, palo 

ya balekane ba bona ba bohlanka le ya banababo bona, ba sa 
tlang ho bolawa jwalo ka bona, e tle e be e phethehe.” Jwale 
lemoha ka ho ikgetha hore ha ho le a mong oa bana ba katlasa 
aletare ya bolaetsweng bopaki ba Jesu. Ba ne ba sa tshwane 
le Antipase ya bolaetsweng ho tiisa Lebitso la Hae. Bana hase 
ba tswetsweng labobedi, mme bophelo bo sa feleng e le lefa la 
bona. Ba hlahella tsohong mme ba fuwa bophelo ka baka la 
ho tiya ha bona Lentsweng. Mme o be o lemohe kamoo bana 
ba llelang phetetso. E ke ke ya ba kgwabi eo monyaduwa a 
entsweng ka yona. Monyaduwa o sokolla lerama le leng a ntoo 
re, “Ntate, ba tshwarele, ha ba tsebe seo ba se etsang.” Bana ke 
ba-Juda. Ba loketse jwalo hoba ba tiisong ya bohlano, mme ke 
tiisong ya bone moo monyaduwa wa mo-Ditjhaba a nyolohang 
hlwibilong. Ka baka leo ba-Juda bana ha ba tswalwa ke Moya 
wa Hae. Ebile ha ba dumele Jesu e le Messia. Empa ereka ha 
ba foufaditswe ke Modimo ka baka la ba-Ditjhaba, Modimo 
o ile wa ba fa bophelo sa feleng hodima motheo wa hobane 
leha ba sitilwe ho tla ho Yena, feela ba ile ba tshepahala ruri 
Lentsweng lohle leo ba ne ba le tseba, ba ba ba le shwela 
kamoo bongata bo shweleng tlasa Hitler, Stalin, j.j., mme ba sa 
ntse ba tla shwa.
 Ke tsohong ya bobedi moo barwetsana ba bahlano ba 
mawatla ba hlahang. Elellwa hore e ne e le barwetsana. Ba 
ne ba se na Moya o Halalelang ka hona ba sitwa ho kena 
ho monyaduwa, ha ba bahlano ba bohlale ba nang le oli ba 
fetoha karolo ya monyaduwa eo. Empa batho bana, e ne e 
le batho ba ikarotseng, ba ratang Modimo, mme ba lekile ho 
dula Lentsweng, ho ya kamoo ba le tsebileng kateng, mme ka 
ho ba thuso mosebetsing wa Morena ba tla hlahella bofelong 
ba nako. Ba tla fosa dilemo tse sekete, e leng taba eo o ka 
qalang wa e bona e le bohlokwa ebile e babatseha ho latela 
dinnete tsena ho feta kamoo re kileng ra nahana kapa ra 
dumela.
 Mabitso a batho bana bohle a na a le Bukeng ya Bophelo 
mme mabitso a bona a sala. Empa ke mabitso a bomang a sa 
kang a sala? Mabitso ao a ditho tsa tsamaiso ya dikereke tsa 
lefatshe a lwantshitseng monyaduwa a tla hlakolwa. Bao bohle 
ke bona ba tla lahlehelwa. Ba tla akgelwa letsheng la mollo.
 Jwale hare kgatheng tema e nngwe hanyenyane, empa pele 
re etsa jwalo ha re shebeng taba ya rona botjha hofihlela mona. 
Pele ho tsohle re tseba ruri hobane morero wa Modimo o eme 
ka kgetho. O Itheretse Wona. Morero wa Modimo e ne e le ho 
hlahisa batho ba jwalo ka Yena bao etlaba Monyaduwa wa 
Lentswe. Yena o kgethilwe KA HO YENA le pele ho thewa 
lefatshe. A tsebjwa a ba a ratwa le pele a tswalwa mengwaheng 
hodima lefatshe. O lopolotswe ke madi a Hae mme a KE KE 
a tla kahlolong le ka mohla. A ke ke a ema kahlolong le ka 
mohla kaha a ke ke a ballwa sebe. Bar. 4:8, “Ho lehlohonolo 

monna eo Morena a sa mmalleng sebe sa hae.” Empa ehlile o 
tla dula le Yena teroneng ya Hae ya kahlolo, ho ahlola lefatshe 
esita le mangeloi. Lebitso la hae (la setho se seng le se seng 
sa hae) le ne le ngodilwe karolong ya Buka ya Bophelo ya 
Konyana pele lefatshe le thewa. Bobeding, ho na le sehlopha 
se seng. Le bona mabitso a bona a Bukeng ya Bophelo mme 
ba tla hlaha tsohong ya bobedi. Ba jwalo ke barwetsana ba 
mawatla le ba lokileng bao ho buuwang ka bona ho Matt. 25. 
Sehlopheng sena ho bile ho na le bao ba sa rapeleng sebata 
kapa ba itshwasa tsamaisong ya antikreste ba mpa ba shwela 
tumelo ya bona leha kwana ba se ka hara monyaduwa, ka baka 
la ho se tswalwe labobedi. Empa ba tla hlahella tsohong ya 
bobedi mme ba kene bophelong bo sa feleng. Borarong ho na 
le Bakreste ba moedi ba kang bao re ba boneng ho Iseraele e 
fallang Egepeta. Mabitso a bana a ngotswe Bukeng ya Bophelo 
le mesebetsi ya bona e ngodilwe dibukeng. Ereka ha bana 
ba sa ka ba utlwa Modimo le ka ho hloka Moya, leha kwana 
hara bona ho bile le mehlolo le meeka, mabitso a bona a tla 
hlakolwa Bukeng ya Bophelo. Hara sehlopha sena ho tla ba 
le ba jwalo ka Judase eo leha a ne a se na Moya ka botlalo, 
empa ba tletse borapedi, diponahatso di teng maphelong a 
bona, mme leha ba le teng dibukeng ha ba ka ba kgethwa KA 
HO YENA. Ba kang Balaame ba tla fumanwa sehlopheng seo. 
Boneng le qetellong ke bao mabitso a bona a sa kang a ngolwa 
kapa a ke ke a hlola a ngolwa dibukeng. Ba jwalo ba fumanwa 
ho Tshen. 13:8 le Tshen. 17:8, “Mme se tla rapelwa ke bohle ba 
ahileng lefatsheng, bao mabitso a bona a sa kang a ngolwa 
Bukeng ya Bophelo ya Konyana e hlabilweng esale lefatshe 
le thewa. Sebata seo o se boneng se ne se le teng, mme ha se 
yo: se se se tla nyoloha sekoting, se ntoo ya tahlehong: mme 
ba ahileng lefatsheng, bao mabitso a bona a sa kang a ngolwa 
Bukeng ya Bophelo haesale lefatshe le thewa, ba tla makala 
ha ba bona sebata hobane se ne se le teng, mme ha se yo, athe 
se tla boela se be teng.” Jesu o itse sehlopha se ikgethang se 
tla amohela e mong ya tlang ka lebitso la hae. E mong eo ke 
antikreste. Mme ho Tshen. 13:8, le 17:8 e bua hantle hakaalo 
ka bona. Bana ba rerilwe ke Modimo empa e seng ka morero 
wa kgetho. Mme sehlopheng sena ke ba kang Faro. Ka yena 
ho thwe, “Seo Ke o hlahisitseng ka baka la sona. Dipitsa tsa 
bohale tse bopetsweng tahleho.” Bar. 9:17 le 22. Ha ho le a 
mong wa bona ya tla ngolwa direkotong tsa bophelo. Ha ke re 
rekoto ya bona ha e yo. Ntle le pelaelo ho na le rekoto e itseng 
ya bona, empa E SENG DIREKOTONG TSA BOPHELO. 
Morero wa ho botjwa ha bona o anngwe ho se hokae bukeng 
ena yohle empa re ka tlatsa ka Mangolo a mang a mabedi. 
Diprov. 16:4, “Jehova o etseditse dintho tsohle merero ya tsona, 
e, esita le e mobe o etseditswe letsatsi la tlokotsi.” Jobo 21:30, 
“Molotsana o sirelwa ka letsatsi la tshenyeho, ka letsatsi la 
phetetso o tloswa pela yona.”

 Ereka ha karolwana ena ya Lentswe e le thata ho 
utlwisiswa ke kelello ya motho, e tshwanetse ho amohelwa le 
ho dumelwa ka tumelo. Ba bang ba tla kgoptjwa ke seo ke sa 
tswa se hlomahanya hoba ba sa utlwisise boikemelo ba Modimo 
bo hlalosang ho re MODIMO KE MODIMO, mme erehaka E le 
Modimo motho a ke ke a silafatsa bohlale ba Hae kapa a qhela 
thato ya Hae le morero; empa Yena, ya matlawohle, o busa 
ditabeng TSOHLE mme o etsa seo A se ratang ka tlhaho ya 
Hae yohle kahobane tsohle di bopetswe morero oa boithatelo 
ba Hae. Ka baka leo, jwalo kaha Pauluse a bolela, “Na Modimo 
ha a na tokelo ya ho etsa ka kgwabi e le nngwe ya letsopa 
pitsa e le nngwe ya ntho tse bokwang le e nngwe ya ntho tse sa 
bokweng na, ke mang ya ka hanang ho yena ho Mo tsekisa?” 
Hore O na le tokelo ya ho etsa hona ka mmopo feela, re ke ke 
ra latola. Empa O bile a tswela pejana, hoba ho latela Bar. 
14:7-9, re fumana bopaki bo ke keng ba hanetswa ba hoba Jesu 
o lefile moputso wa theko ya lefatshe lohle, mme ka hona A 
ka etsa ho ratwang ke Yena ka tsa Hae. “Hobane ha ho motho 
ya iphelelang, mme ha ho motho ya itjhwellang. Hobane leha 
re phela, re phelela Morena; mme leha re eshwa, re shwela 
Morena: ka baka leo leha re phela, leha re eshwa, re ba Morena. 
Hobane ha Kreste a shwele a ba a tsoha, a boela a phela, ke ho 
re, e be Yena Ya Busang BAFU LE BA PHELANG.” (Mona o 
bua ka leruo; E SENG kamano.) Hona ho boela ho lolamiswa 
ho Jhn. 17:2, “Hobane O Mo neile borena HOLIMA NAMA 
YOHLE, hore bohle bao O Mo neileng bona A ba nee bophelo 
bo sa feleng.”

 Jwale, ha re bala Modimo e le motsebatsohle, re tshwanela 
ho amohela hape hore O phethehile bohlaleng ba Hae le ho 
lokeng. Morero wona wa kgetho le tahleho ke bohlale ba 
Modimo bo senotsweng mengwaheng yohle, esita le jwalo kaha 
e bolela ho Baef. 1:3-11, “Ho bokwe Modimo Ntata Morena 
wa rona Jesu Kreste, O re hlohonolofaditseng ka mahlohonolo 
wohle a Moya mahodimong ho Kreste, kamoo O re kgethetseng 
ho Yena kateng ha o ne o eso ho thee lefatshe, hore re tle re 
halalele mme re hloke sekodi pel’a Wona. Hobane leratong la 
Wona o ne o re rere pele ho re bea bana ba Wona ka Jesu 
Kreste, ka ketso ya boithatelo ba Wona, e tle e be thoriso ya 
kganya ya mohau wa Wona, oo o re hauhetseng ka wona ho 
Moratuwa wa wona. Ke ka ho Yena re nang le topollo ka madi 
a Hae, ke hore, tshwarelo ya ditshito, ka monono wa mohau wa 
Hae; oo Modimo o re atiseditseng wona ka BOHLALE bohle le 
kelello yohle, wa re tsebisa sephiri sa thato ya Wona, kamoo 
O nong o Itherele kateng, hore etlere nako tse beilweng ke 
Wona ha di se di phethehile O tle o bokellele tsohle ho Kreste, 
leha e le tse lehodimong leha e le tse lefatsheng, hape ke ka ho 
Kreste; re entsweng lefa la Wona, kamoo re neng re rerelwe 
hona pele kateng ka morero wa Ya sebetsang dintho tsohle ka 

phehello ya thato ya Hae.” Ka baka leo, ha Modimo a rerile ho 
tla ba le bao mabitso a bona a ngolwang karolong e itseng ya 
Buka ya Bophelo ya Konyana mme a ke ke a phumulwa hoba 
e le mabitso a monyaduwa wa Hae, jwale re tla tshwanela 
ho amohela hoo. Ha e re ho na le bao mabitso a bona a na 
a beilwe rekotong ya Buka ya Bophelo empa Modimo ka ho 
itsebela hona pele ba ne ba tla wa mme mabitso a bona a 
hlakolwe re tshwanela ho amohela hoo. Mme ha ho e-na le bao 
mabitso a bona a ESO HO KA a bewa rekotong ya bophelo, re 
tshwanela ho amohela hoo, hape. Mme ha ho ena le ba tla kena 
bophelong bo sa feleng ka mor’a kahlolo ya Terone e Tshweu 
kahobane feela ba bile mosa le ho loka le toka ho mokgethwa 
wa Modimo e leng baena ba Hae, jwale re ke ke ra etsa letho 
haese ho amohela hoo. HOBA KE MANG YA TSEBILENG 
MOHOPOLO WA MORENA HORE A TLE A MO ELETSE? Re 
mpe re ikokobetse ho Yena E leng Ntata rona ka tumelo mme 
re tle re phele.

 Ho utlwisisa temana ena ka ho hlaka ho feta-fetang etlaba 
bohlale jwale ho e hlaha ntlhakemong ya kereke ho haola le 
mengwaha. Ho fihla mona esale re nahanne ka ho hlakolwa 
ha mabitso a batho ka bomong. Jwale re batla ho nahanisisa, e 
seng ka batho ka bomong, empa ka dihlopha tse bapisitsweng 
ka hara kereke. Ho etsa jwalo re tla bapisa kereke mengwaheng 
le semela sa koro. Thollo ya koro e lengwa ka morero wa hore 
thollo e le nngwe ya koro e tle e itlhahise e be e ingatafatse 
ka tshebetso e itseng lekgatheng la nako e beilweng. Peo e le 
nngwe eo e ye e shwe, empa ka ho shwa, bophelo bo nong bo 
le ho yona bo tla nyoloha bo fetohe semela ebe moo qetellong 
se fetohang mojari kapa pelesa ya bophelo bo tla boela bo 
ipheta bo se bo atile. Jesu Peo e kgolo ya Borena o ile a shwa. 
Ya sa lekanngweng Eo E leng bophelo ba kereke o eme har’a 
kereke mengwaheng yohle e supileng ya kereke ho fa kereke 
(mojari kapa mothoti) bophelo ba Hae hore pheletsong bophelo 
ba Hae bo boele bo hlahiswe ka mebele e tshwanang le wa Hae 
tsohong. Ke tsohong moo Peo eo ya Borena e tla bona dipeo 
tsa borena tse ngata tse tshwanang le Yena, mme ba tla hlaha 
ka sebopeho sa Hae ruri, hoba Johanne o re, “re tla tshwana le 
Yena.” Sena ke sona seo Johanne Mokolobetsi a na a bua ka 
sona mohla a reng Jesu o tla bokellela koro modikong. E ne e 
le tsohong eo balopollwa ba kgethetsweng bophelo bo sa feleng 
ba kenang ka hare.

 Jwale he, rekoto ena ya semela sa koro eo pheletso ya 
sona e leng ho hlahisa peo ya mantlha e se e ngatafetse ke 
BUKA YA BOPHELO. Ke a pheta: histori kapa rekoto ya 
semela sena sa koro ke Buka ya Bophelo eo karolo ya yona 
ya Buka ya Bophelo e leng REKOTO YA BOPHELO BO SA 
FELENG. (Karolo ya Buka ya Bophelo). Hona ho bonwa ka 
ho totobala ha ho lekolwa semela sa koro. Peo e hlobotseng e 

a jalwa. Kapele-pele ho bonwa qoba. Empa le jwale ha eso be 
koro. E ntoo hola e fetohe tlhaka. Le hona e sa ntse e se koro. 
Bophelo bo teng mono, empa e seng koro. Ebe pheletsong ya 
tlhaka ho hlaha metsunyana e medisang tjellane. E sa ntse e 
le semela sa koro empa koro ha eso be teng. Ebe moo semela 
se nontshwang ka pholene, mme re bona ho mela lekoko. Lena 
le tshwana le koro haholo empa le jwale ha eso be peo. Koro e 
ntoo boptjwa ka hara lekgapetla. Jwale e boetse ho seo e ne e le 
sona tshimolohong. Jwale koro e butswitseng e a kotulwa.

 Jesu Kreste o shwele. O fane ka bophelo ba Hae. Bophelo 
boo bo ne bo tla kgutlela hodima kereke mme tsohong ho 
hlahiswe bara ba bangata ba kganyang ba tshwana le Yena. 
Empa jwaloka ha peo ya koro e ne e loketse ho iphumanela 
pelesa ho hlahisa dipeo tse ngatafetseng tsa koro, le jwalo ho 
no ho loketse ho ba le kereke e tla ba pelesa ya bophelo ba 
Kreste. Jwaloka ha qoba, tlhaka, tjellane, le makgapetla e ne 
e le bathoti ba peo empa E SE peo ka boyona, le jwalo mmele 
wa kereke esale e le mothoti wa PEO ya nnete ho haola le 
mengwaha leha kwana e ne e se Peo ka boyona. Ke ka baka leo 
re ka reng Buka ya Bophelo ke semela SOHLE SA KORO.

 Ha re boele re e phete. Peo e jetsweng ya matlha ke ena. Ya 
hlahisa qoba. E ne e se yona. Ya hlahisa tlhaka. Le yona e ne e 
se yona. Ke moo ho fihla makgapetla ao koro e tla bopelwa ka 
hara wona. Ha se yona. Tjellane e a hlaha. PHOLENE E NTOO 
WELA HODIMA DIPISTILE TSEO. KAROLO YA SEMELA 
SEO E BOELA E PHEDISWA. NTHO E NNGWE YA PEO EO 
YA MANTLHA E NYOLOHILENG KA SEMELA SOHLE E 
BOELA E FETOHA PEO. Hobaneng semela sohle se sa fetoha 
peo? Kahobane se bopetswe morero oo. Ke karolo ya semela seo 
feela e ka boelang e fetoha peo hobane ke karolo ya SEMELA 
SEO SA KORO EO E LENG KORO YA BOPHELO BO SA 
FELENG.

 O fumana papiso e phethahetseng ho Iseraele e fallang 
Egepeta. Ba tswile e ka ba dimillione tse pedi tse matla. 
BOHLE ba phonyohile ka madi a sehlabelo. BOHLE ba 
kolobeditswe Lewatleng le Lefubedu; BOHLE ba tswile 
metsing ba nyakalliswa ke ponahatso le mahlohonolo a Moya o 
Halalelang; BOHLE ba jele dijo tsa mangeloi; BOHLE ba nwele 
lefikeng le ileng la ba sala morao. Empa ba bangata, ntle le ba 
mmalwa ruri, e ne e se letho haese bajari ba bana ba tla latela 
mme ba kene lefatsheng la Kanana. Iseraele HASE Iseraele 
yohle. Mme mabitso a bao bohle a ile a hlakolwa Bukeng ya 
Bophelo, ntle le ba mmalwa.

 Kajeno hantle re fumana ntho yona eo ka hara kereke. 
Mabitso a tla hlakolwa Bukeng ya Bophelo. Ha ho mabitso 
a tla hlakolwa Bukeng ya Bophelo bo sa Feleng hoba eo ke 
rekoto e nngwe leha kwana e kenyeleditswe ka hara Buka ya 

Bophelo. REKOTO KE ENA: MODIMO O RE FILE BOPHELO 
BO SA FELENG, MME BOPHELO BONA BO HO MORA WA 
WONA. YA NANG LE MORA O NA LE BOPHELO (BO SA 
FELENG) MME YA SE NANG MORA HA A NA BOPHELO 
(BO SA FELENG). Mme bao ba nang le bophelo boo ba ne ba le 
ka ho YENA pele ho thewa lefatshe. BA KGETHILWE KA HO 
YENA PELE HO THEWA LEFATSHE. PEO E KGOLO EO YA 
BORENA, Jesu Kreste, e ile ya jalwa (A shwa) mme bophelo 
bo nong bo le ho Yena ba nyoloha ka semela sa koro mme 
bo ikatisa ka dipeo tse ngata tsa koro tse nang le bophelo bo 
tshwanang ka ho tsona, mme di tshwana le ya Mantlha hoba 
ka Moya ke tsa mantlha.

 Jwale re qala re bona lebaka leo balopollwa (ba 
kgutliswang ke mong’a bona wa mantlha) monyaduwa (o ne 
a le ka ho Yena jwaloka ha Eva a ne a le ka ho Adama) ho ke 
ke ha hlakolwa ‘mabitso-a-ditho’ tsa hae rekotong. Ke karolo 
ya Hae. O dutse teroneng. A ke ke a ahlolwa le ka mohla. E 
mong le e mong setho sa monyaduwa ke wa Hae mme A ke ke 
a lahlehelwa ke letho. Empa ha ho jwalo ka “bao bohle” ba 
Bukeng ya Bophelo. Hoba hara bona ho na le ba tshwanang le 
Judase j.j. bao e leng karolo ya rekoto empa mabitso a bona a 
hlakolwa. Bao re ba bona ba hlaha matsatsing a qetelo, mme 
hoba ba etse mesebetsi e makatsang, Jesu o tla re ha A ka ba 
tseba. Hase hoba A ne a sa ba hlokomele. Ka ho ba motseba-
tsohle O a kgona; empa ha ba ka ba tsebjwa pele jwaloka ho 
monyaduwa; le jwalo ha ba tsebjwa ba le har’a ba lokileng 
bao ba tsoho ya bobedi. Ha ba ka ba bea tholwana (hobane ba 
ne ba le kathoko ho Lentswe_ha ba ka ba dula ho lona) mme 
bao, ka baka leo, ba ahlolelwa lefu. Jwaloka ha re bontshitse 
pele ho na le ba ileng ba emela monyaduwa mme ba mo thusa 
ba mo tshedisa. Mabitso a bao a ile a sala Bukeng ya Bophelo 
mme ba kena bophelong bo se nang pheletso. Qetellong ke ba 
tshwanang le Faro bao mabitso a bona a sa kang a ngolwa 
Bukeng ya Bophelo mme bana le bona ba lahlelwa letsheng la 
mollo.

 Ka baka leo thollo ya koro e fetohileng semela sa kotulo 
ke rekoto ya kereke. Mme erekaha semela sohle sa koro e se 
peo ya koro, le jwaloka ha semela sohle se sa sebedisetswe 
kotulo, ho jwalo le ka kereke: - kereke yohle hase monyaduwa, 
mme ehlile ha e fuwe bophelo bo sa feleng yohle, empa 
KAROLO ya yona e bokellwa modikong, homme KAROLO e 
nngwe ya yona e bolokeloe ho kena bophelong bo sa feleng 
tsohong ya bobedi, athe KAROLO ya yona e baloang e le 
mooko e tjheswa letsheng la mollo. Mme ke sona seo Johanne 
Mokolobetsi le Jesu ba se buileng, Johanne o itse koro e 
tla bokellwa modikong mooko wona o tjheswe. Jesu o itse, 
“Tlamang mahola, le ntoo bokella koro.” Lekgotla la bokereke 
le tla tlama lehola la dikereke mmoho, hoba eka kgona mahola 



264 PHATAKANYO YA MENGWAHA E SUPILENG YA KEREKE

a tlangwe PELE, mme leha kwana pheletso ya bona e le ho 
tjheswa, ha ba tjheswe mehleng ya ho tlangwa ha bona empa 
ba bolokelwa letsatsi la morao, e leng pheletsong ya dilemo tse 
sekete, kapa tsohong ya bobedi. Empa hang-hang hoba mahola 
a tlangwe ke moo hlwibilo e ka hlahang mme e hlaha dipakeng 
tsa ho tlangwa le tsa ho senolwa ha antikreste. Ho ntoo fihla 
mohla BOHLE ba emang jwaloka ha Daniele a bone. Morena 
o tla ema le monyaduwa wa Hae mono mme pela bona ebe 
matshwele a tla ahlolwa. E. BOHLE ba teng mono. Dibuka 
tsohle di a phetlwa. Ho lahlwa ha dintho TSOHLE kgetlo la 
ho qetela ho a phetheha. Ruri kotulo e fetile. Dibuka tse neng 
di phetlilwe jwale di kwetswe.
 Ha re phethela temana ena ya nako ena, ere ke tshwarane 
le polelo e entsweng sethatong sa yona moo ke itseng ha ho 
Lengolo le buileng ka Morena eo HAJWALE a ntseng a bokella 
rekoto ya mabitso. Ehlile ho jwalo. Leha ho le jwalo ho na le 
Lengolo le supang pokello e tlang. Ke Pesalema ya mashome a 
robedi le metso e supileng. Pesalema ena e bua ka Morena ya 
ngolang mabitso a bohle ba tswaletsweng Sione. Ho ke ke ha 
lekangwa, tlasa maemo afe kapa afe, hore Modimo o tlamehile 
ho emela pheletso ya mengwaha kapa lekgathe la nako eo e 
amanang le Sione ho tseba bohle ba ka tswallwang Sione. 
Hape-hape, ekabe e le ho qhelela ho tseba-tsohle kathoko. 
Ehlile O tseba bohle ba ballwang palong eo. Empa ke eng? Ana 
hase lenane le hlahlojwang botjha moo Modimo o mpang o bea 
rekoto e ntjha ya mabitso a setseng ka mora tsoho ya bobedi 
mme a amane le Sione? Ruri, ke yona.
 “Empa Ke tla bolela lebitso la hae pela Ntate le pela 
Mangeloi a Hae.” Ho balwa ha mabitso Lehodimong! “Hoja 
motho a ka shwa, na a ka boela tsoha? ke be nka mamella 
matsatsi wohle a ntwa ya ka, ho be ho fihle se seng sebakeng sa 
ka. O ne o tla bitsa ke ne ke tla O araba: O ne o tla hlolohelwa 
mosebetsi wa matsoho a Hao.” Modisa e Moholo o bitsa dinku 
tsa Hae ka lebitso. Lentswe le bopang la Modimo le ba bitsa 
leroleng kapa le fetola diatomo tsa bona leha ba sa ithoballa. 
Ke hlwibilo. Ke Selallo se seholo sa Lenyalo la Konyana le 
monyaduwa wa Yona.
 Empa hlwibilo hase yona feela palo ya mabitso. Mono 
tsohong ya bobedi, kahlolong ya Terone e kgolo e Tshweu, 
mabitso a tla bolelwa pela Ntate le mangeloi a Hae. Jwale 
ke boleletswe ke ditsebi, hore modumo o monate-nate tsebeng 
ya motho ke modumo wa lebitso la motho eo. Kamoo batho 
ba ratang ha mabitso a bona a bitswa pontseng ya bongata. 
Kamoo batho ba ratang ho thoholetswa. Empa ha ho lentswe 
la lefatshe le ka bitsang lebitso la hao hamonate-nate jwaloka 
lentswe la Modimo ha lebitso la hao le fela le le Bukeng ya 
Bophelo mme le setse mono ho senolwa pel’a mangeloi a 
halalelang. Etlaba letsatsi le le kakang mohla re utlwang Jesu 

a re, “Ntate, ba boletse Lebitso la Ka pela batho mehleng ya 
leeto la bona lefatsheng. Jwale Ke tla bolela mabitso a bona 
pela Hao le mangeloi wohle a lehodimo.”
 “Ya nang le tsebe, a utlwe seo Moya o se bolellang 
dikereke.” Moya o boetse o buile. Le rona re boetse re hlahlobile 
rekoto ya seo Moya o se boleletseng mongwaha o mong. Mme 
re fumane rekoto e nepile. Mongwaha o mong o fetile mme 
o phethile hantle kamoo A boletseng kateng. Ke matshediso 
a makae ho rona ba tshepileng ho kena ho monyaduwa wa 
letsatsi la qetelo, hoba dipelo tsa rona di tlodiswa ke thabo 
haele moo A tshepahala mme a phetha tshepiso e nngwe le e 
nngwe ya Hae. Efela ha eba A tshepahetse mme a ile a tiya ho 
bao ba Mongwaha wa Sarda, jwale O tshepahala hakaalo ho 
mongwaha ona wa rona. Efela haeba bao ba tla amohelwa ka 
mohau wa Hae le matla ba be ba roriswe, le rona re tla etswa 
jwalo. Ha re phehelleng ke hona, re kene phethehong mme re 
kopane le Morena sebakeng, mme re hlole le Yena kamehla.

KGAOLO YA BOROBEDI

MONGWAHA WA KEREKE YA FILADELFIA

Tshenolo 3:7-13

 Ngolla lengeloi la kereke ya Filadelfia o re; Ya halalelang, 
Wa nnete, Ya tshwereng senotlolo sa Davida, Ya bulang, mme 
ho se ya ka kwalang; ya kwalang mme ho se ya ka bulang, O 
bolela tsena o re:
 Ke tseba mesebetsi ya hao: Bonang, ke butse monyako 
pela hao, o ke keng wa kwalwa ke motho; hobane o na le 
matlanyana, mme o bolokile Lentswe la Ka, mme ha wa ka wa 
latola Lebitso la Ka.
 Bona, Ke o neela ba bang ba Sinagoge ya Satane, ba 
ipitsang ba-Juda, athe hase bona, ba mpa ba le leshano; bona, 
Ke tla ba tlisa hore ba kgumame pela maoto a hao, mme ba tla 
tseba hobane Ke o ratile.
 Erekaha o bolokile Lentswe la mamello ya Ka, le Nna 
Ke tla o lwela nakong ya moleko, o tlang ho hlahela lefatshe 
kaofela, ho leka ba ahileng lefatsheng.
 Bona, Ke se ke tla kapele: boloka seo o nang le sona, e 
mong a tle a se ke a nka moqhaka wa hao.
 Ya hlolang Ke tla mo etsa tshiya tempeleng ya Modimo 
wa Ka, mme ha a sa tla hlola a etswa teng: mme Ke tla ngola 
hodima hae Lebitso la Modimo wa Ka, le lebitso la motse 
wa Modimo wa Ka, e leng Jerusalema e Motjha, ya theohang 
lehodimong ho Modimo wa Ka; le Lebitso la Ka le letjha.
 Ya nang le tsebe, a utlwe seo Moya o se bolellang dikereke.

FILADELFIA

 Filadelfia e ne e le dimaele tse mashome a supileng le 
metso e mehlano borwa-botjhabela ho Sarda. E ne e le motse 
wa bobedi ka boholo Lydia. O ne o ahilwe hodima maralla a 
mmalwa lebatoweng le tummeng le ratholang veine. Ditjhelete 
tsa wona di ena le hloho ya Bacchuse le setshwantsho sa 
Baccante (moprista wa Bacchuse wa mosadi). Setjhaba sa 
motse ona se ne se akga ba-Juda kahare, Bakreste ba tswang 
bo-Judeng, le batho ba sokolohileng ho tswa boheteneng. Motse 
o ne o sotlilwe ke dithothomelo tsa lefatshe kgafetsa, empa o 
phetse nako e telele ho feta hara metse e supileng ya Tshenolo. 
Ho bua nnete motse oo o sa le teng katlasa lebitso la Setheki la 
Alasehir, kapa Motse wa Modimo.
 Ho tjhetwa ha ditjhelete ho eletsa hobane modimo wa 
motse wona ke Bacchuse. Jwale Bacchuse ke ntho e le nngwe 

le Ninuse kapa Nimrode. Ke ‘mollelwa’, leha bongata ba 
rona bo mo hopola ka mekete ya boitshwaro bo hlephileng le 
botahwa.
 Dikelello tsa rona di boneswa hakakang ke hona. Tjhelete e 
nang le modimo ka lehlakoreng le leng le moprista wa mosadi 
kapa moporofeta wa mosadi ka ho le leng ke ena. Jwale ako 
pheule tjhelete. Ana ho etsa lebaka kamoo tjhelete e welang 
kateng? Tjhe monghadi, ke tjhelete e le nngwe. Boo ke 
bodumedi ba Roma ba Jesu le Maria.
 Empa ha rea nahana ka Roma feela. Tjhe, ha se seotswa se 
seholo feela. Ruri ha ho jwalo; hoba sona, ka bofebe ba sona se 
fetohile mme. Baradi ba sona ke dipapetlana tsa tjhelete yona 
eo. Mona ka lehlakoreng le leng la tjhelete ba tjhetile borapedi 
ba Jesu mme ka ho le leng ba na le moprista wa bona wa 
mosadi kapa moporofeta wa mosadi mme o ngola ditumelwana 
tsa hae le ditaelo le dithuto mme o di rekisetsa batho bakeng sa 
pholoho a tsitlallela hore ke yena homme yena feela a nang le 
lesedi la nnete.
 Ho tsoteha hakakang haele moo mongwaha ona o hlaloswa 
ka tjhelete. Hoba mme le baradi ba lefella tsela ya bona yohle 
e yang lehodimong. Tefello ya moputso ke tjhelete ha se madi. 
Matla a ba hlohletsang ke tjhelete ha se Moya. Modimo wa 
lefatshe lena (mamona) o ba foufaditse mahlo.
 Empa mosebetsi wa bona wa lefu o tla fela kapele, hoba 
ona ke mongwaha oo Moya o howang, “Bona Ke tla kapele.” E, 
tloo kapele, Morena Jesu!

MONGWAHA

 Mongwaha wa Kereke ya Filadelfia o tsweletse ho tloha ka 
1750 ho fihla ka bo 1906. Mongwaha ona, ho latela se bolelwang 
ke lebitso la motse, o bitsitswe Mongwaha wa Lerato la Boena, 
jwaloka ha Filadelfia e bolela, “lerato la baena.”

MOROMUWA

 Moromuwa wa mongwaha ona ntle le pelaelo e ne e le 
John Wesley. John Wesley o hlahetse Epworth, Phuptjane 17, 
1703 mme e le e mong wa bana ba leshome le metso e robong 
ba tswetsweng ke Samuele le Susanna Wesley. Ntat’ae 
e ne e le moruti wa sesole Kerekeng ya Engelane; empa 
eka tshokoloho ya mohopolo wa John Wesley borapeding e 
itshetlehile haholo mohlaleng wa bophelo ba mmae ho feta 
hodima thutabomodimo ya ntatae. John e ne e le moithuti ya 
hlalefileng. Ke mohla a ne a le Oxford ha yena le Charles e eba 
karolo ya sehlopha se kwetliswang ho rapela ka moya hodima 
motheo wa ho phela nnete ka boiphihlelo ho ena le ho fetola 

thuto folaga ya bona. Ba rala lenane-tataiso la moya, jwaloka 
ho abela mafutsana, ho etela bakudi le ba tjhankaneng. Ba 
rewa Mamethodist ke hona, le mabitso a mang a phoqang. 
Jwale John o ne a susumeditswe ka ho tlala ke pono ya hae 
ya tlhoko ya bodumedi ho batho ba lefatshe hoo a bileng a ya 
Amerika (Georgia) e le moromuwa har’a ma-India. Tseleng ya 
hae e yang mono a fumana boholo ba baeti ba sekepe e le ba-
Morovians. A kgahlwa haholo ke bonolo, kgotso, le sebete sa 
bona maemong wohle. Mesebetsi ya hae Georgia ho sa tsotelehe 
boitelo ba hae le ho sebetsa ka thata ha hae e ile ya thisa. A 
kgutlela Engelane a ntse a lla, “Ke ile Amerika ho sokolla ma-
India empa oh! nna ke mang ya tla ntshokolla?”
 Morao Landane a boela a kopana le baMorovians. Ke Peter 
Boehler ya mmontshitseng tsela ya pholoho. A tswalwa labobedi 
ka nnete taba e ileng ya nyahamisa ya halefisa moen’ae ka ho 
hlaka, Charles, a sa utlwisise ho ya kang ha motho wa moya ya 
kang John a ka re pele o ne a sa loka pel’a Modimo. Hamorao, 
leha ho le jwalo, le yena, Charles, a pholoswa ka mohau.
 Wesley jwale a qala a bolela Evangedi difaleng tsa Landane 
tseo pele a na a kgona ho kena ho tsona; empa ba mo ntsha 
kapele-pele. Ke nakong ena mohla motswalle wa hae wa kgale, 
George Whitefield, a n’a mo emela hoba a mema John ho tla 
mo thusa ho rera mapatlelong moo dikete di ne di mamela 
Lentswe. Pele Wesley a ba lesisitheho ho rera mapatlelong 
bakeng sa ka hara mohaho, empa ha a bona matshwele mme 
a bona tshebetso ya Evangedi ka matla a Moya a fetohela 
therong ya mofuta oo ka pelo yohle.
 Kapele mosebetsi wa hola ka tekano e kgolo hoo a bileng 
a roma banna ba bangata ba sa tlotswang ho bolela Lentswe. 
Mona yaka papiso ya Pentekosta moo Moya o hlahisitseng banna 
ka matla ho bolela le ho ruta Lentswe ka bosiu bo le bong.
 Ha hlaha kganyetso e befileng kgahlano le mosebetsi 
wa hae empa Modimo a ba le yena. Mesebetsi ya Moya ya 
bonahatswa ka matla mme kgafetsa moya wa tsuo o tshware 
batho o ba monye matla ba be ba wele fatshe ba llela dibe tsa 
bona ka tshwabo e kgolo.
 Wesley e ne e le monna wa senatla ka ho tsoteha. O re ha 
a hopole a kile a ikutlwa a nyahame moyeng esita le kotara ya 
hora haesale a tswalwa. A sa robale dihora tse fetang botshelela 
ka letsatsi; a tsoha ka nako ho qala ho rera mohlomong ka hora 
ya bohlano bonneteng tsatsi le leng le le leng la tshebetso ya 
hae; a rera makgetlo a ka bang mane ka letsatsi hoo selemong 
a na a etsa palohare ya dithero tse fetang 800.
 O tsamaile dimaele tse dikete tse ngata esita le jwaloka ha 
bareri ba hae ba potolohang ba entse ba isa Evangedi hole le 
haufi. Ho bua nnete Wesley o tsamaile dimaele tse 4500 ka pere 
selemong.

 O ne a dumela matleng a Modimo mme a rapella bakudi ka 
tumelo e kgolo le ka ditholwana tse babatsehang.
 Boholo ba dikopano tsa hae di ne di bonahatsa dineo tsa 
Moya.
 Wesley o ne a sa tshehetse mokgatlo. Batlatsi ba hae ba 
ne ba ena le “Mokgatlo o Kopaneng” wona e le, “sehlopha sa 
banna ba nang le sebopeho, mme ba phehella matla a borapedi, 
ba kopane ho rapela mmoho, ho amohela Lentswe la kgothatso, 
le ho letana ka lerato, ba tle ba thusane ho sebeletsa pholoho 
ya bona.” Ba o kenelang e ne e lokela ho ba, “ba nang le 
takatso ya ho balehela bohale bo tlang, le ho pholoswa dibeng 
tsa bona.” Ha nako e ntse e tsamaya ba rala melao e thata ya 
boithapiso bo thusang meya ya bona. Wesley a lemoha hobane 
ka mora lefu la hae mokgatlo oo o ka hlophiswa mme Moya wa 
Modimo o ba siye e le sebopeho se shweleng. O kile a bua a re 
ha a tshabe ha lebitso la Methodist le ka nyamela lefatsheng 
empa hore Moya o ka tshoha o Itsamaela.
 Bophelong ba hae a ka be a na a ipokelle leruo le leholo; 
a mpa a se ke etsa jwalo. Polelo eo a ne a e rata ka temana ya 
tjhelete e le, “Fumana sohle se o se kgonang, boloka sohle se 
o se kgonang, mme o fane ka sohle se o se kgonang.” Ho ka 
hlolla hakakang ha Wesley a ka kgutla mme a bona mokgatlo 
wa bodumedi o nkileng lebitso la Methodist kajeno. Ba ruile_
ba ruile haholo. Empa bophelo le matla a John Wesley ha di 
yo.
 Ho ka boela ha thwe Wesley o ne a sa lakatse ho sebeletsa 
hodima mokgatlo wa bodumedi kapa motheo wa mokga. Leha 
e ne e le mo-Arminiane tumelong ya hae, a sa batle ho ikarola 
ho baena ka baka la thuto. E ne e le morutuwa e motle wa 
Jakobo: A theile bophelo ba hae bo sa feleng hodima tumelo 
le mesebetsi, kapa ho phela bophelo, ho ena le ho amohela 
maipolelo a tumelo kapa polelwana ya thuto.
 John Wesley o shwele a le dilemo tse 88 a sebeleditse 
Modimo kamoo banna ba mmalwa ba ka nahanang hore ba ka 
kgona.

TUMEDISO

 Tshenolo 3:7, “Ngolla lengeloi la kereke ya Filadelfia o re; 
Ya halalelang, Wa nnete, Ya tshwereng senotlolo sa Davida, Ya 
bulang, mme ho se ya kwalang; Ya kwalang, ho se ya bulang, O 
bolela tsena;”
 Kgele, mantswe ao a monate hakakang. Le modumo wa 
wona ha se le ho hlompheha. Ho thabisa hakakang ho nahana 
hobane ditholwana tseo tsohle di ka lebiswa ho motho a le 
mong. Ke mang ya neng a ka leka ho ipoledisa ka mantswe 
a jwalo ntle le Jesu Kreste, Morena wa Kganya? Ke dumela 

senotlo se kwahollang ka nepo seo dipolelwana tsena tse 
babatsehang tse enneng di se bolelang, se fumanwa temaneng 
ya borobong, “Bona, Ke tla o neela ba sinagoge ya Satane, ba 
ipitsang ba-Juda, athe hase bona, ba mpa ba le leshano; bona, 
Ke tla ba tlisa hore ba kgumame pela maoto a hao, mme ba 
tla tseba hobane Ke o ratile.” Ke re lengolo lena ke senotlolo 
hoba le bua ka ba-Juda ba nnileng ba ipitsa bana ba Modimo 
mme ba qhelela mang le mang kathoko. Ba thakgisitse Morena 
Jesu Kreste ba ba ba mmolaya. Ketso ya bona e tshabehang 
e dihetse madi a bona hodima dihloho tsa bona ka makgolo a 
dilemo. Tseo tsohle kahobane ba latotse Jesu e le Messia wa 
bona, athe E ne e le Yena. Ho bona E ne e se Ya Tlang Ho Tla, 
kapa Mora Davida; ho bona E ne e le Belsebule, kapa motho 
ya sa lokang ya lokelwang ke lefu feela. Empa ha ho jwalo. 
Ruri E ne e le Emmanuele, Modimo ya bonahetseng nameng. 
Ehlile ke Yena, Messia. Ruri, ka nepo A le seo A Itshupang a 
le sona hajwale. Ke Eo, YENA JESU EO_Jesu Kreste, yena 
maobane, le kajeno le ka kamehla. Ya Halalelang Eo ya hara 
dilampi esale yena Jesu Ya tsamaileng mabopong a Galelea, Ya 
fodisitseng bakudi, Ya tsositseng bafu, Eo leha bopaki ba Hae 
bo sitilwe ho hanyetswa a ileng a thakgiswa a ba a bolawa. 
Empa A boela a tsoha, mme o dutse letsohong le letona la 
Boholo bo hodimo.
 Mohlang oo ba-Juda ha ba ka ba re O a halalela. Le hona 
jwale ha ba re O a halalela. Empa Ke YA HALALELANG. 
Pesalema 16:10, “Hobane O ke ke wa lesa moya wa Ka nqalong 
ya bafu; O ke ke wa tlohela MOHALALEDI wa Hao hore a 
bone ho bola.”
 Ba ipatlela toka ya bona ka molao mme ba hloleha 
habohloko-hloko, hoba ho se nama e ka bewang e lokileng ka 
molao. Ha ho motho ya ballwang kgalalelo ka molao. Kgalalelo 
ke ya Morena. 1 Bakorinthe 1:30, “Mme ke ka YENA le leng 
ho Kreste Jesu, Ya entsweng ke Modimo bohlale ba rona, le 
ho loka ha rona, le kgalalelo ya rona, le topollo ya rona.” II 
Bakorinthe 5:21,b, “Re tle re bewe ka Yena ba lokileng pela 
Modimo.” E ne e le Kreste kapa lefu, mme ba timela kahobane 
ba Mo hanne.
 Mme banna ba mongwaha oo jwaloka ba kajeno ba ne 
ba etsa phoso e tshwanang. Jwaloka ha ba-Juda ba ile ba 
tshabela sebopehong sa borapedi ba sinagoge, Mongwaheng 
wa Filadelfia ba ne ba tshabela kerekeng. Ho imomahanya le 
kereke ha ho re letho. Bophelo ha bo kahara kereke. Bophelo 
bo ho Kreste. “Mme bopaki boo ke hoba Modimo o re neile 
bophelo bo sa feleng mme bophelo bona bo ho Mora wa Wona. 
Ya nang le Mora o na le bophelo, mme ya se nang Mora ha a na 
bophelo.” Motho o halaletswa ke Moya. Moya wa Kgalalelo o 
tsositseng Jesu bafung ke wona o ahang ka ho rona mme o re 
halaletsa ka kgalalelo ya Hae.

 Ke Eo o eme, YA HALALELANG. Mme re tla ema le Yena 
re apesitswe ho loka ha Hae, re halalela ka kgalalelo ya Hae.
 Jwale mongwaha ona ke mongwaha wa botshelela. Mahlong 
a Modimo, nako e se e tla fela. O tla kgutla kapele. Mohoo o tla 
utlwahala kapele mohla A tlang, “Ya itshilafatsang, a nne a 
itshilafatse: ya lokileng, a eketse ho loka: ya halalelang, a nne 
a eketse ho halaletswa.” Tshen. 22:11b.
 Oh, ke thabile haele moo kgalalelo yaka e se yaka ka 
sebele. Ke thabile hoba ke ka ho Kreste, melemo ya Hae yohle 
e babatsehang e badilwe, ee ke e neilwe. Ho bokwe Modimo 
kamehla!
 “Wa nnete O bolela tsena.” Jwale lentswe lena, ‘nnete’, 
ke lentswe le kgabane haholo. Jwale ha le bolele feela nnete 
ka mohopolo o thulanang le leshano. Le toboketsa Temoho 
e Phethehileng ya kgopolo kgahlano le Temoho e sa Tlalang 
ya yona. Ho tea mohlala rea hopola Jesu o buile ho Johanne 
6:32, “Hase Moshe ya le neileng bohobe boo bo tswang 
lehodimong; empa ke yena Ntate ya le neang bohobe ba nnete 
bo tswang lehodimong.” Johanne 15:1, “Ke Nna sefate sa nnete 
sa morara.” Baheberu 9:24, “Hobane Kreste ha a ka a kena 
sehalalelong se entsweng ka matsoho, e leng setshwantsho sa 
sebele; empa o kene lehodimong la sebele, a tle a hlahe pela 
sefahleho sa Modimo bakeng sa rona.” I Johanne 2:8, “Hobane 
lefifi lea feta, mme lesedi la nnete le se le hlahile.”
 Erekaha ruri, lentswe lena, le toboketsa Temoho e 
Phethehileng kgahlano le mohopolo wa Temoho e sa Tlalang 
jwaloka ha ho bontshitswe ditemaneng tsena, jwale re ka 
utlwisisa ho feta pele setshwantsho kgahlano le sebele, le 
moloho kgahlano le seriti. Ako nke jwale mohlala wa manna 
a theohang lehodimong. Modimo o kile wa nesetsa Iseraele 
bohobe ba mangeloi bo tswang lehodimong. Empa bohobe boo 
bo ne bo sa kgorise. Bo ne bo lekane letsatsi feela. Ba bo jeleng 
ba ne ba boela ba lapa tsatsi le hlahlamang. Ha bo tlohelwa 
bo ne bo bola. Empa Jesu ke bohobe ba NNETE bo theohileng 
lehodimong, athe manna e ne e le papiso ya bona. Mme mang 
le mang ya jang BOHOBE boo bo theohileng lehodimong a ke 
ke a lapa le ka mohla. Ha a sa tlameha ho kgutla le ho boela 
a eja. Ka motsotso ha a ne a ja, o se a fumane bophelo bo sa 
feleng. Ruri sena e ne e le SEBELE. Seriti hase sa hlokwa ho 
hang. Poloko e sa tlalang ha e sa hlokwa. BOTLALO ba yona 
ke bona. Jwaloka ha Jesu e se karolo ya Modimo; Yena KE 
Modimo.
 Ha ho motho ya ka latolang hore Iseraele e ne e ena le 
lesedi. Jwalo ka setjhaba e le bona feela batho ba nang le 
lesedi. Ho tshwana le mohla Egepeta e welwang ke botsho boo 
motho a neng a ka bo phopholetsa. Empa matlung a Baiseraele 
lesedi le le teng. Empa jwale lesedi la nnete le tlile. Lesedi 

la lefatshe ke Jesu. Moshe le baporofeta ba tlisitse lesedi ka 
mokgwa wa Lengolo le amanang le Messia. Ka mokgwa oo 
Iseraele e ne e ena le lesedi. Empa jwale Phethahatso ya lesedi 
e ne e fihlile, mme seo e kileng ya eba Lentswe le bekenyang 
jwale se tjhabile ka Phatsimo ya Modimo e bonahatswang hara 
batho ba Hae. Jwaloka ha topallo ya mollo e ne e bonesa bosiu, 
mme hoo ha babatseha, jwale lesedi le bophelo di senotswe 
botlalong ba BoModimo nameng.

 Iseraele e ne e nka sethole se se kgunwana mme e etse ka 
sona sehlabelo sa tshwarelo ya dibe aletareng. Dibe tsa motlodi 
di ne di kgurumetswa selemo. Empa lesira leo la sitwa ho tlosa 
takatso ya sebe. E ne e se sehlabelo se phethahetseng. E ne 
e le seriti ho fihlela ntho ya makgonthe e fihla. Ka baka leo 
motho a etse sehlabelo selemo le selemo mme a kgutle selemo 
le selemo ka hobane a ne a na le takatso ya ho etsa sebe. 
Bophelo ba phoofolo bo entse pheko ya sebe sa hae, empa kaha 
ho tsholotswe madi a phoofolo mme ho neetswe bophelo ba 
phoofolo bo ne bo sitwa ho kgutlela hodima motho. Hola bo ka 
kgutla, le teng bo ke ke ba thusa. Empa ha Kreste phapanyetso 
e phethehileng a neelwa, mme madi a Hae a tshollwa, bophelo 
bo neng bo le ho Kreste bo kgutlela ho moetsadibe ya bakang 
mme erekaha bophelo e le bophelo bo phethehileng ba Kreste, 
bo se nang sebe le bo lokileng, motlodi a ka itsamaela a 
lokolohile hoba ha a sa na takatso ya sebe. Bophelo ba Jesu bo 
kgutletse hodima hae. Ke se bolelwang ke Baroma 8:2, “Molao 
wa Moya wa Kreste Jesu o nkgolotse molaong wa sebe le lefu.”

 Empa ba-Juda morao mono mehleng ya Jesu ba hanne 
ho amohela sehlabelo seo. Madi a dipoho le dipodi a ne a 
sa phethahatse letho. Ka nako e nngwe e ne e le molao wa 
Modimo o tlotsitsweng. Empa erekaha Kreste a hlahile nameng 
jwale, mme ka ho tsholla madi a Hae ka sebele o hlakotse sebe 
mme ka sehlabelo seo sa Hae o re phethahaditse. Ba-Juda ba 
hanne ho amohela hoo. Empa ho ka thweng ka Mongwaha oo 
wa Filadelfia, hape, e, le mengwaha e meng, le yona? Na ba 
amohetse nnete ena e ho Kreste ruri? Tjhe, monghadi. Leha 
kwana Luther a tlisitse nnete ya tokafatso, Kereke ya Boroma, 
le mphato wa yona wa botjhabela, Kereke ya Molao, tsa nna 
tsa kgomarela mesebetsi. Jwale mesebetsi e metle, empa ha e o 
pholose. Ha e o phethahatse. Ke Kreste kapa o a timela. Ebile 
hase Kreste LE mesebetsi. Ke Kreste feela. Mongwaha ona 
o qadile dilemo tsa bo-Arminiane bo sa dumeleng ho Kreste 
jwaloka BONNETE. Ha bo bine ka, “Ha ho letho ha e se Madi,” 
hoba bo bina ka, “Ha ho letho ha e se madi LE boitshwaro ba 
ka.” Jwale ke dumela ho boitshwaro bo botle. Ha o pholositswe 
o tla etsa ho lokileng. Re se re fetile moo. Empa ere ke o bolelle 
jwale, poloko HASE Jesu KOPANYA LE HO HONG. Ke Jesu 
A NNOTSHI. POLOKO KE YA MORENA. Ho tloha qalong 
ho isa qetellong hohle ke MODIMO. Bophelo ba Hae bo ke bo 

dule ka ho nna. E ke e be madi a Hae a ntlhwekisang. E ke e be 
Moya wa Hae o ntlatsang. Lentswe la Hae le ke le dule pelong 
ya ka le molomong wa ka. Maqeba a Hae e ke e be wona a 
mphodisang. E ke e be Jesu, homme Jesu a Nnotshi. E seng ka 
mesebetsi e lokileng eo ke e entseng. Tjhe monghadi. Kreste ke 
bophelo ba ka. Amen.
 Eka nka tswelapele ka dinnete tsena, empa ke batla ho 
o tlisetsa mohopolo o le mong hape. Ke mabapi le sefela se 
kgabane seo se ngotsweng ke A. B. Simpson.

E kile ya ba hlo’nolofatso,
Jwale ke Morena.
E kile ya ba maikutlo,
Jwale ke Lentswe la Hae.
Nkile ka batla Neo ya Hae,
Jwale ke ruile Moabi.
Nkile ka batla phodiso,
Jwale Yena a Nnotshi.
Tsohle ho Bohle kamehla,
Ke tla bina Jesu.
Tsohle ho Jesu,
Mme Jesu ke tsohle.

 Ha ho letho bophelong bona, leha le ka kgotsofatsa, leha 
le ka ba molemo la ba letle hakaalo, empa ka kakaretso o 
tla fumana botlalo ba phethahalo yohle ho Kreste. Tsohle dia 
rothofala di fetoha mafeela pontsheng ya Hae.
 “Ya tshwereng senotlolo sa Davida.” Polelwana e ntle ena e 
hlahlama e tswa polelong e e etang pele, “Wa nnete.”_Kreste, 
Temoho ea Phetheho, kgahlano le Temoho e sa Tlalang. Ke 
ena moo e leng teng. Moshe e ne e le moporofeta wa Modimo, 
empa Jesu (jwaloka Moshe) e ne e le YENA Moporofeta wa 
Modimo. Davida (monna ya pelong ya Modimo ka sebele) e 
ne e le morena wa Iseraele, empa Jesu ke Davida e Moholo, 
Morena wa Marena le Mmusi wa Babusi, Modimo yena Modimo 
a nnotshi. Jwale Davida o hlahetse mothapong wa Juda oo 
baprista ba sa kang ba tswa teng, leha ho le jwalo o jele bohobe 
ba pontsha bo boloketsweng baprista. E ne e le mohlabani e 
moholo ya fekisang sera, o ile a thea batho; jwaloka morena 
o ile a dula teroneng. E ne e le moporofeta. E ne e le papiso 
e babatsehang ya Kreste. Jwale ho Esaia 22:22 e a bolela, “Ke 
tla bea senotlolo sa ntlo ya Davida lehetleng la Hae; O tla 
bula, mme ha ho ya tla kwala; O tla kwala, mme ha ho ya tla 
bula.” Moya o sebedisa temoso ena ya Testamente ya Kgale 
malebana le Morena Jesu Kreste le tshebeletso ya Hae ka har’a 
kereke. Ho neng ho lekangwa ke senotlolo sa Davida mohlang 
oo e ne e empa e le seriti feela, e leng taba e tlatswang jwale 
ke Jesu ya emeng har’a dilampi. Taba ena e amana le Morena 
wa rona ka MORAO ho tsoho ya Hae e seng mehleng ya leeto 

la Hae lefatsheng. Empa senotlolo see se bua ka’ng? Karabo e 
fumanwa MADULONG a senotlolo. HASE letsohong la Hae. 
Hase a qhwaelwa molaleng wa Hae. Hase a bewa matsohong 
a batho ba bang, ho seng jwalo temana e ka be e sa re KE 
YENA FEELA YA KA SEBEDISANG SENOTLOLO SEO_
HOBA KE YENA FEELA YA BULANG LE YA KWALANG, 
MME HA HO MOTHO ya nang le tokelo ka ntle ho Jesu ka 
Sebele. Na seo ha sea nepahala? Empa senotlolo se beilwe 
kae? SE LEHETLENG LA HAE. Empa LEHETLA le amana 
jwang le sona? Balang Esaia 9:6, “Borena bo beilwe lehetleng 
la Hae.” Empa hona ho bolela’ng? Karabo ke ena. Polelwana 
ena, “borena bo beilwe lehetleng la Hae” e tswa moketeng 
wa lenyalo la Botjhabela. Hoba monyaduwa a tlamellwe ho 
monyadi o tlosa lesira la hae o le bea mahetleng a monyadi, 
ho hlalosa ha a se tlasa puso ya hae feela_hore o mo neile 
ditshwanelo tsa hae_hore ke hlooho_empa hape hore o jere 
boikarabelo le paballo le hobane ke YENA HOMME YENA 
FEELA_E MONG HA A YO_HA HO MOTHO E MONG_HA 
HO MATLA A MANG_HA A NA TSHWANELO YA LETHO 
LE BOIKARABELO. Mme seo, baratuwa, ke SENOTLOLO sa 
Davida. Modimo o Ikemetseng, O tsebile e sa le pele ka motheo 
wa Kgalalelo bao ba tla kena ho monyaduwa wa Hae. O mo 
kgethile. Ha se yena ya Mo kgethileng. O mmitsitse. Ha a itlisa. 
O mo shwetse. O mo hlatswitse mading a Hae. O mo lefeletse 
moputso. Ke wa Hae homme wa Hae a nnotshi. O inehetse ho 
Yena ka botlalo O bile o amohela tlameho eo. Ke hlooho ya 
hae, hoba Kreste ke hlooho ya kereke ya Hae. Jwaloka Sara ya 
bitsitseng Abrahama, Morena, ebile monyaduwa o thabile ha 
E le Morena wa hae. O a bua mme o a mamela kahobane eo ke 
thabo ya hae.

 Empa na batho ba utlwile nnete ee? Na ba ile ba hlompha 
Botho ba Hae e le Yena feela ya ruileng boholo bohle bo 
phahameng hodim’a kereke ya Hae? Ke re, “TJHE”. Hoba 
kereke e ile ya buswa ke botsamaisi mongwaheng _ boprista 
_ hlahlamano ya boapostola _ bo kwallang mang le mang 
monyako wa mohau le lereko ha bo batla, mme ho ena le 
ho sebeletsa kereke ka lerato le boikarabelo bo ile ba hapa 
thepa ya yona ka ho thoothela moputso ba ba ba e timetsa. 
Tshebeletso ya bodisa e ne e phela ka boiketlo athe kereke 
e futsanehileng e ne e feptjwa moroho wa hlekefetso. Mme 
ha ho mongwaha o ileng wa sebetsa ka tsela e fapaneng. O 
mong le o mong wa ithara mokgatlong wa fetisetsa puso 
matsohong a batho le ho nehela kereke ho mmuso. Ere feela 
batho ba phaphame, ke moo ba neng ba fediswa ka sehlooho 
kapa ba kgarameletswa ntle. Phutheho e nngwe le e nngwe 
e itlhophisang e na le moya o tshwanang. Phutheho e nngwe 
le e nngwe e hlapanya hore e tshwere senotlolo sa mmuso 
wa kereke. Phutheho e nngwe le e nngwe e bolela hobane e 

bula monyako. Empa hoo hase nnete. Ke Jesu feela, homme 
Jesu a nnotshi. Ke Yena ya kenyang ditho Mmeleng. O ba fa 
ditshebeletso tsa bona. O e fa dineo. O a e tsotella o bile o a e 
tsamaisa. Ke moruuwa wa Hae a nnotshi mme ha A na e mong 
ka ntle ho yena.
 Mongwaha wa kereke eo re phelang ho yona o hole 
hakakang le nnete. Mme ka tsatsi le leng banna bana bao 
hajwale ba ikemisetsang ho buella kereke ba tla ema ka har’a 
tsamaiso ya dikereke mme ba tla hlomamisa antikreste ya 
phelang e le hlooho ya mekgatlo ya bona e theolang Morena 
mme re tla Mo fumana (Kreste) a le ka ntle ho kereke a re, 
“Bonang, Ke eme monyako, mme Kea kokota: ekare ha e mong 
a utlwa lentswe la Ka, mme a bula monyako, Ke tla kena ho 
yena, mme Ke tla lalla le yena, le yena le Nna.” Tshenolo 3:20.
 Empa ha nke ke bue sena. Morena wa rona ha a hlolwa. 
Batho ba re ba bula monyako o yang ho Modimo ba bile ba 
kwala monyako oo, empa ke bathetsi. Bohle bao Ntate a Mo 
neileng bona ba tla tla ho Yena, mme ya tlang ho Yena a ke 
ke a lahlelwa ntle; A ke ke a lahlehelwa ke MANG FEELA ho 
bona. Johanne 6:37-39. Mme mohla setho seo sa ho qetela sa 
mmele wa Kreste se kenang, e tla ba hona Morena wa rona a 
hlahang.
 Senotlolo sa Davida. Ana Davida e ne e se morena 
Iseraele_Iseraele yohle na? Mme Jesu Mora wa Davida ho 
latela nnete ya hore O tla dula teroneng ya Davida na o tla 
rena a buse lefa la Hae seketeng sa dilemo? Ehlile. Ka baka leo 
senotlolo sa Davida se tshwantsha Jesu ya tla busetsa sekete 
sa dilemo. Ya tshwereng dinotlolo tsa lefu le dihele O tla tsosa 
bao e leng ba Hae mme ba tla nka kabelo mmusong wa Hae o 
lokileng hodim’a lefatshe.
 Ho babatseha hakakang ha Morena wa rona a tshwere 
dikarabo tsohle. Ruri ditshepiso tsohle tsa Modimo di 
phethilwe ka ho Yena. Ruri ka ho ba KA HO Yena re fetoha 
majalefa a seo A re lefeletseng sona.
 E, ke Eo o eme mono, Morena wa Kganya. E kile yare e 
sa le Ntate, O ne a teetswe hare ke mangeloi, diarekangeloi, 
dikerubime, le dirafime, mme lekgotla lohle la lehodimo, 
le ntse le hweletsa, “O a halalela, O a halalela, O a halalela 
Morena Modimo wa Makgotla.” Kganya ya Hae e le kgolo hoo 
ho ne ho se motho ya ka Mo atamelang. Empa jwale re Mmona 
ka hara kereke, a arola kganya ya Hae le rona, ho fihlela re ba 
re fetoha ho loka ha Modimo ka ho Yena. E, mme ke Eo moo a 
emeng teng, “Jesu, Phetheho ya Nthotsohle,” _Mohaladitwe 
wa Diphula, Naledi e Kganyang ya Meso, Thatohatse ho ba 
Dikete tse Leshome, Alfa le Omega, Motso le Lehlomela la 
Davida, Ntate, Mora, le Moya o Halalelang_Tsohle ho Bohle. 
Esaia 9:6, “Hobane re tswaletswe Ngwana, re neilwe Mora: 

borena bo beilwe lehetleng la Hae: mme O tla bitswa Ya 
Makatsang, Moeletsi, Modimo o Matla, RabosaFeleng, Kgosana 
ya Kgotso.” Ka ho Yena ho fumanwa botlalo bo phethehileng. 
Leha re kile ra Mo nyemotsa, jwale re Mo rata ka thabo e 
ke keng ya hlaloswa le e tletseng poko. O eme har’a kereke, 
mme re tla bina thoriso ya Hae, hoba Yena e leng Mohlodi ya 
Matla ke hlooho ya kereke e leng monyaduwa wa Hae. O rekile 
monyaduwa eo. Ke moruuwa wa Hae. Ke wa Hae homme wa 
Hae a nnotshi mme O a mmaballa. Ke morena wa rona mme 
rona re mmuso wa Hae, letlotlo la Hae le sa feleng.

 Jwale le tla hopola qalong ya temana ya 7, ke boletse ha 
temana ya 9 e tla re thusa ho e utlwisisa. Kea tshepa le bone 
seo ke neng ke se bua. Jesu O Itlhahisitse e le Ya halalelang, wa 
nnete, (kapa bona feela bonnete) Yena ya tshwereng senotlolo 
sa Davida, Yena Ya butseng a ba a kwala. Mme hoo ke nnete 
ruri. Dipolelwana tseo di Mo hlalosa ka ho phethahala. Empa 
Bajuda ba letsatsi la Hae ba latola Yena le sohle seo A na a le 
sona. Ba latola Mmoloki wa bona le sohle seo A na a se bolela 
ho bona. Mme Mokreste wa dipolelo o boetse o entse ntho e 
tshwanang. Ba entse hantle seo ba-Juda ba se entseng. Ba-
Juda ba Mo thakgisitse ba ntoo seohela modumedi wa sebele. 
Mokreste wa molomo o Mo thakgisitse botjha le ho seohela 
kereke ya nnete ho e timetsa. Empa Modimo o a tshepeha, mme 
Eo Ya ka hodim’a bohle o sa ntse a tla kgutla, mme mohla A 
kgutlang O tla bontsha Eo e leng Molaodi a nnotshi. Mme ere 
a sa Ipakela lefatshe, mme le lefatshe le kgumama maotong 
a Hae, le mohlang oo lefatshe lohle le tla kgumama maotong 
a bahalaledi, ho kgodisa hore ba ne ba nepile mohla ba ne ba 
ema le Yena. Ho bokwe Modimo ka mehla!

MONGWAHA WA MONYAKO O BUTSWENG

 Tshenolo 3:8, “Ke tseba mesebetsi ya hao; bona Ke butse 
monyako pel’a hao, o ke keng wa kwalwa ke motho; hobane o 
na le matlanyana, mme o bolokile lentswe la Ka, mme ha o a 
ka wa latola Lebitso la Ka.”

 Polelwana ya ho qala ya temana ena, “Ke tseba mesebetsi 
ya hao,” e hlophollwa temaneng eo yohle, hoba mesebetsi ya 
bona e amana le ‘monyako o butsweng,’ ‘matlanyana,’ ‘Lentswe 
le Lebitso.’

 Ho utlwisisa moeno wa se loheletsweng le se bolelwang 
ke “bona Ke butse monyako pela hao, o ke keng wa kwalwa 
ke motho,” re tshwanela jwale ho hopola se boletsweng 
malebana le mongwaha o mong le o mong o mathang o kenella 
mongwaha o mong. Ho qaphana ho teng, ho qhibidiha kapa 
ho nyamella ka hare, ho ena le pheletso e kgahlelang le qalo 
e iphotlileng. Mongwaha ona o matha o phallela ka har’a 

mongwaha o latelang ka ho ikgetha. Mme mongwaha ona 
ha o phallele ka har’a mongwaha wa ho qetela feela, empa 
mongwaha wa ho qetela empa e le tswelliso ya mongwaha wa 
botshelela feela ka mekgwa e mengata. Mongwaha wa bosupa 
(mongwaha o mokguthswane haholo) o ipokellela ka hara 
wona mosebetsi o mokgutshwane le o potlakileng, bokgopo 
bohle ba mongwaha o mong le o mong, empa leha ho le jwalo 
nnete yohle ya Pentekosta. Mongwaha wa Filadelfia ha o se 
o batla o qetile sebaka sa wona, Mongwaha wa Laodisea o 
se o kena kapele, o potlakisetsa mofoka le koro kotulong, 
“Helang mofoka pele le o tlame mangata le o tjhese; le mpe le 
bokelle koro modikong wa Ka.” Mattheu 13:30. Hopolang, hle, 
hobane Mongwaha wa Sarda o qadile hlabollo e ka kgonang 
e tswelepele ho fihlela hlaku e jetsweng Pentekosta e ba e 
ithatika mopotolohong o feletseng wa tjalo, ho nosetswa, le 
ho feptjwa, j.j., ho fihlela e fetoha peo ya ho qala. Ha sena 
se ntse se etsahala, mofoka o jetsweng eka kgona o ithatike 
pitikolohong ya wona o ntoo o kotulwa le wona. Ke yona hantle 
ntho eo re e bonang e etsahala. Ha o nahana ka dihla, o tla 
tjhabelwa ke setshwantsho se setle haholo sa taba ena. Semela 
seo o se bonang se mela ka matla a phethahetseng lehlabula se 
bonahala se se se fetoha peo hang-hang. Ha o ka ke wa bolela 
mohla lehlabula le fetohang hwetla_le mpa le nyametse ka 
har’a yona feela. Le mengwaha e sebetsa jwalo, haholo-holo e 
mmedi ena ya ho qetela.
 Ke ho mongwaha ona moo Jesu a reng, ‘Ke tla KAPELE’ 
temana ya 11. Hoo ho etsa mongwaha wa ho qetela o 
mokgutshwane haholo. Laodisea ke mongwaha wa mosebetsi o 
mokgutshwane. O kgaolwa ha kgutshwane.
 Jwale re tla dula ka ho qoholeha hodima MONYAKO 
O BUTSWENG oo ho seng motho ya ka o kwalang. Pele ho 
tsohle ke batla ho itshetleha hodima monyako o butsweng o 
tshwantshang boiteko bo boholo ba boromuwa ba mongwaha 
oo. Paulose o bitsitse letsholo le letjha la boromuwa ho Morena 
monyako o butsweng. II Bakorinthe 2:12, “Le mohla ke tlileng 
Troase ho bolela Evangedi ya Kreste, mme ka bulelwa monyako 
ke Morena.” Ka hona re ka bona ka papiso ya Mangolo hore 
monyako ona o butsweng o ne o tshwantsha kgaso e kgolohadi 
ya Evangedi eo lefatshe le kileng la e bona.
 Ke batla ha o ka bona ntho e nngwe mona. Modimo o 
sebetsa ka boraro, ha A etse jwalo? E ne e le Mongwaha wa 
Boraro kapa wa Pergame moo kereke e ne e nyalana le mmuso. 
Diketso tsa Banikola di se di fetohile thuto ya Banikola. 
Mongwaha oo e le MONYAKO O BUTSWENG bakeng sa 
sefate sa morara wa bohata. Hang hoba e tshehetswe ke matla 
a mmuso ya fetoha tsamaiso ya lefatshe ruri leha kwana e ne 
e jere lebitso, Bokreste. Ka baka leo ya nama jwaloka hlaha. 
Empa jwale, mengwaha e meraro hamorao, ka mora pheello 

e telele le e thata ya tumelo, ke mona ho fihla MONYAKO 
O BULETSWENG nnete. Lentswe la Morena jwale le 
iphumanetse letsatsi la lona. Ehlile mongwaha wa bohlano o 
ne o hahile kalana ya tshisinyeho ena e matla, kaha mongwaha 
oo o re hlahiseditse patlisiso, ho thewa ha dikoloni, ho hatiswa 
ha dibuka, j.j.

 Ho ne ho tla babatseha hoja ‘monyako o butsweng’ o no o 
latele moralo o Kgethehileng wa Pentekosta o nong o hlongwe 
ho Baheberu 2:1-4, “Ka baka leo eka kgona re ele ka ho fetisisa 
ditaba tseo re di utlwileng hloko, esebe ra suthela hole le tsona. 
Hobane ha esitile Lentswe le boletsweng ka mangeloi le sa ka 
la lesa ho tiya, mme ho tlola le ho se utlwe hohle ha hlahelwa 
ke moputso o lekanang; A na re tla phonyoha jwang, hare sa 
hlokomele poloko e kaalo; e neng e qale ho bolelwa pele ke 
Morena, ya ntoo tiiswa ho rona ke ba E utlwileng: Modimo ha 
o ntse o omela hammoho le bona, ka dipontsho le meeka, le 
diketso tse ngata tse matla, le ka dineo tse abjwang ke Moya 
o Halalelang, kamoo o ratang kateng?” Jwale o a tseba hore 
ona ke moralo hobane Jesu, ka BoYena, o itsalo. Mareka 16:15-
20, “A ba a re ho bona, Eyang ka lefatshe lohle, le bolelle 
dibopuwa tsohle Evangedi. Ya dumelang mme a kolobetswa o 
tla bolokeha; empa ya sa dumeleng o tla tsuwa. Mehlolo e tla 
tsamaya le ba dumetseng ke yona ena; ba tla leleka batemona 
ka Lebitso la Ka; ba tla bua dipuo tse ntjha; ba tla tshwara 
dinoha; mme leha ba nwele ntho e ka bolayang, e ke ke ya 
ba etsa letho; ba tla bea matsoho hodima ba kulang, mme ba 
tla fola. Eitse hobane Morena a bue le bona jwalo, A nkelwa 
lehodimong, mme a dula letsohong le letona la Modimo. Haele 
bona ba tloha, ba ya bolela Evangedi kahohle, Morena a ntse a 
sebetsa le bona, a tiisa Lentswe ka mehlolo e latela. Amen.”

 Ha A eso ba laele ho ya ka lefatshe lohle le ho haha 
dikoleshe tsa Bibele; esitile A sa ba laela ho aba dingolwa. 
Jwale dintho tsena di itoketse, empa seo Jesu a ba laetseng 
ho se etsa e ne e le ho BOLELA EVANGEDI _ ho kgomarela 
LENTSWE _ mme mehlolo e tla latela. Selelekela sa pele seo 
re se fumanang mabapi le kamoo Mmuso wa Modimo o no o 
tla bolelwa ke mohla A romang ba leshome le metso e mmedi. 
Ho Mattheu 10:1-8, O ile a ba romma a ba eletsa tjena, “Mme 
yare ha A bileditse ho Yena barutuwa ba Hae ba leshome le 
metso e mmedi, A ba fa matla a ho hlola meya e ditshila, 
ho e lahlela ntle, le ho fodisa malwetse wohle le mefokolo 
yohle. Mabitso a baapostola ba leshome le metso e mmedi ke 
ana; Wa pele, ke Simone, ya bitswang Petrose, le Andrease 
ngwanabo; Jakobo mora Sebedea, le Johanne ngwabo; Filipi, 
le Bartholome; Thomase, le Mattheu molekgetho; Jakobo 
mora Alfea, le Libea, eo lebitso le leng la hae e leng Thaddea; 
Simone Mokanana, le Judase Iskariota, yena ya Mo ekileng. 
Jesu a roma ba leshome le metso e mmedi bao, a ba laela, 

a re, Le se ke la ya ho Baditjhaba, mme le se ke la kena 
motseng ofe kapa ofe wa Basamaria. Le mpe le ye dinkung tsa 
ntlo ya Iseraele tse timetseng. Ha le ntse le tsamaya, le bolele, 
le re, Mmuso wa mahodimo o atametse. Fodisang ba kulang, 
le tsose bafu, le ntlafatse balepera, le lahlele batemona ntle: 
le neilwe feela, neang feela.” Tshebeletso ena eo A ba fileng 
yona hantle e ne e le ho arola tshebeletso ya Hae le bona, 
hobane e re ho Mattheu 9:35-38, “Jesu a tsamaya a tjhakela 
metse yohle le metsana, a ruta masinagogeng a teng, a bolela 
Evangedi ya mmuso, a fodisa malwetse wohle le mefokolo 
yohle hara batho. Ha A bona matshwele A a utlwela bohloko, 
hobane ba ne ba kgathetse, mme ba saretswe jwalo ka dinku 
tse se nang modisa. Ebile moo A reng ho barutuwa ba Hae, 
Kotulo e kgolo ruri, empa basebetsi ha ba bakae; Rapelang ke 
hona Morena wa kotulo, hore A romele basebetsi kotulong ya 
Hae.”
 Jwale batho ba bangata ba na le mohopolo wa hore ke 
baapostola feela ba neng ba filwe tshebeletso ena ke Morena 
wa rona Jesu, mme kahoo eitse ha ba shwa, tshebeletso ya fela. 
Ha ho jwalo. Mona ho Luka 10:1-9, re fumana mehleng ya ho 
jaka ha Hae lefatsheng A se a qadile ho abela batho ba Hae 
ditshebeletso tse matla, “Ka mora taba tseo Morena a boela a 
bea ba bang ba mashome a supileng, mme a ba roma ka bobedi 
hore ba Mo etelle pele metseng yohle le nqalong tsohle, moo 
Yena ka BoYena a neng a tla ya teng. A ba a re ho bona, Kotulo 
e kgolo, basebetsi empa ha ba bakae: rapelang ke hona Monga 
kotulo, hore A romele basebetsi kotulong ya Hae. Tsamayang: 
bonang, Nna ke le roma jwalo ka dikonyana hara diphiri. Le 
se ke la nka mokotlana wa tjhelete, leha e le mokotlana wa 
mofaho, kapa dieta: le se ke la dumedisa motho tseleng. Leha e 
le ntlo efe le efe eo le kenang ho yona, le qale ka ho re, Kgotso 
e be tlung ena. Ha Mora wa kgotso a le teng mono, kgotso ya 
lona e tla dula ho yona: ha ho se jwalo, e tla kgutlela ho lona. 
Le dule tlung eo, le ntse le eja le enwa se ntshwang ke bona: 
hobane ya sebetsang o lokelwa ke moputso wa hae. Le se ke la 
ya tlung e nngwe le e nngwe. Leha e le motseng ofe le ofe oo le 
kenang ho wona, mme ba le amohela, le je se bewang pela lona: 
Le fodise ba kulang ba teng, mme le ba bolelle le re, Mmuso wa 
Modimo o atametse ho lona.”
 Ke mang ya ka itetang sefuba ho latola tshebeletso e matla 
ya Filipi? Ke mang ya ka itetang sefuba ho latola ditshelebetso 
tse matla tsa Irenease, Martin, Columba, Patrick le bongata bo 
sa balweng bo bileng le tlolo ya Modimo hodima bona?
 E. Tsela ya Bibele ke tsela ya nnete ya monyako o 
butsweng. Mme ke batla ho tlatsa ka bopaki ba ka mono. 
Lebaka leo ke tlamehang ho etsa hoo ke hobane nka bua ke 
tiile mabapi le seo Modimo a se entseng bophelong ba ka. Ka 
hona ha o ka tshwarela tlhahiso ya ka mona ke tla o bollela 

ke tiile kamoo ke tsebang hore Jesu e sa le yena maobane le 
kajeno le kahosafeleng le hobane matla a Modimo a saletse bao 
ba yeng ba dumele mme ba amohele.
 Mehleng ya leeto la ka la boromuwa Afrika Borwa, 
Modimo o ile wa hlohonolofatsa hona hoo eitse ha ke fihla 
Durban sebaka se neng se ka qala ho kenya batho e le lekwete 
le leholo la mojaho e leng la bobedi ka boholo lefatsheng. 
Letshwele le ne le feta 100,000 hole. Ho boloka molao le kgutso 
ba lokela ho kenya metero e arolang merabe e fapaneng. Ba 
bea makgolo a mapolesa ho dudisa matshwele ka kgutso. 
Meya eo e lapileng ya tsamaya dimaele tse ngata. Mofumahadi 
wa Rhodesia a tlile ka terene ya makouchu a 27 a tletseng 
batala ba ma-Afrika. Ba ne ba lwana ba haola dithota le 
dithaba ba jere mekokotlong ya bona baratuwa ba bona ba 
hlokang thuso sebaka sa dimaele tse ngata-ngata. Naha yohle 
ya sisingwa ke mesebetsi e matla eo Moya o Halalelang o nong 
o e bontshitse.
 Thapama e nngwe ha ke qalella ho rera, e mong wa 
boMohammede ba dikete a fihla kalaneng. Yare a sa eme 
ka pela ka, moromuwa wa BaMohammede a qala a rapela 
Morena, hasesane, “Oh, ke rapella moya o bohlokwa oo. Oh, 
ke rapella moya o bohlokwa oo.” A qetile dilemo tse ngata-
ngata mono, mme ho latela bopaki ba hae ka sebele, a kile a 
bona ho tla Mohammede a le MONG feela ho amohela Jesu 
Kreste jwalo ka Mopholosi. Ka tlhaho e ne e le Bamede-le-
Peresia bao melao ya bona e sa fetoheng. Ho thata ho ba hapa. 
Eka “hang ha o le Mohammede o Mohammede kamehla” ke 
molao wa bona. Be, yare a sa eme pela ka, ka qala ka bua 
le yena le dikete tsohle ka ditoloko. Ka re, “Na hase nnete 
hore baromuwa ba le boleletse ka JESU Ya tlileng ho le 
pholosa?” Eka o ka be o bone ha batho ba shebana ha ke rialo. 
Hoba ba arabele hore ke nnete ka tswelapele ka re, “Empa 
na baromuwa ba le baletse Buka ena (ka ba phahamisetsa 
Bibele yaka hore ba e bone) hore yena Jesu enwa e ne e le 
mofodisi ya matla, le hobane O ne a tla phela bathong ba Hae 
ho theoha le mengwaha yohle ho fihlela A kgutla hape ho ba 
amohela ho Yena? Na ba le boleletse hore ka baka la Moya o 
hodima bona e leng o kileng wa dula hodima Jesu ba tla etsa 
mesebetsi e meholo jwaloka ha Jesu a entse? Na ba le boleletse 
hobane le ka fodiswa, la ba la pholoswa? Ke ba bakae hara 
lona ba ratang ho bona Jesu enwa a theohela hara rona a etsa 
tsona dintho tseo A di entseng mohla A leng lefatsheng mona 
kgale kwana?” Bohle ba ne ba batla hoo. E le yona ntho eo ba 
dumelanang ka yona ruri.
 Yaba ke tswelapele, “Ha Jesu ka Moya wa Hae a ka etsa 
seo A se entseng mohla a na a le hodima lefatshe, le tla dumela 
Lentswe la Hae, ha ke re?” Mme mosadi eo wa Mohammede ke 
enwa pela ka. Moya wa qalella ho sebetsa hodima ka.



282 PHATAKANYO YA MENGWAHA E SUPILENG YA KEREKE

 Ka re ho yena, “Jwale, o a tseba ha ke o tsebe. Ha ke kgone 
le ho bua puo ya hao.” A dumela seo. Ka re, “Haele ho o fodisa 
teng, o a tseba kea sitwa. Empa o utlwile molaetsa thapama 
ena mme wa nkutlwisisa.” Toloko ya Leindia ya mo arabella 
ere o utlwisisitse, hoba o ne a badile Testamente E Ntjha.
 Jwale Mahammede ke lesika la Abrahama. Ba dumela ho 
Modimo a le Mong. Empa ba latola Jesu e le Mora wa Modimo 
mme bakeng sa hoo ba nka Mohammede e le moporofeta wa 
Hae. Ba re Jesu ha a ka a shwa a ba a tsoha. Baprista ba bona 
ba ba ruta jwalo mme ba e dumela.
 Ka re, “Empa Jesu o hlile a shwa a ba a tsoha. A boela a 
romela Moya wa Hae hodima kereke. Wona Moya o no o le ho 
Yena ke wona Moya o ka hara kereke jwale mme O ka kgona mme 
ehlile o tla hlahisa seo Jesu a se hlahisitseng. O itse ho Johanne 
5:19, “Mora o sitwa ho etsa letho A nnotshi, ha A sa ka a le bona le 
etswa ke Ntate: hobane tsohle tse etswang ke Yena, Mora o di etsa 
jwalo le Yena.” Jwale he, ha Jesu a ka tla a ntshenolela bothata ba 
hao kapa lebaka la hao la ho ba mona _ ha A ka mpolella bophelo 
ba hao bo fetileng, ruri o tla dumela bokamoso?”
 A arabela ka toloko ya hae, “E, nka etsa jwalo.”
 Ka re, “Ho lokile, A ke a ho etse.”
 Bo-Mohammede bao keha ba shebile ka hloko. Bohle ba 
kodumetse pele ho bona se tla etsahala.
 Yaba Moya o Halalelang o a bua, “Monna wa hao o 
mokgutshwane, o ditho, o na le ditedu tse ntsho marameng. Le 
na le bana ba babedi. O ne o etetse dingaka matsatsi a mararo 
a fetileng mme ya o hlahloba. O na le mohlampepe popelong ya 
hao.”
 A inamisa hloho ya hae mme a re, “Hoo ke nnete.”
 Ka mmotsa, “Ho tla ka’ng o tlile ho nna, Mokreste? Ha o a 
ya ho moporofeta wa hao wa Mohammede ke’ng?”
 A re, “Ke nahana hore o ka nthusa.”
 Ka re, “Nke ke ka o thusa, empa ha o amohela Jesu Kreste 
e le Mopholosi wa hao, Yena Ya leng teng mona jwale, mme a 
tseba tsohle ka wena, O tla o thusa.”
 A re, “Ke amohela Jesu e le Mopholosi wa ka.” Yaba ke 
phetho. A fodiswa mme dikete tse leshome tsa Mahammede 
tsa tla ho Kreste tsatsing leo kahobane Evangedi e boletswe 
ka Lentswe le ka matla. Modimo ha o a laela motho ho sebetsa 
dilemo tse mashome a mararo a sa kotule letho. O re buletse 
monyako wa Lentswe le matla mme ke sona seo re lokelang 
ho se sebedisa. Ke sona se fileng Paulose tshebeletso ya hae e 
matla le e susumetsang. I Bakorinthe 2:4, “Mme polelo tsa ka 
le thuto yaka ha e ya eba dipolelo tse kgodisang tsa bohlale ba 
motho, ya mpa ya eba ponahatso ya Moya le matla.”

 Mmamele jwale. Ke mohla leeto lona lena moo eitse ha ke 
palama sefofane New Salisbury, Rhodesia, ka bona sehlopha 
sa batho ba bane se tshwere dipasepoto tsa Amerika. Ka 
ba atamela ka re, “Dumelang mono, ke le bona le tshwere 
dipasepoto tsa Amerika. Le ya kae-kae na?”
 Mohlankana eo a nkaraba, “Tjhe, rona bohle re baromuwa 
mona.”
 “Ho hotle jwang,” ka arabela. “Le ikemetse kapa le sebetsa 
le mokgatlo o itseng?”
 “Re Mamethodise. Re tswa Wilmore, Kentucky,” a rialo.
 “Be, moo e batla e le ka mora jarete ya ka,” ka araba.
 “O ke ke wa ba Moena Branham eo ya tswang mono ha ke 
re?”
 Ka re, “E, ho jwalo.” Hoo ha mo phekola. A se ke a hlola a 
bua letho _ mme kamoo yena le banana ba bararo bao ba ileng 
ba shebana. Ka hona ka re, “Be butle mora, ke rata ho bua le 
lona ka melao e itseng, kaha bohle re le Bakreste mme re le 
kwano ka sepheo se seholo. Jwale le re bone ba lona le qetile 
dilemo tse pedi mona. Na le ka bua ka Lebitso la Jesu la supa 
moya o le mong oo le tsebang le o hapetse Morena?” Ba sitwa 
ho etsa jwalo.
 “Ha ke batle ho thonkga maikutlo a lona, banana,” 
ka re, “le loketse le be le setse hae kaofela ha lona le thusa 
bommalona ka dijana. Ha le na tokelo ya letho masimong haese 
ha le tlatsitswe ka Moya o Halalelang mme le bolela Evangedi 
ya nnete ka ponahatso e matla ya Moya o Halalelang. Ha le sa 
bone ditholwana tseo Jesu a itseng le tla di bona, ke hobane le 
sa bolele Evangedi ya nnete.”
 Ere ke kgathe tema ho o bontsha feela kamoo dintho di ka 
tsamayang kateng lepatlelong la boromuwa. Ha ke re ho jwalo 
kahohle, empa ke tshaba hore boholo ba yona bo jwalo. Ke 
mohla ke keneng leetong lena mme ke hahlaula le ramotse wa 
Durban ha ke bona motala a rwetse lepetu molaleng wa hae a 
bile a jere modingwana. Ka botsa motswalle lebaka la lepetu 
mme a re ha motala a amohela Bokreste ba mo kgwesa lepetu. 
Ha hla ha mmakatsa, hoba motho ya na a ipitsa Mokreste ke 
enwa o jere modingwana oo, ka hona ka botsa kamoo ho tlileng 
kateng.
 A re, “Ke bua puo ya hae. Ha re y’o bua le yena.”
 Ka baka leo ra ya mme ramotse ya eba toloko ya ka. Ka botsa 
motala ka re ke Mokreste na. A tiisa hore ehlile ke Mokreste. Ka 
mmotsa lebaka la hae la ho jara modingwana ha e le Mokreste. 
A re ke mondingwana o no o jarwa ke ntatae yaba o mo siela 
wona. Ha ke mmolella ho se Mokreste ya lokelang ho jara 
modingwana a araba ha modingwana wona o kile wa thusa 
ntatae haholo. Ka thohothela ho tseba jwang, mme a re ka tsatsi 

le leng ntatae o ne a nanarelwa ke tau, ka hona a besa mollo 
mme a bua le modingwana kamoo ngaka e mo rutileng. Tau ya 
tsamaya. Ka mmolella e le mollo o lelekileng tau kaha mollo 
o tshosa diphoofolo tsohle tse hlaha. Nke ke ka lebala karabo 
ya hae. A re, “Be, taba di tjenana, ha eba Amoya (Moya) o ka 
hloleha, jwale modimo wona o ke ke wa hloleha.”
 (Tlaleho e qapodisang letsholo la Afrika e ka fumanwa 
bukeng, “Moporofeta O Etela Afrika.”)
 E batla e le matla wohle ao matshwele a Bakreste a nang 
le wona hoba Lentswe ha lea tlisetswa bona ka monyako wa 
mantlha o butsweng wa Pentekosta.
 Jwale re kgutlela monyakong o butsweng wa boromuwa 
wa Mongwaha wa Filadelfia. O ne o se na monyako o butsweng 
wa matla o nong o loketse ho ba le wona. Lemoha temaneng 
yona eo O bua ka monyako ona o butsweng. O re, “O na le 
matlanyana.” Hoo ho nepahetse. MATLA a Moya a ne a le 
siyo mongwaheng oo. Lentswe le ne le rerwa hantle. Le ne le 
ena le bokgoni ba ho hlalefisa meya ho fumana poloko. Empa 
matla a maholo a Modimo a bontshitseng mesebetsi ya Hae e 
meholo, a neng a fuparollela ba Hae letsoho la Hae a ne a le 
siyo haese hara dihlopha tse qhalaneng. Leha ho le jwalo, ho 
bokwe Modimo, a ne a hola a bile a eketsehile ho feta seo ba ne 
ba se tshwere Hlabollong.
 Ke mongwaheng ona moo ho hlahileng monna eo hangata 
re mmitsang ntat’a boromuwa. William Carey, moetsi wa 
dieta wa motsana, ya neng a alosa Particular Baptist Church 
mane Moulton, Engelane, a ileng a hlasimolla batho ka matla 
ka ho rera ka, “na ebe taelo e neilweng baApostola ho ruta 
ditjhaba tsohle e ne e sa tlame bareri bohle ba tla hlahlama ho 
isa pheletsong ya lefatshe, haele moo tshepiso e e felehetsang 
e lekana le yona ka boholo.” A lwantshwa ke maCalvinisi a 
kgelohetseng thoko-thoko ka thuto ya kgetho ba dumela 
hobane bohle ba tlang ho pholoswa BA TLA pholoswa mme 
mosebetsi wa boromuwa o tla be o le kgahlano le mosebetsi wa 
Moya. Empa Andrew Fuller a thusa Mongh. Carey ka thero tsa 
hae le ho bokella letlole. Tshusumetso ya bona ya eba kgolo 
ha ba ha boptjwa mokgatlo wa kgaso ya Evangedi ditjhabeng 
tsohle, ka 1792. Mokgatlo ona wa roma Carey ya ileng a 
hlohonolofatswa ke Modimo ka ho totobala ka ho hapa meya 
India. Ka 1795 Bokreste bo hlasimolotsweng ba bopa Mokgatlo 
wa Boromuwa Landane oo re tsebileng o ile wa bokella letlole 
la dimillione tsa diponto, mme wa ntsha dikete tsa baromuwa 
ka dilemo tse ngata ho phetha ditakatso tsa Morena. Moya wa 
Modimo o ne o tsamaya mme mohlomong sello sa dipelo tsa 
badumedi bao ba tjhesehelang e ne e le “Dinku tse Ding”.
 “Ke butse monyako pela hao.” Ke batla ho sheba mantswe 
ana hape. Kgetlong lena, ha ke na ho a arola le matsholo a 

boromuwa, ke tla o fa mohopolo o kenellang mongwaha wa 
ho qetela ka botebo. Jwalo ka ha ke boletse, mongwaha ona o 
nyamella ka hara mongwaha wa ho qetela. Ke ho mongwaha 
ona moo Jesu a itseng, “Ke tla kapele” (temana 11), mme 
mongwaheng wa ho qetela O ne a tla “phetha mosebetsi le ho 
o kgaola ka ho loka; hobane Morena o tla phetha mosebetsi o 
mokgutshwanyane lefatsheng.” Baroma 9:28. Lemoha kamoo 
temana ena ya Tshenolo 3:8 e tsamayang kateng _ “monyako 
o butsweng _ matlanyana, Lentswe, Lebitso.” Monyako o 
butsweng oo o amana le boraro boo bohle. Jwale monyako 
o tshwantshang? Ho Johanne 10:7, e re, “Jesu a boela a re ho 
bona, Kannete-nete, Ke re ho lona, KE NNA MONYAKO WA 
DINKU.” Hoo ke nnete: ‘YA LENG TENG’ KE monyako wa 
dinku. Jwale ena hase polelo e hlollang feela. Ehlile ho jwalo. 
Lemoha ho Johanne 10 ha Jesu a etsa setshwantsho sena, O 
Ipitsa modisa. A ntoo Ipitsa monyako. Mme ke seo modisa a 
leng sona ho dinku. Hantle-ntle ke monyako wa tsona.
 Mohla ke ne ke etetse kwana Botjhabela ka bona modisa 
a phutha dinku tsa hae tsohle mmoho bosiu. A di hlahlela 
lesakeng. A ntoo di bala. Hoba a etse bonnete ba hore di 
kahare, a robale fatshe monyako o butsweng wa lesaka mme 
a hle a fetohe monyako wa lesaka. Ho se ya ka kenang kapa a 
tswa haese ka yena. E ne e le monyako. Tsatsi le hlahlamang ha 
ke palame le motswalle ka jipi ka bona modisa a qala a etella 
mohlape wa hae pele a kena motseng. Hang sephethephethe 
sohle sa emela dinku tsohle ho feta. Jwale metse ya Botjhabela 
ha e tshwane le ya kwano. Rona re bea thepa ya rona e 
rekiswang ka hare; empa mono, eka mmaraka o moholo wa 
balemi moo dihlahiswa kaofela di alwang kathoko hodima 
mmotomoto hore e bonwe ke bafeta-ka-tsela le ho reka. Ka 
nahana, “Kgele banna, ke mona moo motswebere o hlahang 
teng. Ere feela dinku tseo di bone dijo tseo tsohle mono.” Empa 
eitse ha modisa a tswela pele, dinku tseo tsa latela hantle kgato 
ka kgato. Di shebe dijo tseo tse dutlisang mathe, empa ha ho 
nku e ileng ya ama letho. Oh, hola ke tsebile puo ya bona, le 
nna ke ne ke tla emisa sephethephethe mme ke ba rerele thero 
ka seo ke sa tswa se bona.
 Ha o le nku ya Modisa e Moholo, o sala kgato e nngwe le 
e nngwe ya Hae morao, jwaloka ha dinku tseo di entse. O ke 
ke wa lekwa ho fapohela palesa e kgolo ya kereke, kapa ho 
mamela lentswe la D.D. kapa Ph.D. kapa L.L.D., empa o tla 
inehanya le Modisa. Bibele ere dinku di tseba lentswe la Hae 
mme di a MO latela, empa lentswe la o sele le a di balehisa 
mme di sale Modisa wa tsona wa nnete morao. Ho roriswe 
Modimo.
 Empa hase phetho seo ke se boneng ka ithuta sona mono. 
Ka tsatsi le leng ke ne ke nahanne ka hore ke bone banna ba 
alositse diphoofolo tsa mefuta thoteng. Thaka lena le leng le 

alositse dikolobe tse mmalwa, le leng dipodi tse mmalwa, le 
leng dikamela tse mmalwa, le leng dimoulu tse mmalwa, j.j. 
Kahoo ka botsa motswalle ya dulang mono, hore banna bao ba 
bitswang. “Oh,” a araba, “ke badisa.”
 Ka hana ho amohela. Ka re, “Ha o re BOHLE ke badisa. 
Badisa ba alosa dinku feela, ha ke re?”
 “Be,” a re, “modisa ke moalosi kapa mofudisi, ka baka leo 
mang le mang ya fudisang diphoofolo ke modisa.”
 Tjhe, hoo ha hla ha mmakatsa. Empa ka elellwa phapang 
pakeng tsa badisa bao le ba alosang manku. Bosiu ha bo 
tshwara ba bang bohle ntle le ya alosang manku ba ne ba 
tlohela diphoofolo naheng ba ye hae. Modisa yena a tsamaye le 
dinku tsa hae, mme a di kenye lesakeng a ntoo robala fatshe a 
fetohe monyako wa dinku. Oh, ho roriswe Modimo, Modisa wa 
rona ha re siye kapa ho re tlohela. Ha ho phirima ke batla ho 
ba lesakeng la Hae. Ke batla ho ba kalosong ya Hae.
 Jwale he, re a bona hobane JESU KE MONYAKO. Ke 
monyako wa dinku. Mme o elellwe hobane jwale o bua ka 
ho BULWA HA MONYAKO. Hoo ke’ng haese tshenolo ya 
Hae? Mme Tshenolo eo e bulelwa ho re Matlafatsa, ho bonesa 
Lentswe le ho tlotlisa Lebitso la Hae. E ne e le mahareng a 
mengwaha e mmedi ya ho qetela moo Tshenolo ya BoModimo 
ba Jesu Kreste e ileng ya thunya pela rona. E, re tsebile hore E 
ne e le Modimo. Ho seng jwalo E ne e ka ba Mopholosi wa rona 
jwang? Empa ho tseba hore E ne e le MODIMO O NNOTSHI, 
KAPA MODIMO O LE MONG, hore E ne e le Alfa le Omega, 
hore “Jesu enwa e ne e le MORENA LE KRESTE MMOHO”  
_ HO MO ETSANG MORENA JESU KRESTE, NTATE, MORA 
LE MOYA O HALALELANG, TSOHLE KE MOTHO A LE 
MONG _ esale e lahleha mengwaheng ya pele ya kereke, empa 
jwale re boela re e bona. Tshenolo ya hore E NE E LE MANG 
e ne e kgutlile. Ruri BoModimo hase Modimo ka baperesone-
ba-bararo ka botho bo le bong, hoba ho qosa botho ho etsa 
motho. Efela ha ho ena le botho bo le BONG, ho na le motho 
a le mong. Empa ba dumelang ho baperesone ba bararo ba na 
le BoModimo ba medimo e meraro mme ba molato wa ho tlola 
molao wa pele.
 Empa tshenolo ya BoModimo e kgutlile. Jwale kereke 
ya nnete e ka boela ya ipha matla. Qetellong ka mora nako 
ena yohle e a tseba Morena wa yona ke Mang. Hang hape re 
KOLOBETSA KA LEBITSO LA MORENA JESU jwalo ka ha 
ba entse Pentekosta.
 Ere ke o phethele toro e abilweng se-Modimo eo ke e 
lorileng mabapi le kolobetso ya mabitso a mararo. E ne e se 
pono, empa toro. O a tseba, ke na le bonnete, ba hore le leng 
la mahlohonolo a mengwaha ya kereke e ne e le ho amohela 
ditoro ka Moya o Halalelang, jwalo feela ka ha motho a ka 

fuwa dipono. E ne e le ka bo 3 mesong ya Moqebelo. Ke sa tswa 
tsoha ho kgella Joseph metsi a ho nwa. Ha ke paqama fatshe 
ka ya le sephume sa boroko hang-hang mme ka lora toro ena. 
Ka bona monna e ne eka ntate wa ka. E le monna e moholo wa 
senatla. Hape ka bona mosadi, e lokela ho ba mme wa ka, a 
mpa a sa tshwane le yena, esita le jwalo ka ha monna a na a sa 
tshwane le ntate. Monna enwa a le sehloho ho mosadi wa hae. 
A tshwere kutuhadi e kgutlo-tharo. O a tseba ha o nka kutu o e 
emisa o ntoo e ratha ka selepe, e bopa leleme le kgutlo-tharo la 
patsi e beswang. E ne e le jwalo. A tshware kutu ena a mmate 
ka yona, a be a mo lahle fatshe. Ere a sa rapaletse mono a lla, 
a potolohe a pepile peta ka tjhebeho ya boikakaso sefahlehong, 
ka boikgantsho eka o motlotlo o kgotsofaletse ho otla mosadi 
e monyenyane eo wa batho. Enereha a leka ho tsoha a mo otle. 
Ke sa rate seo a se etsang, empa eitse ha ke hopola ho mo thiba, 
ka nahana, “Nke ke ka betana le monna eo_ o moholo haholo. 
Hape eka ntate wa ka.” Empa tlase botebong ke tseba e se 
ntate, mme ka tseba hore ha ho monna ya lokelang ho tshwara 
mosadi ka tsela eo. Ka tloha ka mo qotsa ka kholloro mme ka 
mo phikolosa ka re, “Ha o na tokelo ya ho mo otla.” Mme ha 
ke rialo ditshika tsa ka tsa kokomoha mme yaka ke seqhobane. 
Monna eo a di bona mme a ntshaba. Ka re, “Ha o ka mo otla 
hape o tla kopana le nna.” A ka a ba le lesisitheho la ho mo 
otla hape, mme yaba toro e a ntlohela.

 Ka phaphama hang ka mora toro. Ka nahana, e ne e 
makatsa haholo. Ka ipotsa hobaneng ke lorile mosadi eo, yaba 
O fihla hang-hang, mme boteng ba Modimo ba tsebahala ho 
nna le kwahollo ya toro ya tswa ho Yena. (Jwale lona batho 
le tseba ke sa ka ka le kwahollela ditoro tsa lona feela; 
empa makgetlo a mangata, ke le bolelle toro tsa lona hoo le 
sa kang la tlameha ho mpolella.) Mosadi o emetse kereke ya 
lefatshe kajeno. Ke hlahetse hantle ditshileng tsena _ ditshila 
tseo e leng hara tsona. E loketse ho ba mme wa mofuta (ke 
mm’a diotswa). Monna wa hae ke mekgatlo ya diphutheho e 
mo busang. Kutu e kgutlo-tharo ke kolobetso ya leshano ya 
botrintase. Enereha e qala e tsoha (hoo ho bolela diphutheho 
di qala di amohela nnete) a boele a e hatelle fatshe ka thuto 
eo ya leshano. Pele a le moholo hoo ke ne ke mo tshaba, empa 
ha ke ema kgahlano le yena ka iphihlela ke le ditshika-tshika 
tse matla. E ne e le DITSHIKA TSA TUMELO. Sephetho sa 
toro e ne e le ho re, “erekaha Modimo a ena le nna, mme a ka 
nnatlafatsa haholo, ha nke ke mo emele kahlano le matla a 
mekgatlo ya lefatshe mme ke mo tedise ho mo otla.”

 Jwale ha ke leke ho haha thuto ka toro. Ebile ha ke leke 
ho netefatsa thuto e ikgethang eo ke e tshehetsang ka toro. 
Bonngwe ba BoModimo bo tloha hantle ho Genese 1:1 ho fihla 
ho Tshenolo 22:21. Empa batho ba foufaditswe ke molawana 
wa botrintase o sa yeng ka mangolo, mme molawana oo o 

amohetswe hohle lefatsheng hoo ho leka ho bona “Modimo 
wa Botho bo le Bong” e le ntho e ke keng ya etsahala. Efela ha 
batho ba sa bone NNETE ya BoModimo. Ba mpa ba e lwantsha; 
ha ba sa tla hlola ba bona nnete yohle hoba TSHENOLO KE 
JESU KRESTE KA HARA KEREKE YA HAE LE MESEBETSI 
YA HAE PAKENG TSA KEREKE BAKENG SA MENGWAHA 
E SUPILENG. Na o e tshwere? Jwale kea kgolwa o a utlwisisa.
 “O na le matlanyana, mme o bolokile Lentswe la Ka mme 
ha wa ka wa latola Lebitso la Ka.” Jwale re hlalositse kamoo 
matla a na a kgutlang kateng. A ne a kgutla. Matla a kgatello a 
ne a qephile. Batho ba ne ba siile mahae a bona mme ba tseka 
tokoloho ya borapedi. Joko ya bolaodi ba kereke e ne e rojwa. 
Mebuso ya fumana e le bohlale ho se tshehetse sehlopha se 
seng kgahlano le se seng. Hantle-ntle, batho ba ditabatabelo 
tse ntle ba mpa ba ena le boetapele bo fokolang ba ne ba 
ikemiseditse ho kena ntweng ya ho sireletsa ditshwanelo tsa 
bona tsa bodumedi. Mohlomong ponahatso e kgolo ya matla a 
bodumedi mongwaheng ona e ne e le ntlha ya hore, leha kwana 
Fora e ne e kgehlemane phetolong ya mmuso, tsoseletso e kgolo 
ya Wesley e phokile phetolo ea e lebisa hole le Borithane e 
Kgolo mme ya e baballa ho ba sebetsa letsohong la Modimo ka 
dilemo tse ngata tse tlotlehang.
 Thero ya Lentswe ha eso hole hakaalo. Yareha Satane 
a tsosa dihlopha tsa hae tsa banahani ba lokolohileng, 
mohla ho hlahang bathei ba bokomonisi, mohla baithuti ba 
thutabomodimo ba rekereke ba ne ba jala mahlale a bona a 
ditshila, Modimo wa hlahisa bahale ba matla ba tumelo, mme 
mesebetsi e meholohadi ya dingolwa tsa Bokreste le thuto le 
thero di tswile lekgatheng lena. Bareri ba yona le baruti ha ba 
eso ho ka ba bapiswa mme ha ba sa tla hlola ba bapiswa. Bo 
Spurgeon, bo Parker, bo McClaren, bo Edward, bo Bunyan, bo 
Meuller, bo Brainard, bo Barnes, bo Bishop, bohle ba ropohile 
lekgatheng lena. Ba ne ba rera, ba ruta ba bile ba ngola 
Lentswe. Ba ile ba rorisa Lebitso la Hae.

KAHLOLO YA MO-JUDA WA BOHATA

 Tshenolo 3:9. “Bona, Ke o neela ba bang ba sinagoge ya 
Satane, ba ipitsang ba-Juda, athe hase bona, ba mpa ba le 
leshano; bona, Ke tla ba tlisa hore ba kgumame pela maoto a 
hao, mme ba tla tseba hobane Ke o ratile.”

 Jwale re lemoha kapele hore bothata bona ba mo-Juda 
wa bohata kapa modumedi wa bohata bo ne bo hlahile 
mongwaheng wa bobedi. Bana ba ipitsang ba-Juda ka 
leshano ba hlahile hantle ka mora tsholoho ya mongwaha wa 
pele, mme jwale ba boela ba hlaha mongwaheng wa bobedi 
ka morao ho hlabollo. Ena hase ntho ya tshohanyetso. Ruri, 

hase tshohanyetso. Ke molao wa Satane. Molao oo ke ho 
hlophisa le ho itseka e le bona ba mantlha mme ka ho etsa 
jwalo ba lokelwe ke ditshwanelo tse ikgethang le menyetla. 
E re ke o bontshe. Morao kwana ho Mongwaha wa Smirna 
batho bana ba buile leshano mme ba ipoledisa e le ba-Juda 
ka nnete (kapa badumedi) athe e ne e se bona. E ne e le ba 
sinagoge ya Satane. E ne e le letshwele le hlophisitsweng la 
Satane, hoba ke ho mongwaha oo moo re boneng banna ba 
qala ba ikaba ka boetapele ba sa bo abelwang tshebeletsong 
ya lentswe kahodima baena ba ha’bo bona ba tshebeletso ena. 
(Babishopo ba hlongwa mabatoweng, hodima baholo). Ntho 
e latelang eo re e boneng ho mongwaha wa boraro ke hore ho 
bile le tulo e bitswang “setulo sa Satane” ka sebele. Mongwaha 
oo o re hlahiseditse lenyalo la kereke le mmuso. Kereke e 
ke ke ya hlolwa ke letho nameng ka baka la matla a mmuso 
a e tshehetsang. Empa Modimo wa roba setlamo seo ho sa 
tsotelehe matla a mmuso mme hlabollo ya tjhabisa lesedi le 
leholo. Empa ha etsahala’ng? MaLuthere a hlophisa a boela a 
ikopanya le mmuso mme re boela re bona sinagoge ya Satane e 
pepeswa mongwaheng ona wa botshelela. Jwale ehlile sehlopha 
sena sa sinagoge se ke ke sa ipitsa sa Satane. Tjhe monghadi. 
Ba ipitsa ba Modimo. Empa ba leshano. Hoba eo e leng mo-
Juda wa nnete (seo ba itsekileng ho ba sona) ke eo e leng 
mo-Juda kahare _ Moyeng. Ka baka leo ha e le ba-Juda ba 
leshano hoo ho bolela hore ba kamoo Juda 19 a buang kateng, 
“ba SE NANG Moya.” Bana ba Modimo ba tswetswe ke Moya. 
Bana ha ba na Moya mme ka baka leo HASE bana ba Modimo 
ho sa tsotelehe ba hanyetsa ka bohale hakakang le hore ba 
ikgathatsa hakae ho leka ho kgodisa e le bona. Ba SHWELE. 
Ke bana ba mokgatlo, mme ditholwana tsa nnete ha di yo. Ba 
hahilwe hodima ditumelwana tsa bona, melawana le dithuto 
mme nnete ha e yo ho bona hoba ba beile makgotla a bona 
hodima Lentswe la Modimo.

 Ere ke o bontshe seo ke lekileng ho se ruta haesale ka 
merara e mmedi e tswang meyeng e mmedi e fapaneng. Nka 
mohlala wa Jesu le Judase kgetlong lena. Jesu e ne e le Mora 
wa Modimo. Judase e ne e le mora timelo. Modimo o no o 
kene ho Jesu. Satane o ne a kene ho Judase. Jesu o ne a ena 
le tshebeletso e tletseng ya Moya o Halalelang hoba “Kamoo 
Modimo a tlotsitseng ka Moya o Halalelang kateng le ka matla 
Jesu wa Nazaretha: Ya neng a tsamaya hohle a ntse a etsa 
hantle, a fodisa bohle ba hataketsweng ke diabolose; hobane 
Modimo o ne a ena le Yena.” Diketso 10:38. E re “Hobane 
yena (Judase) o ne a balwa hara rona, mme o ne a ABETSWE 
tshebeletso ena,” Diketso 1:17. Mattheu 10:1, “Mme ha A 
bileditse ho Yena barutuwa ba Hae ba leshome le metso e 
mmedi, A ba nea matla a ho hlola meya e ditshila, ho e lahlela 
ntle, le ho fodisa malwetse wohle le mefokolo yohle.”

 Moya o nong o dutse ho Judase o tsamaile le tshebeletso 
ya Jesu hantle. Yaba ba babedi ba atamela sefapano. Jesu a 
fanyehwa sefapanong, a neela Bophelo ba Hae ka thabo 
bakeng sa ba’dibe mme a laeletsa Moya wa Hae ho Modimo. 
Moya wa Hae wa ya ho Modimo wa ntoo tshollelwa hodima 
kereke Pentekosta. Empa Judase a iphanyeha mme moya wa 
hae wa kgutlela ho Satane, empa ka mora Pentekosta wona 
moya o nong o dutse ho Judase wa kgutlela hodima morara 
wa bohata o holang mmoho le morara wa nnete hantle. Empa 
o lemohe, moya wa Judase ha o a ka wa fihla Pentekosta. Ha 
o a ka wa nyoloha ho ya amohela Moya o Halalelang. O ne o 
ke ke. Empa moya wa Judase o ne o tjantjella eng? Kgetsana 
ya gauta. Kamoo o no o rata tjhelete. O sa ntse o rata tjhelete. 
Ha o tswa ka Lebitso la Jesu o etsa dintho tse matla mme o 
tshwara dikopano tse kgolo, o sa ntse o itheile hodima tjhelete 
e ngata le meaho, le thuto mme ntho e nngwe le e nngwe ke 
ya mohopolo wa dintho tsa nama. Hlokomela feela moya oo o 
hodima bona mme o se ke wa thetswa. Judase o tswile e le e 
mong wa ba leshome le metso e mmedi mme a etsa mehlolo, le 
yena. Empa o ne a SE NA Moya wa Modimo ka boyena. Ehlile 
o ne a ena le tshebeletso. Ha a ka a fihla Pentekosta kaha e ne 
e se peo ya nnete. E ne e se ngwana wa nnete wa Modimo. Tjhe 
monghadi. Mme ho jwalo sinagogeng ya Satane hona jwale. O 
se ke wa thetswa. O ke ke wa thetswa ha o le mokgethwa wa 
nnete. Jesu o itse o ke ke wa thetswa.
 E, mathaka ana a ipitsa Bakreste empa hase bona.
 “Ke tla ba tlisa hore ba kgumame pela maoto a hao, mme 
ba tla tseba hobane Ke o ratile.” I Bakorinthe 6:2, “Na ha le 
tsebe hoba bahalaledi ba tla ahlola lefatshe?” Hase baapostola 
ba leshome le metso e mmedi feela ba tla dula diteroneng 
tse leshome le metso e mmedi ba ahlola meloko e leshome le 
metso e mmedi ya Iseraele empa bahalaledi, le bona, ba tla 
ahlola lefatshe. Ke mohla bana ba itsekang e le ba Modimo 
le hore Modimo o a ba rata ba tla fumana eo e leng ngwana 
wa Modimo ruri le hore ya ratwang ke Mora ke mang. E, 
letsatsi leo la ho bonahatswa ha yona le tla fihla. Bana ba 
busang lefatshe ka tekanyo jwale, mme ba tla hahela sebata 
setshwantsho mongwaheng wa ho qetela e leng seo ba tla busa 
lefatshe ka sona, ka tsatsi le leng ba tla kokobetswa mohla Jesu 
a tlang le bahalaledi ba Hae ho ahlola lefatshe ka ho loka. Ke 
seo re se boneng hantle ho Matt. 25 mohla “Bohle” ba fositseng 
tsoho ya pele ba emang pela Moahlodi le monyaduwa wa Hae.

THORISO LE TSHEPISO

 Tshenolo 3:10, “Erekaha o bolokile Lentswe la mamello ya 
Ka, le Nna ke tla o lwela nakong ya moleko, o tlang ho hlahela 
lefatshe kaofela, le ba ahileng lefatsheng.”

 Ebe O lekanya eng ka “lentswe la mamello ya Hae?” 
Baheberu 6:13-15. “Hobane Modimo o ne o etsetse Abrahama 
pallo, kahobane ho ne ho se e mong ya O fetisang, O 
hlapantse ka Wona, o itse, Ruri Ke tla o hlohonolofatsa ke 
be Ke o hlohonolofatse, Ke tla o atisa Ke be ke o atise. Mme 
yena, hoba a lebelle ka sebete, ke moo a neilweng seo a neng 
a se baletswe.” O a bona Moya o bua ka Lentswe la Modimo 
le neilweng rona. Ho lebella phethahatso ya Lentswe leo ho 
ne ho hloka mamello jwalokaha ho etsahetse ka Abrahama. A 
tiisetsa eka hoja a bona Eo Ya sa bonweng. A ba le mamello 
mme qetellong Lentswe la phethwa. Ke wona mokgwa oo 
Modimo o rutang batho ba Wona mamello. Kgele, hola A 
phethahatsa Lentswe la Hae ka pontsho ya nama motsotsong 
oo o rapelang, o ne o sa tlo ithuta mamello, empa o ne o tla 
hloka mamello le ho feta bophelong. Ere ke o bontshe nnete 
ena e lolamisitsweng ka botlalo le ho feta. Baheberu 11:17, 
“Ka tumelo Abrahama, mohla a lekwang, a hlahisa Isaaka: 
ya neng a neilwe dipallo (Lentswe la Modimo) o hlahisitse 
mora ya mong ho yena.” Ke eo: Abrahama o lekilwe HOBA A 
amohele Lentswe la Pallo. Bongata bo nahana hore hang ha 
re rapela ka Lebitso la Jesu hodima ditshepiso tse molemo tsa 
Modimo teko e ke ke ya hlaha. Empa mona e re Abrahama 
o lekilwe hoba a amohele tshepiso. Hoo ho nepahetse hantle 
ho latela moPesalema ya buang ka Josefa, 105:19, “Ho 
fihlela mohla taba tseo a neng a di boletse di hlahang: mme 
Lentswe la Jehova la mo leka.” Modimo o re fa ditshepiso tse 
kgolo ka ho fetisisa le tse theko e thata. O tshepisitse ho di 
phethahatsa. O tla e etsa. Empa ho qala mohla re rapelang 
ho fihlela mohla re arabjwang re lokela ho ithuta ho amohela 
mamello meyeng ya rona hoba ke ka mamello feela re ka 
ruang bophelo. Modimo o ke o re rute thuto ena jwaloka ha 
re tseba batho ba mongwaha ona wa botshelela ba ithutile 
mamello. Re bala nalane ya maphelo a BaKreste bana ba 
baholo; ke kgohlano e kakang eo re e bonang pakeng tsa 
maphelo a bona le a rona hobane ba ne ba ena le mamello le 
kgutso, mme kajeno bohle re fekisitswe ke ho hloka-mamello 
ho kgaphatsehang le ho potlaka.

 O tswela pele ho re ho bona, “Kahobane o nkile Lentswe 
la Ka mme wa le phela mme ka ho etsa jwalo wa fumana 
mamello, Ke tla o lwela nakong ya moleko o tlang ho fihla 
hodima lefatshe, ho leka baahi ba lefatshe.” Jwale mona hape 
re bona ho qaphana ha mengwaha ena e mmedi; hoba tshepiso 
ena e amana le pheletso ya lekgathe la ba-Ditjhaba le fihlelang 
sehlohlolo ka Matshwenyeho a Maholo.

 “Ke tla o lwela nakong ya moleko, e tlang ho tla 
lefatsheng, ho leka ba ahileng hodima lefatshe.” Temana ena 
hase mohoo o reng kereke ya nnete e tla hle e kene mme e 
fete hara matshwenyeho. Hoja e ne e bolela hoo e ka be e 

itsalo. Empa e itse, “Ke tla o lwela nakong ya moleko.” 
Moleko ona o tshwana le moleko wa Edene hantle. Etlaba 
tlhahiso e tjhatjhehisang e phahamisiswang e le kganyetso 
e hlamaletseng kgahlano le molao wa Lentswe la Modimo, 
empa ho latela mabaka a ntlha-kemo ya botho etlabe e lokile 
ruri, e kgantsha lesedi e bile e phedisa e tle e thetse lefatshe. 
Ke bakgethwa feela ba keng ba ba thetswa. Moleko o tla 
hlaha ka tsela e latelang. Tsamaiso ya dikereke e qadileng e 
le motheo o hlakileng o kgabane le o hlohonolofetseng haholo 
(ho phethisa thapelo ya Kreste hore bohle ba be bang) e 
ipha matla dipolotiking hoo e hatellang mmuso ho qophella 
bohle ho ikopanya le yona e ka ba ka kotloloho kapa ka ho 
ikobela melaotheo e hlomathisitsweng molaong hore ho se be 
batho ba hlomphuwang e le dikereke tsa nnete ha ba sa kena 
ka kotloloho kapa leha e se ka kotloloho tlasa bolaodi ba 
lekgotla lena. Dihlotshwana di tla lahlehelwa ke melaotheo ya 
tsona, menyetla, j.j., ho fihlela di lahlehelwa ke thepa yohle le 
ditshwanelo tsa moya bathong. Ho tea mohlala, hona jwale 
ntle leha mokgatlo wa bareri ba lehae o e tjhaella monwana 
metseng e mengata, haese yohle, motho o sitwa ho hira 
mohaho wa ho tshwara ditshebeletso tsa bodumedi. Ho ba 
moruti wa lebotho ditshebeletsong tsa sesole, dikokelong, j.j., 
e batla e le setlamo jwale hore o hlomphuwe mme o amohelwe 
ke dihlopha tsa dikereke tsa botrintase. Etlare ha kgatello 
ena e eketseha, etswe e tla etsa jwalo, ho tla ba boima ho 
e hanyetsa, hoba ho hanyetsa ke ho lahlehelwa ke monyetla. 
Mme ba bangata ba tla ngokelwa ho kgema mmoho, hoba ba 
tla utlwa ho le molemo ho sebeletsa Modimo phatlalatsa ka 
hara moralo wa mokgatlo ona ho feta ho se sebeletse Modimo 
phatlalatsa ho hang. Empa baa fosa. Ho dumela leshano 
la diabolosi ke ho sebeletsa Satane, leha kwana o ka batla 
ho mmitsa Jehova. Empa bakgethwa ba nnete ba ke ke ba 
thetswa.

 Ho tswela pele, bakgethwa ba ke ke ba lwelwa feela, 
empa mohla tsamaiso ena e fetohang “SETSHWANTSHO 
SE HAHETSWENG SEBATA,” bahalaledi ba tla be 
ba nkilwe hlwibilong. Mme tsamaiso e nyenyane ena e 
monate, e kgahlisang e qadileng ka boena kwana Efese e 
tla fetoha kganyapa e tshabehang ya Satane e silafatsang e 
thetsang lefatshe lohle. Hoba tsamaiso ya Roma e Katolike 
le ya Protestanta ka ho kopana di tla laola moruo wohle wa 
tsamaiso ya lefatshe mme di hatelle lefatshe lohle lerabeng 
la borapedi ba yona, kapa ho ba bolaya, ka ho tima bohle 
monyetla wa ho reka le ho rekisa ho ka iphedisa. Hona ho tla 
etswa habonolo, hoba baradi bohle ba seotswa ba kgutletse 
ho yena. Ha jwale, ruri Roma e batla e ipokeletse gauta yohle. 
Ba-Juda ba tshwere dibondo tsohle le dipampiri. Ka nako e 
tshwanelehang, seotswa se tla fedisa tsamaiso ya sejwale-jwale 

ya tjhelete ka ho bokeletsa dipampiri tsohle, mme se batle 
gauta. Ereka gauta e le siyo, tsamaiso e a kgehlemana. Ba-
Juda ba tla tshwaswa lerabeng mme ba kene selekaneng, mme 
kereke ya seotswa e tla hapa lefatshe lohle.

TSHEPISO HO BA HAE KA SEBELE

 Tshen. 3:11-12, “Bona, Ke se ke tla kapele: boloka seo o 
nang le sona, e mong a tle a se ke a nka moqhaka wa hao. Ya 
hlolang Ke tla mo etsa tshiya tempeleng ya Modimo wa Ka, 
mme ha a sa tla hlola a etswa teng: mme Ke tla ngola hodima 
hae Lebitso la Modimo wa Ka, le lebitso la motse wa Modimo 
wa Ka, e leng Jerusalema e motjha, ya theohang lehodimong ho 
Modimo wa Ka: le Lebitso la Ka le letjha.”
 Ha re hloke ho tshwaela hodima mohopolo wa ho tla ha 
Hae kapele. Re a tseba O a tla hoba re pheletsong ya matsatsi a 
morao, ha ho jwalo na? Empa O tswelapele ho re, “Boloka seo 
o nang le sona, motho e mong a tle a se ke a nka moqhaka wa 
hao.”
 Jesu o tla mahareng a mahlomola a maholo. Mme ka ho 
tla Hae tsoho e teng. Ba bangata ba tla tswa leroleng mme ba 
nyolohe mmoho le ba phelang ba mpang ba emetse ho kgutla 
ha Hae. Mme bana ba tla fuwa meqhaka. Hobaneng? Hobane 
ke Bara ba Modimo. Ke marena le Yena mmoho. Ba busa le 
Yena. Ke seo moqhaka o se supang _ ho busa le ho rena le 
Morena e Moholo, ka Sebele. Eo ke pallo e yang ho bohle ba 
tshwenyehang le Yena lefatsheng mona _bohle ba ileng ba 
tiisetsa ka mamello ba ntse ba tseba hore Modimo, Moahlodi 
wa ho Loka o tla ba putsa. Bao ba neetseng tsohle ka baka la 
Hae le ho laeletsa tsohle ho Yena ba tla dula teroneng ya Hae 
mme ba fuwe kabelo mmusong wa Hae o tlotlehang.
 Oh, re na le lentswe le tlang ho rona nakong ena yohle. Ke 
ho boloka_ho pheella. O se ke wa tela. Apara dihlomo tsohle 
tsa Modimo_sebedisa sehlomo se seng le se seng seo A re fileng 
sona_sebedisa neo e nngwe le e nngwe eo re nang le yona mme 
o shebe pele ka thabo, hobane re tla rweswa meqhaka ke Eo E 
leng Morena wa Marena le Mmusi wa Babusi.
 Jwale ha A abe meqhaka feela empa O re bana ba leng 
ho monyaduwa ba tla etswa ditshiya tempeleng ya Modimo. 
Empa tempele ya Modimo ke eng? Jesu o itse mmele wa Hae 
ke tempele. E ne e le yona. E ne e le tempele ya Modimo. Empa 
jwale erekaha re le mmele wa Hae, kereke ya nnete ke tempele 
ya Modimo ka Moya o Halalelang o kahara rona. Jwale O tla 
etsa mohlodi tshiya tempeleng eo. Empa tshiya ke eng? Tshiya 
bonneteng ke karolo ya motheo hoba e tshehetsa mohaho o 
moholo. Ho roriswe Modimo, hoo ho emisa mohlodi mmoho le 
baapostola le baporofeta hantle, hobane e re ho Baefese 2:19-

22, “Mme jwale ha le sa le basele leha e le bajaki, empa le le 
ba motse o le mong le bahalaledi, mme le ba ntlo ya Modimo; 
Le mohaho o theilweng hodima motheo wa baapostola le 
wa baporofeta, oo Jesu Kreste E leng lejwe la ntlha la wona; 
Eo mohaho wohle o theilweng hodima Hae o kopaneng ka 
nqa tsohle mme o ntse o hola ho ba tempele e kgethehileng 
Moreneng: Le lona le hahilwe hammoho ho Yena ho ba ntlo ya 
Modimo Moyeng.” E, temana eo ya 22 e re re hahilwe hammoho 
le bona. Ntho e nngwe le e nngwe e kene ka MONYAKO (Jesu) 
mme ke karolo ya mmele oo kapa tempele. Jwale ha Modimo 
a kenya motho tempeleng e le tshiya le ho mo etsa karolo ya 
sehlopha seo sa motheo o etsang? O mo fa tshenolo ya Lentswe 
le ya Hae ka sebele, hoba e le seo baapostola le baporofeta ba 
bileng le sona. Matt. 16:17. Ke eo o eme Lentsweng leo. Ke eo 
moo a emeng teng. Ha ho motho ya ka mo ntshang.

 Thuisa lentswe leo, “hlolang.” Johanne o botsa potso, “Ya 
hlolang ke mang?” karabo e a kgutla, “Ya dumelang hobane 
Jesu ke Kreste.” Ha a re mohlodi ke ya dumelang ho ‘SEO’ e 
leng Jesu le ho ‘SEO’ e leng Kreste, empa ya dumelang hore 
Jesu KE KRESTE _ motho a le MONG _ e seng ba babedi. Ke 
eo ya kolobeleditsweng Lebitsong la Morena Jesu Kreste.

 Modimo o bua ka monyaduwa mona. Na o batla ho bona 
setshwantsho se seng sa hae? Se kwana ho Tshenolo 7:4-
17, “Mme ka utlwa palo ya ba tshwailweng: e le dikete tse 
lekgolo le nang le mashome a mane a metso e mene e leng ba 
tshwailweng melokong yohle ya bana ba Iseraele. Ba leloko la 
Juda ba tshwailweng ba ne ba le dikete tse leshome le metso 
e mmedi. Ba leloko la Rubene ba tshwailweng ba ne ba le 
dikete tse leshome le metso e mmedi. Ba leloko la Gade ba 
tshwailweng ba ne ba le dikete tse leshome le metso e mmedi. 
Ba leloko la Asere ba tshwaileng ba ne ba le dikete tse leshome 
le metso e mmedi. Ba leloko la Nefthali ba tshwailweng ba ne 
ba le dikete tse leshome le metso e mmedi. Ba leloko la Manase 
ba tshwailweng ba ne ba dikete tse leshome le metso e mmedi. 
Ba leloko la Simeone ba tshwailweng ba ne ba le dikete tse 
leshome le metso e mmedi. Ba leloko la Levi ba tshwailweng 
ba ne ba le dikete tse leshome le metso e mmedi. Ba leloko 
la Isaskare ba tshwailweng ba ne ba le dikete tse leshome 
le metso e mmedi. Ba leloko la Sabulone ba tshwailweng ba 
ne ba le dikete tse leshome le metso e mmedi. Ba leloko la 
Josefa ba tshwailweng ba ne ba le dikete tse leshome le metso 
e mmedi. Ba leloko la Benyamine ba tshwailweng ba ne ba le 
dikete tse leshome le metso e mmedi. Ka mora tseo, ka tadima, 
mme, bonang, ka bona, bongata bo boholo ba batho, bao ho 
seng motho ya ka tsebang ho ba bala, ba ditjhaba tsohle le 
mefuta yohle, le merabe yohle, le dipuo tsohle, ba eme pela 
terone, le pela Konyana, ba apere diaparo tse telele tse tshweu, 
ba tshwere dipalema matsohong a bona; ba ntse ba howa ka 

mantswe a phahamileng, ba re, Poloko ke ya Modimo wa rona 
O dutseng teroneng, le ya Konyana. Mme mangeloi kaofela a 
ne a eme e teetse terone, le baholo, le dibopuwa tse phelang tse 
nne hare, a ne a wa ka difahleho pela terone, a rapela Modimo, 
A re, Amen: Poko, le kganya, le bohlale, le teboho, le hlompho, 
le borena, le matla, di be ho Modimo wa rona kamehla le mehla. 
Amen. Yaba e mong wa baholo o ahlamisa molomo wa hae, a 
re, Bana ba apereng diaparo tse telele tse tshweu ke bomang? 
mme ba tswa kae? Ka re ho yena, Monghadi, ho tseba wena. 
Mme a re ho nna, Ke ba tswang mahlomoleng a maholo, mme 
ba hlatswitse diaparo tsa bona tse telele, ba di sweufaditse 
mading a Konyana. Ke ka baka leo ba leng pela terone ya 
Modimo, mme ba O sebeletsa motsheare le bosiu tempeleng ya 
Wona: mme Ya dutseng teroneng o tla ba sireletsa. Ha ba sa tla 
hlola ba lapa, leha e le ho nyorwa; ha ba sa tla hlola ba batwa 
ke letsatsi, leha e le lebatama le leng. Hobane Konyana E hara 
terone etlaba alosa, e tla ba isa didibeng tsa metsi a bophelo: 
mme Modimo o tla hlakola meokgo yohle mahlong a bona.” 
Jesu o tlile. O tshwaile ba 144,000. O nkile 12,000 molokong 
o mong le o mong. Empa ho na le sehlopha se seng seo se 
sa balweng le 144,000 ena ba bonwang temaneng tsa 9-18. Ke 
bomang? Bana ba hara monyaduwa ya ntshitsweng ho ba-
Ditjhaba. Ba ka pela terone ya Hae motsheare le bosiu. Ba Mo 
sebeletsa tempeleng. Bao ke paballo e ikgethileng ya Morena. 
Ke monyaduwa wa Hae.
 Monyaduwa o ya hohle moo Monyadi a leng teng. A ke ke 
a mo tlohela le ka mohla. A ke ke a hlola a tloha lehlakoreng 
la Hae. O tla arola terone le Yena. O tla rweswa moqhaka wa 
kganya ya Hae le hlompho.
 Mme Ke tla ngola hodima hae Lebitso la Modimo wa Ka, le 
lebitso la motse wa Modimo wa Ka. Mme Lebitso la Modimo ke 
lefe? Be, E ne e le Modimo o na le rona, kapa Emmanuele, empa 
leo e ne e se lebitso leo A le neilweng. “Lebitso la Hae o tla mo 
rea Jesu.” Jesu o itse, “Ke tlile ka Lebitso la Ntate, mme ha le 
Nkamohele.” Ka baka leo Lebitso la Modimo ke JESU, hoba 
ke Lebitso leo A tlileng ka lona. Ke MORENA JESU KRESTE. 
Mme mosadi o nka lebitso lefe ha a nyalwa ke monna? O nka 
lebitso la monna. Monyaduwa o tla rewa Lebitso la Hae mohla 
A mo nkelang ho Yena.
 Tshen. 21:1-4, “Mme ka bona lehodimo le letjha le lefatshe 
le letjha: hobane lehodimo la pele le lefatshe la pele di ne di 
fetile; le lona lewatle le ne le se le le siyo. Yaba nna Johanne 
ke bona motse o halalelang, Jerusalema e motjha, o theoha 
lehodimong ho Modimo, o itokisitse jwalo ka monyaduwa 
ya itlhophiseditseng monna wa hae. Ka utlwa lentswe le 
phahamileng le etswa lehodimong le re, Bonang, tabernakele ya 
Modimo e hara batho, mme O tla aha le bona, etlaba ditjhaba 
tsa Hae, mme Modimo o tla ba le bona ka sebele sa Wona, e be 

Modimo wa bona. Modimo o tla hlakola meokgo yohle mahlong 
a bona; lefu ha le sa tla hlola le eba teng, mme ha ho sa tla ba 
maswabi, leha e le ho bokolla, kapa bohloko: hobane tsa pele di 
fetile.” Ho babatseha ha kakang. Dipallo tsohle tse makatsang 
tsa Modimo di phethilwe. Ho tla be ho fedile. Phethoho e tla 
be e phethilwe. Konyana le monyaduwa wa Yona ba dutse 
kamehla diphethehong tsa Modimo. Ho e hlalosa? Ke mang ya 
ka kgonang ho etsa hoo? Ha ho motho. Ho nahana ka yona? Ho 
e lora? Ho bala seo Lentswe le se buang ka yona? E re ka etsa 
seo sohle, empa re ka tseba feela karolo e nyenyane ya yona ho 
fihlela e fetoha nnete tsohong ya pele.
 “Mme Ke tla ngola Lebitso la Ka le LETJHA hodima 
hae.” Lebitso la Ka le Letjha. Mohla dintho TSOHLE di 
ntjhafalang, O tla Inkela Lebitso le letjha mme Lebitso leo e 
tla ba Lebitso la monyaduwa hape. Hore Lebitso leo ke lefe, 
ho se be motho ikekang ho akanya. Eka kgona e be tshenolo 
ya Moya e abilweng ka kgodiso eo ho seng motho a ka itetang 
ho e hanyetsa. Empa ntle le pelaelo O tla tlohela tshenolo eo 
ho fihlela mohla A lakatsang ho hlahatsa Lebitso leo. Wena o 
kgotsofalle ho tseba hore etlaba le kgabane ho feta kamoo re 
kileng ra nahana le ka mohla.

TAYO YA HO QETELA YA MONGWAHA

 Tshenolo 3:13, “Ya nang le tsebe, a utlwe seo Moya o se 
bolellang dikereke.” Mongwaha o mong le o mong o qetela 
ka hlokomediso ena e tshwanang. Ke thapediso e pheellang 
e reng dikereke di mamele lentswe la Morena. Mongwaheng 
ona thapediso e se e qophella ho feta mengwaheng e meng, 
hoba mongwaheng ona ho tla ha Morena ho atamela haufi-ufi 
ruri. Potso e ka hlaha, “Ha eba ho ena le mongwaha o mong 
ka nqane ho ona, hobaneng komelo e kaale?” Karabo e hona 
mona. Mongwaha wa ho qetela o tla ba mokgutshwanyane _ 
mosebetsi o potlakileng wa pheletso. Mme ha ho jwalo feela, 
empa motho o lokela ho hopola kamehla hore mahlong a 
Modimo nako e lehala; e, dilemo tse sekete empa e le letsatsi le 
leng. Mme ha eba A tla dihoreng tse mmalwa ho latela kamoo 
A shebang nako, ke moo ruri A tlamehang ho re hlokomedisa 
ka bohlokolosi bohle mme lentswe la Hae le loketse ho duma le 
sa kgaotse dipelong tsa rona ho itokisetsa ho kgutla hoo.
 Oh, ho na le mantswe a mangata-ngata lefatsheng _ 
mathata a mangata le ditlhoko tse qosang ho elwa hloko; empa 
ho ke ke ha ba le lentswe le bohlokwa-hlokwa le lokelang ho 
mamelwa jwalo ka lentswe la Moya. Kahoo, “Ya nang le tsebe 
ya ho utlwa, a utlwe seo Moya o se bolellang dikereke.”

KGAOLO YA BOROBONG

MONGWAHA WA KEREKE YA LAODISEA

Tshenolo 3:14-22

 Ngolla le lengeloi la kereke ya Laodisea o re: Ke tsena tse 
bolelwang ke eo e leng Amen, Paki e Tshepehang ya Nnete, 
hlooho ya Dibopuwa tsa Modimo;
 Ke tseba mesebetsi ya hao, ha o bate ha o tjhese: holane o a 
bata kapa o a tjhesa.
 Mme jwale ereka ha o le fofo, o sa bate o sa tjhese Ke tla o 
hlatsa molomong wa Ka.
 Ereka ha o re, Ke morui, ke mononi, mme ha ke hloke 
letho; athe ha o tsebe hobane o soto, o madimabe, o mofutsana, 
o sefofu, o feela:
 Ke o eletsa hore o ithekele ho Nna gauta e hlwekisitsweng 
mollong, o tle o rue; le diaparo tse tshweu, o tle o apare, 
dihlong tsa bofeela ba hao di tle di se ke tsa bonahala; o 
ithekele le setlolo sa mahlo, ho a tlotsa ka sona o tle o bone.
 Nna Ke kgalema, ke laya bohle bao ke ba ratang: o be le 
tjheseho hle, mme o bake.
 Bona, Ke eme monyako, mme ke a kokota: ekare ha e mong 
a utlwa lentswe la Ka, mme a bula monyako, Ke tla kena ha 
hae, mme Ke tla lalla le yena, le yena le Nna.
 Ya hlolang Ke tla mo fa ho dula le Nna teroneng ya Ka, jwalo 
ka ha le Nna ke hlotse, mme Ke dutse le Ntate teroneng ya Hae.
 Ya nang le tsebe, a utlwe seo Moya o se bolellang dikereke.

MOTSE WA LAODISEA

 Lebitso, Laodisea, le bolelang, “ditokelo tsa batho” le ne le 
tumme haholo mme le reellwa metse e mengata ho hlompha 
mafumahadi a borena a bitswang jwalo. Motse wona e ne e le o 
mong wa metse e bohlokwa sedikeng sa dipolotiki le o atlehileng 
ho feta ditjheleteng mane Asia e Nyenyane. Thepa e ngata-ngata 
e ne e sielwa motse ona e le lefa ke baahi ba phahameng. E ne e le 
terone e kgolo ya thupello ya bongaka. Batho ba wona ba ikgethile 
ka bonono le mahlale. Hangata o ne o bitswa ‘metropolisi’ kaha 
e ne e le terone ya lebatowa le laolang metse e meng e mashome 
a mabedi le metso e mehlano. Modingwana wa bohetene o nong 
o rapelwa mono, e ne e le Zeus. Hantle-ntle motse ona pele o ne 
o bitswa Diopolis (Motse wa Zeus) ho hlompha modimo wa 
bona. Mongwaheng wa bone ho kile ha tshwarelwa lekgotla le 
bohlokwa la kereke mono. Qetellong wa nyahlatswa ka baka la 
dithothomelo tse sa kgaotseng tsa lefatshe.

 Dika tsa mongwaha wona wa qetelo di ne di tshwaneleha 
hakakang ho emela mongwaha oo re phelang ho wona jwale. 
Ho tea mohlala, ba ne ba rapela modimo o le mong, Zeus, e le 
hloho le ntata medimo. Hona ho lepa phororo ya borapedi ba 
mongwaha wa palokgolo ya mashome a mabedi ba ‘Modimo-
o-le-mong, ntata-rona-bohle’ bo supang kopano ya boena 
bathong, mme jwale bo kopanya Maprotestanta, Makatolike, 
Majuda, Mahindu, j.j. maikemisetso ke hore mokgwa wa 
borapedi ba kopanelo o tla totisa lerato la rona, kutlwisiso, le 
tsotellano. Makatolike le Maprotestanta ba tsitlallela hona, ba 
bile ba kgatha tema setlamong sena ka kano e kgutsitseng ya 
hore ba bang ba tla inkela malebela. Boitshwaro bona bo hlaka 
ho Mokgatlo wa Matjhaba a Kopaneng mohla baetapele ba 
lefatshe ba hanang ho ananela mohopolo ofe feela o ikgethileng 
wa borapedi ba moya ba mpa ba eletsa hore ho qhelwe 
mehopolo yohle e fapaneng ka ditebello tsa hore borapedi 
bohle bo tle bo matahangwe nthong e le nngwe, hoba etswe 
bohle ba labalabela merero e tshwanang, dipheo tsa bohle di a 
tshwana mme ho latela motheo tsohle di nepahetse.

 Elellwa, lebitso, Laodisea, ‘ditokelo tsa batho,’ kapa ‘toka 
ya batho.’ Na ho kile ha ba le mongwaha o kang mongwaha 
wa kereke ya palokgolo ya mashome a mabedi o boneng 
dinaha TSOHLE di raoha di tseka teka-tekano, botjhabeng 
le moruong? Wona ke mongwaha wa makomonisi moo ho 
thweng batho bohle ba lekana, leha kwana e le ka kgopolo 
feela. Wona ke mongwaha wa mekga ya dipolotiki e ipitsang 
Mademokrate a Bakreste, Masoshiale a Bakreste, Federasi ya 
Moruo o Kopanetsweng wa Bakreste, j.j. Ho latela baithuti 
ba lokolohileng ba thutabomodimo Jesu e ne e le mososiale 
mme kereke ya pele tlasa tataiso ya Moya e ne e ipapisitse le 
bososhiale, mme kajeno re lokela ho inkela malebela ke hona.

 Mohla baholo ba ne ba bitsa Laodisea metropolisi e ne 
e le ka chebelopele ya mmuso o le mong wa lefatshe oo re 
ntseng re o hloma. Ha re nahana ka motse oo e le terone ya 
lekgotla le leholo la kereke re bona ho ferella seriti sa kgato ya 
dikereke kajeno, moo kapele re tla bona bohle ‘bao-ho-thweng’ 
ke Bakreste ba kopana. Ruri, kereke le mmuso, bodumedi le 
dipolotiki di a kopana. Mofoka o a tlangwa. Kapele koro e tla 
be e loketse modiko.

 E ne e le motse wa dithothomelo tsa lefatshe, dithothomelo 
tse bileng tsa o ripitla pheletsong. Mongwaha ona o tla fela 
mehleng eo Modimo o sisinyang lefatshe lohle le tswileng ho ya 
ratana le seotswa sa kgale. Hase ditsamaiso tsa lefatshe feela 
tse tla heleha, empa le lona lefatshe le tla sisinngwa le ntoo 
nchafaletswa puso ya dilemo tse sekete ya Kreste.

 Motse ona o ne o ruile, o baballwa ke barui. O ne o 
kgaphatseha tsebo. Bohlale bo atile. Kamoo ho tshwanang le 

kajeno. Dikereke di ruile. Borapedi bo kgabile mme bo etswa 
ka melao, empa bo a bata mme bo shwele. Tsebo le thuto di 
tlatsitse sebaka sa Lentswe le abilweng ke Moya, mme tumelo 
e bipilwe ke mahlale, hoo motho e leng phofu ya dintho tsa 
nama.
 Laodisea ya boholoholo e fumanwa e tswalwa botjha ka 
ditshobotsi tsohle Mongwaheng wa Laodisea wa palokgolo ya 
mashome a mabedi. Ka lereko la Modimo, eka ba nang le tsebe 
ya ho utlwa ba ka tswa ho yona ba se nke kabelo dibeng tsa 
yona le tsuong e salang ba jwalo morao.

MONGWAHA WA LAODISEA

 Mongwaha wa Laodisea o qadile mathwasong a Palokgolo 
ya Mashome a Mabedi, mohlomong ka 1906. O tla tswella nako 
e kae? Jwalo ka mohlanka wa Modimo ya boneng dipono tse 
ngata, eo ho seng LE E NNGWE e kileng ya wela fatshe, ere ke 
lepe (ha ke a re ho porofeta, empa ho lepa) hore mongwaha ona 
o tla fela ka bo 1977. Ha o ka tshwarela tlhahiso ya ka mona, 
bolepi bona ke bo tshetleha hodima dipono tsa sehlooho tse 
supileng tse ntseng di tsweletse mme di tlile ho nna hoseng ha 
Sontaha se seng sa Phupjane, 1933. Morena Jesu a bua le nna 
mme a re ho kgutla ha Morena ho ne ho atamela, empa pele A 
kgutla, diketsahalo tse supileng tsa sehlooho di tla hlaha. Ka 
di ngola fatshe tsohle mme hoseng hono ka hlahisa tshenolo ya 
Morena. Pono ya pele e le hore Mussolini o tla thibella Ethopia 
mme naha eo e tla “kgehlemana mehlaleng ya hae.” Pono eo ya 
hla ya tsosa motswebere, mme ba bang ba halefile ha ke rialo 
mme ba sa e dumele. Empa ya etsahala jwalo. A kena mono 
feela ka dihlomo tsa hae tsa mehla ena mme a hapaka. Batala 
ba se na monyetla. Empa pono ya boela ya re Mussolini o tla 
hlahelwa ke pheletso e nyarosang ha setjhaba sa habo se mo 
hlanohela. Hoo ha etsahala hantle kamoo ho boletsweng.
 Pono e latelang ya re mo-Austria ya bitswang Adolph 
Hitler o tla hlaha a buse Jeremane e le mmusanosi, mme a 
ngokele lefatshe ntweng. Ya bontsha lerako la Siegfried le 
kamoo mabotho a rona a tla bona nako e bohloko ho le hlola. 
Ya ntoo bontsha Hitler a hlahelwa ke pheletso e hlollang.
 Pono ya boraro e ne e le sedikadikweng sa dipolotiki tsa 
lefatshe hoba e mpontshitse ho tla ropoha MEKGA e meraro, 
bo-Fasime, bo-Nazi, le bo-Komonisi, empa e mmedi ya pele 
e tla metswa ke wa boraro. Lentswe le sa phetse ho omela, 
“HLOKOMELA RUSSIA, HLOKOMELA RUSSIA. Bea leihlo 
la hao hodima Morena wa Leboya.”
 Pono ya bone ya bontsha ho hlaha dikgatelopele tsa tonana 
mahlaleng ka mora ntwa ya bobedi ya lefatshe. Sehlohlolo 
sa yona ya eba koloi e nang le bokahodimo bo tshwanang le 

pudulana ya polasetiki e mathang e theosa mebileng e batsi e 
metle e laolwa ka remoutu e bile eka batho ba dutse ka hara 
koloi ena e se nang seterebili ba bapala papadi ya mofuta ho 
ithabisa.
 Pono ya bohlano e ne e amana le bothata ba boitshwaro 
ba mongwaha wa rona, haholo e itshetlehile hodima basadi. 
Modimo wa mpontsha basadi ba qadile ho tswa madulong ka 
ho fuwa tokelo ya ho vouta. Yaba ba poma moriri wa bona, ho 
supa ba sa hlole ba le tlasa puso ya monna empa ba phehella 
ditokelo tse lekanang, kapa mabakeng a mangata, kahodim’a 
ditokelo tse lekanang. A ithuela diaparo tsa banna mme a kena 
maemong a ho hlobola, ho fihlela setshwantsho sa ho qetela seo 
ke se boneng e ne e le sa mosadi ya hlobotseng ntle le aporone 
e kang lehlaku la feiga. Ka pono ena ka bona kgopamiso e 
nyarosang le tsietsi e tepeletsang ya boitshwaro ba lefatshe 
lohle.
 Yaba ponong ya botshelela ho hlaha mosadi e motle haholo 
Amerika, a mpa a le sehloho. A laola batho ka matla a hae a 
feletseng. Ka dumela hona e le ho tsoha ha Kereke ya Roma 
e Katolike, leha kwana ke tsebile e ka ba pono ya mosadi wa 
ho reng ya iphang matla a maholo Amerika ka baka la voutu e 
ratwang ya basadi.
 Pono ya ho qetela le ya bosupa ebile moo ke utlwang ho 
qhoma ho hoholo ho nyarosang. Ha ke hetla ho sheba ka bona 
ho se letho ha e se malwanlwahla, madumela a bakilweng ke 
diqhomane, le mosi hodima naha yohle ya Amerika.
 Ho latela dipono tsena tse supileng, hammoho le diphetoho 
tse lehala tse haotseng lefatsheng dilemong tse mashome a 
mahlano tse fetileng, KE A LEPA (ha ke porofete) hore dipono 
tsena tsohle di tla be di etsahetse ka 1977. Mme leha bongata 
bo ka utlwa e le polelo e hlokang boikarabelo kaha Jesu a 
itse ‘ha ho motho ya tsebang letsatsi leha e le hora,’ ke sa 
ntse ke bolokile bolepi bona ka mora dilemo tse mashome a 
mararo hobane, Jesu ha ESO re ha ho motho ya ka tsebang 
selemo, kgwedi kapa veke eo ho kgutla ha Hae ho tla phethwa 
ka yona. Kahoo kea pheta, ke dumela ka botshepehi mme ke 
pakela nnete eo jwalo ka moithuti ya ikemetseng wa Lentswe, 
le ka tshusumetso e Kgethehileng hore 1977 e lokela ho kgaotsa 
ditsamaiso tsa lefatshe le ho lelekela dilemo tse sekete.
 Jwale ere ke bue sena. Ana ho na le motho ya ka pakang 
pono efe feela ya tseo e fosahetse? Ana ha di a phethahala 
tsohle? E, e nngwe le e nngwe e phethilwe, kapa e mothating 
hona jwale. Mussolini o ile a futuhela Ethopia ka katleho, 
a ntoo wa mme a lahlehelwa ke tsohle. Hitler a qala ntwa 
eo a sitilweng ho e qeta mme a shwa ka mokgwa o mohlolo. 
Bokomonisi bo metsitse MEKGA e meng e mmedi. Koloi e kang 
pudulana ya polasetiki e entswe mme e emetse marang-rang a 

nepahetseng a ditsela. Basadi ba hlobotse, ba se ba bile ba 
apara disutu tse tolang tse sa apeseng bokahodimo ba mmele. 
Mme tsatsi le leng ke bone makasineng oona mose oo ke o 
boneng ponong ya ka (hola le ka o bitsa mose). E ne e le lesela 
la mofuta wa polasetiki le bonaletsang ka mathebana a mararo 
a rothofaditsweng ho kgurumetsa matswele a mabedi tulong e 
nyenyane, ho ntoo ba le tulo e rothofatswang e kang foresekoto 
se se nyenyane tlase. Kereke ya Katolike e a tsoha. Re bile 
le mopresidente a le mong wa Mokatolike ntle le pelaelo re 
tla ba le e mong. Ho setse eng? Le letho haese Baheb. 12:26. 
“Eo lentswe la Hae le kileng la sisinya lefatshe mohla monene: 
mme jwale O baletse batho, a re, Ke sa tla be ke sisinye hang 
hape e seng lefatshe feela, empa e leng le lona lehodimo.” Hang 
hape Modimo o tla sisinya lefatshe ho be ho sisinyehe ntho e 
nngwe le e nngwe e ka sisinyehang. Ke moo A tla le ntjhafatsa. 
Hlakubele e fetileng feela, 1964, thothomelo eo ya lefatshe ya 
Alaska ya Labohlano le Molemo e sisintse lefatshe lohle leha 
kwana e sa le ntsha taolong. Empa Modimo o ne a hlokomedisa 
ka ho reketla ha lefatshe seo A tla se etsa kapele ka mokgwa 
o moholwanyane. O tla qhomisa a be a kolokotehise lefatshe 
lena le rohakilweng ke sebe, moena’ ka, kgaitsedi ya ka, mme 
sebaka se seng feela se ka mamellang ho reketla hoo, mme ke 
mohlapeng wa Morena Jesu. Mme ere lereko la Modimo le sa o 
atetse, ke o qeka ho nehela bophelo ba hao, o sa baballe letho 
ho Jesu Kreste, Eo jwaloka Modisa ya tshepehang a tlang ho o 
pholosa le ho o boloka le ho o hlahisa kganyeng o se na letheba 
ka nyakallo e kgolo.

MOROMUWA

 Ke belaela haholo hore mongwaha o mong le o mong o 
tsebile ka nnete moromuwa eo Modimo a o romeletseng 
wona, ntle le mongwaheng wa pele moo Paulosi e neng e le 
moromuwa. Mme esita le mongwaheng oo bongata ha bo a ka 
ba mo lemoha hodima seo a neng a le sona.
 Jwale mongwaha oo re phelang ho wona e tla ba o 
mokgutshwane haholo. Diketsahalo di tla feta kapele haholo. 
Ka baka leo moromuwa ho Mongwaha wona wa Laodisea o 
loketse ho ba teng mona jwale, leha ka mohlomong re eso ho 
ka re mo tseba jwale. Empa ruri ho tla lokela ho ba le nako eo 
a tsebahalang ka yona. Jwale nka tiisa taba eo hobane re ena le 
Lengolo le hlalosang tshebeletso ya hae.
 Tabeng ya pele, moromuwa eo e tla ba moporofeta. O tla ba 
le maemo a moporofeta. O tla ba le tshebeletso ya boporofeta. 
E tla be e theilwe ka ho tiya Lentsweng hoba ha a porofeta 
kapa a tlelwa ke pono, kamehla di tla be di “lebahane le 
Lentswe” mme KAMEHLA di tla phethahala. O tla netefatswa 
jwalo ka moporofeta ka baka la nepo ya hae. Tiiso ya hore 

ke moporofeta e fumanwa ho Tshen. 10:7 “Empa mehleng 
ya lentswe la moromuwa wa bosupa, ha a qala ho letsa, ke 
moo sephiri sa Modimo se tla phetheha, kamoo A boleletseng 
bahlanka ba Wona, baporofeta kateng.” Jwale motho enwa, ya 
reilweng ‘lengeloi’ temaneng ena phetolelong ya King James ha 
SE sebopuwa sa lehodimo. Lengeloi la botshelela le letsang, lee 
e leng sebopuwa sa lehodimo, le ho Tshen. 9:13, mme la bosupa 
hona mokgweng oo le ho Tshen. 11:15. Lena le mona ho Tshen. 
10:7 ke moromuwa-phutheho ya bosupa mme ke motho, mme o 
loketse ho tlisa molaetsa o tswang ho Modimo, mme tshebeletso 
ya hae le molaetsa di tla phethela sephiri sa Modimo jwalo ka 
ha ho boleletswe bahlanka ba Hae, baporofeta. Modimo o tla 
tshwara moromuwa enwa wa ho qetela jwalo ka moporofeta 
HOBANE KE MOPOROFETA. Ke seo Paulosi a neng a le sona 
mongwaheng wa pele, mme mongwaha wa ho qetela o na le e 
mong, le wona. Amose 3:6-7, “Terompeta ha e letswa motseng, 
na batho ha ba tshohe kaofela na? Na tlokotsi e ka hlaha 
motseng, e sa hlahiswe ke Jehova? Hobane Morena Jehova ha a 
etse letho, A eso ho senole morero wa Hae ho bahlanka ba Hae, 
baporofeta.”
 E ne e le mehleng ya nako ya qetelo ha diaduma tse 
supileng tsa Jesu di ne di hlaha. Tshen. 10:3-4, “Mme la howa 
ka lentswe le phahamileng, jwalo ka tau ha e puruma: eitse 
hobane le howe, diaduma tse supileng tsa utlwahatsa mantswe 
a tsona, yare hobane diaduma tse supileng di utlwahatse 
mantswe a tsona, ka re, kea ngola; yaba ke utlwa lentswe le 
tswang lehodimong, le re ho nna: Kwahela tse boletsweng ke 
diaduma tse supileng, mme o se ke wa di ngola.” Se neng se 
le diadumeng tseo ha ho motho ya se tsebang. Empa re hloka 
ho tseba. Mme ho tla nka moporofeta ho fumana tshenolo 
hobane Modimo ha o na mokgwa o mong o sele ho tliseng 
ditshenolo tsa Hae tse Mangolong ntle le ka moporofeta. 
Kamehla Lentswe le tlile ka moporofeta le hona ho tla be sa 
le ho le jwalo kamehla. Ho-re taba ena ke molao wa Modimo e 
hlakiswa le ke tlhahlobo e tlwaelehileng ya Lengolo. Modimo 
o sa fetoheng ka tsela tse sa fetoheng o rometse ntle le ho 
fetoha moporofeta wa Hae mongwaheng o mong le o mong moo 
batho ba neng ba kgelohile taolo e Kgethehileng. Ha barutehi 
le batho mmoho ba se ba tlohile Lentsweng, kamehla Modimo 
o romeletse batho bana mohlanka wa Hae (empa ka ho teela 
barutehi ba tsa bodumedi kathoko) e le ho lokisa thuto ya 
bohata le ho kgutlisetsa batho ho Modimo hape.
 Ka baka leo re bona moromuwa wa mongwaha wa bosupa 
a etla, mme yena ke moporofeta.
 Ha re bone feela moromuwa enwa a etla mona ho Tshen. 
10:7, empa re fumana ha Lentswe le bua ka Elia ya tlang pele 
Jesu a kgutla. Ho Matt. 17:10, “Barutuwa ba Hae ba Mmotsa ba 
re, Na ke ho reng ha bangodi ba re e ka kgona Elia a tle pele?” 

Jesu a araba a re ho bona, “Kannete Elia o tshwanetse ho tla, a 
busetse tsohle tokeng.” Pele ho ho tla ha Morena wa rona, Elia 
o tshwanetse ho kgutla bakeng sa mosebetsi wa kgutlisetso 
kerekeng. Ke sona se bolelwang ke Mal. 4:5, “Bonang Ke ya 
le romella moporofeta Elia, ho eso ho tle letsatsi la Jehova 
le tshabehang; o tla busetsa dipelo tsa bo-ntate ho bara ba 
bona, le pelo tsa bara ho bo-ntata bona, hore Ke se tshohe 
Ke etla mme ka otla lefatshe ka ho le timeletsa.” Ruri ha ho 
pelaelo hore Elia o tshwanetse ho kgutla pele Jesu a etla. O 
na le mosebetsi o ikgethileng oo a tla o phetha. Mosebetsi oo 
ke karolo ya Mal. 4:6 e reng “o tla busetsa dipelo tsa bara 
ho bo-ntata bona.” Lebaka leo re tsebang ka lona hore wona 
ke mosebetsi wa hae o ikgethileng o etswang nakong eo ke 
hobane a se a ile a phetha karolo e bolelang “o tla busetsa 
dipelo tsa bo-ntate ho bara ba bona,” mohla tshebeletso ya 
Elia e ne e le mona ka Johanne Mokolobetsi. Luka 1:17, “O 
tla Mo etella pele ka Moya le ka matla a Elia, a tle a busetse 
dipelo tsa bo-ntate baneng ba bona, le bahanyetsi bohlaleng ba 
ya Lokileng, a tle a lokisetse Morena setjhaba se hlekehileng 
hantle.” Tshebeletsong ya Johanne “dipelo tsa bo-ntate di ile 
tsa busetswa baneng.” Re tseba hoo hobane Jesu a itsalo. Empa 
ha e bolele hore dipelo tsa bana di ile tsa busetswa ho bo-ntate. 
Taba eo ke hona e tla etsahala. Dipelo tsa bana ba letsatsi 
la qetelo di tla busetswa morao ho bo-ntate ba Pentekosta. 
Johanne o ile a lokisa bo-ntate e le hore Jesu a tle a amohele 
bana mohlapeng. Jwale moporofeta enwa eo Moya wa Elia o 
dulang hodima hae o tla lokisetsa bana ho amohela Jesu hape.

 Jesu o bitsitse Johanne Mokolobetsi, Elia. Matt. 17:12, 
“Empa Ke re ho lona Elia o se a tlile, mme ba mo entse hohle 
hoo ba ho ratileng, ba mpa ba sa ka ba mo tseba.” Lebaka leo 
ka lona a bitsitseng Johanne Elia, ke kahobane wona Moya o 
neng o dutse hodima Elia o ne o kgutletse hodima Johanne, 
ekasita le jwalo ka ha Moya oo o ne o kgutletse hape hodima 
Elisha hoba puso ya Akabe e fete. Jwale hape-hape Moya oo o 
tla kgutlela hape hodima monna e mong pejana feela ho ho tla 
ha Jesu. E tla be e le moporofeta. O tla netefatswa ka mokgwa 
oo ke Modimo. Ereka ha Jesu, ka Sebele, nameng a ke ke a 
ba mona ho mo netefatsa, (jwalo ka ha A entse ka Johanne) 
hono ho tla etswa ke Moya o Halalelang hoo tshebeletso ya 
moporofeta enwa e tlang ho teelwa hare ka diponahatso tse 
kgolo le hona tse mohlolo. Jwalo ka moporofeta, tshenolo e 
nngwe le e nngwe e tla netefatswa, hobane tshenolo e nngwe 
le e nngwe e tla etsahala. Diketso tse makatsang tsa bonatla di 
tla etswa taelong ya hae ya tumelo. Ho ntano tliswa molaetsa 
oo Modimo a mo neileng wona Lentsweng ho kgutlisetsa batho 
morao nneteng le matleng a nnete a Modimo. Ba bang ba tla 
mamela, empa bongata bo tla tsitlallela sebopeho mme ba mo 
nyedise.

 Ereka ha moromuwa enwa wa moporofeta wa Tshen. 10:7 e 
tla be e le yena wa Mal. 4:5-6 tlhahong o tla tshwana le Elia le 
Johanne mmoho. Banna bao bobedi ba ne ba ikguletse kathoko 
ho dikolo tsa borapedi tse neng di amohelehile tsa letsatsi la 
bona. Bobedi e ne e le banna ba dulang felleng. Bobedi ba ne 
ba nka kgato ha feela ba ne ba ena le “Ho rialo Morena,” ho 
hlaha ho Modimo ka ho otloloha ka tshenolo. Bobedi ba ile ba 
kgaruma kgahlano le ditsamaiso tsa borapedi le baetapele ba 
tsatsi la bona. Empa ha ho a ka ha fella moo feela, ba ile ba 
kgaruma kgahlano le bohle ba neng ba bodile leha e le ba neng 
ba bodisa ba bang. Mme hlokomelang, bobedi ba porofetile ka 
thata kgahlano le basadi ba hlokang mekgwa le boitshwaro ba 
bona. Elia o ile a howa kgahlano le Jesebele, mme Johanne a 
kgalema Herodiase, mohatsa Filipi.

 Leha kwana a ke ke a ratwa, o tla netefatswa ke Modimo. 
Jwalo ka ha Jesu a pakile Johanne, le Moya o Halalelang o 
pakile Jesu, re ka lebella ruri hore tabeng ya pele monna enwa 
o tla pakwa ke Moya o sebetsang bophelong ba hae ka diketso 
tsa bonatla tse ke keng tsa hanetswa le hona di sa fumanwe 
kae-kae feela; mme Jesu ka Sebele, ho kgutleng, o tla mo paka, 
esita le jwaloka ha A pakile Johanne. Johanne o tiisitse hore 
Jesu o ne a tla tla, _ le monna enwa, jwaloka Johanne, o tla 
paka hore Jesu o a tla. Mme hona ho kgutla ha Kreste ho tla 
kgodisa ha ruri enwa monna e ne e le moetellipele wa ho tla 
ha Hae labobedi. Ena ke pontsho ya ho qetela ya hore ruri 
enwa ke moporofeta wa Mal. 4, hoba phello ya lekgathe la ba-
Ditjhaba e tla ba ha Jesu, ka Sebele sa hae, a hlaha. E tla be e 
le morao haholo he ho bao ba mo nyedisitseng.

 Ho ka hlakisa tlhahiso ya rona ya moporofeta wa letsatsi 
la qetelo ho ya pejana, ha re hlokomeleng ka ho kgetheha hore 
moporofeta wa Matt. 11:12, e ne e le Johanne Mokolobetsi, e 
leng ya boletsweng ho Mal. 3:1, “Bonang, Ke ya roma lenqosa 
la Ka, le tle le hleke tsela pela Ka; mme hang Morena, Eo le 
mmatlang, o tla kena tempeleng ya Hae, e leng Lengeloi la 
Selekane, Leo le le lakatsang; bonang, O a tla, ho bolela Jehova 
wa makgotla.” Matt. 11: 1-12, “Eitse ha Jesu, a qetile ho laela 
barutuwa ba Hae ba leshome le metso e mmedi, A tloha moo 
ho ya ruta le ho bolela Evangedi metseng ya naha eo. Johanne 
ha a le teronkong a utlwa mesebetsi ya Kreste, yaba o romela 
barutwa ba hae ba babedi ho Jesu, a re ho Yena, Ana ke Wena 
ya boletsweng ha thwe o tla tla, kapa re sa lebeletse e mong 
na? Jesu a araba a re ho bona, Eyang le tsebise Johanne tseo 
le di utlwang le tseo le di bonang: difofu di a bona, dihlotsa 
di a tsamaya, balepera ba ntlafala, ba thibaneng ditsebe ba 
utlwa, bafu ba tsoha, mme mafutsana a bolellwa Evangedi. Ho 
lehlohonolo, ya sa tlo ka a kgopjwa ho Nna. Bao ha ba tlohile, 
Jesu a qala ho bolella bongata tsa Johanne a re, Le ne le ile 
ho bonang eng felleng? Na e ne e le lehlaka le tsukutlwang 

ke moya na? Le mpa le ne le le ile ho bonang na? Na e ne e le 
motho ya apereng kobo tse bonolo na? Bonang, ba apereng 
tse bonolo ba matlung a marena. Ana le ne le ile ho bonang? 
A e ne e le moporofeta na? e, Ke rialo ho lona, ya fetisang le 
moporofeta. Hobane ke yena, ya bolelwang moo ho ngodilweng. 
Ho thwe bona, Ke roma pela sefahleho sa Hao lenqosa la Ka, 
le tlang ho O lokisetsa tsela. Ke re ho lona, Ka nnete hara ba 
tswetsweng ke basadi ha ho e moholo ho Johanne Mokolobetsi: 
empa e monyenyane mmusong wa mahodimo o moholo ho 
yena.” Hona ho se ho etsahetse. Hona ho phethahetse. Ho 
fetile. Empa jwale hlokomelang ho Mal. 4:1-6, “Hobane bonang, 
letsatsi le a tla, le tjhesang jwalo ka mollo wa sebopi; mme 
baikgohomosi kaofela, le bohle ba etsang bolotsana, ba tla ba 
jwalo ka matlakala; tsatsi leo le tlang le tla ba tjhesa, ho bolela 
Jehova wa makgotla, ho se hlole ho sala ho bona motso kapa 
lekala. Empa ha e le lona ba tshabang Lebitso la Ka le tla 
tjhabelwa ke Tsatsi la ho Loka le nang le poloko mahlaseding 
a Lona; le tla tswa, le be le thale jwalo ka manamane a 
nontshitsweng. Le tla hatakela ba bolotsana; hobane ba tla ba 
jwalo ka molora ka tlasa bohato ba maoto a lona tsatsing le tla 
etswa ke Nna, ho bolela Jehova wa makgotla. Hopolang molao 
wa Moshe mohlanka wa Ka, oo Ke o laetseng ba-Iseraele ka 
yena Horebe, e leng molao le ditaelo. Bonang, Ke ya le romella 
moporofeta Elia ho eso ho tle letsatsi la Jehova le leholo le 
tshabehang: O tla busetsa dipelo tsa bo-ntate ho bara ba bona, 
le pelo tsa bara ho bo-ntata bona, hore Ke se tshohe ke etla 
mme Ka otla lefatshe ka ho le timeletsa.” Le a bona, hang ka 
mora ho tla ha Elia ENWA, lefatshe le tla hlwekiswa ka mollo 
mme ba bolotsana ba tla tjheswa e be melora. Ehlile, hona ha 
ho A KA ha etsahala nakong ya Johanne (Elia wa letsatsi la 
hae.) Moya wa Modimo o porofetileng ho tla ha moromuwa 
wa Mal. 3:1 (Johanne) o ne o mpa o pheta-pheta feela polelo 
ya Hae ya pele ya seporofeto se ho Esaia 40:3 e boletsweng 
bonnyane dilemo tse makgolo a mararo pele. “Lentswe la 
ya howang felleng. Hlekang tsela ya Jehova felleng, le latse 
mmila wa Modimo wa rona nahathothe.” Jwale Johanne, ka 
Moya o Halalelang, o tumisitse Esaia le Malakia ho Matt. 3:3, 
“Hobane ke yena ya neng a lekantswe ke moporofeta Esaia, 
ha a re, Lentswe la ya howang felleng le re, Hlekang mmila wa 
Morena, le lokise ditsela tsa Hae.” Kahoo re ka bona hantle ho 
tswa Mangolong ana hore moporofeta wa Mal. 3, eo e neng e 
le Johanne, e ne e SE moporofeta wa Mal. 4, leha kwana ruri, 
bobedi Johanne le moporofeta enwa wa letsatsi la qetelo ba ena 
le wona Moya oo hodima bona O neng o le hodima Elia.

 Jwale moromuwa enwa wa Mal. 4 le Tshen. 10:7 o tla 
etsa dintho tse pedi. Ya pele: Ho latela Mal. 4 o tla busetsa 
dipelo tsa bana ho bontate. Ya bobedi: O tla senola diphiri 
tsa diaduma tse supileng ho Tshen. 10 e leng ditshenolo tse ka 

hara ditiiso tse supileng. E tla ba “diphiri-dinnete” tsena tse 
senotsweng ka Kgalalelo tse busetsang ka seqo dipelo tsa bana 
ho bo-ntate ba Pentekosta. Ehlile ho jwalo.
 Empa hlokomelang hona hape. Moromuwa-moporofeta 
enwa tlhahong ya hae le boitshwarong o tla tshwana le Elia 
le Johanne. Batho ba mehleng ya moromuwa-moporofeta 
enwa ba tla tshwana le ba tsatsing la Akabe, le ho la Johanne. 
Mme ereka ha e le “BANA FEELA” bao dipelo tsa bona di tla 
kgutliswa, ke bana feela ba tla mamela. Matsatsing a Akabe 
ke 7,000 feela tsa peo ya nnete ya Baiseraele e fumanweng. 
Matsatsing a Johanne le teng ha e ba le ba mmalwa. Bongata 
mengwaheng eo bobedi bo ne bo le bohloleng ba tshebeletso ya 
medingwana.
 Ke sa batla ho etsa papiso e le nngwe hape pakeng tsa 
moromuwa-moporofeta wa Laodisea le Johanne, moromuwa-
moporofeta ya eteletseng ho tla ha Jesu la ho qala. Batho 
ba tsatsing la Johanne ba mo fapantse le Messia. Jhn. 1:19-
20, “Ke bona bopaki ba Johanne, mohla ba-Juda ba romileng 
baprista le ba-Levi, ba etswa Jerusalema ho ya mmotsa ho re, 
Wena o mang? A ipolela, a se ke a latola; a bolela a re, Ha se 
nna Kreste.” Jwale moromuwa-moporofeta enwa wa tsatsi la 
qetelo o tla rua matla a maholo hakana pela Morena hoo ho 
tla ba le ba mo fapanyang le Morena Jesu. (Ho tla hlaha moya 
lefatsheng nakong ya qetelo o tla thetsa ba bang le ho etsa hore 
ba dumele sena. Matt. 24:23-26, “Hobane ho tla hlaha bo-Kreste 
ba bohata, le baporofeta ba bohata, mme ba tla etsa mehlolo 
le meeka; e ka thetsang, le bona bakgethwa, hola ke ntho e ka 
etswang. Bonang, Ke le boleletse pele ditaba di eso ho hlahe. 
Ka baka leo ha ba ka re ho lona: Bonang, O nahathothe; le se 
ke la tswela teng; kapa ha ba re, bonang O phaposing ya ntlo; 
le seke la dumela.”) Empa le se ke la e dumela. Ha se Jesu 
Kreste. Ha se Mora wa Modimo. KE E MONG WA BAENA, 
MOPOROFETA, MOROMUWA, MOHLANKA WA MODIMO. 
Ha a lokelwe ke hlompho e fetisang eo Johanne a e fumaneng 
mohla e ne e le lentswe le howang, “Ha ke Yena, EMPA YENA 
O TLA NTATELA.”
 Pele re kwala karolo ena ya moromuwa wa Mongwaha wa 
Laodisea, re tshwanela ho ela mehopolo e mmedi hloko ka ho 
tiya. Pele, Mongwaha wona o tla ba le moromuwa-moporofeta a 
le MONG. Tshen. 10:7, e re, “Ha terompeta ya lona (bonngweng) 
e tla lla.” Ha ho eso be le mongwaha oo Modimo le ka mohla o 
neileng batho ba Hae baporofeta ba babedi ba baholo nakong 
e le nngwe. O fane ka Henoke (a le mong); O fane ka Noe (a le 
mong); O fane ka Moshe (ke yena feela ya neng a ena le Lentswe 
leha ba bang ba porofetile); Johanne Mokolobetsi o tlile a le 
MONG. Jwale tsatsing lena la ho qetela ho tlamehile ho tla 
MOPOROFETA (e seng moporofeta wa mosadi _ leha kwana 
mongwaheng wona ho ena le basadi ba bangata ho feta banna 

ba ikemiseditseng ho neana ka tshenolo ya Modimo), mme 
Lentswe le sa tlaileng le bolela hore yena (moporofeta) o tla 
senolela batho ba mehla ya qetelo diphiri, mme a busetse dipelo 
tsa bana morao ho bo-ntate. Ho na le batho ba reng batho ba 
Modimo ba tla kopanngwa ka tshenolo e bokantsweng. Ke 
phephetsa polelo eo. Ke tlhahiso e soto, e hlokang botsitso ka 
pela sefahleho sa Tshen. 10:7. Jwale ha ke latole hore batho ba 
tla porofeta mongwaheng wona wa qetelo le hore ditshebeletso 
tsa bona di ka loka le hore di tla nepahala. Ha ke latole hore ho 
tla ba le baporofeta ekasita le jwalo ka ha matsatsing a Paulosi 
ho bile le “e mong e leng Agabuse moporofeta ya porofetileng 
tlala.” Ke dumela hore ho jwalo. EMPA KE LATOLA HODIMA 
KGODISO E SA TLAILENG YA LENTSWE HORE HO NA 
LE MOROMUWA-MOPOROFETA E MOHOLO YA FETANG 
BONNGWE YA TLA SENOLA DIPHIRI JWALO KA HA DI 
NKILWE KA HARA LENTSWE, LE HONA YA JERENG 
TSHEBELETSO E KA KGUTLISETSANG DIPELO TSA 
BANA HO BONTATE. “Ho rialo Morena” ka Lentswe la Hae le 
sa hloleheng e a ema, mme e tla ema mme e netefatswe. Ho na le 
moromuwa-moporofeta a le mong mongwaheng wona. Ekasita 
le ho latela boitshwaro ba batho feela, motho mang kapa mang 
o a tseba hore moo ho nang le batho ba bangata le teng ho na le 
mehopolo e arohaneng dintlheng tse nyenyane tsa thuto e kgolo 
eo ba e tshwereng bohle mmoho. Ke mang jwale he ya tla ba le 
matla a ho se tlaile a loketseng ho kgutlisetswa mongwaheng 
wona wa qetelo, hoba mongwaha wona wa qetelo o tla boela 
o bonahatsa Monyaduwa wa Lentswe le Hlwekileng? Hoo ho 
bolela hore hape-hape re tla ba le Lentswe jwalo ka ha le ne le 
abilwe ka ho phethahala, le ho utlwisiseha ka ho phethahala 
matsatsing a Paulosi. Ke tla le bolella hore ke mang ya tla le 
fumana. E tla ba moporofeta ya netefaditsweng ka ho hlaka, 
kapa esita le ho netefatswa ka ho hlaka ho fetisa moporofeta 
ofe kapa ofe mengwaheng yohle ho tloha ho Henoke ho fihlela 
letsatsi lena, hobane monna enwa o tla hlokwa ho fupara 
molaetsa wa boporofeta wa lejwe la hloro, mme Modimo o 
tla mo bonahatsa. A ke ke a hloka ho ipuella, Modimo o tla 
mmuella ka puo ya pontsho. Amen.

 Mohopolo wa bobedi o tshwanetseng ho tiiswa dipelong 
tsa rona ke hore mengwaha e supileng ya kereke e qadile ka 
moya wa antikreste le hona ka Moya o Halalelang O tla besale o 
bokwa ka ho sa feleng. I Jhn. 4:1, “Baratuwa, le se ke la dumela 
meya yohle, le mpe le leke meya hore na ke e tswang ho Modimo: 
hobane baporofeta ba bohata ba ile lefatsheng ba le bangata.” 
Na le hlokometse taba eo? Moya wa antikreste o amahangwa 
le baporofeta ba bohata. Mengoaha e kene ka baporofeta ba 
bohata mme e tla tswa ka baporofeta ba bohata. Jwale ruri 
ho tla ba le MOPOROFETA WA NNETE WA BOHATA ho 
latela mohopolo wa monna eo ya bolelwang ho Tshenolo. Empa 

bakeng sa jwale pele ho ho senolwa ha hae baporofeta ba bohata 
ba tla hlaha ka bongata. Matt. 24:23-26, “Mohlang oo ha motho 
a ka re ho lona, Bonang, Kreste o mona, kapa Kreste o mane; 
le se ke la dumela. Hobane ho tla hlaha bo-Kreste ba bohata, 
le baporofeta ba bohata, mme ba tla etsa mehlolo e meholo 
le meeka e ka thetsang le bona bakgethwa, hola ke ntho e ka 
etswang. Bonang, Ke le boleletse pele ditaba di eso ho hlahe. 
Ka baka leo ha ba ka re ho lona, Bonang, O nahathothe; le se ke 
la tswela teng: kapa ha ba re, Bonang, O phaposing ya ntlo; le se 
ke la dumela.” Baporofeta bana ba bohata ba tshwaetswe rona 
ditsebeng Mangolong a mang a fapaneng jwalo ka a latelang. II 
Petrose 2:1-2, “Empa jwalo ka ha baporofeta ba bohata ba ile ba 
hlaha setjhabeng sa Iseraele, le hara lona baruti ba bohata ba 
tla ba teng, ba kenyang ka sephiri dithuto tse senyang, mme ka 
ho latola Morena Ya ba lopolotseng ba tla ikgulela tshenyeho e 
sehloho hodimo. Mme ba bangata ba tla ba latela bohloleng ba 
bona; mme tsela ya nnete e tla nyefolwa ka baka la bona.” II 
Tim. 4:3-4, “Hobane nako e tla ba teng eo ba ke keng ba mamela 
thuto ya pholoho; empa ka baka la ho hlohlona ha ditsebe tsa 
bona, ba tla ipokella baruti ba dumelanang le ditakatso tsa 
bona; Mme ba tla kgelosa ditsebe tsa bona nneteng, ho di isa 
ditshomong.” I Tim. 4:1, “Empa Moya o ometse hore, mehleng 
ya morao ba bang ba tla kwenehela tumelo, ba kgomarele 
meya e thetsang, le dithuto tsa batemona.” Jwale le tla lemoha 
hore tabeng e nngwe le e nngwe moporofeta wa bohata ke 
motho ya leng ka ntle ho Lentswe. Jwalo ka ha re le bontshitse 
hore “antikreste” e bolela “kgahlano le Lentswe” ka baka leo 
baporofeta bana ba bohata ba tla ba kgopamisa Lentswe, ba le 
fe moelelo o dumelanang le dipheletso tsa bona tsa botemona. 
Na le kile la lemoha kamoo batho ba thetsang ba bang ba ba 
tlamellang haufi le bona ka tshabo? Ba bolela hore ha batho 
ba sa etse seo ba se bolelang, leha e le ha ba tsamaya, eba 
tshenyeho e tla latela. Ke baporofeta ba bohata, hoba kamehla 
moporofeta wa nnete o tla tataisetsa motho Lentsweng le ho 
tlamella batho ho Jesu Kreste mme a ke ke a bolella batho ho 
tshaba yena leha e le se bolelwang ke yena, empa ho tshaba se 
bolelwang ke Lentswe. Lemohang kamoo batho bana jwalo ka 
Judase ba tswelang tjhelete. Ba etsa hore le rekise ka tsohle 
tseo le di ruileng le ho di abela bona le mananeo a bona. Ba 
qeta nako e ngata diabong ho feta Lentsweng. Bao ba lekang 
ho sebedisa dineo ba ye ba sebedise neo e nang le sepha ho yona 
ba nto qela tjhelete, mme ba sa natse Lentswe mme ba e bitse 
ya Modimo. Mme batho ba tla ya ho bona, le ho ba mamella, le 
ho ba tshehetsa, le ho ba dumela, ntle le ho tseba hoba ke tsela 
ya timelo. E, naha e tletse balekisi ba nameng. Tsatsing leo la 
qetelo ba tla leka ho etsisa moromuwa-moporofeta eo. Bara ba 
supileng ba Skeva ba lekile ho etsisa Paulosi. Simone senohe a 
leka ho etsisa Petrose. Bolekisi ba bona e tla ba ba nama. Ba ke 
ke ba kgona ho hlahisa seo moporofeta wa nnete a se hlahisang. 

Etlare ha a re tsoseletso e fetile ba tla tsamaya hohle ba tlaleha 
tshenolo e kgolo e reng seo batho ba se tshwereng le sona se 
itoketse le hore Modimo o tla etsa dintho tse kgolwanyane le tse 
hlollang ho feta hara batho. Mme batho ba tla nkeha ke yona. 
Bona baporofeta bana ba bohata ba tla bolela ha moromuwa 
wa letsatsi la qetelo e se moithuti wa bodumedi, ka hona ha 
a lokelwa ke ho mamelwa. Ba ke ke ba kgona ho hlahisa seo 
moromuwa a se kgonang; ba ke ke ba netefatswa ke Modimo 
jwalo ka ha moporofeta eo wa tsatsi la qetelo a entswe, empa ka 
mantswe a bona a maholo a boikalakatiso le ka seriti sa bona 
se boima sa ho tsejwa lefatshe ka bophara ba tla hlokomedisa 
batho ho se utlwe monna eo (moromuwa) mme ba tla bolela ha 
a ruta phoso. Ba futsitse bontata bona ruri, Bafarisi, baa e neng 
e le ba diabolosi, hoba ba boletse ha Johanne le Jesu bobedi ba 
rutile tse fosahetseng.

 Jwale hobaneng ha baporofeta baa ba bohata ba ema 
kgahlano le moporofeta wa nnete le ho nyedisa thuto ya hae? 
Hobane ba futsitse bontata bona moholo ka mekgwa bao 
matsatsing a Akabe ba ne ba hanela Mikea. Ho ne ho ena le 
makgolo a mane a bona mme bao bohle ba le ntswe-leng; mme 
ka ho bolela ha bona taba e tshwanang, ba thetsa batho. Empa 
moporofeta a le MONG _ a le mong feela _ o ne a nepahetse 
mme ba bang bohle ba le phoso hoba Modimo o ne a abetse 
tshenolo ho a le MONG FEELA.

 Tshabang baporofeta ba bohata, hobane ke diphiri tse 
rusullang.

 Ha o sa na le pelaelo ya letho mabapi le hona kopa Modimo 
ho o tlatsa ka Moya wa Hae le ho o etella pele, HOBANE 
BAKGETHWA BA KE KE BA THETSWA. Ana le utlwisisitse 
hono? Ha ho motho ya ka o thetsang. Paulosi a ka be a sa kgona 
ho thetsa mokgethwa ofe kapa ofe, ebang a ne a fosahetse. 
Mme Mongwaheng oo wa Efese bakgethwa ba ne ba ke ke ba 
thetswa hoba ba ne ba leka baapostola ba bohata le baporofeta 
mme ba ba fumane e le bathetsi le ho ba ntshetsa ntle. Allelua. 
Dinku tsa HAE di utlwa lentswe la Hae mme di a MO latela. 
Amen. Ke a e dumela.

TUMEDISO

 Tshen. 3:14, “Ke tsena tse bolelwang ke Amen, Paki e 
Tshepehang le ya Nnete, Hlooho ya Dibopuwa tsa Modimo.”

 Kgele, na hase tlhaloso e babatsehang ya boleng ba Morena 
le Mmoloki wa rona ya ratehang, Jesu Kreste? Mantswe ana a 
ntshusumetsa ho hweletsa. A tlisa moya o mokakang wa nnete 
pelong ya ka. Ho a bala feela o sa emele tshenolo ya wona e 
tletseng ya Moya a nthabisa.

 Jesu o re fa boitlhaloso bona ba Hae bo lebahane le 
mongwaha wa ho qetela. Matsatsi a mohau a ntse a feela. O 
shebile ho tloha palokgolong ya pele hantle ho fihlela ho ya 
mashome a mabedi, mme o re boleletse tsohle tse amanang le 
mengwaha ena. Pele A re senolela dika tsa mongwaha wa ho 
qetela, O re dumella ho sheba BoModimo ba Hae bo mosa le 
bo phahameng kgetlo la ho qetela. Ena ke tshenolo ya lejwe la 
sehlooho ya Hae.

 Ho rialo “AMEN”. Jesu ke Amen ya Modimo. Jesu ke 
“Ha Ho Be Jwalo” ya Modimo. Amen e emetse phethelo. E 
emetse thasisetso. E emetse pallo e hlolang. E emetse pallo e sa 
fetoheng. E emetse tiiso ya Modimo.

 Ke batla o hlokomele taba ena ka thata jwale mme o bone 
ntho e nngwe e monate e ntle. Ke itse ena ke tshenolo ya Hae 
ya nako ya qetelo. Mohla letsatsi la mohau le kwalwang, 
dilemo tse sekete di latela ka potlako ka morao ho mono, 
ha di jwalo? Be, bala le nna ho Isa. 65:16-19. “Hore e mong 
le e mong ya ratang ho hlohonolofatswa lefatsheng a rate 
ho hlohonolofatswa ka Modimo wa nnete; mme e mong le e 
mong ya tlang ho ana lefatsheng a ane ka Modimo wa nnete; 
hobane ditsietsi tsa pele di tla lebalwa, di patwe mahlong a Ka. 
Hobane bonang, Ke ya bopa mahodimo a matjha le lefatshe 
le letjha: tse fetileng ha di sa tla hlola di hopolwa kapa ho 
kgutlela mohopolong. Empa le tla ba le thabo le nyakallo e 
sa feleng ka seo Ke yang ho se bopa: hobane, bonang, Ke ya 
bopa Jerusalema e be motse wa thabo, le setjhaba sa wona e be 
setjhaba se kgotsheng thabo. Ke tla etsa thabo ya Jerusalema 
thabo ya Ka, setjhaba sa wona Ke se etse lehlohonolo la Ka: 
lentswe la dillo ha le sa tla hlola le utlwahala teng, leha e le 
lentswe la pokollo.” Hona ho mabapi le Jerusalema e Motjha. 
Tsena ke dilemo tse sekete. Empa ha re kena dilemong tse 
sekete, mamela seo A se buang ka hoba Modimo wa mofuta 
o itseng, Temana 16, “Hore e mong le e mong ya ratang ho 
hlohonolofatswa lefatsheng a rate ho hlohonolofatswa ka 
Modimo wa nnete.” E, hoo ke nnete, empa phetolelo ya sebele 
hase “Modimo wa nnete.” Ke “Modimo wa AMEN.” Ka baka 
leo rea e bala, “a rate ho hlohonolofatswa ka Modimo wa 
AMEN, mme e mong le e mong ya tlang ho ana lefatsheng 
a ane ka Modimo wa AMEN; hobane ditsietsi tsa pele di tla 
lebalwa, di patwe mahlong a Ka. Hobane, bonang, Ke ya bopa 
mahodimo a matjha le lefatshe le letjha: tse fetileng ha di sa 
tla hlola di hopolwa, kapa ho kgutlela mohopolong. Empa le 
tla ba le thabo le nyakallo e sa feleng ka seo Ke yang ho se 
bopa; hobane, bonang, Ke ya bopa Jerusalema e be motse wa 
thabo, le setjhaba sa wona ebe setjhaba se kgotsheng thabo. Ke 
tla etsa thabo ya Jerusalema thabo ya Ka, setjhaba sa Ka ke 
se etse lehlohonolo la Ka: lentswe la dillo ha le sa tla hlola le 
utlwahala teng; leha e le lentswe la pokollo,” Allelua. Ke enwa 

Jehova wa Testamente ya Kgale, “Modimo wa Amen.” Ke enwa 
Jesu wa Testamenete e Ntjha, “Modimo wa Amen.” Utlwa, 
oho wena Iseraele, Morena Modimo wa lona ke Modimo a le 
MONG. Ke eo hape, Jehova wa Testamente ya Kgale ke Jesu 
wa e Ntjha. “Utlwa, oho wena Iseraele Morena Modimo wa 
lona ke Modimo o le MONG.” Testamente e Ntjha ha e senole 
Modimo O MONG, ke tshenolo e tswelangpele ya MODIMO O 
LE MONG O TSHWANANG. Kreste ha a ka a theoha ho tla 
Itsebahatsa. Ha A tlela ho senola Mora. O tlile ho senola le ho 
tsebahatsa Ntate. Ha A ka a bua ka Medimo e mmedi; O buile 
ka Modimo o le MONG. Mme jwale mongwaheng ona wa ho 
qetela, re kgutletse tshenolong ya lejwe la sehloho, tshenolo e 
bohlokwa ka ho fetisisa ya BoModimo ka Bibeleng yohle, ke ho 
re, JESU KE MODIMO, YENA LE NTATE BA BANG: HO NA 
LE MODIMO O LE MONG, MME LEBITSO LA WONA KE 
MORENA JESU KRESTE.
 Ke Modimo wa Amen. Ha A fetohe. Seo A se etsang hase 
fetohe. O a se bua, mme se ema se tiile. O a se etsa, mme se se 
se entswe ka ho sa feleng. Ha ho motho ya ka fokotsang seo 
A se buang kapa a ekeletsa ho sona. Ka baka leo ho be jwalo. 
Amen. Ka baka leo ho be jwalo. Na ha o a thaba ha o sebeletsa 
Modimo wa mofuta oo? O ka tseba hantle moo o emeng le Yena 
nako efe le efe le ka dinako tsohle. Ke Modimo AMEN mme a 
ke ke a fetoha.
 “Ke tsena tse bolelwang ke AMEN.” Ke rata seo. E bolela 
hore sohle seo A se buileng ke pheletso. E bolela hore sohle 
seo A se boleletseng mongwaha wa pele le wa bobedi le ho 
mengwaha yohle mabapi le kereke ya Hae ya nnete le mabapi 
le sefate sa bohata sa morara se nepahetse mme se ke ke 
sa fetoha. E bolela hore seo A se qadileng Genese, O tla se 
phethisa ho Tshenolo. O loketse jwalo hobane Ke Amen, HA 
HO BE JWALO. Jwale re boela re bona lebaka leo diabolose a 
hloileng Dibuka tsa Genese le Tshenolo. O hloile nnete. O tseba 
hobane nnete e tla hlola. O tseba seo pheletso ya hae e tla ba 
sona. Kamoo a e lwantshang. Empa re lehlakoreng le hlolang. 
Rona (ke bolela badumedi ba Lentswe la Hae, feela) re ka 
lehlakoreng la Amen.
 “Ke tsena tse bolelwang ke Paki e Tshepehang le ya Nnete.” 
Jwale ke batla ho o bontsha seo ke se fumanang mohopolong 
wa “e tshepehang.” O a tseba kgafetsa re bua ka Modimo o 
moholo o sa fetoheng, Eo Lentswe la Hae le sa fetoheng. Mme 
ha re bua ka Yena ka lesedi leo hangata re Mmona eka hoja 
a sa tsotelle. Ekare Modimo o entse dintho tsohle le melao 
yohle e tsamayang le tsona a ntoo emella morao e le Modimo 
o moholo o sa tsotelleng. Eka Modimo o etseditse morabe o 
lahlehileng wa batho tsela ya poloko, tsela eo e leng sefapano, 
mme eitse hobane lefu la Kreste le phekole dibe tsa rona, 
le tsoho ya Hae e re bulele monyako o yang ho Yena, yaba 

Modimo o phutha matsoho a Hae le ho emella morao. Eka hoja 
re tsitlalela ho dumela ho Mmopi e moholo, Eo e itseng hobane 
a bope, a ileng a lahlehelwa ke thahasello mmopong wa Hae. 
Jwale ke re ke kamoo boholo ba batho bo sekametseng ho 
nahana. Empa ke mohopolo o fosahetseng oo, hobane Modimo 
O LAOLA DITABA TSA BATHO HONA JWALE. KE MMOPI 
LE MMABALLI MMOHO. Bakol. 1:16-17. “Hobane ka ho Yena 
ho hlodilwe tsohle, tse mahodimong, le tse lefatsheng, tse 
bonwang le tse sa bonweng, leha e le diterone, leha e le marena, 
leha e le dihlooho, leha e le mebuso; tsohle di hlodilwe ka Yena, 
mme di hloletswe Yena: Ke Yena ya leng kapele ho dintho 
tsohle, mme tsohle di eme ka Yena.” Ke Modimo o Ikemetseng. 
Ka bohlale ba Wona O rerile leano la poloko ya bakgethwa 
ba Hae e leng bao A ba tsebileng pele. Mora o ile a shwa 
sefapanong ho betla tsela ya Poloko mme Moya o Halalelang o 
phethisa thato ya Ntate ka hloko. Hona jwale O sebetsa dintho 
tsohle ka morero wa boithatelo ba Hae. O eme mahareng a 
ntho yohle. O eme mahareng a kereke ya Hae. Mmopi e moholo 
enwa, Modimo-Mmoloki o sebetsa hona jwale ka botshepehi 
hara batho ba Hae e le Modisa e moholo wa dinku. Boteng 
ba Hae bo etseditswe batho ba Hae. O a ba rata mme o a ba 
hlokomela. Leihlo la Hae le ba tadimile. Ha Lentswe le re 
“maphelo a lona a patilwe le Kreste ka ho Modimo” le bolela 
seo le se buang hantle. Oh, ke thabile ha e le moo Modimo wa 
ka a dula a tshepeha. O tshepahala ho Yena ka sebele, A ke 
ke a bua leshano. O tshepahala Lentsweng, O tla le tshehetsa. 
O tshepahetse ho rona, A ke ke a lahlehelwa le ke a mong wa 
rona, empa o tla re tsosa letsatsing la bofelo. Ke thabile ha ke 
phomotse botshepehing ba Hae. Bafil. 1:6. “Ke tshepile hobane, 
Ya qadileng mosebetsi o molemo ho lona, O tla fela a o phethe 
ho isa Letsatsing la Jesu Kreste.”

 “Ke Paki ya Nnete.” Jwale lentswe lena, nnete, ke lona 
lentswe leo re le boneng morao kwana ho Tshen. 3:7. O sa 
hopola hore ha le bolele ‘nnete’ kgahlano le ‘phoso’. Le enne, le 
tebile ho feta moo. Le hlalosa temoho e phethehileng kgahlano 
le temoho e sa tlalang. Jwale morao Mongwaheng wa Filadelfia, 
ho kgutla ha Morena ho ne ho atamela. Mongwaha oo o 
bontshitse lerato le le kakang ho Yena. Le nkgopotsa mantswe 
a matle ao a I Pet. 1:8, “Eo le Mo ratang leha le sa ka la mmona, 
Eo, leha le eso ho Mmone ho fihlela jwale, le dumetseng ho 
yena, mme le nyakallang ka thabo e sa bolelweng e tlotlehang.” 
Le rona re nyakalla le bona. Ha re eso ho Mmone, empa re 
Mo phopholeditse. Re Mo tseba ka tekano eo dithusa-kutlo tsa 
rona tse haellwang di ka re dumellang. Empa ka letsatsi le leng 
e tla ba difahleho di tadimane. Hoo ho etseditswe mongwaha 
ona. O kgutla pheletsong ya mongwaha ona. Temoho e sa tlang 
e tla fetolwa TEMOHO E PHETHEHILENG, TEMOHO E 
TLETSENG. Allelua! Re ne re bonela leroothong ka seipone, 

empa haufinyane e tla ba difahleho di tadimane. Re ne re tloha 
kganyeng e nngwe re ya kganyeng e nngwe, empa haufinyane 
re tla kena kganyeng hantle; mme RE TLA PHATSIMA KA 
KGANYA YA HAE. RE TLA TSHWANA LE YENA, HO 
TSHWANA LE YENA KA HO TSOTISANG, JESU MMOLOKI 
WA RONA YA KGATHEHILENG! Na ha ho babatsehe? Ka 
ho Yena re tlala tsohle. Ke nnete. A ke ke a re thetsa ka hona. 
Empa ka letsatsi le leng diatomo tsa rona di tla fetolwa. Re tla 
apara ho se bole. Re tla metswa ke bophelo kahohle. Ke mohla 
re tla LEMOHA TEMOHO.

 “Ke Paki e Tshepehang le ya Nnete.” Jwale re nahana 
ka lentswe leo, ‘paki’. Be, ke lona lentswe leo re fumanang 
lentswe ‘moshwela-tumelo’ ho lona. Bibele e bua ka Setefane 
le Antipase le ba bang e re ke bashwela-tumelo. E ne 
e le bashwela-tumelo; e ne e le dipaki hape. Jesu e ne e le 
moshwela-tumelo ya tshepehang. Moya o Halalelang ke paki 
ya hoo. Moya o paka hoo. Lefatshe le ne le hloile Jesu. La Mo 
bolaya. Empa Modimo a Mo rata mme A ya ho Ntate. Kgodiso 
ya hobane O ile ho Ntate ke hoba Moya o Halalelang o tlile. 
Hola Jesu a sa amohelwa ke Ntate, Moya o ka be o sa kgutla. E 
bale ho Johanne 16:7-11. “Leha ho le jwalo Ke le bolella nnete; 
Ho molemo ho lona ha Nka ikela; hobane ha Ke sa ye, Moemedi 
a ke ke a tla ho lona; empa ha Ke eya, Ke tla Mo romela ho 
lona. Mme e tla re hobane A tle, O tla kgodisa lefatshe hore 
sebe se teng, le ho loka, le kahlolo: Sebe se teng, hobane ha ba 
dumele ho Nna: Ho loka ho teng, hobane Ke ya ho Ntate, mme 
le ke ke la hlola le Mpona; Kahlolo e teng, hobane morena wa 
lefatshe lena o se a ahlotswe.” Boteng ba Moya o Halalelang 
lefatsheng lena sebakeng sa Jesu mona, bo kgodisa hobane Jesu 
o ne a lokile mme o ile ho Ntate. Empa e boela e re ho Johanne 
14:18. “Ha Nka ke Ka le tlohela le le DIKGUTSANA, Ke sa 
tla boela ho lona.” O ile a romela Moemedi. E ne e le YENA 
MOEMEDI EO. O kgutletse hodima kereke ya nnete ka MOYA. 
Ke Yena PAKI e tshepehang le ya nnete mahareng a kereke. 
Empa ka letsatsi le leng O tla boela a kgutla ka nama. Mohlang 
oo O tla kgodisa Eo e leng molaodi ya bohlale, _ ke Yena, Jesu 
Kreste Morena wa Kganya.

 Paki e Tshepehang le ya Nnete, Mmopi le Mmaballi, 
Temoho e Phethehileng, Amen ya Modimo.

 Oh, kamoo ke Mo ratang, kamoo Ke Mo adorang, Jesu Mora 
wa Modimo.

 Ke batla ho phethela mehopolo ya ka karolong ena ya 
tumediso ka mantswe ana 2 Bakor. 1:18-22. “Tjhe, empa jwalo 
kaha Modimo e le wa nnete, polelo ya rona ho lona ha e a ka ya 
fetoha hore ebe e le tjhe. Hobane Mora Modimo, Jesu Kreste, 
Ya boletsweng hara lona ke rona, nna le Sifane le Timothea, ha 
e ya ka ya eba e le tjhe, empa ebile e ho Yena. Hobane dipallo 

tsa Modimo kaofela ha tsona ke e ho Yena, ka baka leo Amen 
e teng ka ho Yena, Modimo o tle o tlotliswe ka rona. Mme Ya 
re tiisitseng le lona ho Kreste Ya re tlotlisitseng, ke Modimo; 
e leng Wona hape O re tshwaileng, o re neileng ditebeletso tsa 
Moya dipelong tsa rona.”
 “Hlooho ya Dibopuwa tsa Modimo.” Ke seo Morena Jesu 
A ipolelang A le sona. Empa mantswe ao ha a bue hantle seo a 
utlwahalang a le sona ho rona. Ho a nka kamoo a utlwahalang 
ho entse hore batho ba bang (ho bua nnete matshwele a batho) 
ba fihlelwe ke mohopolo wa hobane Jesu ke yena wa pele ya 
bopilweng ke Modimo, taba e Mo theolelang ka tlasana ho 
BoModimo. Yaba moo popo ena ya pele e bopang lefatshe lohle 
le tsohle tse ho lona. Empa ha ho jwalo. O a tseba taba eo 
ha e nyallane le Bibele yohle. Mantswe a re, “Ke MOQADI 
kapa MOTHEI wa popo ya Modimo.” Jwale re tseba ruri 
hobane Jesu ke Modimo, yena Modimo. Ke Mmopi. Johanne 
1:3 “Dintho tsohle di entswe ke Lona, mme ntle le Lona ha ho 
letho le entsweng.” Ke Yena Eo ho itsweng ka Yena, ho Gen. 
1:1 “Tshimolohong Modimo o no o hlole mahodimo le lefatshe.” 
Hape ere ho Eks. 20:11, “Hobane ka matsatsi a tsheletseng 
Jehova o entse mahodimo le lefatshe, le lewatle le tsohle tse ho 
tsona, mme A phomola ka letsatsi la bosupa.” O a bona, pelaelo 
ya hore ke Mmopi ha e yo. E ne e le Mmopi wa POPO E SENG 
E QETILWE YA HLAHO.
 Ehlile jwale re ka bona se bolelwang ke mantswe ana. Ho 
a hlalosa ka tsela e sele ke hore Modimo o bopile Modimo. 
Modimo a ka boptjwa jwang athe Yena, ka BoYena, ke Mmopi?
 Empa jwale O eme hara Kereke. Ere A sa eme mono a senola 
Eo e leng Yena mongwaheng ona wa ho qetela, O Ipitsa “Mothei 
wa popo ya Modimo.” Ena ke POPO E NNGWE. Hona ho amana 
le kereke. Wona ke moralo wa Hae o ikgethileng. Ke MMOPI wa 
kereke eo. Monyadi wa Lehodimo o bopile monyaduwa wa Hae 
ka sebele. Jwalo ka Moya wa Modimo, O theohile a bopa ka ho 
morwetsana Maria disele tseo mmele wa Hae o tswetsweng ke 
tsona. Ke batla ho e pheta. O bopile tsona disele tsa mmele oo 
ka hara popelo ya Maria. Ho ne ho sa lekana Moya o Halalelang 
ho phedisa feela lehe la motho le lokisitsweng ke Maria. Moo 
ekab’ebile mmele o lokiswang ke morabe wa batho ba tletseng 
sebe. Hoo ho ka be ho sitilwe ho hlahisa “Adama wa Morao.” Ka 
Yena ho itswe, “Bona O (Ntate) Ntokiseditse mmele.” Modimo 
(e seng Maria) o lokisitse mmele oo. Maria e ne e le sephuthelo sa 
motho mme a jara Ngwana ya Halalelang eo a ba a Mo tswala. 
E ne e le Modimo-motho. E ne e le Mora wa Modimo. E ne 
e le wa popo e NTJHA. Modimo le motho ba ne ba kopane ba 
momahane; E ne e le letsibolo la morabe ona o motjha. Ke Yena 
hlooho ya morabe ona o motjha. Bakol. 1:18, “Hape ke Yena 
hlooho ya mmele, ya kereke: Qalo, le letsibolo ho bafu; A tle a be 
le tulo ya pele nthong tsohle.” 2 Bakor. 5:17 “Ka baka leo motho 

ha a le ho Kreste, ke mmopuwa e motjha, tsa kgale di fetile, 
bonang tsohle di ntjhafetse.” Mono o ka bona hore leha kwana 
motho e ne e le wa TSAMAISO YA KGALE kapa popo, jwale ka 
KOPANO LE KRESTE, o fetohile POPO E NTJHA ya Modimo. 
Baef. 2:10, “Hobane re mosebetsi wa Wona, RE BOPETSWE 
HO JESU KRESTE mesebetsi e molemo.” Baef. 4:24, “Le ho 
apara MOTHO E MOTJHA ya bopilweng ka setshwantsho sa 
Modimo ho lokeng le kgalalelong ya nnete.” Popo ena e Ntjha 
hase popo ya kgale e ntjhafaditsweng, hoba e ka be e sa bitswa 
popo e ntjha. E seo e bolelwang e le sona, “POPO E NTJHA.” Ke 
popo e nngwe, e fapaneng le ya kgale. Ha A sa hlola a sebetsa ka 
mekgwa ya nama. Ke kamoo A sebeditseng le Iseraele kateng. O 
ile a kgetha Abrahama, mme lelokong la Abrahama ka lesika le 
halalelang la Isaaka. Empa jwale morabeng o mong le o mong, 
bathong le setjhabeng O rerile popo e ntjha. Ke Yena letsibolo 
la popo eo. E ne e le Modimo ya bopilweng ka sebopeho sa 
motho. Jwale o bopa ka Moya wa Hae Bara ba bangata ho Yena. 
Modimo Mmopi, O Ipopela karolo ya mmopo wa Hae. Ena ke 
tshenolo ya nnete ya Modimo. Wona e ne e le morero wa Hae. 
Morero wona wa na wa ipha sebopeho ka kgetho. Ke ka baka 
leo A neng a ka sheba tlase mongwaheng wa ho qetela mohla 
tsohle di seng di fedile mme A Ipone a ntse a eme hara kereke, e 
le mothei wa Popo e Ntjha ena ya Modimo. Matla a Boikemelo 
ba Hae a phethile hona. O khethile ditho tsa Popo ena e Ntjha ka 
motheo wa Hae ka sebele. A ba rerela ho bewa bana ka phehello 
ya thato ya Hae. O phethile hono hobane Ke motsebatsohle 
mme ke yamatlawohle. O tsebile jwang hore O tla be a eme 
hara kereke a fuoa thoriso ke baena ba Hae hola A sa ka a etsa 
bonnete? O tsebile dintho tsohle, mme yaba O sebetsa dintho 
tsohle kamoo A tsebileng e le hore morero wa Hae le boithatelo 
di tle di phethahatswe. Baef. 2:11 “Hape ke ka ho Kreste re 
entsweng lefa la Wona, kamoo re neng re rerelwe pele kateng 
ka morero wa Ya sebetsang dintho tsohle ka pheello ya thato ya 
Hae.” Allelua! Na ha o a thaba ha o le wa Hae!

MOLAETSA HO MONGWAHA WA LAODISEA

 Tshen. 3:15-19 “Ke tseba mesebetsi ya hao, ha o bate ha o 
tjhese: holane o a bata kapa o a tjhesa. Mme jwale kahobane 
o le fofo, o sa bate o sa tjhese, Ke tla o hlatsa molomong wa 
Ka. Erekaha o re, Ke morui, ke mononi, mme ha ke hloke 
letho; athe ha o tsebe hobane o soto, o madimabe, o mofutsana, 
o sefofu, o feela; Ke o eletsa ho ithekela ho Nna gauta e 
hlwekisitsweng mollong, o tle o rue; le diaparo tse tshweu, o tle 
o apare, dihlong tsa bofeela ba hao di tle di se ke tsa bonahala; 
o ithekele setlolo sa mahlo ho a tlotsa ka sona, o tle o bone. 
Nna Ke kgalema, Ke laya bohle bao Ke ba ratang: o be le 
tjheseho hle mme o bake.”

 Jwaloka ha re badile hona mmoho ke a kgolwa o lemohile 
hobane Moya ha o bue letho le mosa ka mongwaha ona. O 
ntsha diqoso tse pedi mme o diha dikahlolo tsa Hae hodima 
tsona.
 (1) Tshen. 3:15, 16 “Ke tseba mesebetsi ya hao, hore 
ha o bate ha o tjhese: holane o a bata kapa o a tjhesa. Mme 
jwale erekaha o le fofo, o sa bate o sa tjhese, Ke tla o hlatsa 
molomong wa Ka.”
 Re tla sheba ntlha ena ka hloko. Ho thwe mongwaha ona 
wa kereke ya Laodisea o fofo. Bofofo bona bo qosa kotlo e 
tswang ho Modimo. Kotlo ke ho re ba tla hlatswa molomong 
wa Hae. Ke hona moo re sa batleng ho kgeloha jwaloka ha 
bongata bo etsa. Batho ka ho hloka bohlale ba re Modimo a 
ka o hlatsa molomong wa Hae mme hoo ho paka ho se nnete 
ya letho mabapi le thuto ya mamello ya Bahalaledi. Ke batla 
ho lokisa mohopolo wa hao hona jwale. Temana ena ha ya 
lebiswa ho motho ka bomong. E lebisitswe ho kereke. O bua 
le kereke. Ho feta moo, ha o ka hopola Lentswe o tla hopola 
ho se moo le re tlalehang re le MOLOMONG wa Modimo. Re 
betlilwe diatleng tsa Wona. Re jerwe sefubeng sa Wona. Morao 
kwana mengwaheng e sa tsejweng pele nako e qala re ne re le 
mohopolong wa Wona. Re mohlapeng wa dinku tsa Hae, mme re 
makgulong a Hae, empa le ka mohla e seng molomong wa Hae. 
Empa ke eng e molomong wa Morena? Lentswe le molomong wa 
Hae. Matt. 4:4 “Empa A araba a re, Ho ngodilwe ho thwe, Motho 
a ke ke a phela ke bohobe feela, empa o tla phela le ke Polelo 
tsohle tse tswang molomong wa Modimo.” Le rona, Lentswe le 
tlamehile ho dula melomong ya rona. Jwale re a tseba hobane 
kereke ke mmele wa Hae. E mona e nkile sebaka sa Hae. Ke eng 
e tla ba molomong wa kereke? LENTSWE. I Pet. 4:11 “E mong 
ha a bua, a ye ka dipolelo (Lentswe) tsa Modimo.” II Pet. 1:21 
“Hobane ha e sa le boporofeta ha bo a ka ba tliswa ke ho rata ha 
motho: empa ke ka tshusumetso ya Moya o Halalelang batho ba 
halalelang ba Modimo ba buileng.” Ebe phoso ke efe ka batho 
bana ba letsatsi la ho qetela? BA TLOHILE LENTSWENG. HA 
BA SA NA TJHESEHO YA LONA. BA FOFO KA LONA. Ke tla 
kgodisa taba eo hona jwale.
 Mabaptist ba tshwere ditumelwana tsa bona le ditaelo 
tse theilweng Lentsweng mme o ke ke wa ba sisinya. Ba re 
matsatsi a mehlolo a boapostola a fetile mme ha ho Kolobetso 
ya Moya o Halalelang, e hlahlamang ho dumela. Mamethosist 
a re (ho latela Lentswe) kolobetso ya metsi ha e yo (ho fafatsa 
hase kolobetso) le hore kgalaletso ke Kolobetso ya Moya o 
Halalelang. Kereke ya Kreste e toboketsa kolobetso ya tswalo 
ya bobedi mme hangata ba theoha e le baetsadibe ba ommeng 
mme ba tswe e le ba kolobileng. Leha ho le jwalo ba itseka 
thuto ya bona e theilwe Lentsweng. Theoha ka mola jwalo o 
be o fihle ho Mapentekosta. Na ba tshwere Lentswe? Ak’o ba 

fetise tekong ya Lentswe mme o bone. Ba ka rekisa Lentswe 
ka tshisimoho nako le nako feela. Ha o ka hlahisa diponahatso 
tse kang oli le madi le dipuo le mehlolo e meng, ho sa 
tsotelehe e Lentsweng kapa tjhe, kapa hore na e hlaloswa ka 
nepo Lentsweng, bongata bo tla haptjwa ke yona. Empa ho 
etsahetse eng ka Lentswe? Lentswe le qheletswe thoko, ka 
hona Modimo o re, “Ke ema kgahlano le lona bohle. Ke tla 
le hlatsa molomong wa Ka. Ena ke pheletso. Hoba hodima 
mengwaha e supileng ena, ha Ke a bona letho haese banna 
ba hlomphang polelo tsa bona hodima la Ka. Ka baka leo 
pheletsong ya mongwaha ona Ke ya ho le hlatsa molomong wa 
Ka. Ho fedile. Ehlile Ke sa tla bua. E, Ke eme mona mahareng 
a Kereke. Amen ya Modimo, ya tshepehang le wa nnete O tla 
Itshenola mme etlaba KA MOPOROFETA WA KA.” Oh, ee, ho 
jwalo. Tshen. 10:7 “Empa mehleng ya lentswe la moromuwa 
wa bosupa, ha terompeta ya hae e tla lla, ke moo sephiri sa 
Modimo se tla phetheha kamoo A boleletseng bahlanka ba 
Wona baporofeta kateng.” Ke eo. O romela moporofeta ya 
netefaditsweng. O romela moporofeta ka mora dilemo tse ka 
bang dikete tse pedi. O romela motho ya leng thoko hakana le 
mokgatlo, thuto, le lefatshe la bodumedi hoo jwaloka Johanne 
Mokolobetsi le Elia wa kgale, o tla utlwa ho Modimo feela 
mme o tla ba le “ho rialo Morena” le ho buella Modimo. E 
tla ba molomo wa Modimo mme YENA, JWALOKAHA HO 
BOLETSWE HO MAL. 4:6, O TLA BUSETSA DIPELO TSA 
BARA HO BONTATE. O tla kgutlisa bakgethwa ba letsatsi la 
ho qetela mme ba tla utlwa moporofeta ya netefaditsweng a 
bua nnete jwalokaha ho entswe ka Paulosi. O tla busetsa nnete 
jwalokaha ha ba ne ba ena le yona. Mme bakgethwa ba emang 
le yena ka letsatsi leo e tla ba bona ba bonahatsang Morena ka 
nnete mme ebe Mmele wa Hae ba fetohe lentswe la Hae ba etse 
mesebetsi ya Hae. Hallelua! Na o a e bona?

 Tekolo ya nalane ya kereke nakwana e tla kgodisa kamoo 
monahano ona o nepileng kateng. Mengwaheng e Lefifi 
Lentswe le ne le batle le lahlehela batho ka botlalo. Empa 
Modimo a romela Luther ka LENTSWE. Maluthere a ne a 
buella Modimo mohlang oo. Empa ba hlophisa, mme Lentswe 
le hlwekileng la boela la lahleha hoba hlophiso e sekametse 
ditaelong le ditumelwaneng, mme e seng Lentsweng le bonolo. 
Ba ne ba ke ke ba hlola ba buella Modimo. Yaba Modimo o 
romela Wesley, mme e le kodu e nang le Lentswe letsatsing la 
hae. Batho ba amohetseng tshenolo ya hae e tswang ho Modimo 
ya eba diepistole tse phelang tse balwang tse tsebjwang ke 
batho bohle molokong wa bona. Yare hobane Mamethodise a 
hlolehe, Modimo wa hlahisa ba bang mme ha tswella jwalo 
dilemo ho fihlela letsatsing lena la ho qetela ho boela ho hlahile 
batho ba bang naheng, bao tlasa moromuwa wa bona e tla ba 
lentswe la ho qetela ho mongwaha wa ho qetela.

 E monghadi. Kereke ha e sa le “molomo” wa Modimo. 
Ke molomo wa yona. Kahoo Modimo o a e furalla. O tla e 
ferekanya ka moporofeta le monyaduwa, hoba lentswe la 
Modimo le tla dula ho yona. E ho jwalo, hoba kgaolong ya ho 
qetela ya Tshenolo temana ya 17 e re “Moya le monyaduwa ba 
re tloo.” Hang hape lefatshe le tla boela le utlwa ho tswa ho 
Modimo ka kotloloho jwaloka mane Pentekosta; empa ehlile 
Monyaduwa eo wa Lentswe o tla latolwa jwaloka mongwaheng 
wa pele.
 Jwale O hlabetse mongwaha ona wa ho qetela mokgosi, 
“Le na le Lentswe. Le tshwere Dibibele tse ngata ho feta pele, 
empa ha le etse letho ka Lentswe haese ho le arola le ho le 
ratha dikoto, le nka seo le se batlang mme le siya seo le sa se 
batleng. Ha le thahaselle ho le PHELA, empa ho tsekisana 
ka lona. Nka thaba ho le bona le bata kapa le tjhesa kapele. 
Hola le bata mme le le hana, Ke be nka mamella. Hola le ka 
tjhesa hoo le sweufatswang ke ho tseba nnete ya lona mme la le 
phela, Ke ne ke tla le rorisetsa hona. Empa ha le nka Lentswe 
la Ka habonolo mme le sa le hlomphe, le Nna ke tshwanela 
ho le buseletsa ka ho se le hlomphe. Ke tla le hlatsa hobane le 
nyekisa pelo Ka.”
 Jwale mang le mang wa tseba hore metsi a fofo ke oona a 
o ferolang dibete. Ha o hloka mohlatsisa, metsi a fofo ke seno 
se molemo ho nowa. Kereke e fofo e kudisitse Modimo mme O 
boletse A tla e hlatsa. Hoo ho re hopotsa kamoo A ikutlwileng 
pejana ho morwallo, ha ke re?
 Oh, eka kereke e ka be e bata kapa e tjhesa ho Modimo. 
Pele ho tsohle, e tshwanela ho tlala tjheseho (tjhesa). Empa ha 
e jwalo. Kahlolo e dihuwe. Ha e sa le lentswe la Modimo ho 
lefatshe. E tla ipoledisa e le lona, empa Modimo o a latola.
 Oh, Modimo o sa ntse a ena le lentswe ho batho ba lefatshe, 
esita le jwaloka ha A file monyaduwa lentswe. Lentswe le ka 
hara monyaduwa jwaloka ha re boletse mme re tla bua ka yona 
ho feta hamorao.
 (2) Tshen. 3:17-18, “Erekaha o re, Ke morui, ke mononi, 
mme ha ke hloke letho; athe ha o tsebe hobane o soto, o 
madimabe ebile o mofutsana, o sefofu o feela; Ke a o eletsa 
hore o ithekele ho Nna, gauta e hlwekisitsweng mollong, o tle o 
rue; le diaparo tse tshweu o tla o apare, dihlong tsa bofeela bao 
di se ke tsa bonahala; o ithekele le setlolo sa mahlo ho a tlotsa 
ka sona, o tle o bone.”
 Jwale ak’o shebe polelwana ya pele ya temana ena, “kaha 
o re.” O a bona, ba ne ba bua. Ba bua eka hoja e le molomo 
wa Modimo. Hona ho kgodisa hantle seo ke itseng ditemana 
tsa 16-17 di ne di se bolela. Empa leha ba rialo, hoo ha ho e 
lokise. Kereke ya Katolike e re e buella Modimo, e ipoledisa 
e le lentswe le tiileng la Morena. Ke hlolwa ke kamoo batho 

ba bang ba ka kgohlahalang kateng moyeng, empa ba hlahisa 
mofuta wa peo e ho bona, mme re tseba moo peo eo e tswileng 
teng, ha ke re?
 Kereke ya Laodisea e re, “Ke morui ke mononi, mme ha 
ke hloke letho.” Seo e ne e le sekala sa yona. E ile ya itjheba 
mme ke sona seo e se boneng. O itse, “Ke morui”, ho bolelang 
hore e ruile dintho tsa lefatshe lena. E iphafa pontsheng ya 
Jakobo 2:5-7, “Utlwang, banabeso ba ratwang, Na Modimo ha 
o a ka wa kgetha bafumanehi ba lefatshe lena hore e be ba 
ruileng tumelong, le majalefa a mmuso oo O o baletseng ba 
O ratang? Athe lona le nyedisitse mofumanehi. Na hase barui 
ba le hlorisang, ba le hulelang kgotla na? Na hase bona ba 
nyefolang lebitso le letle leo le bitswang ka lona?” Jwale HA 
KE eletse ka hore morui e ke ke ya eba motho wa Moya, empa 
bohle re tseba Lentswe le ba tlalehile ba le mmalwa. Bafutsana 
ke bona ba fetang ka palo mmeleng wa kereke ya nnete. Jwale 
he, ha kereke e rua, re tseba ntho e le nngwe feela; “Ikabode” e 
ngotswe mekwallong ya yona! O ke ke wa latola seo, hoba leo 
ke Lentswe.
 O bua ka leruo kerekeng _ ha ho eso ho be le pepeso e 
kaalo ya leruo. Dinqalo tse ntle tse halalelang di ngatafetse ho 
feta pele. Dihlopha tse fapaneng di phehisana ho bona ya tla 
haha e kgolo le e fetang ka botle. Mme ba haha ditsi tsa thuto 
tse ballwang dimillioneng tse sa balweng, mme meaho eo e 
sebedisetswa hora kapa tse pedi ka veke. Jwale eo e ke ke ya 
ba ntho e mpe hakaalo, empa ba lebeletse hore nakwana ena e 
senngwang ke bana setsheng sa thuto e kwale sekgeo sa dihora 
tsa kwetliso e lokelang ho etswa lapeng.
 Tjhelete e tsholohetse ka hara mekgatlo ya bodumedi ho 
fihlela e ruile thepa le dibondo, difeme, didiba tsa oli, difeme 
tsa inshorense. Di tshetse tjhelete matloleng a thekolohelo le a 
ho bea meja fatshe. Jwale hona eka ho lokile, empa e fetohile 
leraba ho baruti, hoba ha ba etsa qeto ya ho furalla sehlopha 
sa bona molemong wa lesedi le le holwanyane kapa ka baka 
la lerato la Modimo, dipenshele tsa bona di a wela. Bongata 
bo sitwa ho e emela mme ba itshalla le dihlopha tsa bona tsa 
kgatello.
 Jwale o se lebale hobane wona ke mongwaha wa ho 
qetela. Re tseba e le mongwaha wa ho qetela hoba Iseraele e 
kgutletse Palestina. Efela ha re dumela ruri hobane O a tla, ho 
tshwanetse ho be ho ena le phoso ka bao ba hahang ha batsi 
hakana. Motho o susumetswa ho nahana hore batho bana ba 
rerile ho dula mona ka ho sa feleng, kapa ho kgutla ha Jesu ho 
sa tla qeta dilemo tse makgolo-kgolo.
 Ana o a tseba bodumedi bo tsejwa e le kgwebo e kgolo 
kajeno? Ke nnete ya makoma hore ba hlomamisa batsamaisi 
ba kgwebo ka hara kereke ho hlokomela dichelete. Ana ke 

sona seo Modimo a se lakatsang? Ana Lentswe la Hae ha lea 
re ruta Bukeng ya Diketso hore banna ba supileng ba tletseng 
Moya o Halalelang le tumelo ba sebeleditse Morena ditabeng 
tsa kgwebo? O ka bona ruri hobaneng Modimo o itse, “WENA 
o re o morui; ha se Nna ya itsalo.”
 Ho na le mananeo a seyalemoya, mananeo a thelebishene, le 
matsholo a mangata a kereke a qosang dimillione le dimillione 
tsa didolara. Leruo le tsholohela le bile le tsholohela ka hara 
kereke, palo ya ditho e eketseha le tjhelete, empa mosebetsi 
ha o etswe kamoo o no o etswa mehleng eo tjhelete e ne e le 
siyo, empa batho ba ne ba itshetleha ka bokgoni boo ba bo 
abetsweng ke Moya o Halalelang ka ho shwelella.
 Ho na le bareri ba lefshwang, bathusi ba lefshwang, 
barupelli ba lefshwang ba mmino le thuto, dihlopha tse 
lefshwang tsa mmino, baboloki ba meaho ba lefshwang, 
mananeo, le boithabiso _ tsohle di qosa dichelete tse ngata, 
empa hodima tseo tsohle, matla a ntse a qepha. E, kereke e 
ruile, empa ho siyo ke matla. Modimo o tsamaya ka Moya wa 
Hae, e seng ka bokaalo ba tjhelete kapa talenta e ka hara 
kereke.
 Jwale ke batla ho o bontsha kamoo thohothelo ena ya 
tjhelete e kgaphatsehang bodiabolosi kateng. Dikereke di 
tswile ka makgalo wohle ho tsoma maloko, haholo-holo a 
barui. Hohle ho utlwahala mohoo wa ho ntlafatsa bodumedi 
e le hore bo hohele hoo barui le barutehi bohle ba tummeng 
ba lefatshe ba tlang ho kena mme ba be mahlahahlaha ka 
hara kereke. Na ha ba utlwisise hore ha eba maruo e le sekala 
sa moya, ekabeba lefatshe lohle le se le fumane Modimo, le 
fumane Modimo kaofela, mme kereke yona ha ena letho?
 “O re ke morui.” Hantle-ntle hona ho bolela ‘Ke ruile tsa 
Moya.’ Hona eka dilemo tse sekete tse nang le diterata tsa 
gauta le boteng ba Modimo. Empa kea ipotsa hona ho jwalo na. 
Na ruri ebe kereke e ruile dintho tsa Modimo tsa Moya? A re 
lekoleng boiphafo bona ba Laodisea ya Palokgolo ea Mashome 
a Mabedi ka lesedi la Lentswe.
 Hola kereke e ne e ruile ruri Moyeng, tshwaetso ya yona 
e ne e tla siya letshwao bophelong ba sechaba. Empa hantle-
ntle ke bophelo ba mofuta ofe bo phelwang ke bao ho thweng 
ke banna ba moya ba nang le tshusumetso sechabeng? Ka 
ntle kwana metse-setoropong, kwana diterekeng tsa diemo 
tse phahameng, ho fapanyetsana ka basadi ho atile, bootswa, 
dikgakgatha tsa bana ba kenelang meketjana ya ho pshatla, 
ho siiuwe tshenyo e kgolo ya thepa. Mekgwa e hananang le 
boitshwaro e fihlile sehlohlolong ka diketso tse lokolohileng tsa 
motabo le ka baratani ba bangata, bokgoba ba dithethefatsi, 
ho mokola, ho utswa, le bokgopo ba mefuta yohle. Mme kereke 
e tswelapele e bolela kamoo moloko ona o babatsehang kateng, 

dikereke di tletse hakakang le kamoo batala ba amohelang 
kateng mabaleng a boromuwa. Kereke e teletse batho ho 
dingaka, haholo tsa mahloko a kelello. Ke hlolwa ke kamoo 
e ka itlantlang kateng e re e ruile Moyeng. Ha se nnete. Ba 
chonne mme ha ba tsebe.
 Qamakisisa hantle ka mathoko ho wena. Hlahloba 
batho ha ba ntse ba feta. Hara matshwele ao o a bonang, o 
ka qotsa bao ba nang le sesupo sa Bakreste? Sheba kamoo 
ba aparang, sheba kamoo ba itshwereng, utlwa seo ba se 
buang, bona moo ba yang teng. Ruri eka kgona ho be le 
bopaki ba makgonthe ba tswalo e ntjha hara bohle bao re 
ba bonang ba feta. Empa ba mmalwa haholo. Empa kajeno 
dikereke tse tsitlallelang thutamotheo di re bolella ha di 
fumana dimillione tse sokolohang di bile di tletse-Moya. Di 
tletse-Moya? Ana o ka re basadi ba tsamayang ka moriri o 
ponngweng o hlahlabetseng, ka marikgwana a makgutshwane 
le ka dileke, ka mahaltere le dishoto, ba takilwe jwalo 
ka Jesebele ba tletse-Moya? Efela ha eba ba kgabile ka ho 
hlopheha kamoo basadi ba Bakreste ba lokelang, ebe ho 
tla jwang mohla ke tlamehang ho paka pontsho ea ho se 
hlomphehe.
 Jwale ke a tseba hase basadi ba qapang ditaele. Di etswa 
ke Hollywood. Empa mamelang mafumahadi, ba sa ntse 
ba rekisa dijarete tse ntle le dimachini tse rokang. Ha le a 
tlameha ho reka tse mabenkeleng le ho e etsa boitatolo. Taba 
ena eo ke kenang ho yona ke e hlokolosi le e kotsi. Na ha le 
a bala Lengolo le reng monna ha a sheba mosadi a ba a mo 
lakatsa pelong ya hae, o se a mo febile pelong ya hae? Jwale 
ere ke wena sesosa sa yona ka ho apara jwalo? Hoo ho o fetola 
molekane wa hae sebeng, le hoja o ne o sa hlokomele ruri, o le 
morwetsana ka nnete mme o se na ditakatso tse jwalo. Empa 
Modimo o o jarisa molato mme o tla ahlolwa.
 Jwale ke a tseba lona mafumahadi ha le rate thero ya 
mofuta ona, empa kgaitsedi, o phoso-phoso ka se o se etsang. 
Bibele e o hanela ho kuta moriri wa hao. Modimo o fane 
ka wona e le lesira. O beile molao wa hore o o hodise. Ke 
kganya ya hao. Ha o kutile moriri wa hao o itshupile o tlohile 
pusong ya monna wa hao. Jwale ka Eva o tlohile mme wa 
itsamaela o nnotshi. Le a vouta. Le nkile mesebetsi ya banna. 
Le lesitse ho ba batho ba batshehadi. Le tlamehile ho baka le 
ho kgutlela ho Modimo. Mme ho eketsa bobe bona, boholo ba 
lona bo nahana bo ka futuhela difala le diofisi tsa kereke tseo 
Modimo a di boloketseng banna homme banna feela. Oho, ke 
thonkgile bohlokong ha ke re? Be, mpontshe sebaka se le seng 
Bibeleng moo Modimo a kileng a tlotsa mosadi ofe feela ho 
rera kapa ho laola monna, mme ke tla kopa tshwarelo ka seo 
ke se buileng. O ke ke wa mphihlela ke fositse. Ke nepile, hoba 
ke ema le Lentswe le ka hara Lentswe. Holane o ruile Moyeng 

o ne o tla tseba hobane ke nnete. Kantle ho Lentswe ha ho 
ntho e nang le nnete. Paulosi o itse, “Ha ke dumelle mosadi 
ho ruta kapa ho laola monna.” O ke ke wa iphumanela sebaka 
tshebeletsong e mehlahlo e mehlano ya Baef. 4 mme o sa laole 
monna. Kgaitsedi, o mpe o mamele Lentswe leo. Hase Moya 
wa Modimo o itshupileng o le bophelong bo tletseng-Moya o o 
laetseng ho rera hoba Moya le Lentswe ba BANG. Ba bua ntho 
e le nngwe. Ho na le motho ya entseng phoso. Ho na le motho 
ya thetsitsweng. Tsoha pele nako e feta. Satane o thetsitse Eva, 
mmao; jwale o thetsa baradi. Modimo a ke a o thuse.
 “Ha ke hloke letho.” Jwale ha motho a re, “Ha ke hloke 
letho,” ke mokana a re, “Ke na le ntho e nngwe le e nngwe,” 
kapa e ka ba o re, “Ha ke sa batla letho kaha ke kgotshe 
jwale.” O ka e hlalosa kamoo o batlang kateng, mme e tla fella 
ka ntlha ya hore kereke e ikgotsofaletse. E kgodisehile ke seo 
e se ruileng. Mohlomong e lekanya e ruile tsohle kapa e-na 
le ho lekaneng. Mme ke seo re se fumanang hantle kajeno. 
Ke phutheho efe ya bodumedi e sa ipoleleng e le YONA e 
tshwereng tshenolo le matla le nnete? Mamela Mabaptist, mme 
ba na le tsohle. Mamela Mamethodist, mme ba na le tsohle. 
Mamela Kereke ya Kreste mme tsohle di fositse ntle le bona. 
Utlwang seo Mapentekosta a se buang mme ba na le botlalo ba 
botlalo. Jwale baa tseba hore ke bua nnete ka bona, hoba ha ho 
dibukana tsa bona tsa ditaelo tse ka buang ntho e fapaneng. 
Ba e ngodile yohle hamonate ba bile ba ngotse mabitso a bona 
ho yona mme ba e qetile kaofela. Modimo ha a sa fumana 
letho. Ebile ho na le ba sa hloleng ba batla letho. Ha ba dumele 
phodisong mme ba ke ke ba e batla, leha e le Lentsweng. Ho na 
le ba sa tlo amohela Moya o Halalelang le holane Modimo a ka 
phetla mahodimo mme a ba bontsha pontsho.
 Jwale bohle ba a bua, ba bile ba leka ho kgodisa ha ba 
ena le tsohle, kapa ba lekane. Empa na ke nnete? Ak’o bapise 
kereke ena ya palokgolo ya mashome a mabedi le kereke ya 
palokgolo ya pele. Tswela pele. Etsa jwalo. Matla a hokae? 
Lerato le hokae? E kae kereke e hlwekisitsweng e bileng ya 
hanela sebe mme e tsamaile ka tumelo ho ya ho Jesu? Bonngwe 
bo kae? O ke ke wa e fumana. Holane kereke ena e ruile sohle 
seo e se hlokang, hobaneng Bukeng ya Diketso ba ne ba 
tsetselela Modimo ho feta mokana ba se na tsohle, athe ba ne 
ba ena le se fetisang seo ba nang le sona kajeno?

HLAHLOBO YA MODIMO

 Jwale seo Modimo a na se bona se ne se fapane le seo ba 
ipoletseng ba se bona ka botlalo. Ba ipoletse ba ruile dintho 
mme ba nonne Moyeng. Ba ne ba fihlile. Ba ne ba sa hloke 
letho. Empa Modimo a e bona ka tsela e fapanang. A re, “Ha 
le tsebe taba ena, empa le soto, le madimabe, le bafutsana, le 

difofu, mme le feela.” Jwale ha batho ba le jwalo, haholo-holo 
ba le feela mme ba SA TSEBE, phoso e mpe e tlamehile e be 
e le teng. Ruri ho tshwanetse ho bo ho etsahala ntho e nngwe. 
Na hase hore Modimo o foufaditse mahlo a bona jwaloka ha A 
entse Bajuda? Na Evangedi e kgutlela ho Bajuda? Na histori e a 
ipheta? Ke re ho jwalo.

 Modimo o re kereke ena ya Mongwaha wa Laodisea e 
“soto”. Lentswe leo le tswa mantsweng a mabedi a Segerike 
a bolelang ho ‘mamella’ le ‘teko’. Mme ha e amane ka letho le 
diteko tse tlelang Mokreste wa nnete hoba Modimo o hlalosa 
Mokreste ya lekwang a le “lehlohonolo” mme maikutlo a hae e 
le a thabo athe tlhaloso ena e bua e re “soto le madimabe”. Ho 
makatsa hakakang. Mongwaheng ona wa nala, mongwaheng 
ona wa kgatelopele, mongwaheng ona wa kgora, diteko di ka 
ba teng jwang? Be jwale, ho a hlolla; empa mongwaheng ona 
wa nala le monyetla, hodima mang le mang a atetswe mme 
ho ntse ho ka fumanwa tse ngata, ka ditshibollo tsohle tse 
re sebeletsang le dintho tse ngata hakana ho re nyakallisa, 
HANG-HANG, re fumana lefu la kelello le jele setsi hoo 
setjhaba se tshohileng. Athe batho bohle ba tlamehile ho 
thaba, ho se letho le hlonamisang ruri, dimillione di nwa 
dithethefatsi bosiu, dipilisi tse eketsang sehlahlo hoseng, ba 
titimela dingakeng, ba kena dikokelong, mme ba leka ho tima 
matswalo a sa tsejweng ka tahi. E, mongwaha ona o iphafa ka 
dipokellohadi tsa wona tsa dintho tsa lefatshe, empa thabo 
ya batho e qephile ho feta pele. Mongwaha ona o iphafa ka 
ditshibollo tsa moya, empa batho ka bobona ha ba itshepe ho 
feta pele. Mongwaha ona o iphafa ka boleng bo ntlafetseng ba 
boitshwaro athe o sebodu ho feta mongwaha ofe feela haesale le 
morwallo. O bua ka tsebo ya wona le mahlale, empa o fekiswa 
ke ntwa mapatlelong wohle, hoba kelello le moya le soule ya 
motho ha di utlwisise kapa ha di kgone ho kgema le diphetoho 
tse hlahang hodima lefatshe. Molokong o le mong feela re se re 
furaletse mongwaha wa pere le kariki ho kena mongwaheng 
wa lefaufau, mme re motlotlo re ithorisetsa hona; empa kahare 
ke lemena le lehahla le lefifi le lliswang ke bohloko, mme KA 
LEBAKA LE SA TSWEJWENG dipelo tsa batho di tetemiswa 
ke tshabo mme lefatshe le fifetse hoo mongwaha ona ka nepo 
o ka bitswang mongwaha wa bohlanya. O a iphafa, empa o 
sitwa ho e tshehetsa. O hlodiya ka kgotso, mme kgotso ha e yo. 
O hlodiya ka menonohadi ya dintho tsohle, empa ha o phetse 
ho tukiswa ke takatso jwaloka mollo o sa kgolweng! “Ha ho 
kgotso”, ho itswalo ke Modimo wa ka ho bakgopo.

 “Ba madimabe.” Hoo ho ba tlaleha e le batho ba 
lokelwang ke qenehelo. Qenehelo? Ba hloile qenehelo. Ba tletse 
boikgantsho. Ba tlotla ka seo ba nang le sona. Empa seo ba se 
tshwereng se ke ke sa nonyana matla le phephetso ya nako. Ba 
hahile hodima lehlabathe le furumelang kapele ho ena le lefika 

la tshenolo ya Lentswe la Modimo. Thoromo ya lefatshe e tla 
fihla kapele. Difefo tsa bohale ba Modimo di tla ka kahlolo e 
potlakang. Ho ntoo latela tshenyeho e potlakileng, mme ho sa 
tsotelehe boitlhophiso ba bona bohle ba bohlale ba tla dula ba 
sa itokisetsa se tla wela lefatshe. Ke batho bao leha kwana ba 
loha malebaleba a bona a lefatshe hantle-ntle ba a ikganyetsa 
mme ha ba tsebe. Ehlile ke batho ba lokelwang ke qenehelo. 
Ak’o qenehele batho bao ba letsatsing lena la ho qetela ba 
keneng motsamaong wa dikereke, hoba ba o reile motsamao wa 
Modimo, athe ke wa Satane. Ak’o qenehele bao ba sa tsebeng 
anathema ya mokgatlo. Ak’o qenehele bao ba nang le dikereke 
tse ngata tse ntle, matlo a matle hakana a baruti, dihlopha 
tsa mmino tse kwetlisitsweng ka bokgabane hakana, pepeso e 
kana ya leruo le ya borapedi bo tshwerweng ke bolokwana bo 
tshosang hakana. Ba qenehele, o se ke wa ba honohela. Morao 
meahong ya bobolokelo, morao diphaposing tse kgantshitsweng 
hasesane, morao diphaposing tse ka tlase, morao moo ho 
fokotswang lefatshe le moo ho eketswang Modimo. Ak’o 
qenehele bao ba ipoledisang haholo, mme ba bua ka dineo tsa 
bona. Ba utlwele bohloko e le ba lokelwang ke qenehelo, hoba 
kapele-pele ba tla fetolwa diphofu tse halefelwang.

 “Ke mafutsana.” Jwale ehlile hoo ho bolela bofuma ba 
Moya. Pontsho ya mongwaha ona ha o qetella, ke dikereke tse 
kgolwanyane tse ntle, batho ba eketsehileng ho feta le ho feta, 
diponahatso tse eketsehileng tseo ho thweng ke diponahatso 
tsa Moya o Halalelang. Empa dialetare tse phophomang, 
tshebetso ya dineo tsa Moya, ho etelwa ke dintho tse tsotehang 
hase karabo e tswang ho Modimo, hoba bao ba tlang aletareng 
ha ba atise ho dula ba tswelapele le Modimo, mme hoba 
matsholohadi ao a fete, ba kae bao ba neng ba theoha ka mela 
ya ditulo? Ba utlwile motho, ba mametse boipiletso, ba kene 
letloweng, empa e ne e se hlapi, mme ba boetse ba kgaseditse 
metsing a bona jwalo ka kgudu.

 E ntoo ba puo ena ya diteme _ ho thwe ke bopaki ba 
Kolobetso ya Moya o Halalelang, mme batho ba hopola re le 
mahareng a tsoseletso e kgolo. Tsoseletso e fedile. Amerika e 
fumane monyetla wa yona wa ho qetela ka 1957. Jwale dipuo 
ke pontsho ya tshenyeho e letileng ya Modimo, jwaloka ha ho 
etsahetse mohla di hlahang leboteng moketeng wa Belshatsare. 
Na ha o tsebe hore ba bangata ba tla tla letsatsing la qetelo 
mme ba re, “Morena, Morena, na ha re a etsa mehlolo e meholo 
ka Lebitso la Hao, esita le ho leleka batemona na?” Mme O 
tla re, “Tlohang ho Nna, lona ba sebetsang bokgopo. Ha Kea 
ka ka le tseba le mehla.” Matt. 7:22-23. Jesu o itse e ne e le ba 
sebetsang bokgopo. Empa, o fumana motho ya tlang a rapella 
bakudi, a hlahisa oli le madi pela phutheho, boporofeta bo 
hlaha ka makgalo wohle le dimaka tsohle tsa mefuta, mme 
batho ba tla mo teela hare, mme ba hlapanye hore ke wa 



MONGWAHA WA KEREKE YA LAODISEA 325

Morena, leha kwana a lohile leano la tjhelete ka borapedi mme 
a phela sebeng. Karabo e le nngwe eo ba nang le yona ruri 
ke e siyo bibeleng ya “be, o hlahisa ditholwana, ka baka leo 
o tshwanetse e be e le wa Modimo.” Ho tshabeha hakakang. 
Hantle-ntle mongwaha wona o futsanehile hakakang Moyeng 
wa Modimo, mme batho ba batho ba hlasetswe ke bofumana 
mme ha ba tsebe.

 “O sefofu o feela.” Jwale ana ke maemo a tepeletsang ruri. 
Motho a ka foufala a ba feela mme a sa tsebe? Empa ere ba 
sefofu mme ba feela mme ha ba lemohe. Karabo ke ena, ba 
foufetse moyeng, mme ba feela moyeng. O sa hopola mohla 
Elisha le Gehazi ba teetsweng hare ke lebotho la Basiria? O sa 
hopola hore Elisha ka matla a Modimo o ba otlile ka bofofu. 
Empa mahlo a bona a ne a butswe ba ntse ba bona moo ba 
yang teng. Bofofu bo ne bo hlolla hoba ba ne ba bona dintho 
tse ding tse ikgethang, empa dintho tse ding tse ikgethang tse 
jwaloka Elisha le mohlanka le diahelo tsa Iseraele ba sa di 
bone. Dintho tseo lebotho lena le ne le di bona di ne di sa le 
tswele molemo. Dintho tseo ba sa kang ba di bona di tlisitse 
kgoleho ya bona. Jwale sena se re bolella’ng? Se bolela hantle 
se boletsweng morao kwana tshebetsong ya Jesu lefatsheng. O 
ne a leke ho ba ruta nnete, ba mpa ba hana ho utlwa. Johanne 
9:40-41. “Mme Bafarasi ba bang ba nang le Yena yare ha ba 
utlwa taba tseo, ba re ho Yena, Na le rona re difofu na? Jesu 
a re ho bona, Hojane le difofu, le ka be le se na sebe: empa 
jwale le re, Rea bona; sebe sa lona se sala ke hona.” Maikutlo 
a mongwaha wona a tshwana le a mohlang oo hantle. Batho 
ba na le dintho tsohle. Ba tseba dintho tsohle. Ba ke ke ba 
rutwa. Ntho ya nnete e ka hlaha Lentsweng mme ha motho 
a leka ho hlalosetsa e mong ya tshwereng pono e kgahlano le 
pono ya hae, momamedi ha a mamella ho ithuta letho, empa 
o mametse ho hanyetsa se bolelwang. Jwale ke batla ho botsa 
potso e tshwanelehang. Na Lengolo le ka lwantsha Lengolo? 
Na Bibele e ka thulana le Bibele? Ana ho ka ba le dithuto 
tse pedi tsa nnete Lentsweng tse thulanang kapa e nngwe ya 
thulana le e nngwe? TJHE. HO KE KE HA BA JWALO. Empa 
ke batho ba bakae ba Modimo bao mahlo a bona a buletsweng 
nnete eo? Ha se le pheresenete e le nngwe, kamoo ke tsebang, 
ba ithutileng hore Lengolo LOHLE le abilwe ke Modimo le 
hore LOHLE le loketse ho ruta, ho kgalema, ho lokisa j.j. 
Efela ha Lengolo lohle le abilwe jwalo, temana e nngwe le e 
nngwe ea ngomelana ha e fuwa monyetla. Empa ke ba bakae 
ba dumelang boitherelopele bo isang kgethong le ho lahlwa ho 
isang timelong? Bao ba sa etseng jwalo, na ba tla mamela? Tjhe, 
ba ke ke. Empa bobedi boo bo ka hara Lentswe, mme ha ho 
letho le tla fetola hoo. Empa haele ho ithuta lona le ho lolamisa 
nnete ya dithuto le dinnete tse bonahalang di hanyetsana, ha 
ba batle ho ipha nako eo. Empa ba kata ditsebe tsa bona, mme 

ba tsikitlanya meno a bona, mme ba lahleha. Moporofeta o tla 
fihla pheletsong ya mongwaha ona, empa ba tla foufalla sohle 
seo a se etsang le seo a se buang. Ba ntse ba kgodisehile hore ba 
nepile, mme ba tla lahlehelwa ke ntho yohle bofofung ba bona.
 Jwale Modimo o re ba feela hape ba sefofu. Ha ke eso bone 
ntho e sehloho jwaloka motho ya sefofu mme a le feela mme a 
sa tsebe. Karabo e nngwe feela _ o lahlehetswe ke kelello. O se 
a tetebetse matebong a tebalo. Dithusa-kutlo tsa hae di fedile 
matla, amnesia ya moya e kene. Ho ka hlola ho bolela’ng? Na 
ebe ho lekanya hore Moya o Halalelang O furaletse kereke 
ya letsatsi la ho qetela? Na ebe ho lekanya hore batho ba 
hlakotse Modimo dikelellong tsa bona hoo ho etsahalang 
esita le se boletsweng ho Bar. 1:28. “Mme erekaha ba sa ka ba 
hlokomela ho tseba Modimo, Modimo o ba neeletse moyeng o 
hlokang kelello, ba tle ba etse tse sa tshwanelang.” Ehlile eka 
ho etsahetse ntho ya mofuta oo. Batho ba reng ke ba Modimo 
ke bana mme ba tseba Modimo mme ba na le Moya wa Hae 
o Halalelang, mme leha ho le jwalo ba feela mme ba foufetse 
mme ha ba tsebe. Ba SE BA THETSITSWE. BA NA LE MOYA 
WA BOHATA. BAKGETHWA BA KE KE BA THETSWA, 
EMPA HO HLAKILE HORE BANA BA THETSITSWE. Bana 
ke ba foufaditsweng ke hoba ba latotse Lentswe la Modimo. 
Bana ke ba ikapotseng ka ho furalla paballo ya Modimo le 
tshireletso mme ba ipatlela ho ya ikahela tsela ya bona ya 
pholoho, tora ya bona ya Babele ka mokgatlo. Oh, ba hlaha 
ba apere hantle le ka makgethe hakakang mahlong a bona 
mohla ba epileng diboka tsa bona tse akaretsang, le makgotla 
a bona, j.j. Empa jwale Modimo o a e hlobodisa mme ba feela, 
hoba mekgatlo ena e ba tataisitse ya ba kenya diahelong tsa 
antikreste, ditshimong tsa mahola, hantle moo di tlangwang 
le ho tjheswa teng. Ruri ke batho ba qenehelwang. E, o ka ba 
qenehela, wa ba hlokomedisa, wa ba rapedisisa, mme ba ntse 
ba hobaletse ba habile timelong, mme ba phoka ka bohale e 
mong le e mong le diteko tsohle ho ba pholosa jwaloka lefatsa 
le ntshitsweng mollong. Ruri ba soto, empa ha ba tsebe. Ba 
matshwabodi mme ba feletswe ke tshepo, mme hantle-ntle ba 
iphafa ka dihlong tsa bona. Ba ruile bora kgahlano le Lentswe, 
empa ka tsatsi le leng ba tla ahlolwa ke lona mme ba phetetswe 
ka kotlo ya dikahlolo tsa lona tse tshabehang.

KELETSO YA HO QETELA YA MENGWAHA

 Tshen. 3:18-19. “Ke a o eletsa hore o ithekele ho Nna gauta 
e hlwekisitsweng mollong o tle o rue; le diaparo tse tshweu, o 
tle o apare, dihlong tsa bofeela ba hao di se ke tsa bonahala; 
o ithekele le setlolo sa mahlo ho a tlotsa ka sona, o tle o bone. 
Nna Ke kgalemela, Ke laya bohle bao Ke ba ratang: o be le 
tjheseho hle, mme o bake.”

 Keletso ya Modimo e totobetse. E hlamaletse. O laeletsa 
kereke ena ya letsatsi la qetelo tshepong e le nngwe. Tshepo 
eo KE YENA. O re, “Tloo o ithekele ho Nna.” Ho hlakile ho 
tswa polelong ena “ithekele ho Nna” hore kereke ya Laodisea 
ha e sebedisane le Jesu ho hang bakeng sa dihlahiswa tsa 
Moya tsa Mmuso wa Modimo. Dikgwebisano tsa bona ha se 
tsa seMoya. Ba ka hopola e le tsa seMoya, empa di ka ba jwalo 
jwang? Mesebetsi e hara bona ha e ye kamoo Paulose a buang, 
“Hobane Modimo ke Wona o sebetsang ka ho lona ho rata le 
ho etsa ka boithatelo ba Wona.” Bafil. 2:13. Ka baka leo ho ka 
thweng ka dikereke tsena tsohle, dikolo, dikokelo, matsholo 
a boromuwa, j.j.? Modimo ha a yo ho tsona ha feela e ntse e le 
peo le moya wa phutheho e hlophilweng, mme e se Peo le Moya 
wa Modimo.

 “Ithekele ho Nna, gauta e hlwekisitsweng mollong, o tle o 
rue.” Jwale batho bana ba ne ba ena le gauta e ngata, empa e le 
ya mofuta o fosahetseng. E ne e le gauta e rekileng maphelo a 
batho le ho a timetsa. Ke gauta e kgelositseng le ho kgopamisa 
semelo sa batho, hoba ho e rata e ne e le motso wa bokgopo 
bohle. Tshen. 18:1-14, “Ka mora tseo ka bona lengeloi le theoha 
lehodimong, le ena le matla a maholo, mme lefatshe la boneswa 
ke kganya ya lona. La howa ka lentswe le phahamileng le 
phepa, la re, O wele, o wele Babilona e moholo, o fetohile 
moaho wa batemona, le letsaba la meya yohle e ditshila, le 
letsaba la dinonyana tsohle tse sa hlwekang tse ilwang. 
Hobane ditjhaba tsohle di nwele veine ya bohale ba bootswa 
ba hae, mme marena a lefatshe a febile le yena, mme bahwebi 
ba lefatshe ba enne ka boholo ba menono ya hae. Yaba ke 
utlwa lentswe le leng le tswang lehodimong, le re, Tlohang ho 
yena, lona setjhaba sa Ka, le se tshohe le kenella dibe tsa hae, 
mme la welwa ke dikotsi tsa hae. Hobane dibe tsa hae di se 
di kolohane ho ya fihla lehodimong, mme Modimo o hopotse 
makgopo a hae. Le mo putse kamoo a le putsitseng kateng, 
mme le mo lefise habedi ho lekaneng mesebetsi ya hae: le mo 
tswakele habedi, senwelong seo a le tswaketseng ho sona. Mo 
hlokofatseng le be le mo hlobodise, ho tle ho be ho lekane ho 
ithorisa le ho nyakalla ha hae: hobane o itse pelong ya hae, Ke 
dutse ke le mofumahadi, ha ke mohlolohadi, mme nke ke ka 
tseba bofifi. Ka baka leo dikotsi tsa hae di tla hlaha ka tsatsi 
le le leng, lefu, bofifi, le tlala: mme o tla tjheswa ke mollo: 
hobane o matla Morena Modimo O mo ahlolang. Mme marena 
a lefatshe, a febileng le yena le a ileng a phela menyakeng le 
yena, a tla mo llela, a itete difuba, ha a bona mosi wa ho tjha 
ha hae. A ntse a eme hole le yena ke ho tshaba dikotsi tsa hae a 
re, Jo, jo, Babilona motse o moholo, motse o matla, kahlolo ya 
hao e hlahile jwang ka hora e le nngwe. Le bahwebi ba lefatshe 
ba tla llela motse oo ba be ba o hlomohele; hobane mesebetsi 
ya bona ha e sa tla rekwa ke motho: Mesebetsi ya gauta, le ya 

silifera, le ya mahakwe a bohlokwa, le ya diperela, le ya line 
e ntle, le ya purapera, le ya sei, le ya sekarelata, le ya mahong 
wohle a monkgo o monate, le ya dipitsa tsa mefutafuta tse 
entsweng ka dinaka tsa ditlou, le dipitsa tsohle tsa mahong 
a hlokwang, le tsa koporo, le tsa tshepe, le tsa maramore, le 
sinamone, le dibano, le mira, le diarubetso, le veine, le ole, 
le lefi la phofo, le koro, le dikgomo, le dinku, le dipere, le 
makoloi, le mmele, le meya ya batho. Ditholwana tsa lehwetla 
tseo pelo ya hao e di thabelang di suthetse hole le wena, mme 
tse monate le tse bokgabane kaofela di tlohile ho wena, mme 
ha o sa tla hlola o di fumana.” Ruri tsena ke dikereke tse 
hlophisitsweng tsa letsatsi la ho qetela, hoba e re temaneng ya 
4, “Tlohang ho yena lona SETJHABA SA KA.” Tlhwibilo ha 
eso ho hlahe. Monyaduwa ha a eso ho tsamaye mohla maemo 
ana a nyarosang a hlahelang kereke ena e ruileng, ya bohata.

 Empa, gauta ya Modimo e teng. I Pet. 1:7. “Hore tumelo ya 
lona ha e se e lekilwe, e leng e fetisang hole gauta e timelang.” 
Gauta ya Modimo ke semelo se jwaloka sa Kreste se bopilweng 
seboping sa mollo wa mahlomola. Ke oo mofuta wa gauta o 
lokileng.

 Empa kereke ena e na le gauta ya mofuta ofe kajeno? E 
na le gauta ya lefatshe e tla timela. E ruile. E iketlile. Leruo 
la tjhelete e le fetotse loto ya bohlokwa e lekanyang tsa moya. 
Bopaki ba lehlohonolo la Modimo le tsepamo ya thuto, j.j. jwale 
bo tshetlamisitswe hodima palo ya barui ba nang le kabelo ho 
yona.

 “O mpe o tle kapele nako e eso ho fele,” ho bolela Morena, 
“mme o ithekele ho Nna gauta e hlwekisitsweng mollong 
mme o tla rua ka nnete.” Na rea e utlwisisa? Mmameleng, 
“Re tlile lefatsheng re le feela (nameng), empa re KE KE ra 
le siya re le feela (moyeng).” Oh tjhe, re tla tsamaya le ntho e 
nngwe mmoho. Seo ntho eo e leng sona, ke PHETHO seo re ka 
tsamayang le sona, le letho ka tlasana ho moo kapa le letho le 
ka hodingwana ho moo. Ka baka leo re mpe re hlokomele ruri 
ho bona hobane re nka ntho e tla re lokisa ka pela Modimo. 
Ka baka leo, he, re tlilo tsamaya le eng? Re tlile ho tsamaya 
le SEMELO sa rona, moena, ke yona ntho eo re tla tsamaya le 
yona. Jwale wena o tlile ho tsamaya le semelo sa mofuta ofe? 
Ana se tla tshwana le sa Eo semelo sa HAE se bopilweng ke ho 
mamella sebopi sa mahlomola, kapa na e tla ba nyafu-nyafu ya 
batho bana ba Laodisea ba se nang semelo? Ke taba ya e mong 
le e mong wa rona, hoba tsatsing leo motho e mong le e mong o 
tla jara morwalo wa hae.

 Jwale, ke itse motse wona wa Laodisea e ne e le motse 
o ruileng. O ne o betla mongolo mahlakoreng a mabedi a 
ditjhelete tsa gauta. Ditjhelete tsa gauta e ne e le semelo sa 
mongwaha _ kgwebo e ne e atlehisitswe ke boteng ba yona. 

Kajeno, tjhelete ya gauta e hlooho di pedi e na le rona. Re 
itefella ho tswa re boele re itefelle ho kena. Ka hara kereke, re 
leka ho fihlela ntho yona eo. Re itefella ho tswa sebeng re boele 
re itefelle ho kena lehodimong _ kapa re rialo. Empa Modimo 
ha o rialo.

 Kereke e ruile lefumo la boholo bo makatsang, hoo e ka 
hapang tsamaiso yohle ya kgwebo ya lefatshe nako le nako, 
etswe moetapele Lekgotleng la Dikereke tsa Lefatshe a 
porofetile phatlalatsa hobane kereke e loketse jwalo tsamaong 
ya nako, ebile e ka kgona, mme ehlile e tla etsa jwalo hantle. 
Empa tora ya bona ya Babele ya gauta e tla heleha. Ke gauta e 
hlwekisitsweng mollong feela e tla tiya.

 Mme ke seo kereke e sa le e pheeletse ho se etsa ka 
mengwaha. E tlohetse Lentswe la Modimo mme ya amohela 
ditumelwana le ditaelo tsa yona; e hlophisitse mme e ipapisitse 
le lefatshe. Ka baka leo e feela, mme Modimo o e ahlolela 
boitshwaro ba yona bo sa hlwekang. Tsela ya ho phonyoha 
maemong a mabe ana ke ka ho ikokobeletsa Morena ho 
kgutlela Lentsweng la Hae. Tshen. 18:4, “Tlohang ho yena 
setjhaba sa Ka.” 2 Bakor. 6:14-18. “Se sikareng joko e le 
nngwe le ba sa dumeleng: hobane kopano ke efe ya ho loka 
le bokgopo? kapa lesedi le na le kopano efe le lefifi? Kreste 
o na le selekane sefe le Beliale? kapa ya dumetseng o na le 
kabelo efe le ya sa dumeleng? Tempele ya Modimo e na le 
tumellano efe le ditshwantsho tse rapelwang? hobane ke lona 
le leng tempele ya Modimo o phelang; jwalokaha Modimo o 
itse, Ke tla ikahela hara bona, Ke itsamaele teng; mme Ke tla 
ba Modimo wa bona, mme bona e tla ba setjhaba sa Ka. Ka 
baka leo tswang hara bona, mme le ikgethe, o rialo Morena, le 
se ke la ama sesila: mme Nna ke tla le amohela. Mme Ke tla ba 
Ntata lona, lona le tla ba bara le baradi ba Ka, ho thualo ke 
Morena ya Matlaohle.” Diaparo tseo di a lefellwa, mme tefo eo 
ke ho ikgetha.

 “Mme o tlotse mahlo a hao ka setlolo o tle o bone.” Ha A 
re o tlamehile ho reka setlolo sena sa mahlo. Oh tjhe. Ha ho 
pampiri ya theko e manehilweng hodima Moya o Halalelang. 
“Ana le nkile Moya ka mesebetsi ya molao kapa ke ka polelo 
ya tumelo na?” Bagal. 3:2. Ka ntle ho Kolobetso ya Moya o 
Halalelang, mahlo a hao a ke ke a bulelwa tshenolo ya nnete ya 
Moya ya Lentswe. Motho ha a se na Moya o foufaletse Modimo 
le nnete ya Hae.

 Ha ke nahana ka setlolo sa mahlo se tutubollang mahlo 
a batho, nka sitwa jwang ho hopola ha ke sa le moshanyana 
Kentucky. Nna le monyane re ne re robala phaposing e ka 
hodimo hodima materase a jwang. Mapatso a ntlo a dumella 
lehlwa ho phutlela ka hare. Ka dinako tse ding mariha ho bate 
hoo re ne re phaphama hoseng mahlo a rona a matahatswe ke 

borurusi ba mahlo mme a kwalehe tsi. Ebe moo re hweletsang 
mme, mme a nyolohe ka tshotso e futhumetseng ya rakhuni 
mme a sidile mahlo a rona hofihlela dithoko tse hwammeng 
di nyamela, mme re boele re bone. Le a tseba hore mohatsela 
o mong o lometsang o phutlile kereke molokong wona, ke 
tshaba hore mahlo a yona a batla a kwetswe ke kgwamo mme 
e foufaletse seo Modimo a e tshwaretseng sona. E hloka ole 
e futhumetseng ya Moya wa Modimo ho tutubolla mahlo a 
yona. Ha e sa amohele Moya wa Modimo e tla tswelapele ho 
ananya matla ka mananeo le tumelwana ka Lentswe. E bala 
katleho ka dipalo, ho ena le ho batla ditholwana. Dingaka 
tsa thutabomodimo di kwetse monyako wa tumelo mme di 
thibetse bohle ho kena. Le bona ha ba kene, ba bile ba thibetse 
bohle ho kena. Thutamodimo ya bona e tswa ho thekese-buka 
ya saekholoji e ngotsweng ke mohetene ya itseng. Thekese-
buka ya saekholoji e teng, eo re e hlokang bohle; ke Bibele. E 
ngotswe ke Modimo mme e tshwere saekholoji ya Modimo. Ha 
o hloke ngaka efe kapa efe ho o hlalosetsa yona. Ak’o amohele 
Moya o Halalelang mme o Mo dumelle ho hlalosa. Ke Yena 
ya ngotseng Buka mme A ka o bolella tse ka hara yona le seo 
e se bolelang. I Bakor. 2:9-16 “Empa ho dutse jwaleka ha ho 
ngodilwe ho thwe, Taba tseo Modimo o di lokiseditseng ba 
O ratang, ke tseo leihlo le sa kang la di bona, tseo tsebe e sa 
kang ya di utlwa, tse sa kang tsa itlhahela pelong ya motho. 
Empa Modimo o di senoletse rona ka Moya wa Wona: hobane 
Moya o batlisisa tsohle, e, le tse tebileng tsa Modimo. Hoba 
motho ke ofe ya tsebang tsa motho, haese moya wa motho o 
leng ka ho yena? ka mokgwa o jwalo ditaba tsa Modimo ha 
ho motho ya di tsebang, haese Moya wa Modimo. Haele rona 
ha rea ka ra amohela moya wa lefatshe, empa re amohetse 
Moya o tswang ho Modimo; re tle re tsebe tseo re di filweng 
feela ke Modimo. Mme re di bolela, e seng ka dipolelo tse 
rutwang ke bohlale ba batho, empa e le ka tse rutwang ke 
Moya o Halalelang; mme re lokisetsa ba moya tsa moya. Empa 
motho wa nama ha a amohele ditaba tseo e leng tsa Moya 
wa Modimo: hobane ho yena ke bohlanya: mme o sitwa ho di 
tseba, hobane di lemohuwa ka Moya. Empa motho wa Moya o 
ahlola tsohle, mme ha a ahlolwe ke motho. Hoba ke mang ya 
tsebileng kgopolo ya Morena, a tle a Mo rute? Empa rona re 
tsebile kgopolo ya Kreste.”

 Jwale ha eba dintho tsohle tseo Moya o howang kgahlano 
le tsona e le tsa nnete ka mongwaha wona, re hloka motho ya 
fihlang temeng jwaleka ha ho entse Johanne Mokolobetsi le 
ho phephetsa kereke seka ho eso etsahale pele. Mme ke yona 
hantle ntho e tlelang mongwaha wa rona. Johanne Mokolobetsi 
e mong o tla fihla mme o tla howa sa pulamadiboho ya pele. Re 
a tseba o tla etsa jwalo ho ya kamoo temana e latelang e buang 
kateng.

 “Nna Ke kgalemela, Ke laya bao Ke ba ratang; o be le 
tjheseho hle mme o bake.” Tshen. 3:19. Wona ke molaetsa o 
tshwanang le oo Johanne a na a o tshwere mohla a howang 
felleng leo la bodumedi ba Bafarasi, Basadusi, le bahetene, 
“BAKANG!” Ho ne ho se tsela e nngwe mohlang oo; ha ho 
tsela e nngwe jwale. Ho ne ho se tsela e nngwe ya ho kgutlela 
ho Modimo mohlang oo, mme ha ho tsela e nngwe jwale. Ke ho 
BAKA. Fetola mohopolo wa hao. Sokoloha. BAKA, hobane o 
tla shwela lebaka lefe?

 Ha re hlahlobe polelo ya pele, “bao Ke ba ratang.” Ka 
Segerike kgatello e hodima leemedi la motho la “Ke”. Ha A 
bue kamoo bongata bo ikutlwang A tshwanetse ho re, “bao 
ba NTHATANG.” Tjhe monghadi. Ha re a tshwanela ho fetola 
Jesu NTHO e ratwang ke batho temaneng ena. Tjhe! Ke ba 
BANGATA bao e leng BARATUWA ba Modimo. Ke lerato la 
HAE, leo ho buuwang ka lona, e SENG la rona. Ka hona hang 
hape re iphumana re itlotlisa polokong ya Hae, morerong wa 
Hae le leanong la Hae, mme re boela re kgodiswa ka thata 
mabapi bonnete ba thuto ya Boikemelo ba Modimo. Esita le 
jwaleka ha A boletse ho Bar. 9:13. “Ke ratile Jakobo.” Na ebe 
ho thwe haele moo A ratile ba BANGATA FEELA, O ituletse 
ka boiketlo, ho emela lerato la ba sa kang ba hulelwa haufi 
le Yena? Lekgale ha ho jwalo, hoba O boetse o buile ho Bar. 
9:13, “Ke hloile Esau.” Mme temaneng ya 11 Moya o howa ka 
sebete, “Hobane enere bana ba eso ho tswalwe, ba eso ho etse 
botle leha e le bobe, HORE HO TLE HO BONAHALE HOBA 
MORERO WA MODIMO HA O KGETHILE MOTHO O TIILE, 
e seng ka mesebetsi, empa e le ka thato ya Ya bitsang.” Lerato 
lena ke “Lerato la Kgetho.” Ke lerato la Hae ho bakgethwa ba 
Hae. Mme lerato la Hae ho bona le thoko le BOIKGATHATSO 
BA MOTHO hoba e re morero wa Modimo o tiile ka boikgethelo 
e leng taba e thulanang le mesebetsi ruri kapa ntho efe feela eo 
motho a e ruileng ka ho yena. Hobane “ENERE BANA BA ESO 
HO TSWALWE” O ne A SE A boletse, “Ke ratile Jakobo, empa 
Ke hloile Esau.”

 Mme jwale O re ho ba Hae, “KE KGALEMELA KE LAYA, 
bao Ke ba ratang.” Ho kgalema ke ho nyatsa. Ho nyatsa ke 
ho ‘pepesa sepheo e le ho lokisa.’ Ho laya ha ho bolele ho otla. 
Ho bolela ho “thapisa hobane tokiso ya mothapiswa ke yona e 
ka sehloohong.” Ke hantle seo re se fumanang Baheb. 12:5-11, 
“Mme le lebetse kgothatso ya Modimo kamoo O buang le lona 
kateng ka hore le bana ba Wona. Mora wa Ka, se nyatse tayo 
ya Morena, mme o se ke wa tepella ha o kgalemelwa ke Yena; 
Hobane Morena o ye a laye eo A mo ratang, mme A shape mora 
e mong le e mong eo A mo amohelang. Ekare ha le mamella 
ho lauwa, Modimo o le etsa jwaloka bara ba wona; hobane 
ke ofe mora eo Ntatae a sa mo layeng? Ha le ke ke la lauwa, e 
leng hoo bohle ba nang le kabelo teng, keha le mpa le le bana 

ba bonyatsi, e seng bara ba sebele. Mme ha esitile bontata 
rona ba nama ba re laile, mme re ba hlonephile: na haholoholo 
re ke ke ra utlwa eo e leng Ntata meya, re tle re phele na? 
Athe bao ba re laile ka ditshiu tse seng kae kamoo ba neng ba 
bona tshwanelo kateng; empa Morena o re laya hore batlela 
molemo, re tle re be le kabelo kgalalelong ya Hae. Empa tayo 
ha e hlahela motho ha ho bonahale kamoo eka mo thabisang 
kateng, e a mo llisa: empa hamorao ba rutwang ke yona e ba 
kotudisa kgotsong ditholwana tsa ho loka.”

 Ke mona jwale moo ho lolamiswang lerato la Modimo. 
Leratong la Wona o na a lakaditse ho thea lelapa leo e leng la 
Hae, lelapa la bara _ bara ba kang Yena. Ka pela Hae morabe 
wa batho o robetse eka kgwabi e le NNGWE ya letsopa. Ka 
kgwabi yona eo O tla bopa dipitsa tse hlomphuwang le tse 
sa hlomphuweng. KGETHO e tla ba kgetho ya Hae. Ebe moo 
ba kgethilweng bao, ba tswetsweng ka Moya wa Hae ba tla 
kwetlisetswa ho bapa le setshwantsho sa Hae metsamaong ya 
bona. O NYATSA ka mamello yohle le ka mosa le ka lereko. 
O LAYA ka matsoho a jereng mehwabadi ya dithakgisa. Ka 
dinako tse ding Mmopi enwa o lokela ho tshwara pitsa eo 
A e sebetsang mme a hle a e thuhe hore A kgone ho bopa 
ka tshwanelo kamoo ho lakatsang Yena kateng. EMPA KE 
LERATO. LEO KE LERATO LA HAE. HA HO MOFUTA 
O MONG WA LERATO LA HAE. HO KE KE HA BA LE O 
MONG.

 Oho, mohlatswana, se tshabeng. Mongwaha wona o 
kgahlelwa ka potlako. Ha o etsa jwalo mahola ao a tla 
tlangwa mmoho, mme jwaloka ha ho le thata ho khaola kgole 
e menahaneng hararo, ba tla ba le matla a tshabehang a 
menahaneng hararo a sepolotiki, a nama, le matla a moya (a 
boSatane), mme ba tla rata ho timetsa monyaduwa wa Kreste. 
O tla ba le mahlomola, empa o tla mamella. Le se ke la tshaba 
dintho tse tla fihla hodima lefatshe, hobane Eo “O ne a rate ba 
Hae, a ba rata le ho isa qetellong.” Johanne 13:1.

 “Eba le tjheseho mme o bake.” Jwale kereke ena ya bohata 
e na le tjheseho; o se etse phoso mono. Tjheseho ya yona e sa le 
e tshwana le ya Bajuda, Johanne 2:17, “Tjheseho ya ntlo ya hao 
e Ntjele.” Empa ke tjheseho e phoso. Ke ya ntlo ya moaho wa 
bona. Ke ya ditumelwana tsa bona, ditaelo, mekgatlo, ho loka 
ha bona. Ba ntshitse Lentswe bakeng sa mehopolo ya bona. 
Ba theotse Moya o Halalelang mme ba fetola banna baetapele 
ba bona. Ba qheletse kathoko Bophelo bo sa Feleng jwaloka 
Motho, mme ba bo fetola mesebetsi e metle, kapa ba ngomelane 
le kereke ho ena le mesebetsi e metle.

 Empa Modimo o batla tjheseho e nngwe. Ke tjheseho ya 
ho hweletsa “KE PHOSO.” Jwale ke mang ya tla re o phoso? 
Bodumedi bona bohle bo hlophisitsweng bo itshetlehile hodima 

eng? _ boitseko ba hore bona ke ba mantlha, le ba hore ke ba 
Modimo, _ boitseko ba hobane ke bona ba lokileng. Jwale ba 
ke ke ba loka KAOFELA. Hantle-ntle HA HO LE A MONG 
wa bona ya lokileng. Bohle ke mabitla a sweufaditsweng, a 
tletseng masapo a bafu. Ha ba na bophelo. Ha ba na netefatso. 
Modimo ha o eso O itsebahatse mokgatlong ofe kapa ofe. Ba 
re ba lokile kahobane e le bona ba rialong, empa ho e bua ha 
ho e nepahatse. Ba hloka “Ho rialo Morena” ya Modimo e 
netefaditsweng, mme ha ba na yona.

 Jwale ere ke bue taba ena mona. Ha ke kgolwe Modimo a 
hlabela kereke ya bohata feela mokgosi wa ho baka. Temaneng 
ena O bua le mokgethwa wa Hae. Le bona, ba loketse 
ho baka. Boholo ba bana ba Hae bo sa le ka hara dikereke 
tseo tsa bohata. Ke bona bao ho buuwang ka bona ho Baef. 
5:14, “Tsoha wena morobadi, tloha hara bafu, mme Kreste o 
tla o bonesetsa.” Ho robala hase ho shwa. Bana ba robetse 
hara bafu. Ba ka ntle kwana hara bodumedi bo shweleng ba 
mekgatlo. Ba phaphamala le bona mmoho. Modimo o hlaba 
mokgosi, “TSOHA! Baka bothotong ba hao.” Ke bana ba 
neela tshusumetso ya bona, ho tella nako ya bona le tjhelete 
ya bona, hantle-ntle wona maphelo a bona ho mekgatlo ena 
ya antikreste, mme nako yohle ba ntse ba e nahana e lokile. 
Ba hloka ho baka. Ba tshwanela ho baka. Ba hloka ho fetola 
mohopolo le ho sokolohela nneteng.

 E, wona ke mongwaha o hlokang pako ho feta. Empa 
na o tla baka? Na o tla kgutlisa Lentswe? Na o tla boela o 
hlomamisa Moya o Halalelang maphelong a batho? Na o tla 
boela o tshaba Jesu e le yena FEELA Mmoloki a le mong? Ke re 
ba ke ke, hobane temana e latelang e senola nnete e makatsang 
le e nyarosang ya mafelo a mongwaha wona.

KRESTE KA NTLE HO KEREKE

 Tshen. 3:20-22, “Bona, Ke eme monyako, mme Kea kokota: 
ekare ha e mong a utlwa lentswe la Ka, mme a bula monyako, 
Ke tla kena ha hae, mme Ke tla lalla le yena, le yena le Nna. Ya 
hlolang ke tla mo fa ho dula le Nna teroneng ya Ka, jwalo kaha 
le Nna Ke hlotse, mme Ke dutse le Ntate teroneng ya Hae. Ya 
nang le tsebe, a utlwe seo Moya o se bolellang dikereke.”

 Jwale pherekano e kgolo ka temana ena hoba batho ba 
bangata ba itshebeletsang ba e sebedisa boevangeding ba bona 
eka hoja Jesu o eme monyako wa pelo ya moetsadibe e mong le 
e mong a kokota ho dumellwa ho kena. Ebe ke moo ho tla thwe 
ha moetsadibe a bula monyako, Morena o tla kena ka hare. 
Empa temana ena ha e bue le baetsadibe ka bomong. Molaetsa 
wona wohle o akaretsa jwaloka molaetsa o mong le o mong 
mongwaheng o mong le o mong. Ho temana ya 22 e re, “Ya 

nang le tsebe, a utlwe seo Moya o se bolellang DIKEREKE.” 
Ka baka leo wona ke molaetsa wa kereke ya mongwaha wa 
ho qetela. Ana ke maemo a kereke ya Laodisea mehleng ya 
ha pheletso ya yona e atamela. Hase molaetsa wa motho o 
yang mothong a le mong; ke Moya o re bolellang moo Jesu a 
leng teng. KRESTE O TLOHETSE KEREKE. Ana tsena hase 
ditholwana tse hlahlamang kapa bofello ha Lentswe le qhelwa 
mme ho nnkuwa tumelwana, Moya o Halalelang o theolwa ho 
anangwa le bomopapa, dibishopo, dipresidente, baeletsi, j.j., 
le Mopholosi a beellwa kathoko ho anangwa ka lenaneo la 
mesebetsi, ka ho ngodisa kerekeng, kapa ho fapanyetswa ka 
mofuta o itseng wa ho ikamahanya le tsamaiso ya kereke? 
Ho ka hlola ho etswa’ng kgahlano le Yena? Ena ke kweneho! 
Hona ke ho wa ho hoholo! Wona ke monyako o buletsweng 
antikreste, hoba ha e Mong a tlile ka Lebitso la Ntate wa Hae 
(Jesu) mme a sa ka a amohelwa, a mpa a latolwa, ke moo e 
mong a tla tla ka lebitso la hae (raleshano, molekisi) mme ba 
tla mo amohela, Johanne 5:43. Monna wa sebe, mora eo wa 
tahleho o tla busa.

 Matt. 24, e bua ka dipontsho tse mahodimong tse 
lebahanang le letsatsi lena la ho qetela pele Jesu a kgutla. Ke 
a ipotsa na o lemohile pontsho e phethilweng haufinyane ho 
taka yona nnete eo esale re qoqa ka yona. Nnete eo ke hore 
haesale Jesu a qhelwa ka pheello ho fihlela mongwaheng wa 
ho qetela A sutumeletswa ka ntle ho kereke. Hopola hobane 
mongwaheng wa pele e ne e batla e le kereke ya sedikadikwe 
se tletseng nnete. Empa ha hlaha phoso e sa tsebisahaleng e 
bitswang diketso tsa Banikola e sitisitseng sedikadikwe ho 
tlala. Yaba mongwaheng o latelang ho hohobela lefifi le le 
ngata hoo polokwe ya lesedi e bileng ya bonesa hasesane, mme 
lefifi la kgurumetsa karolo e kgolwanyane ya sedikadikwe. 
Mongwaheng wa boraro ho rothofala ha toota le ho feta, mme 
mongwaheng wa bone e leng Mengwaha ya Lefifi, lesedi le se le 
batla le timme. Jwale nahana ka taba ena. Kereke e phatsima 
leseding le hadimisitsweng la Kreste. Yena ke LETSATSI. 
Kereke ke KGWEDI. Ka baka leo polokwe ena ya lesedi ke 
kgwedi. E ne e kgephohile ho tloha ho kgwedi e tolokileng 
mongwaheng wa pele, ho fetoha phatsa e sowana mongwaheng 
wa bone. Empa mongwaheng wa bohlano la qalella ho hola. 
Ho wa botshelela la nka kgato e kgolo ya kgolo. Karolong ya 
mongwaha wa bosupa le ne le ntse le hola, ha hang le kgaotsa, 
mme le nyamela le batla le fela tu, hoo sebakeng sa lesedi e ne 
e le botsho ba kweneho, mme pheletsong ya mongwaha keha le 
kgaoditse ho tjhaba hoba lefifi le ne le aparetse. Jwale Kreste o 
ne a le ka ntle ho kereke. Pontsho e lehodimong ke ena. Phifalo 
ya ho qetela ya kgwedi e ne e le phifalo e tletseng. Le ile la 
nyenyefala ho fihlela eba lefifi le phethehileng mekgahlelong 
e supileng. Mokgahlelong wa bosupa, lefifi le phethehileng le 

Phifalo e tletseng ya kgwedi mohla Mopapa a etelang 
Jerusalema. Sheba setshwantsho se rapame.

21

aparetse mohla Mopapa wa Roma (Pauluse wa Botshelela) a 
na a etela Palestina ho kena leetong le halalelang Jerusalema. 
Ke mopapa wa pele ya kileng a etela Jerusalema. Mopapa eo 
o bitswa Pauluse wa Botshelela. Pauluse e ne e le moromuwa 
wa pele mme monna enwa o tsamaya ka lebitso lona leo. 
Lemoha ke wa botshelela, kapa palo ya motho. Hase ketsahalo 
ya tshohanyetso ena. Mme eitseha a etela Jerusalema, kgwedi 
kapa kereke ya fifala ka botlalo. Ena ke yona. Ena ke pheletso. 
Moloko wona o ke ke wa feta tsohle di eso ho etsahale. Leha ho 
le jwalo Morena Jesu, tloo kapele!

 Jwale re ka bona hobaneng ho bile le merara e mebedi, o 
mong wa nnete le o mong wa bohata. Jwale re ka bona lebaka 
leo Abrahama a bileng le bara ba babedi, e mong wa nama (ya 
hlorisitseng Isaaka) le e mong wa pallo. Jwale re ka boela ra 
bona kamoo ho batswadi ba le bang ho hlahileng mafahla a 
bashanyana ba babedi, e mong a tseba a bile a thabela dintho 
tsa Modimo, le e mong a tseba nnete yona eo hakaalo, e mpa 
e se ka Moya o tshwanang, mme ka hona a hlorisa ngwana 
ya neng a kgethilwe. Modimo ha o a lahla feela hore e tle be 
ho lahluwe. O lahlile ka baka la mokgethwa. MOKGETHWA 
A KE KE A hlorisa mokgethwa. MOKGETHWA A KE KE 
A etsa mokgethwa hampe. Ke ba lahluweng bana ba tubang 
mme ba timetsa mokgethwa. Oho, ba lahluweng bao ba na 
le borapedi. Ba bohlale. Ke ba lesika la Kaine, peo ya noha. 
Ba haha Dibabele tsa bona, ba haha metse ya bona, ba haha 
mebuso ya bona, mme ka dinako tseo tsohle ba ntse ba bitsa 
Modimo. Ba hloile peo ya nnete, mme ba etsa sohle sa bokgoni 
ba bona, (esita le ka Lebitso la Morena) ho timetsa bakgethwa 
ba Modimo. Empa ba hlokwa jwalo. “Lekgapetla ke eng ho 
koro?” Ka ntle ho lekgapetla, koro ha e yo. Empa pheletsong, 
ho etsahala’ng ka lekgapetla? Le tjheswa ka mollo o sa timeng. 
Mme koro yona? E hokae? E bokellwa modikong wa Hae. E 
moo A leng teng.

 Oh lona bakgethwa ba Modimo, le tsohe masene. Le 
badisise. Le be sedi. Le sebetse pholoho ya lona ka tshabo le 
ka thothomelo. Tshepang ho Modimo mme le tiye matleng a 
Hae. Sera sa lona, diabolosi, esita le jwale o tsamaya hohle 
eka tau e rorang e batlang eo e ka mo harolang. Le fadimehele 
thapelong mme le tiisetse. Ena ke nako ya pheletso. Morara 
wa nnete le wa bohata e fihlela phetheho, empa pele koro e 
phetheha, mahola ao a butswitseng a tla tlangwa ka morero 
wa ho tjheswa. O a bona, bohle ba ikopanya le Lekgotla la 
Dikereke la Lefatshe. Ke hona ho tlangwa hoo. Pokello ya koro 
modikong e se e tla fihla kapele. Empa hajwale meya e mmedi e 
sebetsa ka hara merara e mmedi. Tswang hara mahola. Le qale 
le hlole hore le tle le lekanngwe le le ba lokelwang ke thoriso e 
tswang ho Morena wa lona, mme le lokele ho busa le ho rena le 
Yena.

TERONE YA MOHLODI

 Tshen. 3:21, “Ya hlolang Ke tla mo fa ho dula le Nna 
teroneng ya Ka, jwalokaha le Nna Ke hlotse, mme Ke dutse le 
Ntate teroneng ya Hae.”

 Jwale re tlameha ho hlola eng? Ka tlwaelo ke potso e ka 
botswang mona. Empa ha se sona se hopotsweng ke temana 
ena hoba ha se hakaalo hore re LOKELA HO hlola ENG empa 
KAMOO re lokelang hlola. Jwale taba ena ke nnete, hoba na 
ho etsa taba hore re hlola ENG ha feela re tseba KAMOO re ka 
hlolang kateng?

 Tekolo e potlakileng ya Mangolo ao a akaretsang Morena 
Jesu mohla a ne a hlola e tla totobatsa nnete ya peelo ena. 
Ho Matt. 4, moo Jesu a lekwang ke diabolose, O hlotse diteko 
tsa Satane ka Lentswe, homme ka Lentswe feela. Molekong 
o mong le o mong ho e meraro ya sehlooho e leng e bapileng 
hantle le moleko wa Tshimo ya Edene, takatso ya nama, 
takatso ya leihlo, le boikgantsho jwa bophelo, Jesu o hlotse ka 
Lentswe. Eva o tlotse ha a lekwa ke Satane ka ho se sebedise 
Lentswe. Adama o tlotse ke ho hloka kutlo ho tototbetseng 
Lentsweng. Empa Jesu a hlola ka Lentswe. Mme hona jwale, 
ere ke bolele ke wona feela mokgwa wa ho fetoha mohlodi, 
hape ke wona feela mokgwa wa ho tseba hore o fela o ntse o 
hlola na, hoba Lentswe leo le KE KE la hloleha.

 Jwale o boele o lemohe kamoo Jesu a hlotseng ditsamaiso 
tsa lefatshe tsa borapedi. Mohla A na a fothakelwa kgafetsa 
ke baithuti ba thutabomodimo ba letsatsi la Hae, O na a sa 
phetse ho sebedisa Lentswe. A bua feela seo Ntate a Mo fang 
ho se bua. Ha ho mohla lefatshe le sa kang la ferekanngwa ke 
bohlale ba Hae hoba e ne e le bohlale ba Modimo.

 Bophelong ba Hae, mohla A ne a itwantsha, O hlotse ka 
ho ba le kutlo Lentsweng la Modimo. Ho Baheb. 5:7 e re, “Eo 
mehleng ya nama ya Hae, Ya kileng a hlahisa ka mohoo o 
moholo le ka meokgo merapelo ya Hae e bohloko ho Ya neng 
a ka tseba ho Mo lwela lefung mme eitse hobane A utlwe, 
ka baka la borapedi ba Hae: Leha e ne e le Mora, O ithutile 
kutlo ka tse bohloko tse Mo hlahetseng; Mme jwale ha A 
phethehile, O entswe moetsi wa poloko e sa feleng ho bohle 
ba Mo utlwang.” O ne a ena le kutlo ho eng? Lentswe la 
Modimo.

 Ha ho le jwalo, ha ho motho le a mong ya tla dula teroneng 
ya Morena Jesu Kreste a sa ka a phela ka Lentswe leo. 
Dithapelo tsa hao, ho itima dijo ha hao, ho baka ha hao _ ho 
sa tsotelehe seo o se beang pela Modimo _ ha ho letho la tseo 
le tla o ruisa lehlohonolo la ho dula teroneng eo. E tla abelwa 
Monyaduwa wa LENTSWE feela. Jwaloka ha morena a arola 

terone ya hae le mofumahadi hoba a kopantswe le yena, ke 
ba ha Lentswe leo feela esita le jwaloka ha le Yena e le wa 
Lentswe leo ba tla arola terone eo.
 Hopola hore re bontshitse ka ho hlaka mengwaheng yohle 
hore jwaloka ha Adama le Eva ba tlotse kahobane ba tlohile 
Lentsweng, le Mongwaha wa Efese o tlotse ka ho kgeloha 
Lentswe ho se hokae, hoo mongwaha o mong le o mong 
o tswelang pele ho suthela hole, ho fihlela jwale re fumana 
tatolo ya ho qetela ya Lentswe ka tsamaiso ya Kereke ya 
Lefatshe. Mongwaha wona wa Laodisea o fella ka phifalo 
ya Lentswe, ka ho etsa jwalo ho qose Morena ho tswa hara 
bona. O eme ka ntle a ntse a hlaba mokgosi ho ba Hae ba 
Mo latelang ka ho ithobela Lentswe. Ka mora ponahatso e 
kgutshwane le e matla ya Moya ke moo sehlotshwana sena 
se tsongwang le se hloriswang se tlang ho tsamaya ho ya ba 
mmoho le Jesu.

PHELETSO YA MENGWAHA YA BADITJHABA

 Mongwaha wona ke wa ho qetela ho mengwaha e supileng 
ya kereke. Se qadileng ho Mongwaha wa pele kapa wa Efese se 
tla lokela mme se hlile se tla bea ditholwana ka ho tlala mme 
se tla kotulwa Mongwaheng wa ho qetela kapa wa Laodisea. 
Merara e mmedi ena e tla neelana ka ditholwana tsa yona 
tsa ho qetela. Meya e mmedi e tla kgaotsa ponahatso ya yona 
mafinyellong a yona a ho qetela. Tjalo, ho nosetswa, le kgolo 
di fetile. Lehlabula le se le fetile. Jwale sekele e sotetswa 
kotulong.
 Ditemaneng tseo re sa tswa di hlahlobisa tsa leshome 
le metso e mehlano ho fihla ho leshome le metso e robedi 
ho takilwe setshwantsho sa nnete sa morara wa bohata o 
butswitseng, moya wa bohata, batho ba kereke ya bohata. 
“Ke tseba mesebetsi ya hao, ha o bate ha o tjhese: holane 
wa bata kapa wa tjhesa. Mme jwale erekaha o le fofo, mme 
o sa bate o sa tjhese, Ke tla o hlatsa molomong wa Ka. 
Erekaha o re, ke morui, ke mononi, mme ha ke hloke letho; 
athe ha o tsebe hore o soto, o madimabe, o mofutsana, o 
sefofu, o feela: Kea o eletsa hore o ithekele ho Nna gauta e 
hlwekisitsweng mollong, o tle o rue; le diaparo tse tshweu, 
o tle o apare, dihlong tsa bofeela ba hao di tle di se ke tsa 
bonahala: o ithekele le setlolo sa mahlo ho a tlotsa ka sona, 
o tle o bone.” Ha ho mantswe a kileng a hlalosa nyatso e 
bohale, mme ha ho batho ba tletseng borapedi ba ikgantshang 
le ba kgohlahetseng ba kileng ba tshwanelwa ke yona ho feta. 
Leha ho le jwalo temaneng ya mashome a mabedi le motso o 
le mong, “Ya hlolang Ke tla mo fa ho dula le Nna teroneng 
ya Ka, jwalokaha le Nna ke hlotse, mme Ke dutse le Ntate 
teroneng ya Hae,” re fumana morara wa nnete, Moya wa 

nnete, batho ba Kereke ya nnete ba nyollelwa hona terone ya 
Modimo ka thoholetso e phahameng ho feta e kileng ya fuwa 
sehlopha se ithobileng sa Moya, se emeng ka ho tiya.

 Jwale ho phethahala mantswe a Johanne Mokolobetsi ya 
tekileng ka nepo kamano ya Kreste le kereke ya nnete le ya 
bohata. Matt. 3:11-12, “Ha e le nna ke le kolobelletsa pako ka 
metsi feela: empa Ya tlang ka morao ho nna O tla mpheta ka 
matla, mme ha kea lokela ho Mo nkela dieta: ke Yena ya tla 
le kolobetsa ka Moya o Halalelang le ka mollo: seoloso sa Hae 
se letsohong la Hae, O tla fiela seotlo sa Hae ruri, A bokelle 
koro ya Hae modikong; mooko wona A o tjhese mollong o sa 
timeng.” Kreste, Mokotudi e Moholo, o kotula jwale tholwana 
ya lefatshe. O bokella koro modikong ka ho tla ho bao e leng 
ba Hae le ho ba amohela ho Yena kamehla. A ntoo kgutla ho 
tla timetsa bakgopo ka mollo o sa timeng.

 Sephiri sa mofoka le koro sa Matt. 13:24-30, se phethahala 
jwale. “A ba beela setshwantsho se seng, a re, Mmuso wa 
mahodimo o tshwantshwa ka motho ya jadileng peo e ntle 
tshimong ya hae: Yare ha ho robetswe ke batho, ya mo hloileng 
a tla mme a jala mofoka hara koro, a ntoo ikela. Mme koro 
ha e se e hlahisitse lekgaba, e se e tswetse, mofoka le wona 
wa bonahala. Bahlanka ba mong a ntlo ba tla ba re ho yena, 
Morena, ha re re o ne o jadile peo e ntle tshimong ya hao? 
Na mofoka oo e o nkile kae? A re ho bona, Ke ketso ya sera. 
Bahlanka ba re ho yena, Na ha o rate ha re ya kga mofoka oo 
na? A re, Tjhe; mohlomong ha le kga mofoka, le ka tshoha le 
fothola le yona koro. Di leseng di le pedi di hole hammoho ho 
be ho fihle kotulo: ke hona mohla ho kotulwang Ke tla re ho 
bakotudi, Helang mofoka pele, le o tlame mangata le o tjhese; 
le mpe le bokelle koro modikong wa Ka.”

 Koro le mofoka, tseo esale le mongwaheng wa pele ho 
fihlela jwale di ne di hola mmoho, di a kotulwa. Seo Nisea e ne 
e batlile ho se phetha qetellong se a etsahala. Kereke ya bohata 
e furalla mohlala o mong le o mong wa nnete ka tjheseho yohle 
ya mokgatlo mme ka tjheseho ya sepolotiki e inatlafatsa ka 
tshehetso ya mmuso mme e itokisetsa ho falatsa modumedi 
wa nnete ka ho sa feleng. Empa e re e se e ya phethahatsa 
bohlabaphiyo ba yona ba bokwala ke moo koro e bokellwang 
modikong. Koro le mofoka ha di sa tla hola mmoho. Mofoka 
ha o sa tla hlola o amohela lehlohonolo la Modimo ka baka 
la boteng ba koro, hobane koro e tla be e ile mme bohale ba 
Modimo bo tla tshollwa tiisong ya botshelela e leng e tla fella 
ka timetso e phethahetseng ya bakgopo.

 Jwale ke boletse nakwana e fetileng hore morara wa 
bohata o tla bea ditholwana tse tletseng mongwaheng wona. 
Ditholwana tsa wona di tla fihlela kgolo mme di butswe. Hoo 
ke nnete. Kereke ena e moya o ditshila, e tletseng bokgopo, 

e tla senolwa e le peo ya mosetareta e fetohang sefate seo 
dinonyana tsa sebaka di ahileng ho sona. Hlooho ya sona 
e tla be e le antikreste, sephiri sa bokgopo. Hona hohle ke 
nnete. Mme ha e le nnete, le jwalo ke nnete hore Kereke ya 
Monyaduwa e tla butswa, mme ho butswa ha yona ebe ho 
tsebahatswa le Morena wa yona ka Lentswe, mme Hlooho 
ya yona E tla tla ho yena ke Sephiri sa BoModimo eo ka 
nepo, E leng Kreste. Mme jwaloka ha kereke ya bohata ka 
mano wohle le ka matla a bodiabolosi a entsweng ka matla a 
sepolotiki, matla a nama le matemona a lefifi e ema kgahlano 
le morara wona wa nnete, morara wa nnete ka botlalo ba 
Moya le ka Lentswe o tla etsa tsona diketso tse matla tseo 
Jesu a di entseng. Mme ereha e ntse e atamela Lejwe la yona 
la sehlooho, e ntse e eketsa ho tshwana le Yena ka Lentswe, 
Jesu o tla tla e le hore monyaduwa le Monyadi ba kopane ba 
be bang kamehla.

 Diponahatso tse totobetseng tseo esale ke le bolella ka 
tsona di se di bonahala ka mathoko ho rona. Motsamao wa 
bokereke wa mofoka ke taba ya nnete. Empa ke nnete hape 
hore moporofeta wa mongwaha wa ho qetela o tlamehile a be 
a tlisa molaetsa o tswang ho Modimo o tlang ho lelekela ho 
kgutla ha Morena labobedi, hobane ka molaetsa wa hae dipelo 
tsa bara di tla kgutlisetswa ho bontate ba Pentekosta, mme ka 
kgutlisetso ya Lentswe ho fihle kgutlisetso ya matla.

 Ke nako tse mahlonoko hakakang tseo re phelang ho 
tsona. Re tshwanetse ho ela hloko hakakang ho tshepahala 
Lentsweng lena mme re sa fokotse ho lona kapa ho eketsa 
ho lona, hoba ya buang moo Modimo o sa kang wa bua o Mo 
etsa leshano. Taba eo ke e hopotseng ka ho qoholeha kelellong 
ke ena: Ho ella mathwasong a palokgolo tlala ya Modimo e 
neng e fehluwe Mongwaheng wa Filadelfia e ile ya hlahisa 
sello sa Moya wa Modimo. Mme eitseha ha sello se arajwa 
ke Modimo ka ho romela diponahatso ka dipuo, phetolo le 
boporofeta, hang sehlopha, mme haholo kgahlano le Lentswe, 
sa loha thuto e reng dipuo e ne e le bopaki ba ho kolobetswa 
ka Moya o Halalelang. Dipuo di ne di le hole le bopaki. E ne 
e le ponahatso, empa e seng bopaki. Leshano la thuto eo ha 
le lemohuwe feela ka Lengolo le siyo ho le tshehetsa, empa 
bao ba tsheheditseng thuto eo kapele ba qala ba hlophisa 
hodima motheo wa thuto eo, ho kgodisang hore ha ba dula 
nneteng kamoo ba ratang hore batho ba ka dumela. Oh, ya 
ka e lokile. Yaka ho boya ha Pentekosta. Empa ya kgodisa e 
ne e se yona. E ke ke ya ba yona, hoba e hlophisitse. Leo ke 
lefu, e seng bophelo. Ya bonahala e le haufi le ntho ya sebele 
hoo matshwele a bileng a thetswa. Jwale ha e ne e se ntho ya 
makgonthe, e ne e le eng? E ne e le lekgapetla, mooko. Yaka 
ke ntho ya makgonthe, ka hara sebopeho se setala, sa selata se 
bonolo. Empa ho jwaloka motho ya kenang tshimong mme a 

bone ho kang koro hantle empa ke lekgapetla feela, (hoba peo 
ya koro ha eso boptjwe) ka baka leo hona e ne e le kgaketla e 
bonolo e tshwanang le tlhaku ya mannete e tla latela. Peo koro 
ya mantlha ya Pentekosta e ne e tla boya mongwaheng wa ho 
qetela. E ne epelwe Nisea. Ya hlahisa leqoba Sarda. Ya ntoo 
hlahisa tjellane Filadelphia, mme e ne e tla butswa Laodisea. 
Empa e ke ke ya boela ho ya tshimoloho ho fihlela Lentswe 
le kgutlisitswe. Moporofeta o ne a eso ho fihle temeng. Empa 
jwale ho latela nako eo re emeng ho yona Mongwaheng wa 
Laodisea, ‘Moromuwa-Moporofeta’ wa Tshen. 10:7 o tshwanetse 
a be a se a le teng naheng. Hang hape “Ho rialo Morena” 
e tshwanetse ho ba mona, e itokiseditse ho bonahatswa ka 
netefatso e sa tlaileng. Ha ho le jwalo Peo ya Nnete e se ntse e 
butswa, mme E NTOO BA KOTULO.

 Nako ya kotulo. E, nako ya kotulo. Merara e mebedi e 
hotseng mmoho le ho lohanya mahlaku a yona jwale e se e tla 
arolwa. Ditholwana tsa merara eo e neng e hlobohane hakaalo 
di tla bokellwa medikong e fapaneng. Meya e mebedi e tla 
fallela dipheletsong tsa yona tse fapaneng. Jwale ke nako ya ho 
utlwa mokgosi wa ho qetela o tlang ho Monyaduwa wa Koro 
feela, ‘Tswang ho yena setjhaba sa Ka le se tshohe le kenella 
dibe tsa hae, mme lona (koro) le se ke la welwa ke dikotsi 
(tlokotsi e kgolo ya tiiso ya botshelela le Matt. 24) tsa hae 
(mofoka).

TLHOKOMEDISO YA HO QETELA YA MOYA

 Tshenolo 3:22, “Ya nang le tsebe, a utlwe seo Moya o se 
bolellang dikereke.”

 Ena ke tlhokomediso ya ho QETELA. Ho ke ke ha hlola 
ho eba le e nngwe. Phaposi ya terone e hlomilwe. Metheo e 
leshome le metso e mmedi e beilwe. Diterata tsa kgauta di 
adilwe. Menyako ya diperela tse kgolohadi e phahamisitswe 
mme e hokeletswe. Jwalo ka piramide o eme o edile mme o 
kganya. Dibopuwa tsa lehodimo tse o lokisitseng di tadimile di 
sa phefumolohe, hobane o phatsima le ho bekenya ka kganya 
eo e seng ya lefatshe. Kgutlwana e nngwe le e nngwe ya botle 
ba wona e pheta pale ya mohau o makatsang le lerato la Jesu. 
Ke motse o lokiseditsweng batho ba lokisitsweng. O mpa o 
emetse feela baahi ba wona, mme kapele-pele ba se ba tla tlala 
diterateng tsa wona ka nyakallo. E, ke memo ya ho qetela. 
Moya o ke se hlole o bua mongwaheng o mong. Mengwaha e 
fetile.

 Empa ho ke ho lebiswe teboho ho Modimo, motsotsong ona, 
mongwaha ona ha o a feta. O sa ntse a howa. Mme mohoo 
wa Hae ha o feela ditsebeng tsa moya tsa batho ka Moya wa 
Hae, empa hape-hape ho na le moporofeta naheng. Hape-hape 

Modimo o tla senola nnete jwalo ka ha A entse ho Paulosi. 
Matsatsing a moromuwa wa bosupa, matsatsing a Mongwaha 
wa Laodisea, moromuwa wa wona o tla senola diphiri tsa 
Modimo jwalo ka ha ho senoletswe Paulosi. O tla bua, mme 
bao ba amohelang moporofeta lebitsong la hae ka sebele ba 
tla amohela tshebetso e bohlokwa ya thuto ya moporofeta 
eo. Mme bao ba tla mo utlwa ba tla hlohonolofatswa le ho 
ba karolo ya monyaduwa eo wa letsatsi la qetelo e leng ba 
boletsweng ho Tshen. 22:17, “Moya le monyaduwa ba re tloo.” 
Hlaku ya koro (Koro ya Monyaduwa) e wetseng mobung Nisea 
e kgutletse Thollo Lentsweng ya ho qala hape. Ho roriswe 
Modimo kamehla. E, mamela moporofeta wa Modimo ya 
pakilweng ya hlahang mongwaheng wona wa ho qetela. Se 
bolelwang ke yena ho tswa ho Modimo, monyaduwa o tla se 
bolela. Moya le moporofeta le monyaduwa ba tla be ba bolela 
taba e tshwanang. Mme seo ba tla se bolela se tla be se se se 
ile sa bolelwa Lentsweng. Ba rialo hona jwale, “Tswang ho 
yena jwale mme le ikarole.” Mohoo o tswile. Mohoo o a tswa. 
Lentswe le tla howa ho le hokae? Ha re tsebe, empa ntho e le 
nngwe re a e tseba, ho ke ke ha ya halelele, hobane mongwaha 
ona ke wa ho qetela.
 Ya nang le tsebe, a utlwe seo Moya o se bolellang dikereke. 
Moya o buile. Letsatsi le dikelang le se le batla le nyamella 
mengwaha ya kereke ka ho sa feleng. Ho tla be ho fedile. Ho tla 
be ho le morao ho tla nakong eo. Empa haeba kae-kae letotong 
lena la dithero Modimo o sebetsane le wena ka Moya wa Hae, 
sokolohela ho Yena pakong esale jwale hle mme o neelane ka 
bophelo ba hao ho Yena hore ka Moya wa Hae A tle a o fe 
bophelo bo sa feleng.

KGAOLO YA LESHOME

TSOSOLOSO YA MENGWAHA

 Erekaha dithuto tsa rona ebile ho fatakanya Mangolo ao 
a lebahanang le mengwaha e supileng temana-ka-temana, 
ha re a ka ra lolamisa moralo o tsweletseng wa nalane ya 
kereke kamoo re ne re tlamehile. Ka lebaka leo, ke sepheo sa 
rona jwale, ho nka kgaolo ena, mme ho qala ka Mongwaha 
wa Efese re sale mohlala wa kereke morao mengwaheng yohle 
esita le nalane ya yona kamoo e neilweng Johanne ke Moya wa 
Modimo. Re ke ke ra eketsa dintlha tse ntjha haese feela ho 
lohanya mmoho seo re seng re se fupere.
 Ho tswa dithutong tsa rona re se re ithutile hobane boholo 
ba Tshenolo ha bo hlalohangwe ka botlalo kahobane re sa 
ka ra tseba hore ‘kereke’ eo ho buuwang ka yona le eo ho 
buuwang le yona bukeng ena ha e bolele ‘ekklessia’ e leng 
‘mokgethwa’, ‘mmele wa Kreste’, ‘monyaduwa’ ya hlwekileng, 
empa e bua le mmele wohle wa batho ba bitswang Bakreste, 
ho sa tsotelehe hore ke ba nnete kapa ba maipolelo a molomo 
feela. Jwaloka ha Iseraele yohle E SE Iseraele, le jwalo 
Bakreste bohle HA SE Bakreste. Ka baka leo re ithutile hore 
kereke e bopilwe ka merara e mebedi, wa nnete le wa bohata. 
Merara e mmedi eo e susumetswa ke mefuta e mmedi ya meya; 
o mong o na le Moya o Halalelang athe o mong o babaletswe 
ke moya wa antikreste. Bobedi e itseka e tseba ebile e tsejwa 
ke Modimo. Bobedi e ikemiseditse ho buella Modimo. Bobedi 
e dumela dinnete tse itseng tsa motheo mme e fapana ho tse 
ding. Empa erekaha bobedi e jere lebitso la Morena, e bitswa 
ba-Kreste ke hona, mme ka ho jara lebitso leo hoo ho supa 
e tseka kamano le Yena (Modimo o e bitsa lenyalo), Modimo 
o ba jarisa boikarabelo ho Yena mme ka baka leo o bua le e 
mong le e mong.
 Ra tswela pejana ho ithuta ha merara e mebedi ena e tla 
hola e bapile hofihlela qetellong ya mengwaha mohla bobedi 
boo bo tla butswa mme bo kotulwe mmoho. Morara wa bohata 
o ke ke wa hlola mme o ke ke wa timetsa morara wa nnete, 
empa hape, le wona morara wa nnete ha o ka ke wa kgona ho 
hulela wa leshano kamanong e pholosang ho Jesu Kreste.
 Re ithutile nnete e hlollang hore Moya o Halalelang 
o ka kgona mme o hle o tsholohele hodima Bakreste ba sa 
sokolohang ba morara wa bohata o be o bonahatse ka matla 
mehlolo e fapaneng le meeka, esita le jwalo kaha Judase le yena 
a fumane tshebeletso ya makgonthe ya Moya o Halalelang, ka 
boyena, leha kwana a tlalehilwe e le diabolosi.
 Ka melao ena kelellong re qala re sala morao mohlala wa 
kereke mengwaheng e supileng.

 Tswalo ya kereke e hlahile Pentekosta. Jwalo kaha Adama 
wa pele a neilwe monyaduwa e motjha ho tswa letsohong la 
Modimo mme a dula a sa silafala nakwana e seng kae, ho 
jwalo, le Kreste, Adama wa ho qetela, o neilwe monyaduwa 
ya hlwekileng e motjha Pentekosta; mme a dula a ikgethile 
mme a sa silafala nakwana e seng kae. “Ho ne ho se motho 
wa ba bang ya betang pelo ho kopana le bona” (Diketso 5:13) 
le “Morena a nna a eketsa ka letsatsi le leng le le leng ka 
batho ba bolokehang.” Diketso 2:47. Hore sena se tsweletse 
nako e kae ha re tsebe, empa tsatsi le leng jwalo kaha Eva a 
ile a lekwa mme a kgeloswa ke Satane, ho jwalo le kereke e 
silafatswa ke ho hohobela ha moya wa antikreste. “Ke wona 
moya wa antikreste eo le mo utlwileng hobane o ya tla mme 
le jwale o se a le lefatsheng.” I Johanne 4:3. Mme Jesu o buile 
tjena ka monyaduwa wa Hae mongwaheng wa pele, “Empa Ke 
na le seo Ke se nyatsang ho wena, ke hobane o lahlile lerato 
la hao la pele. Hopola hle moo o weleng mme o bake.” Tshen. 
2:4-5. Kereke mongwaheng oo wa pele e ne e se e le ‘mosadi ya 
weleng’. Jwalo kaha Satane a fihlile ho Eva pele ho Adama, 
esita le jwale Satane o na a kgelositse kereke, monyaduwa wa 
Kreste, pele ho ‘selallo sa lenyalo la Konyana’. Mme ke ntho 
efe, e hlahang ka mahetla mahareng a hae, e hlahisitseng tlolo? 
Ekaba efe haese Tshen. 2:6, “DIKETSO TSA BANIKOLA.” 
Mongwaha oo wa pele o no o se o kgelohile o sa latele Lentswe 
la Modimo le hlwekileng. Ba kgelohile tlhoko ya Modimo ya 
kereke e itshetlehileng ka ho felella ho Yena (ho itshetleha 
ka ho shwelella ho Modimo ho phethisa Lentswe la Wona ho 
tloha qalong ho isa qetellong thoko le puso ya batho) ho kena 
Bonikoleng, e leng ho hlophisa mmuso wa batho kahara kereke 
oo jwalo ka mebuso yohle, o rallang batho melao. Ba entse 
se entsweng ke Iseraele hantle. Ba nkile thuto ya mmuso wa 
batho ho tlatsa sebaka sa Lentswe le Moya.

 Lefu le ne le kene. Re tseba jwang? Na ha re utlwe lentswe 
la Moya le phahame mongwaheng ono wa pele ho bohle ba 
ratang ho utlwa, ha A hlaba mokgosi, “Ya hlolang Ke tla mo 
fa ho ja Sefate sa Bophelo se ka hara paradeise ya Modimo.” 
Kereke e ne e se e momonne sefate sa lefu ka botebo (kapa 
morara wa bohata wa bodumedi ba mokgatlo) seo pheletso ya 
sona e leng letsha la mollo. Empa ha ho sa na dikerubime tse 
tshwereng disabole tse tukang mollo ho disa Sefate sa Bophelo 
jwale. Jwale Modimo ha a sa tswa mahareng a kereke jwalo 
kaha A kile a tswa Edene. Oh, tjhe, O tla dula mahareng a 
kereke ya Hae ka mehla ho fihlela mongwaha wa ho qetela. 
Mme ho fihla nakong eo O mema bohle ho tla.

 Jwale ha re eleng hloko mona hleng. Molaetsa wona o 
yang ho lengeloi la kereke e Efese hase molaetsa o tobaneng 
le yona-yona kereke ya lehae e Efese. Ke molaetsa o yang 
ho MONGWAHA. Mme mongwaha oo o no o ena le peo ya 

nnete le peo e phoso hantle jwalo ka ha ho tekilwe ho latela 
setshwantsho sa koro le mofoka. Mengwaha ya kereke ke 
tshimo, mme ho yona ho fumanwa koro le mofoka. Kereke ya 
bohata e hlophisitse, mme ya mothofatsa mmuso le Lentswe, le 
ho lwantsha Mokreste wa nnete.
 Ka tlwaelo mofoka o atleha ka matla ho feta koro kapa 
sejalo sefe feela se lenngweng. Kereke ya mofoka e ile ya 
hola ka potlako mongwaheng ona wa pele. Empa kereke ya 
koro e ne e atleha le yona. Ho ella mafelong a mongwaha wa 
pele diketso tsa Banikola di ne di ipha matla dikerekeng tsa 
lehae tsa morara wa bohata ka diteko tse eketsehileng tsa 
ho hasa tshusumetso ya tsona hojana le phutheho ya tsona. 
Tshusumetso ya tsona ya ba ya tlapisa letshwao hodima kereke 
ya nnete hoba banna ba hlomphehang ba kang Polycarp ba 
ne ba ipitsa dibishopo mohopolo e le ho ipapisa le boholo bo 
sa tshwanehalang ho ya ka Lentswe. Hape mongwaheng oo, 
kereke ya nnete e ne e tlohetse lerato la yona la pele. Lerato 
leo le ne le tshwantshwa le lerato la monyadi le monyaduwa 
lenyalong la bona le dilemong tsa ho qala tsa bophelo ba 
lenyalo. Ho bile le ho phola ha lerato le shweleletseng leo le ho 
lahla Modimo.
 Empa lemoha. Tshen. 2:1 e hlalosa Morena Jesu a eme hara 
kereke ya Hae mme a tshwere baromuwa letsohong le letona 
la Hae. Kahobane monyaduwa enwa a tlotse, kahobane mmele 
wa kereke e kopaneng e ne e le motswako wa nnete le leshano, 
ha A e tlohele. Ke ya Hae. Mme ho latela Bar. 14:7-9 hoo ho 
nepahetse. “Hobane ha ho motho ho rona ya iphelelang, mme 
ha ho motho ya itjhwellang. Hobane leha re phela, re phelela 
Morena; mme leha re eshwa, re shwela Morena; ka baka leo 
leha re phela, leha re eshwa, re ba Morena. Hobane ha Kreste 
a shwele, a ba a tsoha, a boela a phela, ke hore ebe Yena 
ya busang bafu le ba phelang.” O rekile lefatshe LOHLE la 
batho sefapanong. Ke ba Hae. Ke Morena wa ba phelang le ba 
shweleng. (Ha ho buuwa ka leruo, E SENG kamano.) Mme O 
itsamela hara mmele oo o nang le bophelo le lefu ho wona.
 Se jetsweng mongwaheng wa pele se tla hola mongwaheng 
wa bobedi le mengwaheng e meng yohle se be se finyelle putso 
le kotulo. Ka baka leo Mongwaheng wa Smirna re lebeletse 
katoloso le ponesetso ya nalane ya mmele o kopaneng wa 
kereke ka tshenolo ya Moya.
 Mongwaheng ona lehloyo la morara wa bohata le a toota. 
O a bona, ba se ba (temana ya 9) ikarotse ho phutheho ya ba 
lokileng. Ba tswile ho bona. E ne e le mahata. Ba ile ba ipitsa 
seo ba seng sona. Empa na Modimo o ba timeditse? Tjhe. “Ba 
tloheleng mme bobedi ba tla kotulwa.”
 “Empa Morena ba tla lokela ho timetswa kahobane ba 
timetsa batho ba Hao. Ba a ba bolaya.”

 “Tjhe, ba tlohele. Empa Nna ke re ho monyaduwa wa Ka, 
‘O tshepahale ho isa lefung. O Nthate le ho feta pele’.”

 Re ithuta ntle le qea-qeo hore morara wona wa bohata ke 
morara wa Satane. Pokano ya bona e epilwe ke yena (Satane). 
Ba phutheha ka Lebitso la Modimo mme ba thetse ka hore 
ke ba Kreste. Ba rera, ba ruta, ba kolobetsa, ba rapela, ba 
nka karolo ditshebeletsong tse fapaneng tse filweng kereke 
ke Kreste, empa hase ba Modimo. Empa erekaha ba ipitsa ba 
jwalo, Modimo o tla ba jarisa boikarabelo mme mongwaheng 
o mong le o mong O bua ka bona le ho bona. Ba re hopotsa 
Balaame. O na a ena le ofisi ya boporofeta. O na a tseba 
katamelo e nepahetseng ho Modimo jwaloka ha mahlabelo a 
diphoofolo tse hlwekileng a bontsha. Leha ho le jwalo e ne e 
se MOPOROFETA WA LENTSWE wa nnete hoba ha Modimo 
a na a mmolella ho se tlohe ho ya hlompha Balake ka boteng 
ba hae o batlile ho ya leha ho le jwalo hoba a na a susumetswa 
ke takatso ya hae ya gauta le botumo. Kahoo Modimo wa 
mo lesa a ya. Thato e phethahetseng ya Modimo ya suthela 
thato e dumellwang ya Modimo ka baka la “takatso ya pelo” 
ya Balaame. Modimo a hla a re, “Tsamaya.” Na Modimo o 
no o fetotse mohopolo wa Wona? Tjhe monghadi. Modimo o 
phethile morero wa Wona leha kwana Balaame a ile. Balaame 
ha a ka a hlakola thato ya Modimo. Modimo o phethile thato ya 
Wona ho sa tsotelehe. Balaame ke yena ya lahlehetsweng hoba 
a fetile Lentswe mohwalotso. Mme kajeno re fumana ntho e 
tshwanang. Bareri ba basadi, mokgatlo, thuto ya leshano, j.j., 
mme batho ba rapela Modimo, ba bonahatsa dintho tsa Moya le 
ho tswelapele hantle jwalokaha Balaame a entse, ba bolela ha 
Modimo o buile le bona leha kwana thomo eo ba e amohetseng 
e thulana le Lentswe le senotsweng. Mme nke ke ka latola hore 
Modimo a buile le bona. Empa ho itshwanela le mohla A buang 
le Balaame kgetlo leo la bobedi. Kaha A tsebile hore Balaame 
o ne a batla takatso ya pelo ya hae hodima Lentswe yaba O mo 
fa yona, empa ka nako tsohle a ntse a babaletse tsela ya HAE 
KA SEBELE qetellong ya ditaba; esita le kajeno Modimo o 
laela batho ho tswelapele ka ditakatso tsa dipelo tsa bona hoba 
ba se ba latotse Lentswe. EMPA THATO YA MODIMO E TLA 
ETSWA HO SA TSOTELEHE. Amen. Ke a tshepa o bona hona. 
E ke ke ya thusa feela ho hlakisa boholo ba ntho e bonwang 
mengwaheng yohle empa haholo-holo e tla thusa mongwaheng 
ona wa ho qetela o seng o ena le ponahatso e ngata hakana le 
mahlohonolo a ka ntle kanthebo lekgathe lohle le kgahlano le 
‘Thato e Senotsweng ya Lentswe’ la Modimo.

 Ha eba ho kile ha ba le mongwaha o amohelang molaetsa 
ka modumo o moholo le o hlakileng, mongwaha wona o 
kgonne. E ne e le yona, mme le jwale e sa le yona, nnete eo ya 
Testamenete ya Kgale, ho re “Mora wa mosadi ya tlamilweng 
o tla tsietsa mora wa mosadi ya sa tlangwang ho fihlela mora 

wa mosadi ya tlamilweng a lelekwa.” Hoo ho re tsebisa hore 
lehloyo le nyefolo ya Satane kgahlano le Mokreste wa nnete 
di tla tshollwa ke sehlopha sa bohata, mme e le Bakreste ka 
lebitso feela, mme hona ho toote hofihlela Modimo o fothola 
morara oo wa bohata pheletsong ya Mongwaha wa Laodisea.
 Mongwaha wa boraro o senotse ka Moya wa boporofeta 
hore kereke ya lefatshe e tla amohela Bonikola e le thuto. Ho 
ikgula ha boetapele ba kereke phuthehong ba hola ho tloha 
nneteng ya Bibele ya baholo (badisa ba mohlape wa selehae) ba 
disang mohlape ka Lentswe, ho fetoha ‘diketso tsa Banikola’ 
moo boetapele ba kereke bo ipeileng ka maemo e mong 
hodima e mong, menthele oo o hananang le mangolo o bile wa 
ipha sebopeho sa boprista bo hlomang boetapele ba kereke 
pakeng tsa motho le Modimo, ho abela boetapele ba kereke 
ditshwanelo tse ikgethang kgabareng di ntse di tima phutheho 
ditshwanelo tsa yona tse hlahisitsweng ke Modimo. Ena ya 
eba kgapo e sa yeng ka molao. Mongwaheng wona ya fetoha 
thuto. Ya hlomamiswa kahara kereke e le lentswe le tiileng 
la Modimo, athe bonneteng e ne e se lona. Empa boetapele ba 
kereke ba e bitsa Lentswe la Modimo mme ka baka leo thuto 
eo e ne e le antikreste.
 Kahobane puso ya motho e le dipolotiki tse pala le tse 
totobetseng, ebile moo kereke e kenang dipolotiking. 
Boitshunyako bona bo ile ba ananelwa ke mmusisi ya kgopo 
ya bileng a momahanya dipolotiki tsa kereke le dipolotiki tsa 
mmuso mme ka matla a hatella mme a thea kereke ya bohata 
(borapedi ba leshano ba Satane) e le borapedi ba nnete. Mme 
ka melao e fapaneng e hlahiswang ke babusisi ba fapaneng 
re fumana kereke ya bohata e ruileng matla a naha e timetsa 
morara wa nnete ka mafolofolo.
 Ho bohloko hore morara wa nnete o ne o sa lokoloha 
thutong ena. Ka ho rialo ha ke bolele hore morara wa nnete 
o kile wa hloma mehopolo ya Bonikola e le thuto. Ke thoko le 
taba eo. Empa sesedi seo sa lefu se ile sa tswelapele ho momona 
morara wa nnete ka tshepo ya hore o ka tshwana o wele. 
Esita le kahara kereke ya nnete, banna bao Modimo o no o ba 
bitsitse jwaloka balebedi ba ne ba ithuisitse tlotliso eo e mme 
ba itlaleha boikarabelo bo nammeng ho feta ba lehae feela. 
Kutlwisiso e hlakileng ya Paulose e ne e le siyo ka hara kereke 
nakong ena. Hoba Paulosi o ne a itse, “Mme ba tlotlisitse 
Modimo ka ho nna.” Ho sa tsotelehe boholo boo Paulosi a ne a 
ena le bona, a nna a shebisa batho ho Modimo Eo boholo bohle 
bo tswang ho Yena. Empa kamehla boetapele ba kereke bo 
ne bo sheba Tsamaiso e Halalelang KOPANYA-LE-MOTHO, 
mme ka ho lebisa hlompho moo hlompho e sa tshwanelang, re 
fihlela kereke ya nnete e qaphaleditswe ke matheba a motho. 
Hoba Bonikola bo hlomamisiswe _ hlahlamano ya boapostola 
_ bareri ba beilweng _ badisa ba voutelwang kahare, j.j., ho 

se ho setse bohato bo le bong feela ba hore kereke ya bohata e 
kgathe tema ho kena ho Bobalaame. Bohato ba bobedi ba ho 
kena ‘matebong a Satane’ bo ne bo se bo hatetse pele ka botlalo 
jwale.

 Bohato bona ba bobedi e ne e le thuto ya Balaame, (e 
hlaloswang ho Tshen. 2:14) moo Balaame a rutileng Balake ho 
beela bana ba Iseraele kgopiso ka ‘seboka sa kopanelo’. Teng 
baeti ba ne ba tla eketsa ka ho etsa dintho tse pedi tsona 
di boetse di le kgahlano le Lentswe la Modimo. O tla hopola 
hore Balake o ne a hloka thuso ho baballa mmuso wa hae. A 
bitsa seriti se boima ka ho fetisisa sa semoya sa letsatsi la hae, 
Balaame. Balaame a ntsha keletso e ileng ya thatela Iseraele 
lerabeng ya ba ya e timetsa. Pele ho tsohle, ya eba, keletso e 
reng bohle ba phuthehe mmoho le ho rerisana ka dintho, le ho 
ja mmoho le ho rarolla dintho. Etswe, kutlwisisano e tswa hole. 
Ha o ka finyella taba eo o ka e thakgola ho tloha moo. Mohato 
o latelang e tla ba ho rapela mmoho, mme ehlile, kgatello e 
seng kae ho tswa ho mong’a mosebetsi e ka hlohleletsa baeti 
ho hatela pejana ho feta kamoo ba ne ba rerile kateng. Jwale 
taba eo morao mono ha ya hlahela feela kereke ya Modimo 
ya Testamente ya Kgale empa e boetse e hlahetse kereke ya 
Testamente e Ntjha, hoba ho bile le mmusisi, eo jwaloka Balake 
a na a hloka thuso ya ho baballa mmuso wa hae. Ka baka 
leo Konstantine a mema Mokreste wa maipolelo a molomo, 
Kereke ya Pele ya Bokreste ya Roma, ho mo thusa ho ikgapela 
tshehetso ya Bakreste, kaha ba ne ba etsa palo e kgolo haholo. 
Sephetho ya eba Lekgotla la Nicene la 325. Mono Bakreste, ba 
nnete le ba maipolelo a molomo, ba phutheha mmoho memong 
ya Konstantine. Bakreste ba makgonthe ba ne ba se na lebaka 
la ho etela seboka seo. Ho sa tsotelehe hore Konstantine o 
sebeditse hakakang ho ba teanya bohle, badumedi ba 
makgonthe ba tseba hore ba tswile motjheng mme yaba ba 
ikela. Empa ba setseng, Konstantine a ba abela matlotlo 
a mmuso esita le matla a dipolotiki le a nama. Batho ba ile 
ba sotetswa borapeding ba medimo ya bohata le kopanong le 
meya, hoba diemahale tse ngotsweng mabitso a bahalaledi tsa 
hlongwa kahara meaho mme batho ba rutwa ho buisana le 
bafu, kapa ho rapela bahalaledi e leng taba e seng ka tlase 
kapa ka hodima ho rapela badimo. Bakeng sa sejo seo motho 
a se hlokang ka nnete, e leng Lentswe la Modimo, ba feptjwa 
ditumelwana, le ditaelwana le ditshebeletso tseo le tsona di 
ne di hatellwa ke mmuso, mme ho tlatseletsa moo ba fuwa 
medimo e meraro ka lebitso le menahaneng hararo la Modimo 
o le Mong le Wa Nnete, mme kolobetso ya metsi ya Lebitso 
la Morena Jesu Kreste ya suthela kolobetso ya bohetene ya 
maemedi a mararo a lebitso.

 Badumedi ba makgonthe ba ne ba sa tlameha ho ya mono. 
Ba ne ba se ba lahlehetswe ke nnete e ngata, mme jwale le 

bona, ba se ba tla lahlehelwa ke kutlwisiso ya BoModimo mme 
ba nyahlatse mabitso ho a fapanyetsa ka maemedi a lebitso 
kolobetsong ya metsi.
 Jwale sheba thuto ena ya Balaame ka kelohloko. Elellwa 
hodima tsohle, hore ke leano le etswang ka boomo la 
tshebeletso e bodileng ya bodisa ho tlamella batho ho bona, 
ka ho isa batho sebeng sa ho se dumele ka boomo. Thuto ya 
Bonikola e ne e le bobodu ba tshebeletso ya bodisa ha ba ntse 
ba ipatlela matla a sepolotiki hara bona, athe Bobalaame ke 
ho kokobetsa batho tlasa tsamaiso ya bona ya ditumelwana 
le borapedi ka sepheo sa ho ba holeha. Jwale sheba taba ena 
ka hloko. Se ileng sa tlamella batho kerekeng ya maipolelo 
a molomo ke sefe mme ka ketso eo sa ba timeletsa? E ne e 
le ditumelwana le ditaelwana tse neng di fetotswe melao ya 
kereke. E ne e le thuto ya Kereke ya Roma e Katolike. Ba ne 
ba sa feptjwe dijo tsa sebele, Lentswe. Ba ne ba feptjwa dijo 
tse tswang borapeding ba tshebeletso ya medimo, bohetene 
ba Bobabilona bo ne bo phuthetswe ka mantswe a Bokreste. 
Mme ke wona moya le thuto e kahara Maprotestanta wohle 
mme o bitswa BODUMEDI BO HLOPHILWENG. Bonikola ke 
mokgatlo, ho mothofatsa boetapele ba kereke, mme ka ketso 
eo ho theolwa Moya. Bobalaame ke bodumedi bo hlophilweng 
bo fapanyetsang Bibele ka dibukana tsa kereke. Mme 
hantle ho fihla horeng ena, boholo ba batho ba Modimo bo 
tshwaswa lerabeng la bodumedi bo hlophilweng mme Modimo 
o ba hlabela mokgosi, “Tlohang ho yena setjhaba sa Ka, le 
se tshohe le kenella dibe tsa hae, le se ke la fumana dikotlo 
tsa hae.” O a bona ba hloka tsebo. Empa ha tlhwibilo e ka 
hlaha motsotsong ona, ho hloka tsebo e ke ke ya ba lekgotla 
la boipiletso kgahlano le kahlolo ya Modimo ka ho ba hara 
mokgupi o fosahetseng.
 Ho itlhophisa ha tshebeletso ya bodisa ka maemo a feta-
fetanang hofihlela ba dihela dikgala ka ho etellwapele ke 
mopresidente ke ponahatso ya moya wa antikreste, ho sa 
tsotelehe e bonahala e babatseha mme e le bohlokwa hakakang. 
Hase letho haese mabaka a motho a hapang sebaka sa Lentswe. 
Mme motho mang le mang ya kahara borapedi bo hlophilweng 
o setsing sa tsamaiso ya antikreste hantle. Jwale ere ke bue 
taba ena ke be ke e hlakise haholo. HA KE KGAHLANO LE 
BATHO. KE KGAHLANO LE TSAMAISO.
 Ka kopano ya mmuso le kereke keha ho se ho beilwe 
kalana ya Mongwaha o Lefifi. Mme ehlile ka dilemo tse ka 
bang 1000 kereke e ile ya kena botebong ba botsho, ba ho tseba 
matebo a Satane. Ha batho ba borapedi bofe feela ba sikara 
bobedi boo ba Bonikola le Bobalaame, mme ba fumana matla 
a sepolotiki, a ditjhelete le a nama ho bo tshehetsa bo ka haba 
nqa e le nngwe feela. Nqa eo ke hantle thutong ya Jesebele 
hantle. Jwale hobaneng re bua taba ena? Hoba jwalokaha re 

supile thutong ya mongwaha wa bone hore Jesebele e ne e le 
Mosidone, moradi wa Ethbaale yena e le morena le moprista 
wa Astarte. E ne e le mmolayi. Mosadi enwa o ile a nyalwa 
ke Akabe (Morena wa Iseraele) morero e le ka thuso ya 
sepolotiki. Yaba mosadi eo o hapa borapedi ba batho a ntoo 
fenetha Balevi, mme a haha ditempele moo a eleditseng batho 
ho kgumamela Astarte (Venus) le Baale (modimo wa Letsatsi). 
A loha thuto mme a laela baprista ba hae ho e ruta, mme ebile 
ba qobella batho ho e amohela. Mono o ka bona seo kereke 
ya maipolelo a molomo e neng ehlile e le sona Mengwaheng e 
Lefifi. Ba ile ba tlohela Lentswe la Modimo ka ho phethahala 
ntle le mabitso le dithaetlele tsa BoModimo le metheo e 
mmalwa e Mangolong. Ba tshophahanya seo ba se qotsitseng 
Bibeleng ka ho fetola moelelo wa sona. Koleshe ya bona ya 
dibishopo, j.j., ya ngola ditsamaiso tse ngata, bomopapa ba 
bona ba ipolela ba sa tlaile le hore ba fumana tshenolo ho tswa 
ho Modimo mme ba bile ba bua jwaloka Modimo ho batho. 
Sena sohle sa rutwa ke baprista ba neng ba qobella batho ho 
e amohela ka tshoso. Ho ba hanyetsa e ne e le lefu kapa ho 
kgaolwa kerekeng e leng sekgobo se fetang lefu ka bobe. Jwale 
kereke e ne e busa ka lentswe le tiileng, mme ba nwa madi a 
bashwela-tumelo ka matla a hlahafetseng ho fihlela Bakreste 
ba nnete ba batla ba hlakotswe mme ho batla ho sa sala le 
Lentswe, le ponahatso e nyenyane ya Moya o Halalelang. Empa 
morara wa nnete wa pheella mme wa nna wa pholoha. Modimo 
wa tshepahala ho mohlatswana mme ho sa tsotelehe seo Roma 
e ne e ka ba hlahisetsa sona mebeleng ya bona, Roma e ne e ke 
ke ya bolaya Moya o ka ho bona, mme lesedi la Nnete la nna la 
tjhaba, le tshehetswa ke Moya o Halalelang le matla.

 Mona ke tshwanelo ho hlahisa temoso e hlalefisang. Sheba. 
Diketso le dithuto ya Banikola, thuto ya Balaame, le thuto 
ya moporofeta wa bohata wa mosadi, Jesebele, ha di boptjwe 
ke meya e meraro kapa ha di etse melao e meraro ya moya. 
Boraro bona empa e le diponahatso tse fapaneng tsa moya 
o le mong ha o ntse o teba o bile o teba. Sohle seo o leng 
sona, ke moya wa antikreste wa mokgatlo ka mekgahlelo ya 
wona e meraro e fapaneng. Hang hoba tshebeletso ya bodisa e 
ikarole mme e itlhophise ya eba moo ba hatellang batho ho ba 
kenya kahare, le ho boela ba ba bofella mokgatlong. Mokgatlo 
wona o ne o theilwe hodima ditumelwana le ditshomo tseo 
ba neng ba di ruta batho ho ena le Lentswe le hlwekileng 
la Modimo. Mosebetsi le moetlo tsa abelwa kabelo e kgolo 
borapeding, mme hang-hang tsamaiso ena yohle ya fetoha 
matla a kgohlahetseng le a botemona a ileng a etsa ka bokgoni 
bohle ho laola bohle ka thuto e kgodisang kapa ka kgatello 
e pala. E ne e matlafatswa ke boporofeta ba yona ba bohata 
mme e seng Lentswe la Modimo. Jwale ruri e ne e se e fetohile 
antikreste leha kwana e tlile ka Lebitso la Kreste.

 Ka mora ho bonahetseng e le nako e sa kgaotseng moo 
Nnete e seng e tshwanela ho shwela ruri, banna ba qala ho 
hanyetsa bosoro ba Kereke ya Roma e Katolike, hobane 
Modimo o ne a le siyo thutong e kang eo le boitshwarong bo 
jwalo leha kwana re ka nahanisisa ka thata. Dikganyetso 
tsena di ne di qhelwa mme tsa bolawa ke ho se nkelwe 
hloohong, kapa di ne di phetshelwa ke Roma. Empa yaba, 
Modimo mohaung wa Hae wa boikemelo o romela moromuwa 
ya bitswang Martin Luther ho qala hlabollo. A sebetsa tlasa 
maemo ao Kereke ya Roma e Katolike e seng e filwe lerapo 
le le lelele hakana e se e bile e le mothating wa ho iphanyeha. 
Ka hona eitseha Luther a rera tokafatso ka tumelo morara wa 
nnete wa qalella ho hola ka sehlahlo se kgaphatsehang kgetlo 
la pele mengwaheng e mengata. Erekaha kereke ya maipolelo 
a molomo e ne e sebedisitse matla a mmuso ho e tshehetsa, 
jwale matla a mmuso a qala a kolla kgahlano le yona. Mme ke 
mona moo Luther a entseng phoso ya hae, le moo badumedi ba 
nnete ba entseng phoso ya bona teng. Ba dumella mmuso ho 
ba tshehetsa. Ka hona mongwaha wona wa se ke wa kgatha 
tema e kaalo Lentsweng. Ho lebohuwe Modimo ha o tsamaile 
bohole bo bokaalo, empa ka hoba o kile wa itshetleha haholo 
ka matla a sepolotiki, mongwaha wona o feletse ka mokgatlo, 
mme sona sehlopha sena se neng se kgephohile morareng wa 
bohata molokong wa Luther, jwale ke seo se a kgutla se fetoha 
moradi wa seotswa hoba se ne se kgutletse ho Bonikola le 
ho Bobalaame. Lekgathe lena le bone mamulwana a mangata 
hara lona, mme ho kgodisa kamoo a neng a le hole le peo ya 
nnete kateng ke ka ho bala nalane le ho bona kamoo ba neng 
ba tlatlapana, ka dinako tse ding le ho isa lefung. Empa ho ne 
ho ena le mabitso a mmalwa hara bona, jwaloka ha a le teng 
kamehla mongwaheng o mong le o mong.

 Re nyakalliswa ke taba e le nngwe ena mongwaheng 
wona. Hlabollo e ne e qadile. E ne e se tsoho empa e ne e le 
hlabollo. Hape e ne e se kgutlisetso. Empa tlhaku ya koro e 
neng e shwele Nisea mme ya bola Mengwaheng e Lefifi, jwale 
ya ntsha leqoba la nnete ho supa hore hosasa, pheletsong ya 
Mongwaha wa Laodisea, pele Jesu a tla, kereke e tla boela e 
fetoha Monyaduwa wa Peo ya Koro athe mofoka wona o tla 
kotulwa mme o tjheswe letsheng la mollo.

 Erekaha mongwaha wa bohlano o sibolotse phatlalatso 
e kgolo ya Lentswe ka bonono ba kgatiso, mongwaha wa 
botshelela o ile wa potlaka ho fola molemo teng. Mongwaha 
wona e ne e le kgato ya bobedi ya kgutlisetso mme jwaloka 
ha re boletse pele e ne e le mongwaha wa tjellane. Thuto e 
ne e atile. Wona e ne e le mongwaha wa banna ba bohlale 
ba neng ba rata Modimo mme ba Mo sebeletsa. Baromuwa 
ba ne ba atile mme Lentswe la jalwa lefatsheng lohle. E ne 
e le mongwaha wa lerato la boena. E ne e le mongwaha wa 

monyako o butsweng. E ne e le mongwaha wa ho qetela o 
molelele, mme kamorao ho ne ho tla latela Mongwaha wa 
Laodisea e leng o tla ba mokgutshwanyane.
 Morara wa nnete mongwaheng wona wa atleha wa feta 
ofe feela ha motho a nahana ka dipalo tsa lapeng le tsa mose 
ho mawatle. Mongwaha wona wa hulela banna ba halalelang 
kapele. Morara wa nnete wa hasana mme morara wa bohata 
wa honyela. Hohle moo morara wa nnete o no o eya Modimo 
o no o tjhabisa lesedi le bophelo le thabo. Morara wa bohata 
wa senolwa seo o neng o le sona: lefifi, hlomoho, bofutsana, ho 
se rutehe le lefu. Mme jwaloka ha morara wa bohata o sitilwe 
ho bolaya morara wa nnete mohla o ne o le matla, le morara 
wa nnete o sitilwe ho kgutlisetsa morara wa bohata ho Jesu 
Kreste. Empa morara wa bohata wa inatlafatsa, e le ho emela 
lekhathe la ho qetela la mongwaha wa ho qetela mohla o tla 
ikgapela tsohle ntle le mohlatswana oo wa bakgethwa, morara 
wa nnete wa Modimo.
 Empa mongwaha wona o re hlabehisa hakakang ha re 
elellwa hore motsamao o mong le o mong o moholo wa Modimo 
(hape e bile mengata) e hlolehile ho hlohlora thuto ya Banikola 
hoba bohle ba ile ba hlophisa mme ba shwa. Yaba ba kena 
diphuthehong tsa mokgatlo ho boloka ba shweleng moyeng le 
makgulo a se nang dijo. Ha ba ka ba e tseba, empa sehlopha 
se seng le se seng se ne se qaphaleditswe ke phoso yona eo, 
mme enere ha mollo wa tsoseletso o tukela tlase, mokgatlo wa 
bodumedi o ne o nka taolo mme batho ba fetohe bodumedi ba 
mokgatlo. E ne e le Bakreste ba dipolelo feela leha sehlopha ka 
seng se ipoletse ka kgodiso yona ya Kereke ya Roma e Katolike 
hore ba ne ba lokile athe ba bang bohle ba ne ba fositse. Ruri 
motheo wa hore baradi ba ka kgutlela lapeng o no o beilwe 
mongwaheng wa ho qetela, ho kgutlela ho Roma, tlasa mme-
sethole.
 Mme ka baka leo re fihla mongwaheng wa ho qetela: 
Mongwaha wa Laodisea. Ke mongwaha wa rona oo. Re a 
tseba ke mongwaha wa ho qetela hobane Bajuda ba kgutletse 
Palestina. Ho sa tsotelehe kamoo ba fihlileng mono; ba mono. 
Mme ena ke nako ya kotulo. Empa le pele kotulo e ka ba teng 
eka kgona putso e fihle, ho butswa ha merara eo bobedi.
 Mongwaha wa Luthere e ne e le sehla sa selemo. Mongwaha 
wa Wesele e ne e le lehlabula la kgolo. Mongwaha wa Laodisea 
ke nako ya kotulo ya ho bokella mahola ho tlangwa le ho 
tjheswa; le ho bokella koro ho Morena.
 Nako ya Kotulo. Na o kile wa lemoha kamoo nakong ya 
kotulo, leha kwana kgato ya ho butswa e eketsa sehlahlo ruri, 
e hlahlangwa ke kgolo e lenama ho fihlela kgolo efe feela e 
kgaotsa? Ana hase seo re se bonang hantle jwale? Morara wa 
bohata o lahlehelwa ke matshwele a yang ho Makomonisi le 

dibopehong tse fapaneng tsa ho dumela. Dipalo tsa wona ha 
di eketsehe kamoo o lakatsang re ka nahana kateng. Phuparo 
ya hae hodima batho ha e sa tshwana le pele, mabakeng a 
mangata ho ya kerekeng e se e le ponahatso feela. Morara wa 
nnete wona? Ho ka thweng ka wona? Ana o a hola? Di kae 
dipalo tse kgolohadi tse etelang ditsoseletso mme di arabela 
dimemo tsa aletare? Na katamelo ya bongata hase ya maikutlo 
feela, kapa e labalabelang ntho e itseng ya nama ho ena le 
ho labalabela ntho ya sebele ya Moya? Ana mongwaha wona 
ha o tshwane le letsatsi leo Nohe a keneng arekeng ka lona, 
mme monyako o kwalwa, empa Modimo wa lebadisa kahlolo 
ka matsatsi a supileng? Hantle-ntle ha ho motho ya ileng a 
sokolohela ho Modimo ka matsatsi ao a kgutsitseng a supileng.

 Empa leha ho le jwalo ke nako ya kotulo. Hape 
mongwaheng wona eka kgona ho hlahe bao ba tla akofisetsa 
koro le mofoka phethehong. Mofoka o ntse o hola ka potlako 
tlasa baruti ba bodileng ba kgelosang batho Lentsweng. 
Empa koro le yona eka kgona e butswe. Mme ho yena, 
Modimo o romela Moporofeta-Moromuwa ka tshebeletso e 
netefatsitsweng a tle a amohelwe ke bakgethwa. Ba tla mo 
utlwa jwaloka ha kereke ya pele e utlwile Paulosi, mme e tla 
butswetsa Lentsweng e nto fetoha Monyaduwa wa Lentswe 
ho be ho fumanwe ho yena mesebetsi e meholo e yeng e teele 
Lentswe le hlwekileng le tumelo hare.

 Dihlopha tsa kereke ya bohata di tla kopana lekgotleng la 
dikereke tsa lefatshe. Lekgotla lena la dikereke tsa lefatshe ke 
SETSHWANTSHO SE HAHETSWENG SEBATA. Tshen. 13:11-
18, “Ka ba ka bona sebata se seng se nyolohang lefatsheng; 
se nang le dinaka tse pedi jwalo ka konyana, se mpa se bua 
jwalo ka drakone. Sa etsa ka matla wohle a sebata sa pele 
pontsheng ya sona, mme sa etsa hore lefatshe le ba ahileng ho 
lona ba rapele sebata sa pele, seo leqeba la sona le bolayang 
le neng le fodile. Hape sa etsa mehlolo e meholo, ho isa le ho 
theola mollo lehodimong hore o wele lefatsheng pontsheng ya 
batho, Sa thetsa ba ahileng lefatsheng ka mehlolo eo se filweng 
matla a ho e etsa pela sebata; sa bolella ba ahileng lefatsheng, 
hore ba etsetse sebata, se neng se hlabilwe ka lerumo, 
sa ba sa pholoha setshwantsho. Sa fuwa matla a ho kenya 
phefumoloho setshwantshong sa sebata, hore setshwantsho sa 
sebata se tsebe ho bua, se etse le hore ho bolawe bohle ba 
hanang ho kgumamela setshwantsho sa sebata. Mme sa etsa 
hore batho bohle, ba banyenyane le ba baholo, ba ruileng le 
ba fumanehileng, ba sa ruuwang le ba ruilweng, ba amohele 
letshwao letsohong le letona la bona, leha e le phatleng tsa 
bona: Le hore ho se be motho ya ka tsebang ho reka leha 
e le ho rekisa, ha a se na letshwao, kapa lebitso la sebata, 
kapa palo ya lebitso la sona. Ke moo bohlale bo leng teng. Ya 
hlalefileng a bale palo ya sebata: hobane ke palo ya motho; 

palo ya sona ke Makgolo a tsheletseng a mashome a tsheletseng 
a metso e tsheletseng.” Jwale hopola, e ne e le Mmuso wa Roma 
ya Bohetene o putlameng ka lerumo. Wa mpa wa phekolwa 
leqeba le bolayang mohla o no o ikgomahanya le kereke ya 
maipolelo ya Bokreste ya Roma mme wa nyadisa bohetene le 
Bokreste, mme ka ho etsa jwalo wa fetoha Mmuso wa Roma e 
Halalelang o neng o tla tiisetsa Jesu a tle a be a fihle mme a o 
timetse. Empa Roma ha e tsamaye e le nngwe. Baradi ba yona 
ba kgema le yena mme e tla ikgapela taolo e phethehileng ka 
Lekgotla la Dikereke tsa Lefatshe. Ho ba bang e ka utlwahala 
e le boiqapelo empa hantle-ntle e hlakile haholo hoo bohle 
ba ka e bonang hoba hona jwale dikereke di laola dipolotiki 
mme nako e tshwanelehang e tla supa kamoo taolo eo e leng 
kgolo kateng. Tsamaiso ena ya lefatshe la bodumedi e tla fella 
ka Roma hlorong leha kwana batho ba sa ka ba e bona ka 
tsela eo. Ho jwalo hobane ho Tshen. 17:3-6 ho thwe seotswa, 
Sephiri Babilona se dutse hodima sebata. Se laola mmuso wa 
ho qetela, kapa wa bone. Kereke ena ya Roma e etsa hoo. 
Ka motsamao wa kereke ya lefatshe tlasa yona Roma e tla be 
e laola, mme setshwantsho sena (tsamaiso ya kereke) se tla 
mamela Roma hobane Roma e laola gauta ya lefatshe. Ha ho le 
jwalo batho bohle ba tlamehile ho kenela tsamaiso ya kereke 
ya lefatshe kapa ba bewe mohaung wa thepa kaha ba ke ke ba 
reka kapa ba rekisa ha ba se na letshwao la sebata letsohong 
kapa hloohong. Letshwao lena le hloohong le bolela hore ba tla 
tshwanela ho amohela thuto ya tsamaiso ya kereke ya lefatshe 
e leng botrintase, j.j., le letshwao letsohong le bolelang ho etsa 
thato ya kereke ya lefatshe. Ka matla a maholo ana ditsamaiso 
tsa kereke di tla hlorisa monyaduwa wa nnete. Setshwantsho 
sena se tla leka ho thibela monyaduwa ho rera le ho ruta, j.j. 
Baboledi ba hae ba tla thibelwa ho kgothatsa le ho tlisa nnete 
ho batho ba e hlokang. Empa pele antikreste (ka sebopeho sa 
motho) a ka nka taolo ena e tletseng ya tsamaiso ya dikereke 
tsa lefatshe kereke ya nnete e tla tloswa lefatsheng lena ho 
ya ba le Morena. Modimo o tla hlwibila Monyaduwa wa Hae 
bakeng sa Selallo sa Lenyalo la Konyana.

 Jwale erekaha sepheo sa kgaolo ena e qetellang e abetswe 
ho sala mohlala wa dikereke tse pedi le meya e mmedi 
morao ho qala Pentekosta ho fihlela bofelo ba tsona, jwale 
re tla sebedisa nako ena ya ho qetela ho bontsha taba ena 
Mongwaheng wa Laodisea.

 Lekgathe lena le qadile ka mora mathwaso a palokgolo 
ya mashome a mabedi. Erekaha e ne e tla ba nako eo 
kereke ya nnete e tla boela eba yena monyaduwa eo e ne e 
le yena Pentekosta, re tseba ruri hobane ho na le tlhokeho 
ya kgutlisetso ya matla a maholo. Badumedi ba ne ba utlwile 
ntho ena meyeng ya bona mme ba qala ba tsetselela tsholoho 
e ntjha ho Modimo e kang ya mongwaha wa palokgolo ya pele. 

Ho bonahetseng e le karabelo ho tlile mohla boholo ba batho 
bo qalang ho bua ka dipuo le ho bonahatsa dineo tsa Moya. 
Yaba ho dumelwa e le yona ruri KGUTLISETSO e leng kgale 
e lebeletswe. E ne e se yona, hoba pula ya hwetla e ka na 
feela ka mora ho na ha pula ya pele e leng pula ya selemo 
kapa pula ya THUTO. Pula ya hwetla, ka hona, ke pula ya 
KOTULO. Ena e ne e ka ba ntho ya nnete jwang athe Pula ya 
Thuto e ne e eso ho fihle? Moporofeta-Moromuwa ya neng a 
tla rongwa ho RUTA batho le ho busetsa dipelo tsa bana ho 
bontate ba Pentekosta o ne a eso ho fihle. Ka baka leo ho nong 
ho lekantswe e le kgutlisetso le yona tsoso ya ho qetela e isang 
tlhwibilong ho ne ho eso ho fihle. Kahare ka mono ho fumanwe 
motswako wa bakgopo ba nkang kabelo lehlohonolong la Moya 
mme ba bonahatsa ka Moya o Halalelang kamoo re nnileng ra 
le supisa. Kahara yona ho boela ho keneletse matla a diabolosi 
kaha batho ba ne ba laolwa ke batemona, empa yaka ha ho 
motho ya elellwang. Jwale he, ho kgodisa hore e ne e se ya 
SEBELE, batho bana (esita le pele moloko wa bobedi o hlaha) 
ba ile ba hlophisa, ba ba ba ngola dithuto tsa bona tse sa 
yeng ka mangolo mme ba ikahela metero ya bona jwalo kaha 
dihlopha tse tlileng pele ho bona di entse.

 Hopola, mohla Jesu a na a le hodima lefatshe le Judase o 
na a le teng. E mong le e mong o tswile moyeng o fapaneng, 
mme lefung e mong le e mong a kgutlela sebakeng sa hae. 
Moya wa Kreste o ile wa kgutlela hodima kereke ya nnete 
hamorao, mme moya wa Judase o ile wa kgutlela hodima 
kereke ya bohata. Ho ngodilwe ho Tshen. 6:1-8, “Yaba kea 
tadima, mme ka bona pere e tshweu; mme ya e kaletseng a 
tshwere seqha; a fuwa moqhaka: mme a tloha e le ya hlolang le 
ya tla hlola. Eitse hobane e manolle tiiso ya bobedi, ka utlwa 
sebopuwa se phelang sa bobedi se re, Tloo. Mme ha tswa pere 
e nngwe e kgunong: mme ya e kaletseng a fuwa matla a ho 
fedisa kgotso lefatsheng, hore batho ba bolayane: mme a newa 
lerumo le leholo. Yare hobane e manolle tiiso ya boraro, ka 
utlwa sebopuwa se phelang sa boraro se re, Tloo. Yaba ke a 
tadima, ka bona pere e ntsho; mme ya e kaletseng a tshwere 
sekala letsohong la hae. Mme ka utlwa lentswe mahareng a 
dibopuwa tse phelang tse nne le re, Kgala e le nngwe ya koro 
e rekwe ka denare, le kgala tse tharo tsa harese ka denare; 
empa o se ke wa senya oli le veine. Hoba e manolle tiiso ya 
bone, ka utlwa lentswe la sebopuwa sa bone se phelang, le 
re, Tloo. Yaba ke a tadima, mme ka bona pere e tshehla: mme 
ya e kaletseng lebitso la hae ke Lefu, a latetswe ke Ngalo ya 
Bafu. Mme a fuwa matla hodima karolo ya bone ya lefatshe, ho 
bolaya batho ka lerumo, le ka tlala, le ka lefu, le ka dibatana 
tsa naha.” Bona kamoo moya oo wa Jusade o kgutlang jwalo 
ka mokalli wa pere e tshweu. E ne e le tshweu. E haufi le ntho 
ya nnete, jwalo feela ka Judase ya neng a le haufi le Jesu. A 



356 PHATAKANYO YA MENGWAHA E SUPILENG YA KEREKE

fuwa moqhaka (mokalli wa pere e tshweu). Jwang? Moya oo 
jwale o no o le kahara moetapele wa tsamaiso ya Bonikola 
mme e se e le mopapa ya rwetseng moqhaka o mekgahlelo e 
meraro ya dutseng jwaloka Modimo tempeleng ya hae, mme 
yena a ipitsa lenqosa la Kreste. Efela ha lenqosa la Kreste le 
bolela ‘sebakeng sa Kreste’ kapa ‘ditulong tsa’ kapa ‘bakeng 
sa Modimo’ etlaba mopapa o ne a ipitsa Moya o Halalelang, 
kapa a theola Moya o Halalelang, ho sebetsa sebakeng sa hae. 
Moya wa Judase ka ho yena e ne e le wona o etsang hoo. O 
bona kamoo a hlotseng kateng _ a tswa e le ya hlolang le ya 
tla hlola. Kreste ha a ka a etsa seo. Ba tlileng ho yena o ne a 
se a ba rerile pele ka Ntate. Ka mokgwa o jwalo moya oo wa 
tswela pele wa ba wa tswela pele mme ka letsatsi le leng ruri 
o tla ikahela nameng ya monna eo e tla ba hlooho ya Lekgotla 
la Lefatshe la Dikereke, jwaloka ha re boletse feela. Ka gauta 
ya hae (hopola hore Judase o ne a tshwere mokotla) o tla laola 
lefatshe, mme tsamaiso eo ya antikreste e tla rua dintho tsohle 
mme e leke ho laola bohle. Empa Jesu o tla kgutla mme a ba 
timetse ka phatsimo ya ho tla ha Hae. Mme bofello ba bona e 
tla ba letsha la mollo.

 Empa ho ka thweng ka peo ya nnete? Tsohle di tla etsahala 
kamoo re boletseng kateng. Batho ba Modimo ba lokiswa ke 
Lentswe la Nnete le tswang ho moromuwa wa mongwaha 
wona. Botlalo bohle ba Pentekosta bo tla fumanwa ka ho yena 
hoba Moya o tla kgutlisetsa batho hantle moo ba ne ba le teng 
tshimolohong. Hoo ke “Ho rialo Morena.”

 Ke “Ho rialo Morena” hoba e le seo Joele 2:23-26 e se 
bolelang, “Le lona ba Sione, thabang, le nyakalle ho Jehova 
Modimo wa lona: hobane O tla le nea ya le rutang ho loka, 
O ya le nesetsa dipula tse kgolo, dipula tsa hwetla le tsa 
selemo, ke yona qalo. Diotlo di tla tlala koro, ho kgaphatsehe 
dinkgo tse tletseng veine le oli. Ke tla le buseletsa dilemo tse 
kileng tsa jewa ke bookgolane, le ke tsie, le ke marutle, le ke 
seongwane, kgotla la Ka le leholo leo Ke le rometseng hara 
lona. Le tla ja, le be le kgore, le tla rorisa Lebitso la Jehova 
Modimo wa lona, Ya le etseditseng tse hlollang: mme setjhaba 
sa Ka se ke ke sa hlola se hlajwa ke dihlong.” Jwale e re 
Modimo o tla “buseletsa”. Mongwaha wa Luthere ha o a ka 
wa buseletsa kereke; o qadile hlabollo. Mongwaha wa Wesele 
ha o a ka wa buseletsa. Mongwaha wa Pentekosta ha o a ka 
wa buseletsa. Empa Modimo o tlamehile ho buseletsa hoba A 
ke ke a latola Lentswe la Hae. Ena hase tsoho ya Kereke; 
ke “Kgutlisetso”. Modimo o tla nka Kereke a e busetse ho 
Pentekosta ya tshimoloho. Jwale hlokomela ho temana ya 25 e 
bolela lebaka leo re hlokang kgutlisetso ka lona. Seongwane, 
tsie, lerutle le bookgolane di faladitse tsohle ha e se motso 
le karolwana e sa tsebisahaleng ya kutu. Jwale re bolellwa 
hobane dikokwanyana tsena tsohle ke kokwanyana e le nngwe 

le e tshwanang mekgahlelong e fapaneng. Ehlile ho jwalo. 
Tseo tsohle ke moya wa antikreste kamoo o iponahatsang 
mokgatlong, bodumeding bo hlophisitsweng, le thutong ya 
bohata ho haola le mengwaha. Mme motso o monyenyane oo 
le tlhaka di tla buseletswa. Modimo a ke ke a lema Kereke e 
ntjha, empa O tla kgutlisetsa sejalo sa Hae sa mantlha peong 
ya tshimoloho. O e sebetsa jwalokaha ho boletswe ho temana 
ya 23, ka thuto, kapa pula ya “selemo”. Ho ntoo latela pula ya 
kotulo kapa tumelo e hlwibilang.

 Ka hona mothating wona re phethahatsong e tletseng ya 
Matt. 24:24 ho re “hoo, ba tla thetsa le bona bakgethwa, hola 
ke ntho e ka etswang.” Ebe ke mang ya tla leka ho thetsa 
bakgethwa? Kgele, moya wa antikreste ka hara “batlotsuwa 
ba bohata” ba letsatsi lena la ho qetela. Batho bana ba bohata 
ba se ba tlile ka “Lebitso la Jesu” mme ba itlaleha e le bona 
ba tlotseditsweng letsatsi lena la qetelo ke Modimo. Ke bo-
Messia (batlotsuwa) ba bohata. Ba itlaleha e le baporofeta. 
Empa ana ba bang le Lentswe? Lekgale. Ba eketseditse ho lona 
kapa ba fokoditse ho lona. Ha ho motho ya hanang hore Moya 
wa Modimo o bonahatswang ka dineo o hodima bona. Empa 
jwaloka Balaame ba lohile mananeo a bona, ba etsa boipiletso 
ba bona ba tjhelete, ba sebedisa dineo, empa ba latola Lentswe 
kapa ba le kwekwetla ka tshabo ya hore pherekano e ka tshoha 
e qephisa menyetla ya bona ya kuno e kgolwanyane. Leha 
ho le jwalo ba rera pholoso le tokoloho ka matla a Modimo, 
jwalo ka Judase, ka tshebeletso e abilweng ke Kreste. Empa 
ka hobane e le peo e phoso, ba susumetswa ke moya o phoso 
ke hona. Borapedi? Oh banna! Ba phatsima ho feta bakgethwa 
ka matla le ka tjheseho, empa ke Laodisea, hase ya Kreste, 
hoba e shadima matshwele a maholo, mananeo a matonana le 
meeka e hlollang hara bona. Ba rera ka ho kgutla ha Kreste 
labobedi, empa ba latola ho kgutla ha moporofeta-moromuwa, 
leha kwana a ba rothofatsa bohle ka matla le ka mehlolo le ka 
tshenolo ya nnete. E bo, moya wona wa bohata o ipapisitseng 
le wa nnete hakana letsatsing lena la ho qetela, o ka qohollwa 
feela ka ho ritsa Lentsweng, mme hang ha o tlapiswa ho thwe 
o kgahlano le Lentswe, o ipiletsa ka kganng e le nngwe eo re 
seng re e supile e le phoso: “Re kgola ditholwana, ha ke re? Re 
tshwanetse re be re le ba Modimo.”

 Jwale pele re kwala, ke batla ho tlisa mohopolo wona. 
Nako ena yohle esale re bua ka Peo ya Koro e epetsweng, ya 
ntoo hlahisa maqoba a mabedi, ya ntoo ba tjellane, e ntoo ba 
qwapi ya nnete. Taba ena e ka etsa batho ba ipotse dipotso 
tsa hore re itse Maluthere a ne a se na Moya o Halalelang 
ka hoba feela ba rutile tokafatso e le motheo. Ba bang ba 
ka ipotsa jwalo ka Mamethodise, j.j. Tjhe monghadi, ha 
re rialo. Ha re bue ka motho ka bonngwe kapa batho, empa 
ka MONGWAHA. Luthere o na a ena le Moya wa Modimo, 



358 PHATAKANYO YA MENGWAHA E SUPILENG YA KEREKE

empa mongwaha wa hae e ne e se mongwaha wa kgutlisetso e 
tletseng ka tsholoho e nngwe e tshwanang le ya tshimolohong. 
Ho bile jwalo le ka Wesley, Booth, Knox, Whitefield, Brainard, 
Jonathan Edwards, Meuller, j.j. Ruri ba ne ba tletse Moya o 
Halalelang. E, ehlile bo. Empa mongwaha oo e mong le e mong 
a phetseng ho wona e ne e se mongwaha wa kgutlisetso, ha ho 
eso ho be le mongwaha o mong ntle le mongwaha wona wa ho 
qetela, oo e leng mongwaha wa phifalo e phethahetseng ka 
baka la bokwenehi. Wona ke mongwaha wa kweneho, mme 
wona ke mongwaha wa kgutlisetso, ke mongwaha oo ho wona 
sedikadikwe se tlatswang. Ka sena, ho fedile.
 Ha ho le jwalo re phethela Mengwaha e Supileng ya 
Kereke, ka ho bua feela seo Moya o se boleletseng mongwaha 
o mong le o mong, “Ya nang le tsebe a utlwe seo Moya o se 
bolellang dikereke.”
 Ke dumela ka botshepehi hore Moya wa Modimo e sa le o 
buisana le rona, e seng feela ho re ruta dinnete tsa mengwaha, 
empa esale A sebetsana le dipelo ka botshepehi hore di tle di 
sokolohele ho Yena. Ke sona sepheo sa thero yohle le thuto, 
hoba e le ka thero le ka thuto ya Lentswe dinku di utlwang 
kodu ya Modimo mme di Mo latele.
 Le ka motsotso o le mong ha nke ke tlisetsa batho molaetsa 
hore ba tle ba ntatele, kapa ho ngodisa kerekeng ya ka, kapa 
ho qala kopano e itseng le mokgatlo. Ha ke eso ho ka ke etsa 
hono mme nke ke ka etsa hono jwale. Ha ke na thahasello 
dinthong tseo, empa ruri ke na le thahasello dinthong tsa 
Modimo le ho batho, mme ha feela nka phetha ntho e le nngwe 
ke tla kgotsofala. Ntho e le nngwe eo ke ho bona ho theilwe 
kamano ya nnete ya moya pakeng tsa Modimo le batho, moo 
batho ba fetohang dibopuwa tse ntjha ho Kreste, ho tlatswa 
ka Moya wa Hae le ho phela ho latela Lentswe la Hae. Ke tla 
mema, ke pheelle le ho lemosa bohle ho utlwa mohweletso wa 
Hae nakong ena, le ho neelana ka maphelo a lona ho Yena ka 
botlalo, etswe ke tshepa pelong yaka hore ke neelane ka botho 
bohle ba ka ho Yena. Modimo a le hlohonolofatse, mme ho tla 
ha Hae ho ke ho thabise pelo tsa lona.



Temoso Ea Tokelo Ea Qopitso

Litokelo tsohle li babaletsoe. Buka ena e ka porintoa ka 
porintara ea lelapa molemong oa motho eo kapa ea abjoa, 
ntle ho tefiso, e le thepa e jalang Evangeli ea Jesu Kreste. 
Buka ena e ke ke ea rekisoa, ea boela ea hlahisoa ka bongata, 
ea manehoa leboteng la website, ea bolokoa ka tsela eo e ka 
boelang ea ntšoa, ea fetoleloa ka lipuo lisele, kapa ea sebelisoa 
ho qela matlole ntle le tumello e ngotsoeng ea Voice Of God 
Recordings®.

Ho fuoa boitsebiso bo bong kapa bakeng sa thepa e nngoe e ka 
fumanoang, ka kopo ikopanye le:

VOICE OF GOD RECORDINGS
P.O. BOX 950, JEFFERSONVILLE, INDIANA 47131 U.S.A.

www.branham.org

